
Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	Саша Алферовынхоос шууд сэргийлэх рүү очиж түр паспорт авлаа. Хоёр нугалсан жижгэвтэр цаас. Овог, нэр, яс үндэс, төрсөн он, газар. Захиргааны цөллөгийн хугацаа дууссан тухай гэрчилгээг үндэслэн олгов. Зургаан сарын дотор байнгын паспортаар соливол зохино. Бичээс нь ердөө л энэ. 

	Маргааш нь Саша үүрээр тэндээс хөдлөв. 

	Чарганы урд биед шуудангаа брезентээр тумлайдан ачиж, толгойг нь битүү ороосон хоёр охинтой нэг хүүхнийг араас нь түшүүлэн суулгажээ. 

	Сашагийн чемоданыг мөн тэр хавь руу нь шургуулсан аж. Мань хүн өөрөө чарга дагаад алхлав. Морь нэгэн хэмээр гэлдрүүлж, хэвгий таарвал жаахан шогшино. Шогшихын үес улаач суудалдаа хөлөө унжуулан сууж, Саша чарганы соёоноос барьсхийн морины хэмээр шогшуулна. 

	Гэвч Ангарын эргээр өгсүүр, уруу газар ховор учраас тэр болгон гүйгээд байсангүй. Зөв талд тайга, солгой талд Ангар, мөрний нөгөө эрэгт, газар тэнгэрийн савслага хүртэл дахиад битүү тайга. Улаач морио элдэх буюу угзчихгүй яг зөнгөөр нь явуулж байна. Түүний өртөөлөх Дворец хүртэл далан километр, хоёр өдрийн газар гэсэн үг, эдүгээ өдөр богинохон, шөнө явах аргагүй юм чинь тэгсхийгээд үдэлж, өөрснөө халуун юм гоочлох, бүлээцэх, мориндоо тэжээл өгөх хэрэгтэй. Саша Дворец хүрээд тэндээс Тайшет орохын тулд дахиад улаач олж тохиролцох ёстой болно. 

	Арван таван километр яваад, Недокура тосгонд улаачийн танилынд ирж үдэлцгээв. Дассан сурсан айл хоол унд дорхноо бэлдсэн ч нөгөө хүүхэн чарганаас буух, унтсан хоёр хүүхдийг гэрт оруулж тайчих, бие засуулах, идэж уух, дахиад хүүхдүүдээ хувцаслах, чарганд суулгах, өвсөөр хучих, дахаар тумлайдах энэ тэр гэсээр байтал яаж ийгээд бүтэн хагас цаг болчихлоо. 

	Саша үдлэх зуур замын хүүхнийг ажиглаж авав. Төрх байдал нь албан хаагч уу, эсвэл албан хаагчийн авгай юу гэхээр залуухан хүүхэн аж. Үстэй захтай пальто, ноосон даашинз энэ тэрийг үзэхүл районы аль нэг даргын авгай ч байж магадгүй. Улаач ч хүндлээд байх шиг. 

	Охидынх нь том хоолоо өөрөө идэж, хүүхэн багыгаа хооллох юм болсон чинь гар хуруу нь салгалан, жаахан шөл гоожуулсандаа уруулаа гэмшингүй хазаж, амныхаа алчуураар айлын ширээг арчиж барин бишгүй будилав. Саша улам ичээх вий хэмээн дэмий л хараа буруулна. Хүүхний хоолой нь царгиж, царай нь цонхийж гүрийгээд бие нь төдгүй юм уу, эсвэл толгойдоо хоосонгүй юм уу гэлтэй. Ерөөсөө ам нээхгүй, Сашаг бол өчүүхэн ч анзаарахгүй байснаа хооллож ундалсны эцэст гэрийн эздэд эелдэгхэн талархал илэрхийлэв. Саша туслах санаатай бага охиныг нь гар дээрээ авсан чинь, хүүхэн “үгүй, үгүй” хэмээн яггүй сандарч, хүүхдээ бушуухан авав. 

	Энэ хүүхэн Кежмийн аль нэг даргын авгай мөн гэсэн Сашагийн бодол улам лавширч, өөрийг нь цөллөгийн хүн гэж мэдэж байсан, эсвэл шууд ойлгосон учраас мань хүнээс дөлөөд байна гэж дүгнэв. Энэ бол шинэ зүйл! Саша районы дарга нар, тэдний авгайчуулыг танихгүй. Гэхдээ яг Кежмад сууж байсан цөллөгийнхөн аль нэг газар ажил хийдэг, хүн амьтантай, дарга цэрэгтэй уулзаж учирдаг, ярьж хөөрдөг, хэн ч тэднийг ад шоо үзэж хөөж туудаггүй байсан гээ биз дээ. Всеволод Сергеевич өөрт нь ингэж ярьсан юм чинь. 

	Гэтэл энэ хүүхэн түүнээс дүрвэх нь халаг байна. Бодвол, дээгүүр зиндааны нөхөртэй биз. Районы намын хорооны нарийн бичгийн дарга уу, захиргааны дарга уу. 

	Тэгж бодохоор бүр ойлгомж алга. Районы дарга нар чинь бүгд улаачтай, хос морин чаргатай, энэ хүүхэн юу гэж шуудангийн чаргаар явж байх вэ. Нэмэрт нь зам ийм байхад, жавар ийм байхад хоёр нялх хүүхэдтэй хүүхнээ ямар эр нөхөр ингэж явуулах вэ? Өөрөө Дворец хүргээд өгсөн ч чадах ёстой доо. 

	Недокурээс хөдөлцгөөлөө. Окуневка хүрч хоноглоно, гэгээтэйд амжих хэрэгтэй, тэр хүртэл арван найман километр. Улаач мориныхоо явдлыг жаахан нэмэв. Морио эцээхээс болгоомжлон шогшиход нь мань улаач суудалдаа суухгүй зэрэгцэн шогшдог болж. Саша ч түрүүчийн адил чарганы соёоноос барьсхийн даган шогшино. 

	Гэгээ ч байхгүй, утаа ч байхгүй, ёстой мөхсөн гэлтэй, цасанд дарагдсан жижигхэн тосгонд харанхуй болсон хойно ирцгээлээ. 

	Намхан адартай, харанхуй шахуу модон байшинд пийшингийн ханзан дээр хүмүүс унтацгааж байна. Хоёр охиныг тийш нь хэвтүүлэв. Сашад хучлага болгож уранхай оготор нэхий дээл пийшингийн цаад руу хаяж өглөө. 

	Саша харанхуйд гутлаа тайлж, пийшин дээр сэврээхээр тавиад, оймсоо бас нэг бүлээн газар луу шургуулж, нэхий дээлийг дэвсэн пальтогоо нөмрөөд хэвтэнгүүт нам унтжээ. 

	Өнөөдөр яггүй өдөр өнгөрлөө. Морины хөлд сийрэгшсэн замаар гучин гурван километр дулаан хувцастай, эсгий гуталтай алхлаа. Мозговоос Кежмад хүрсэн арван хоёр километрийг нэмэх юм бол бүр дөчин тав болчихно. Өглөөний дөрвөн цагт босон, Кежма хүртэл чемоданаа бас номуудаа үүрч ирсэн, номоо орхиж тэвчээгүй, Москва руу илгээмжээр явуулахаар Кежмийн холбоонд тушааж амжсан. 

	Сашаг дөнгөж толгой тавив уу, үгүй юү сэрээх шиг санагджээ. Зуухны аманд гал гологнож, харанхуйд замын хүүхэн юмаа зэхэж, хоёр хүүхэд нь нойрмоглон гиншиж байна. Улаач чаргаа хөллөхөөр гарч буцаж ирээд, нэхий дээлээ тайлан өглөөний ундаа уучхаад, босож дахаа аваад бусдыгаа хүлээзнэв. Санаа нь зовохдоо байх суух газраа олж цөхсөн хүүхэн хүүхдүүдээ шавдуулан, Сашагаас төдийгүй гэрийн эздээс хараа буруулах ажээ. 

	Саша гурван жилийн өмнө Ангар луу үүгээр өртөөчлөн хүргүүлж явахад хүн амьтан эрхбиш яриа хөөрөөтэй байсан билээ. Тэгэхэд мань хүн замынхаа хүмүүстэй унтахаар хэвтчихсэн байхад улаач, гэрийн эзэнтэй зөндөө удаан сайхан хуучилж асан. Одоо бол нөгөө Недокурад ч, энэ Окуневкад ч яриа дэлгэдэг янз алга. Юуны учир энэ вэ? Ядарсных уу? Замд ядарч, эцэж цуцаад бушуухан орондоо орох гэсэндээ тэр үү? Эсвэл энэ гурван жилд зүгээр л дуу цөөтэй болцгоочихсон юм уу?

	Тэг тэгсээр хөдөлцгөөв. Тэнгэр сайхан байна. Жавартай ч гэсэн салхи алга. Хорин километрийг төвөггүй шударч Сава тосгонд ирж үдлэн, түргэн зуур унд ууж, морио идүүлээд дахин цааш хөдөлж, нэгэнт шөнө болсон хойно Дворец хүрч ирлээ. 

	Саша харанхуйд тосгоныг таньсангүй. Гэхдээ өдөр ч байсан танихгүй л дээ. Гурван жилийн өмнө энд зуны цагаар ганцхан хоноод өнгөрсөн юм чинь. Соловейчиктэй голын эрэг дээр салснаас өөр юм ой тойнд үлдээгүй. 

	Улаач нөгөө хүүхнийг нэг харанхуй модон байшин руу аваачиж, хаалгыг нь тогшиж байж, хоёр хүүхэдтэй нь, юм хумтай нь оруулаад, буцаж ирэнгээ, 

	— Чи хаачих вэ? гэж Сашагаас асуув. 

	— Шуудан руу очдог байх даа. Тайшет орох унаа олох ёстой. 

	— Шуудан чинь хаачихсан. 

	Улаач чаргаа янзлан, өвс, дахаа эмхлэнгээ дурамжхан ярьж байгаа нь илт. 

	— Яаж ийгээд хүлээхээс. 

	— Хүлээх ч яах вэ, даарна биз дээ гэж улаач Саша руу харалгүй бувтнав. 

	Хөлдөж мэднэ гэдгийг Саша өөрөө ч ойлголгүй яах вэ. 

	— Комендантын газар луу очих юм уу, тэндхийн жижүүр та нар шиг улсыг явуулж өгөх ёстой гэж улаач хэлэв. 

	— Над шиг гэж хэнийг хэлж байна? хэмээн Саша шазруун асуув. 

	— Яах вэ, туугдсан улсыг. 

	— Би “туугдсан” хүн биш, би эрх чөлөөтэй хүн!

	Сүүлийн гурван жилд мань хүн өөрийнхөө тухай анх удаа ингэж хэлж чадаж байна. Дуртай газраа хононо, дуртай зүгтээ явна, хэн ч түүнийг саатуулахгүй, бичиг баримтыг нь шалгаахгүй, шалгахгүй, цаашид ч шалгахгүй. Хар нэрээс салах нь энэ! Комендантын газар очиж хононо, үгүйдээн тэнд сууж шөнийг барна гэдэг бол энэ байгууллага хувь заяанд нь хамаатай хэвээрээ байгааг хүлээн зөвшөөрнө гэсэн үг. Гайгүй ээ! Чемоданаа шуудангийн гадаа тавьчхаад, шуудан онгойтол тэр хавиар нь холхиод байдаг хэрэг. Юу гэж хөлдөх вэ, манаач нар хөлддөггүй биз дээ!

	Улаач гэнэтхэн жолоогоо дугтарч чарга хөдлөхөд Саша дагаад явав. Улаач түүнийг нэг бэлэвсэн авгайн умгар байшинд аваачиж, тэнд бас нэгэн хагас нойртой шөнийг өнгөрөөв. Тэр авгай ядмаг тарчигтаа боогдон, ганц рублиэс авхуулаад юухан ч болсон төлбөл хэнийг ч хамаагүй, хэзээ ч хамаагүй гэртээ оруулдаг бололтой. 

	Саша нэг рубль төлж, нэг муу нарийхан сандал дээр шөнөжин тарчлаад, өглөө болмогц ухасхийн босож, Тайшет орох унаа сураглахаар шуудан руу харайлгав. Тайшет руу шуудан маргааш явах аж. 

	Өчигдрийн улаач ирж, богцтой захиа, илгээмж бусад ачаагаа тушаалаа. Шууданг Тайшет хүргэх шинэ улаач ч бас ирлээ. Тэр нь Сашагийн танил, Соловейчик тэр хоёрыг гурван жилийн өмнө Богучанаас Дворец хүргэж ирсэн Нил Лаврентьевич болж таарав. Саша түүнийг дор нь таньжээ. Нүүр ам нь язганасан, хөл хөнгөн давжаа эр. Яг тэр жилийнх шигээ шуудангаа нэг бүрчлэн шалган тоолж, лац тамга энэ тэрийг нь хүртэл үзэж байна. 

	— Сайн байна уу, Нил Лаврентьевич гэж Саша баяртай мэндлэв. 

	Тэр бээр ийнхүү уулзсандаа үнэхээр баярлажээ. Ямар ч атугай Ангараар цуг өгсөж явсан таньдаг хүн. 

	Харин Нил Лаврентьевич баярласан шинж огт алга, тэр ч бүү хэл Сашаг танихгүй буй царай гаргав. Үнэндээ таниагүй ч байж магадгүй. Тэгэхэд Сашаг зун харсан, одоо мань хүн нэхий дээлтэй, үстэй малгайтай, эсгий гуталтай байгаа, нөгөөтээгүүр энэ гурван жилийн хугацаанд өвөл зунгүй Нил Лаврентьевич хэчнээн хүнийг зөөсөн билээ, алийг тогтоох вэ дээ. 

	— Нил Лаврентьевич, та намайг санахгүй байна уу? Бид тантай уржнангийн цаад зун Ангараар наашаа, Богучанаас энд Дворец хүртэл цуг явсан, бас танай авгай хамт явсан, санаж байна уу? Та бид нар тэгэхэд Гольтявинод үдэлсэн, тэнд Анатолий Георгиевич, Мария Федоровна хоёр сууж байсан, санаж байна уу?

	Нил Лаврентьевич Саша руу хялайж, 

	— Залуу, чамд юу хэрэгтэй юм бэ? гэж ширүүн асуув. 

	— Би Тайшет орох гэсэн юм, зөвхөн чемоданаа л дайна, өөрөө явган явчихна гэж Саша гэнэт сандарсхийн өгүүлэв. 

	— Чамд нэвтрэх бичиг байгаа юм уу?

	— Юун нэвтрэх бичиг? Надад паспорт бий. Энэ байна. 

	Саша паспортаа гарган Нил Лаврентьевич руу сарвайв. 

	Цаадах нь паспорт руу хялайснаа, 

	— Паспорт бичиг баримт биш, паспорт юуных нь бичиг баримт байх вэ? Чиний хаашаа явах ёстойг тэнд тэмдэглэсэн байгаа юу? Чи, залуу, комендантын газраас нэвтрэх бичиг авбал таарна. Тийм гээч хүн Тайшет руу, эсвэл Тайшетаар дайрч явна гэх ухааны бичиг. 

	— Нил Лаврентьевич, нэвтрэх гэрчилгээг чинь цөллөгөөс буцаж яваа хүнд өгдөг юм, та ойлгооч. 

	— Чи хаанаас явж байгаа юм бэ? гэж Нил Лаврентьевич дооглонгуй асуув. 

	— Тийм ээ, гэхдээ би түр паспорт авчхаад байна. Надад Кежма хүртэл нэвтрэх гэрчилгээ байсан юм, тэгээд тэндээс паспорт авсан, тэгэхээр би хүссэн газар луугаа явж болно. 

	Нил Лаврентьевич хариуд нь, зөвхөн тогтоосон газар луу явдаг хүнийг үзсэнээс биш дуртай зүгтээ явдаг хүнийг үзээгүй гэсэн маягтай Саша руу итгэл муутай харав. Эцэст нь, 

	— Комендантын газар оч гэж өгүүлээд богцтой шуудан руугаа эргэв. 

	— Нил Лаврентьевич, та ойлгож үз, тэр комендантын газар чинь надтай ярих ч үгүй. Та паспорттай, чөлөөт хүн, ажил явдлаа өөрөө шийд л гэж хэлнэ хэмээн Саша түүнийг ятгав. 

	Нил Лаврентьевич юу ч дуугарсангүй. Богц, боодолтой юм энэ тэрээ оролдоод эргэж ч харсангүй. 

	Сашагийн аюулхай руу эвгүй гөхөлзөөд явчхав. Анх удаагаа гэтэлшгүй доромжлолын айдсыг мэдэрч, ичих, жигших зэрэгцлээ. Алга нь хөлөрч, нуруу руу нь ч чийг даагаад ирэх шиг. Дэмий юмнаас болж энд үлдэх нь. Шуудан яваад өгнө, мань хүн хоцорно. Энэ нүхэнд зоогдчих нь. Тэгээд хэчнээн удахыг бүү мэд. Комендантын газар луу очих нь утгагүй төдийгүй аюултай. Сайн бол “Танд паспорт байна, хүссэн газар луугаа явж болно, ажил явдлаа өөрөө зохицуул” гэж хэлнэ. Муудвал, хэн болохыг нь тодруултал барьж саатуулна, Алферовоос, аягүй бол Красноярскаас сураглана. 

	Алферов мань хүнийг танихгүй хотод паспорт хөөцөлдөх ярвигтай ажлаас, бас бус санаандгүй тохиолдлоос гэтэлгэхийг бодсон боловч энэ аглаг тайгад, Эрхүүгээс Красноярск хүртэлх, Ангараас Сибирийн их зам хүртэлх энэ зэлүүд нутагт цөллөгөөс суллагдсан буюу нэг цөллөгийн газраас нөгөөд шилжиж байгаа хүмүүст нэвтрэх гэрчилгээ хэмээх цорын ганц бичиг баримт байдгийг бодолцсонгүй. Тийм бичиггүй л бол цөллөгийн аливаа хүн - оргодол. Гэтэл оргодлын өмнөөс хариуцлага хүлээхийг хэн ч эс хүснэ. Авч явсан хүнийг оргоход дэм үзүүлсэн гээд хамссан хэрэг тулгачихна. 

	Нил Лаврентьевичид өөрийгөө хэлсэн нь дэмий юм болох шиг байна. Хэлээгүй бол түүнийг цөллөгт байсан гэж мэдэхгүй, томилолтын ч юм уу, магадгүй ямар нэг бүрэн эрх төлөөлөгч явж байна л гэж санана биз. 

	Үгүй ээ, Нил Лаврентьевич тэгж бодохгүй, томилолтынхон, бүрэн эрхт төлөөлөгчид ингэж царай алддаггүйг энэ егзөр толгой андахгүй, ямар гээч шонхор хажууд нь эргэлдээд байгааг дор нь гадарлачихна. Чухамхүү гадарлачхаад л холхон байсан нь дээр гэж бодож байхгүй юу, муу зальтай золиг. 

	Саша ийнхүү царайчилж, арчаагүй байгаадаа ичингүйрэвч, 

	— Та намайг энд үнэхээр хаячих юм уу? Нил Лаврентьевич! гэж гоморхон өгүүлэв. 

	Хоолой нь чичирч байна. Ичих, цөхрөх, гутрах давхцан яах ч учраа олохгүй шинжтэй. Нөгөө урт удаан хүлээсэн эрх чөлөө чинь ингээд хийсээд арилах нь, гишгэх газаргүй болох нь, хамаг юм ёстой санаанд оромгүйгээр эргэх нь. 

	— За, яах вэ? Нил Лаврентьевич!

	Нил Лаврентьевич нэг богц боочхоод цэгцэрч, Саша руу харснаа хараа буруулав. Гэхдээ тэрхэн хоромд лангууны цаана сууж байгаа бүсгүй рүү хяламхийжээ. 

	Саша дохионы учрыг ойлгонгуут тийшээ очоод, паспортаа сайх бүсгүй рүү сарвайв:

	— Бүсгүй ээ, би шуудангаар Тайшет хүрч болох сон болов уу?

	Бүсгүй Сашагийн паспортыг эргүүлж тойруулж хэд харснаа буцааж өгөв. 

	— Та Нил Лаврентьевичтэй л ярьж тохир. Нил Лаврентьевич, та замын хүн авч явж чадах уу?

	— Чарганы ачаа хэтэрчхээд байна. 

	— Би явган явчихна, чарга руу чемоданаа л хаячихъя, хариугүй хөнгөхөн чемодан гэж Саша өгүүлэв. 

	— Бидэнд мэдэл байх биш, ав гэсэн бол авна, яв гэсэн бол явна гэж Нил Лаврентьевич бувтнав. 

	Залийн хүүдий! Заавал ингүүлэх ёстой юм гэнэ. Ухаан нь, энэ зорчигчийг хулгайгаар аваагүй, олны нүдэн дээр, эрх бүхий хүнийх нь зөвшөөрлөөр авч явсан болох нь. 

	Ийнхүү бүх юм шийдэгдмэгц Саша хулчгар зан гаргасандаа өөрөөсөө иччихэв. Юунаасаа айдаг байна аа? Аргаа барлаа гэхэд чемоданаа энд хаячхаад чарга дагаад алхчихна шүү дээ. Зам дээрээс арай хөөхгүй биз дээ. 

	Чемодангүй бол ёстой яг оргодол шиг болчихно гэдгийг Саша тэрхэн хоромд бодсонгүй. 

	 

	Гурван чаргаар хөсөглөн хөдлөв. Түрүүчийн чарганд нөгөө хоёр хүүхэдтэй хүүхэн суулаа. Тэр бээр Сашатай мэндлэх битгий хэл, түүний зүг харсан ч үгүй, ер нь хэн рүү ч харсангүй, хэнтэй ч юм ярьсангүй. 

	Ангарын эрэг дагасан замыг бодвол Тайшетийнх өргөн төдийгүй цас нь дагтаршсан аятайхан зам ажээ. Дор дороо амиа болгож яваа ч олуулаа учраас арай хөгжүүн гэлтэй. 

	Нил Лаврентьевичийн ачаа тийм ч их биш бололтой, мань өвгөн байсхийгээд дэлбэгчийнхээ суудалд сууна. Харин Сашаг ганц ч удаа суу гэсэнгүй. 

	Гурван жилийн өмнө Саша өвлөөр биш хавраар, энэ замаар биш, өөр замаар Ангарыг өгсөж билээ. Тэр өртөөний бүлгээс хэн хэн үлдсэн бол? Карцев нас барсан, Соловейчик тайгад алга болсон байх. Володя Квачазед шинэ ял оноохоор Красноярск руу явуулсан, Ивашкин эсвэл “ангарчлагдсан”, эсвэл махан тээрэмд орсон, үгүй бол суллагдсан ч байж магадгүй. Гэтэл 58 дугаар зүйлтэй хүнийг амар тавих биш дээ. 

	Үгүй ээ, өөрийг нь суллачхаад байна шүү дээ!

	Яагаад чухам мань хүнд ийм аз таарав? Яагаад чухам мань хүн энэ горьдлогогүй тамын тойргоос гараад ирэв?

	Алферов уу?

	Гэхдээ мань хүнийг суллах ёсгүй бол Алферов өөрөө толгой мэдэн суллаж чадах уу? Тийм хариуцлага өөртөө хүлээх үү?

	Үгүй л болов уу!

	Тэгвэл юу байх вэ? Тохиолдол. Үгүй ээ, тэдэнд, тэдний ажилд тохиолдлын юм байдаггүй. 

	Хэн нэгэн оролцов уу? Будягин? Марк? 

	Үгүй ээ, тэд нар тэгэхэд тусалж чадаагүй юм чинь одоо бол бүр чадахгүй. 

	Тэгвэл, ямар ч атугай, Алферов уу?! Мань хүн л болж таарах нь. Алферов байгаагүй бол мань Саша бусдын адил буруу замаар будаа тээх байснаас зайлахгүй. 

	Алферов өөриймсөг харьцаж байсныг энэ гурван жилийн турш Саша мэдэрсэн. Сүүний машин эвдэрсэн, тэр бол хорлон сүйтгэсэн хэрэг, ямар ч эргэлзээ байхгүй. Хамтралын даргыг олны өмнө доромжилсон, үүнийг Зөвлөлтийн засгийн ажилтны эсрэг өдүүлсэн алан хядах үйлдлийн үнэртэй хэрэг гэж болно. Зида хүртэл... Тэр хоёрын холбоог Алферов мэдэж байсан, өөрийг нь, үгүйдээн, өөр тосгонд шилжүүлэх ч юм уу, ямар нэг арга хэмжээ заавал авах ёстой байсан. Шилжүүлээгүй. 

	Алферов өөртөө л нүгэл хурааж байж. Сая бас дахиад азаа туршлаа. Юунд хөтлөгддөг юм бол? Саша нүдэнд нь дулаахан байдаг юм болов уу? Энэ тухай бодохын ч хэрэггүй! Алферов бол аливаа нялуурах сэрэл нь бөхсөн мэргэжлийн чекист. ДЯАК-ын хязгаарын газрын зөвшөөрөлгүйгээр, 58 дугаар зүйлээр шийтгүүлсэн хүнд ялын хугацаа дууссан бичиг олгох... Одоо цагт хэн ийм зүрх гаргах вэ?.. 

	Алферов өчигдөр өөрийг нь сулласан, гэтэл маргааш цөллөгт буй Панкратовын ялын хугацааг сунгасан тогтоол, эсвэл түүнийг хязгаарын газарт хүргэж ирэхийг тушаасан захирамж хүрээд ирэг. Тэгвэл Алферов яах вэ? Ямар тайлбар, яаж тавих бол?

	Түүний ийм аяг зангийн цаана юу байна вэ?

	Улс оронд болж буй хэрэг явдалтай санаа нийлэхгүй байна уу? Хэрэв тийм бол яамны системээс гарах хэрэгтэй. Алферов ном энэ тэр бичдэг философичийг ч хэлэх үү, эрдэм шинжилгээний ажилд очъё гэж лав гуйсан байх ёстой, зөвшөөрөөгүй л байх нь дээ, тэгээд энд чухамдаа цөллөгт байлгаж байгаа мэт барьж байна. Всеволод Сергеевич түүнийг “ирээдүйд бидний өрөөсөн болчих вий гэж зовох юм” хэмээсэн нь ортой л болов уу. 

	“Ирээдүйн бидний өрөөсөн” учраас ийм аяг зан гаргаж байгаа юм биш үү? Гарах газаргүйгээ ойлгоод сүүлчийнхээ хэд хоногийг хүн шиг өнгөрөөх гэж байх нь. Сашагийн тухай тушаал хожигдож, саатаж байгааг тохиолдлын чанартай зүйл гэж Алферов ойлгож байсан учраас Сашаг яаруулж, үгүйдээн эхний зургаан сар ч болох нь ээ сэргийлэхтэй харгалдуулахгүйн учир шууд Кежмагаас паспорт шийтгүүлэн олгуулж дээ. Бас аж төрөхөд ер нь амаргүй байх болно гэдгийг Сашад ойлгуулж өгсөн. 

	Амьдрал амаргүй болох нь гэдгийг Саша бүр энүүхэн Дворец тосгонд л мэдэрч эхлэлээ. Улаач яагаад түүнийг цөллөгийн хүн гээд мэдчихэв? Нүүрэн дээр нь нэг юм бичээтэй байх нь ээ дээ. Хүн харахад мань эр дэндүү болгоомжтой, дэндүү хүнийрхүү байгаа юм болов уу. 

	Саша Тайшетын замаар хөсгийн араас алхлах зуур ийнхүү бодолхийлж явав. Эхний чарга дээр нөгөө дуугардаггүй хүүхэн яваа. Улаач нь гэж бас нэг дуу шуугүй өвгөн. Хоёр дахь чарга дүүрэн ачаатай, түүнийг авч яваа хоёр эр нэг бол чаргандаа сууж, нэг бол араас нь зэрэгцэн алхана. Нил Лаврентьевич хоёр дахь өдрөөсөө морио тэдний чарганы араас холбочхоод, өөрөө тэр хоёртой энэ тэрийг ярилцан явах болов. 

	Түрүүчийн чарганы чимээгүй хүүхэн Кежмийн районы намын хорооны даргын авгай гэдгийг Саша тэдний ярианаас олж мэдэв. Нөхрийг нь Красноярскт шууд хурал дээрээс баривчлаад явчихсан юм байж. Тэгээд л эхнэр нь хоёр хүүхдээ дагуулж Красноярск ч юм уу, Москва ч юм уу орж нөхрийнхөө талаар хөөцөлдөх, эсвэл өөрөө шоронд орчихгүйн тулд, хүүхдүүдээ алдчихгүйн тулд Оросын аль нэг зүг рүү, төрөл саднаа бараадан нуугдаж хоргодохоор ийнхүү явж байгаа аж. Бас Сашагийн ойлгосноор бол, зөвхөн тэр даргаар зогсоогүй бусад олон районы олон дарга, олон ажилтан нарыг барьсан гэнэ. Москвагаас нэг том дарга ирж, Красноярскт хязгаарынхныг хуралдуулаад, тэр хурал дээрээ “нөгөө дайснуудыг” шууд нэр цохон нэрлэжээ. Тэгээд “нөгөө дайснуудыг” хурал дээрээс шууд бариад Красноярскийн шоронд хийчихсэн юм санж. 

	Харчууд хорссон, харууссан эсвэл тавласан, өрөвдсөн шинжгүй ярьцгааж явна. Тэгэх л хэрэгтэй байх нь, нөхөр Сталин тэгж л тушаасан байх нь, “эдүгээ цагт” орчлон ийм л байгаа юм чинь, үүнд нууц юм байхгүй, сонин ч юм байхгүй, ёстой үсгүй хусаж байгаа юм чинь гэсэн царайтай. Сонин хэвлэл ч дайсны тухай л бичиж байна, хаашаа ч харсан эргэн тойрон дайснууд, хорлон сүйтгэгчид, баруун солгойгүй тагнуулдаж оросын ард түмнийг хоосруулж байна, хөдөө тосгоныг бол аль хэдийн хувхайруулж гүйцсэн билээ... 

	 

	Тэд нар бараг долоо хоног явжээ. Сашагийн тэр жилийн Ангар өгссөн замыг бодвол энэ замд гацаа суурин элбэг, өдөр үдлэх, шөнө хоноглох тосгон мундсангүй. Өглөө, өдөр хоол ундаа тэгтлээ яарч сандрахгүй идэж ууж жаал сууцгаана. Гэхдээ баригдсан хоригдсон, цөлөгдсөн туугдсан амьтдын тухай мэдэж байвч юу ч эс ярина. Тайшет руу ойртох тусам хоригдол элбэгшиж, Сашагийн чихэнд өртсөнөөр бол Тайшетэд хорих анги олон, ой тайгаар бүгсэн оргодол босуул элбэг гэх бөгөөд замын аюул нэмэгдэн, явуулын улсын санаа сэтгэл тав алдах янзтай. 

	Тайшетэд бараг тулж очоод нэг тосгонд сүүлчийн шөнөө хоноглов. Тайшетэд гэртэй зарим нь тэр чигээрээ яваад өгчээ. Анх гарсан гурваас гадна замд нийлсэн хэдэн чарганыхан тэр тосгонд хоножээ. Саша тэр тосгоны нэрийг ч мэдэж авч чадаагүй. Хүмүүсийн ярианаас Тайшетэд хүн амьтан чихээстэй байгаа гэдгийг л дуулжээ. 

	Тосгоноос өглөө эртлэн хөдөлцгөөв. Тайшет хүртэл 12-хон километр учраас чарганууд хөсөглөнө гэлгүй дор бүрдээ биеэ даагаад явцгаажээ. 

	Тайшетын наахан, гол замаас ой руу бас нэг зам салаалсан уулзвар дээр винтов буутай, ташууртай хоёр морьтон чарганы түрүүчийг зогсоолоо. 

	— Юу болчихоо вэ, очоод мэдээдэх гэж Нил Лаврентьевич хэлэв. 

	Их, бага чарганууд зам дагаад цувраад зогсчхож. Саша тэдгээрийг зайчлан зарим газар замаас гарч цас туучуулан урагшлав. Яагаад зам хаачхав? Хэн нэгнийг хайж байгаа юм болов уу? Бичиг баримт шалгаж байна уу?

	Саша эхний чарга хүрч байж учрыг ойлгов. Тайшетаас хоригдлын цуваа наашилж явна. Гурав, гурваар эгнэсэн чимээгүй урт хар цуваа. Хоёр талаар нь буутай, нохой хөтөлсөн харгалзагчид. 

	Цуваа уулзварт ирээд зогслоо. Хоригдлууд одоо тов тодхон харагдаж байна. Хөвөнтэй цамц, уранхай пальто, эсвэл бүр ноорхой навтас хэдэрч, ганц нэгхэн хоригдол эсгий гуталтай, ихэнх нь савхин гуталтай, зарим нь бүр шидэмсээр боосон уранхай шаахайтай, сахал үсэндээ баригдаж, өлөн нүдэлсэн, ядарч зүдэрсэн амьтад. Саша энэ яваа насандаа ийм юм үзээгүй, үзэх нь битгий хэл төсөөлж ч яваагүй билээ. 

	Харгалзагчид цувааны хажуугаар хашхиран гүйлдэнэ:

	— Дотогшоо! Икээ нь!.. Икээ нь!.. Икээ нь!.. Гар гараасаа барьцгаа! Икээ нь!.. Икээ нь!.. Икээ нь!.. 

	Цуваа овоо эмхэрч, жигдэрч, нягтраад ирлээ. 

	Ноход сөөнгө дуугаар боорлон хуцна. Харгалзагчид бууныхаа бөгсөөр хоригдлуудыг түншинэ. Ой руу орсон зам саяны ирснээс нарийхан учраас тэднийг шахаж нягтруулж байгаа юм байна. 

	Команд цуурайтаж цуваа ой руу хөдлөлөө. 

	Сашагийн тоолсноор тавин хоёр эгнээ явж байна. Зуун тавин зургаан хүн гэсэн үг. 

	Цуваа өнгөрмөгц морьтнууд араас нь хөдлөв. 

	Зам чөлөөлөгдөж чарга хөсөг ч явж эхлэв. Саша Нил Лаврентьевичийн чаргыг уулзварт ирэн иртэл хоригдлуудын араас харж зогслоо.

	Сталин 1937 оны нэгдүгээр сарын 8-нд германы зохиолч Лион Фейхтвангерийг Кремльд хүлээн авч уулзав. 

	Ромен Роллан, Бернард Шоу энэ тэрийг бодвол юу шалих вэ. Гэхдээ өрнөдөд их нэртэй гэж мэргэжилтнүүд нотлон зүтгээд байгаа. Нацизмын дайсан. Францад цагаачлан суудаг хүн. 

	Зарим роман нь манайд хэвлэгдсэн. Мань хүн “Еврей Зюсийг” уншиж амжсан, “Оппенгеймийн гэр бүл”-ийг гүйлгэж харсан, “Бэйсийн задарсан охин”-ыг жаахан эргүүлсэн. Шуурхай бичдэг эр. Гол сэдэв нь еврей, тэр учраас Гитлерийг үзэн ядна, Зөвлөлт Холбоот Улсыг нацист Германыг сөрөх гол хүч гэж үзэж талархан хандана. Тэгэхээр Пятаков-Радекийг шүүн таслах ажиллагааг зөв тайлбарлаж чадна, тэгэх ч ёстой. Энэ зорилгоор л хэрэгтэй хүн. Дэлхийн олон нийтийн санаа бодлыг бужигнуулах хэрэгтэй. Тэр өрнөдийнхөн ил шүүн таслах ажиллагааг хүсээд байсан, түүнийгээ авсан. Зиновьев, Каменевын хэргийг ил шүүсэн. Бас л итгээгүй. Тэгвэл одоогийн шүүх хурал дээр тэдний хүн орог л дээ. Тэгээд хараг, сонсог, гэрчлэг. 

	Сталин Фейхтвангерын тухай лавлагааг дахин уншив. Нас тавин хоёр. Мюнхенд хөрөнгөтөн еврейн гэр бүлд төрсөн, их сургууль төгссөн, дэлхийн дайнд оролцсон. Хөрөнгөтний сэхээтэн. Бүтээлийнх нь урт жагсаалтыг хавсаргажээ. Хэрвээ шүүн таслах ажиллагаа дээр очвол, хэрвээ зөв таниулж бичвэл бүх номыг нь хэвлэх юм шүү. Шагналыг нь ч сайн өгнө. Мөнгөнөөс хэн ч татгалзахгүй. Ялангуяа хөрөнгөтний сэхээтнүүд. 

	Пятаков-Радекийг шүүн таслах ажиллагаа саадгүй өнгөрөх ёстой. Үзүүлэх ажиллагааны амжилт юунаас хамаарах вэ? Юуны өмнө зөв сонголтоос. Шүүх хурлаар зөвхөн мөрдөн байцаалтын протоколд гарын үсэг зурсан хүнийг л шүүнэ. Яагаад гарын үсэг зурсан нь огт падгүй. Биеэр зүдэрсэн, сэтгэлээр унасан, төрөл төрөгсдийнхөө өмнөөс айсан, амьд үлдэх хүсэлдээ автсан, яллагдаж байгаа ч намд үнэнчээ харуулахыг оролдсон энэ тэрийн аль нь ч падгүй. Ард түмэн хэргээ хүлээснийг нь л үнэмшинэ. Амжилтын өөр бас нэг нөхцөл: өнгөрсөн үеийн улс төрийн алдаа, ялангуяа тэр алдаагаа олон түмний өмнө гэмшиж байсан бол бүр сайн. 

	Яллагдагсад тэднээс шаардсан бүх юманд хэдийн гарын үсэг зурчихсан, МАНЬ ХҮН ч шүүх хурлыг нэгдүгээр сарын 23-нд эхэл гээд тушаачихсан байгаа. ТЭР БЭЭР мөрдөн байцаалтын бүх протоколыг биечлэн хянаж, шаардлагатай засвар, нэмэлтийг өөрийн гараар хийж, улс төрийн үнэлгээг илүү тодорхой болгон, түүнийгээ үндэслэн шүүгдэгч нэг бүрд дүгнэлт өгсөн. Мөрдөн байцаагчид эрх зүйн мэдлэгээ харуулах гэсэндээ хуурамч зүйлийг булах гэж элдэвлээд байгаа. Шулуухан нь дээр! Мань хүн Вышинскийд яг тэгж хэлсэн: “Олон юм яриулах хэрэггүй... Дор дор нь зогсоож бай. Олон юм чалчуулж болохгүй”. 

	Сокольников шууд бууж өгсөн. Эхний байцаалт дээр бултаж булзааруулах гэж оролдсон. Гэвч МАНЬ ХҮН байцаалтын протокол дээр өөрийнхөө гараар “Сокольников английн тагнуулын албаны мэдээлэгч байсан” гэж бичсэн. Сокольниковт түүнийг үзүүлмэгц ямар зан аягтай байх ёстойгоо шууд ухаарсан, МАНЬ ХҮН уучлахгүй, тоглоом хийх бодолгүй юм байна гэдгийг шууд ойлгосон. Ухаантай хүн. Эсэргүүцээд ашиггүй гэдэгт итгэсэн, ТҮҮНИЙ цохолтоос зөв дүгнэлт хийсэн, Зиновьев-Каменевыг шүүсэн хурлаас зөв дүгнэлт хийсэн, тэртэй тэргүй амьдрал нь дууссаныг ойлгосон. Эсвэл мөрдөн байцаалт гэж юу байдгийг мэдсэн учраас айсан юм болов уу? Эсвэл залуу авгайнхаа хувь заяаг бодсон юм уу? Серебряковоос салгаж суучхаад одоо бэлэвсрүүлж хаях нь байна шүү дээ. Хэргээ хүлээсний жинхэнэ шалтгаан пад байхгүй. Мөрдлөгийн ажилд тус хүргэсэн гэдэг нь л чухал. Яг нарийндаа бол Сокольников энэ шүүн таслах ажиллагааны маш том бурхи. Пятаков, Радек хоёр илүү цуутай, харин ажилтны хувьд Сокольников хамаагүй дорвитой. Брестийн эвийн гэрээнд чухамхүү мань хүн гарын үсэг зурсан. Ийм ажлыг түүнд л даалгасан. Бусад яллагдагсдын дунд нэр хүндтэй. Нэр баастахгүй. Бухаринтай нүүрэлдэхийг хүртэл зөвшөөрсөн. ТЭР БЭЭР энэ хэрэгт оролцохыг хүсээгүй, Бухарин одоохондоо ӨӨРТ нь найдаж байг. Кагановичид үүрэг болгосон. Тэгээд багын найз нар Кагановичийн өрөөнд уулзацгаасан. Сокольников ёстой далдирах ч үгүй, хамаг юмыг Бухарин руу чихээд байсан гэж байгаа, цаад муу нь “Гриша, Гриша, чи юу ярьж байна аа, Гриша?” гэж дүлгэнэхээс цааш гараагүй. Инээдмийн жүжиг!

	Пятаков дөнгөж гучин гуравхан өдөр тэссэн. Ер нь ч МАНЬ ХҮН Пятаковийн тухайд эргэлзэж байгаагүй. Бүр баригдахаасаа өмнө, алах ял заагдсан бүх хүнийг, түүний дотор хуучин авгайгаа өөрөө биечлэн буудаж алах зөвшөөрөл гуйж, энэ мэдэгдлээ хэвлэлд нийтлэхийг хүсэлт болгож байсан. Лениний нөгөө жолоодогч болно гэж гэрээслээд байсан хүн чинь одоо барлаг алуурчны албан тушаал царайчилж явах ч гэж. Тэгэхээр дотуураа хоосорч, яахаас ч буцахгүй, нэгмөсөн дүүрчихсэн хүн болсон нь тэр. Алуурчин, гүйцэтгэгч болъё гэж гуйж байгаа чинь цаашдаа эрх мэдэл горилохгүй гэсэн үг. Амьд явахыг л хүсэж байгаа юм чинь яахаас ч буцахгүй, эцсээ хүртэл яахаас ч буцахгүй. 

	Серго Оржоникизе Пятаковын мэдүүлэгт үнэмшээгүй.”Яана гэнэ ээ? Миний туслахууд, мэргэжилтнүүд, үйлдвэрийн дарга нар гээд миний өсгөж бойжуулсан хүмүүс хорлон сүйтгэгч, тагнуул болж байна уу? Тэр ёсонд хазгай! Би итгэхгүй! Нүүрэлдүүлэхийг шаардаж байна!” — “Өө, итгэхгүй байна уу?! Нүүрэлдүүлэхийг шаардаж байна уу?! Тэг л дээ! Бас Бухариныг дууд, цуг сонсог”. Пятаковыг авчирч. Зангиатай, хар костюмтай, зөвшөөрөл ч авахгүй тамхи татаад хэзээний өөртөө эрэмшсэн байдлаараа дажгүй харагдаж байж.”Тийм, би Троцкийтэй уулзаж байсан, би троцкийчуудын нэг”. Серго нүд нь орой дээрээ гарч, золтой л бөглөрчихсөнгүй: “Ардын комиссариатад чиний хүн олон бий юү?” Тэгтэл Пятаков “Миний хүмүүс чинийхээс олон” гэж хариулж. ТҮҮНД тал тохой татаж байгаа нь тэр. Серго ТЭР хоёрын харьцааг ойлгож. Хүнд аж үйлдвэрийг малын эмч Серго биш, чухамдаа Пятаков удирдаж байгаа. Тэгээд МАНЬ ХҮН түүнд гайгүй явж ирсэн. Ноднин Пятаковын хөл муу хэвтэж байхад МАНЬ ХҮН эмнэлэг рүү нь эргэж очсон. Одоо юу шаардсанд нь гарын үсэг зурчихвал амь насыг нь өршөөнө гэж Пятаков тооцоолж байгаа. Гэвч Лениний гэрээслэлд нэр нь дурдагдсан хэнийг ч болов устгах ёстой. Пятаков одоохондоо найдазнаж байг. Хэргээ лавшруулаад хүлээгээд л байг. Алан хядах, тагнах, хорлон сүйтгэх үйл ажиллагаагаа хүлээсэн. Косиор, Постышев, Эйхе нарыг алахаар бэлтгэж байсан гэж Пятаковын мэдүүлэгт нэмж бичихийг өчигдөр ТЭР БЭЭР Ежовт тушаасан. Наймдугаар сард Бухарин Рыков хоёрыг баривчлах асуудлыг Улс төрийн Товчоогоор хэлэлцэхэд тэр гурав эсрэг санал өгсөн юм. Яагаад эсрэг санал өгөв? Өөрсдийнх нь ээлж ирнэ гэж айгаад, өөрсдийгөө аварч байгаа царай нь тэр. Одоогийн шүүх хурал дээр тэдний нэрийг хамсаатан гэдгээр бус золиосонд товлогдсон хүмүүс гэдгээр дурдана. Тэгэхээр тэд нарын санаа амарч, шүүх хурлын дараа Бухарин Рыков нарыг баривчлах саналыг дэмжиж таарна. Тэгж байтал өөрсдийнх нь ээлж ирнэ. Чубарь, Рузутак, Петровский гурав бас тэр хоёрыг баривчлахаас татгалзсан. Хөгшин толгой Петровскийд гар хүрэх хэрэггүй, хоёр хүүг нь буудаж алаад өөрийг нь аж ахуйн шалихгүй ажилд явуулчихад л бол оо.”Лениний ахмад гвардийн төлөөлөгч” маягаар, бас Төрийн думийн хуучин депутат гэдгээрээ үлдэг. Пятаков зургуулыг нь нэрлэчих юм бол албадлага гэдгийг сэжиглэчихнэ. Харин гурвыг нь тастаад нэрлэвэл итгэл үнэмшилтэй болно. Цохиж гэмээ нь гарцаагүй цохих хэрэгтэй.”Бристоль” зочид буудал дээр гаргасан алдааг давтаж болохгүй. Энэ алдааг засах хэрэгтэй. Пятаков түүнийг засна. Троцкийтэй хилийн чанадад уулзаж байсан хүн юм чинь сайн ярьж өгөг, олон хэлтэй, боловсрол, мэдлэгтэй хүн юм чинь гарцаагүй үнэмшилтэй хувилбарыг бодож олог. 

	Радек... Шүүх ажиллагааны гол хүн гарцаагүй мөн. Өрнөдөд хамгийн их нэртэй нь. Фейхтвангер түүнийг чих тавин чагнах нь лав. Түүнийг шүүх хурал дээр байна гэж мэдвэл Радек ёстой хэний ч хэлж чадахгүй юмыг хэлнэ. 

	Радек, мэдээж, зальт гайхал, гэхдээ үхтлээ айчихсан байна билээ. ТҮҮНИЙГ алхам тутамдаа шагшин магтаж, байдгаараа чармайж байгаа, Троцкийгээс захиатай ирсэн Блюмкинийг элдвийг бодож хойш таталгүй илчилж, Троцкийг зогсоо чөлөөгүй муулж ирсэн. Бас, хамгийн гол нь, ТҮҮНИЙ даалгаврыг биелүүлсэн. Ярвигтай даалгаврыг. 

	Сталин ширээн дээрх хавтаснуудаа ухаж байгаад Радекийн германчуудтай хэлэлцээ хийсэн тухай илтгэлийг гаргаж ирэв. 1933 оны аравдугаар сарын 20, 24-нд Германы элчин сайдын яамны зөвлөх фон Твардовскийтэй, 1934 оны наймдугаар сарын 24-нд профессор Оберлендер, хэвлэлийн атташе Бауман хоёртой тус тус хэлэлцээ хийсэн тухай илтгэл. Энэ бол ТҮҮНИЙ даалгавраар хийсэн тандалт. Илтгэл Радекийн гарын үсэгтэй. Гэхдээ ТҮҮНД зориулагдсан гэх хаяг байхгүй. Тийм учраас германыхантай уулзаж ярилцаж байснаа шүүх хурал дээр яриг, Троцкийн даалгавраар тэгсэн гэдгээ хэлэг, тэгээд Троцкийн төдийгүй өөрийнхөө урван тэрсэлсэн үйл ажиллагааг нотлог. Зөрөөд байвал энэ баримтыг нь гаргаад ирнэ. Троцкийн даалгавраар биш, ТҮҮНИЙ даалгавраар хийсэн гэж зүтгэвэл хэн ч итгэхгүй, харин ч бузар гүтгэлэг гэж үзнэ, тэгж зүтгэж гэмээ нь Радекийн толгой ёстой тэсэхгүй. Хэлэх хэрэгтэй юмыг хэлбэл хар толгойгоо авч үлдэнэ. Тийм ам түүнд өгсөн. Юу хэлэх хэрэгтэйг мань хүн мэднэ. Гарамгай жүжигчин юм чинь. Ямар ч Фейхтвангер үнэмшихээр жүжиглэж чадна. Берлиний тухайд гэвэл тэнд ажилладаг Канделаки одоо яриа хэлэлцээг үргэлжлүүлж байгаа. Радек дээгүүр зиндааны дипломатуудтай уулзаж байсан бол Канделаки рейхийн гол удирдагчид болох Геринг, Шахт энэ тэртэй уулзаж байгаа. Ийм түвшинд Радек хэлэлцээ явуулах боломжгүй байсан. Түүнийг Герман руу явуулалтай нь биш. Нэг удаа явуулсан чинь танигдахгүй хүн болох гэж алдарт хуузаа хусчихсан, хуузгүй буцаж ирээд Москвагаар нэг шуугиулсан. Арьсны эмгэг, нууц амрагийн шахалт гэхчлэн албан бус цуу тараасан боловч мань годил өөрөө Польш руу явж ирсэн гээд ам алдчихсан. Гэхдээ олон хүн гадарласан. Тагнуул туршуулын мэдээнээс үзвэл ер нь их бурдаг этгээд, нацистуудын зохион байгуулах авьяас, тэр хөдөлгөөний сүр хүч, германы ард түмний урам зоригийг шагшин магтдаг гэж байгаа. Хэрээ мэдэхгүй лүд. Юмны учир бол шагшин магтахдаа биш, бодитой улс төрийн бодлогодоо шүү дээ. Харь орон гагцхүү найдвартай бөгөөд үнэнч холбоотон мөн бол таалагдаж болно. Герман одоохондоо холбоотон биш. Литвиновыг германыханд муу хэлсэн. Хэн түүнийг тэг гээ вэ? Литвинов, мэдээж, энэ яриа хэлэлцээний тухай мэдэхгүй, мэдэх ч ёсгүй, мэдэхгүй чигээрээ үлдэнэ. Гэхдээ өөрийгөө товойлгоод байх хэрэггүй, өөрийгөө ЗХУ-ын гадаад бодлогын удирдагч юм шиг дүрслэх шаардлагагүй. Ердөө л даалгавар биелүүлж яваа хүн. Дипломатч биш. Канделаки хавьгүй дээр. Дахиад Радекийн хэрэг байхгүй. Германчууд ТҮҮНИЙГ ойлгоно, Радек хэдийн ойлгосон. Мөрдлөгийнхнийг хоёр сар арван найм хоног эсэргүүцэж байснаа амь насыг нь амлангуут сая нэг юм ойлгож, арван хоёрдугаар сарын 4-нөөс хэрэгтэй мэдүүлэг өгч эхэлсэн. 

	Хамгийн зөрүүд Муралов, Серебряков хоёр хэрэгтэй мэдүүлгийг бас яг тэр өдрөөс өгч эхэлсэн. 

	Муралов хамгийн удаан тэссэн. Долоон сар хагас. 

	Чанга бэлтрэг, “иргэний дайны баатар”, Троцкийн үнэнч хамсаатан. 

	Серебряков бас бараг дөрвөн сар зөрүүдэлсэн, бас л зөрүүд гайхал. Ленин түүнийг “суут ажилчин” гэдэг байсан. Владимир Ильич ажилчин, тариачинд тийм магтаал хэлэх дуртай л даа.”Тогооч хүүхэн болгон улсыг удирдаж чадах ёстой”. Мөн гоё хэлж байгаа юм шүү. Гэтэл ямар тогооч улсыг удирдаж чадах юм бэ? Гал тогоогоо болгож байвал их юм. Гэхдээ тун сонсголонтой. Бас улс төрийн хувьд ч ашигтай. Тэргүүлэгчдийн суудалд хэдэн эмэгтэй суулгачихлаа гэхэд бүх хүүхэн өөрсдийгөө тэнд суугаад улсыг удирдаж байна гэж санана. Дээд Зөвлөлд ч гэсэн саальчид, нэхмэлчдийг аль болохоор олныг оруулах хэрэгтэй.”Суут ажилчин” Серебряков! Шашны сургуулийн хоёрдугаар ангийн боловсролтой, слесарь бил үү, токарьчин бил үү, гэтэл хар даа, 

	— Суу билигтэн, ТХ-нд оруул! МАНЬ ХҮН Серебряковтой Өмнөд фронтод хамт ажиллаж байсан, гүйлгээ ухаантай, авхаалжтай, боломжийн эр, гэхдээ улс төрч биш, богино жолоотой учраас Троцкийтэй нийлсэн. МАНЬ ХҮН Серебряковт итгэл өгсөн, гэтэл Серебряков Троцкийтэй нийлсэн. Троцкийг мандаж явахад нийлснийг яах вэ гэж саная, ямар нэг юм горьдоо биз. Гэтэл сөрөг хүчнийг ялагдсан хойно? МАНЬ ХҮН түүнд шавраас гарах боломж олгосон шүү дээ. Бүр хорин таван онд, намын XIY их хурал дээр МАНЬ ХҮН түүнд “Зиновьевын сөрөг хүчнийхнийг ниргэхэд танай жигүүр бидэнд тусал” гэж хэлсэн. Хуучин дайчин нөхрөө хэмээн итгэмжлэн хэлсэн. Тэгээд хариуд нь юу сонслоо? “Бидэнд жигүүр байхгүй, бүх жигүүрийг татан буулгасныг чи мэднэ шүү дээ”. Мугуйд хариу, хуурамч хариу. Тэглээ ч гэсэн МАНЬ ХҮН хүлээцтэй хандсан: “Леонид, би чамтай чухал юм ярих гэж дуудсан юм. Чи өвгөнд миний саналыг дамжуулаарай”. Троцкий тэгэхэд 46-тай байсан ч түүнийг өвгөн гэцгээдэг байсан. МАНЬ ХҮН бас түүнийг өвгөн хэмээн тал засаж, Зиновьев, Каменев хоёртой нийлчих вий гэсэндээ тэр хоёрын эсрэг холбоо байгуулахыг Троцкийд санал болгосон нь тэр. Троцкий, мэдээж, ТҮҮНИЙ далд санааг мэдчихсэн, юун төлөө Троцкий билээ дээ. Хариу ч өгөөгүй, XIY их хурлын турш юу ч дуугараагүй, Тэргүүлэгчдийн байранд годил шиг суугаад байсан, тэгснээ хойтон жил нь Зиновьев, Каменев хоёртой холбоотон болчихсон. За, Троцкий ч ойлгомжтой, түүнд өөр зам байгаагүй юм чинь. Харин Серебряков?! Нэгэнт хожигдсон тоглоомд орох хэрэг түүнд юу байв? Нөгөө “суут ажилчин” гэсэн чинь тэр! Үзүүлсэн итгэлийг, ТҮҮНИЙ итгэлийг ойшоож чадаагүй. Одоо зовлонгоо эдэлж байна. Николийн толгод дахь зуслангийн хөрш прокурор Вышинский нь түүний зуслангийн байрыг аль хэзээний авчихсаныг мэдэхгүй байгаа даа. Серебряковыг баривчлах зөвшөөрөлд нэг гараараа гарын үсэг зурж байхдаа нөгөө гараараа ардын дайсан Серебряковын зуслангийн байрыг өөрт нь шилжүүлэхийг хүссэн өргөдөлд гарын үсэг зурсан. Хүсэлтийг нь ёсоор болгосон. 

	Сталин Радекийн илтгэлийг хажуу тийш нь тавьж, цаасан дотроосоо Ежовын мэдээллийг гаргав. Бүх юмыг тодорхой бичжээ. Серебряковын зуслангийн том сайхан байрыг Вышинскийд өгч, түүний өгөршсөн муу байрыг Бородинд шилжүүлжээ. Бородин үнэнд нь Вышинскийд 38 990 рубль төлсөн байна. Гэтэл Вышинский энэ мөнгийг хоршоололд тушаахын оронд өөрийнхөө халаасанд хийчхээд, авсан байрныхаа үнэнд ерөөсөө юу ч төлөлгүй, тэр байраа прокурорын газраар дамжуулан үнэ төлбөргүй өөрийнхөө нэр дээр болгочихжээ. Залийн хөрөнгө, луйварчин, нохойн гөлөг. Эрүүгийн хэрэгтэн. Гэхдээ намбатай. Орчлонд мөн янзын хослол байх юм даа. Европ маягийн хүн. Фейхтвангер болон гадаадын бусад бааснуудад аятайхан сэтгэгдэл төрүүлдгийг нь яана. 

	Улс төрийн шударга зүтгэлтэн гэж байхгүй, байх ч ёсгүй.”Шударга зан” гэдэг бол тээр тэндээс, хүн төрөлхтний нийтлэг эрхэм зүйл гэгчээс гаралтай эд. Гэтэл тэр нь жинхэнэ улс төрчид, тэгэх тусмаа жолоодогчид хэзээ ч таарахгүй. Жолоодогч бол хэрэглэж болох аливаа хүнийг ашиглана, гагцхүү тэгж байж түүхэн үүргээ биелүүлнэ. Жолоодогч хүнийг үнэлэхдээ ТҮҮНИЙ хүсэл зоригийг биелүүлэхэд бэлэн эсэх, чадах эсэх гэсэн ганцхан жишгийг удирдлага болгоно. Гэхдээ хамсаархах, солигдошгүй мэт авирлах санаархал байх ёсгүй. Гүйцэтгэгч хүн бусад бүх юман дээр хуурамч, худалч, зан суртахуунаар дорой байж болно. Тэгээд тэр этгээд хэчнээн хуурамч, худалч, зан суртахуун дорой байна түүнээс ангижрахад төдий чинээ хялбар.

	Поскребышев орж ирээд араасаа хаалга хаав. 

	— Таль ирлээ, Германы зохиолч Фейхтвангертай. 

	— Шууд оруулаарай гэж би танд тушаасан шүү дээ. 

	Поскребышевын царай хувьсхийгээд явчхав. Гэвч Сталиныг тийм шийдвэр өгөөгүй гэж хэлж эс зүрхлэв. 

	— Орцгоог. 

	Поскребышев хаалга нээж, Фейхтвангер, хэвлэлийн хэлтсийн эрхлэгч Таль хоёрыг оруулав. 

	Сталин Фейхтвангерийг тосон очиж гар барингаа түүнийг товчхон сонжин хараад, сурсан зангаараа суудал руу дохиж, ширээгээ тойрон нөгөө талд нь очиж суугаад, нүд рүү нь дахин нэг тогтож харснаа зовхио буулгав. Бүх юм ёсорхуу, илүү дутуу юмгүй, бараг хүйтэн цэвдэг гэлтэй. Инээмсэглэх, малилзах мөч болоогүй, ярианы явцад аяндаа тийм цаг ирнэ. Болгоомжлон цэрвүүлж, айлган сүрдүүлээд дараа нь эвийлж энхрийлнэ, энэ бол шалгарсан арга, ёстой лут үйлчилгээтэй. 

	Яах аргагүй еврей царай, хүрээгүй нүдний шил, дунд зэргийн нуруу, жавхалзсан байдал, халиун алаг халимаг, яльгүй дорвогор доод уруул. 

	Зорилт юу билээ? Энэ хүний аяыг олж өөрийн хүн болгоод, Холбооны ордон руу, шүүн таслах ажиллагаа руу явуулах. Тийшээ очвол сайнаар л бичиж таарна. Муугаар бичих юм бол ТҮҮНИЙ, өөрөөр хэлбэл, Гитлерийн гол өрсөлдөгчийн нэрийг гутаана гэсэн үг. Фейхтвангер ийм юм хийнэ гэсэн ном байхгүй. Зайлсхийхгүй л бол чухал, биечлэн гэрчлэх нь л чухал. 

	Яриа эхлэхийг урьж Сталин Таль руу дохив. 

	— Ноён Сталин таныг сонсъё гэж байна хэмээн Таль германаар хэлээд солгой гарынхаа эрхий, долоовор хоёроор шодон сахлаа шувтрав. Ийм сахлыг юу гэдэг сэн билээ дээ? Мартчихаж. 

	Фейхтвангер Таль руу эргэсхийн ярьж эхлэв. Үгээ зөөн барин, магадгүй зарим үгийг давтсан байх, нэлээд дорвилог байрын урт юм хэлэв. 

	Таль товчхон орчуулав:

	— Ноён Фейхтвангер таныг социалист нийгэм дэх зохиолчийн үүргийг хэрхэн төсөөлж байна вэ? гэж асууж байна. 

	Тэгээд сахлаа дахиад оролдов. 

	Ээ, чөтгөр чамайг, энэ сахлыг чинь юу гэдэг сэн билээ дээ?! Ер нь харьцангуй залуу хүнд сахлын хэрэг юу байна? Сахал бол эр хүний чимэг, эр зоригийн шинж, гэтэл сахал... Хэн хүнгүй сахлаа хусчхаад байхад энэ нөхөр салдаггүй. Бухарин, Рыков, Каменев энэ тэр бас сахалтай байсан, Ленинийг дуурайж байгаа царай нь тэр, бас Троцкийг. Бас Калинин бий, за тэр ч яах вэ, хөдвөр эр болж байгаа ухаантай юм. Харин Каганович ухаантай толгой, бахлаа хусаад сахлаа үлдээсэн. МАНЬ ХҮН нэг удаа түүний сахал руу харсан, Каганович ойлгосон учраас дор нь хусчихсан байсан. 

	— Аль ч нийгэмд зохиолчдын үүрэг асар их хэмээн Сталин намуун дуугаар тогтуухан хэлэв. — Бид энэ үүргийг хүлээн зөвшөөрдөг, ач холбогдлыг нь ойлгодог. Зохиолч хэний талд байна вэ, харгис хүчинд зүтгэж байна уу, эсвэл дэвшилт хүчинд зүтгэж байна уу гэдэгт асуудлын гол нь байгаа юм. 

	Фейхтвангер түүнийг залган авч германаар ярихад, Сталин Гоголийн нэрийг сонсоод юун тухай ярьж буйг нь шууд ойлгов. 

	— За, тэгвэл, жишээ нь, Гоголь байна. Мөн чанараараа тэр харгис зохиолч байсан, гэтэл Зөвлөлт Холбоот Улсад түүний зохиолыг ихээхэн хэвлэж, их унших юм гэж Таль орчуулав. Таль зөвхөн Фейхтвангерт орчуулах буюу хэлснийг нь орчуулахдаа сахлаа оролдож байгааг Сталин сая анзаарав. ТҮҮН рүү хандахдаа оролдохгүй байна. Үгүй, ингэхэд, юу гэдэг билээ дээ, чөтгөр алгадмарыг чинь?

	— Зохиолчийн үзэл бодол нэг хэрэг, түүний нийгэмд гүйцэтгэх бодит үүрэг өөр хэрэг. Зохиолчид сайн философич байх нь тун ховор гэж Сталин хэлэв. 

	— Толстой гэж Фейхтвангер өгүүлэв. 

	Сталин дуугарсангүй. ТҮҮНИЙ үгийг тастаж болохгүйг энэ герман мэдэж авбал таарна. 

	— Зохиолчид сайн философич байх нь тун ховор гэж Сталин давтан хэлэв. 

	— Философичид сайн зохиолч байх нь ховор байдгийн нэгэн адил. Бидний хувьд Гоголийн хувийн үзэл бодол нь чухал биш, харин түүний зохиол бүтээлийн бодит үүрэг л чухал. Хаант Оросын хамжлагат ёсыг хайр найргүй шүүмжилж, буруушаасан байсан нь Гоголийн бодит үүрэг. Тийм шүүмжлэл бол дэвшилт шүүмжлэл. Бид энэ байгууллыг, энэ ёсыг халж, шинийг босгосон шүү дээ. Тэгэхээр манай хүмүүс, ялангуяа залуучууд, бид яагаад энэ нийгмийг устгасныг мэдэх ёстой. 

	Нөгөө хараал идсэн сахлын нэрийг “эспаньолка” гэдгийг мань хүн гэнэтхэн санав. Энэ муу хээнцэр Таль ямар золигийн бодлого бодуулав аа!

	— Хуучин байгууллыг шүүмжлэх талаар Гоголь их юм хийсэн. Гэхдээ философичийн хувьд биш, уран бүтээлчийн хувьд, зохиолчийн хувьд хийсэн. Тийм учраас манай ард түмэн Гогольд хайртай, зохиол бүтээлийг нь үнэлнэ ч, уншина ч. 

	Сталин чимээгүй болов. Зовхио нээхгүй суузналаа. 

	Фейхтвангер юм хэлэх санаатай Таль руу эргэсхийв. Таль толгойгоо Сталин анзаарахааргүй үл мэдэг сэгсрэв. Сталин чимээгүй болсон нь түр азналт гэдгийг Фейхтвангер ойлгов. 

	Сталин тэгж тэгж, 

	— Толстойн хувьд гэвэл, хэмээн ам нээв. — Түүний философи нотолгоогүй зүйл болж таарсан. Германы антифашистууд эсвэл Испанийн бүгд найрамдахчууд муу хорын эсрэг хүч хэрэглэх ёсгүй гэсэн түүний онолыг хүлээн авч чадах уу? Чадахгүй. Толстой ард түмний аж амьдрал, түүнээс Наполеоны довтолгооны үед байгуулсан гавьяаг нээн үзүүлсний хувьд агуу их уран бүтээлч, агуу их зохиолч. Чухамхүү ийм жишээгээр, эх орноо хамгаалсан жишээгээр залуучуудыг хүмүүжүүлж байх ёстой. Харин Толстойн философи, түүний философийн зохиол бүтээл бидэнд сонин биш. Толстой сургаж сургамжилсан зүйл өөрийнхөө романуудад дэндүү их оруулдаг, тэгснээрээ тэр романуудынхаа уран сайхны үнэ цэнийг бууруулдаг. 

	Тэр бээр дээшхэнээ харав. Таль орчуулж байна. Фейхтвангер ойлгож буйгаа илэрхийлэн хаа нэг толгой дохин, ихэд хичээнгүйлэн сонсож байна. Талийг дуусмагц Фейхтвангер харцаараа дараачийн асуулт тавих зөвшөөрөл эрэлхийлэн Сталин руу харав. Тэгээд ТҮҮНИЙ царайнаас, ТҮҮНИЙ сөрөг харцнаас зөвшөөрлийн дохио олж харжээ. Ингэснээр тэр хоёрын хооронд сэтгэлийн холбоо үүссэнийг Сталин ч ойлгов. 

	Талийн орчуулснаар Фейхтвангер Сталины хэлсэнтэй санал бүрэн нийлж байна гэнэ. Гэхдээ Фейхтвангер энэ тухайд чухамхүү зөвлөлтийн зохиолчдын үүрэг юу вэ, тэд нар захирагч ангид заавал хамаарах ёстой юу, ертөнцийг үзэх коммунист үзэлтэй байх албатай юу, үг хэлэх эрх чөлөө, утга зохиолын эрх чөлөө Зөвлөлт Холбоот Улсад ямар байна вэ гэдгийг сонирхож байна. 

	— Зохиолчид бол сэхээтний нэг бүлэг, сэхээтэн бол анги биш, хөрөнгөтөн пролетари хоёрын завсар байгаа давхарга. Заримдаа хөрөнгөтөнд, заримдаа пролетарид үйлчилнэ. Гэхдээ, дахин хэлэхэд, зохиолчийн хувийн үзэл бодол нэг хэрэг, зохиолынх нь бодит үүрэг шал өөр хэрэг. Манайд аман дээрээ ажилчин ангийн төлөө, Зөвлөлт засгийн төлөө байдаг хэр нь, түүгээр ч барахгүй намын гишүүн хэр нь зохиол бүтээлээрээ пролетарийн ашиг сонирхлыг илэрхийлж чаддаггүй зохиолчид бий. Харин ч болбоос тэдний хуурамч зүүний баримтлал, тэдний хуурамч дэвшилт үзэл нь жижиг хөрөнгөтний орчин ахуйн тусгал болж байгаа юм. Гэтэл бас хөрөнгөтөн ангийн гаралтай, тэр ч бүү хэл, тайж язгууртны гаралтай хэр нь зохиол бүтээлээрээ пролетарийн үйл хэрэгт үйлчилдэг зохиолчид байна. Авьяас билиг нь тэднийг түүхэн үйл явцыг ойлгох оргил өөд хөтлөн гаргасан хэрэг. Жишээ хайж хол явах хэрэггүй. Толстой, таны дурдсан биш, өөр Алексей Толстой гэж Октябрийн хувьсгалыг шууд хүлээж аваагүй, цагаачлан одсон гүн хүн, гэтэл тэр манай нийтийн үйл хэргийн төлөө яаж ажиллаж байна?! Сайн ажиллаж байгаа, тийм учраас түүнийг манайхан уншина ч, хүндэлнэ ч. 

	Сталин сурсан зангаараа намуухан дуугаар үе үе азнасхийн зугуухан ярилаа. Таль тэр завсар нь амжуулж орчуулж байв. 

	— Таны хэлснийг уран бүтээл нь пролетаричуудад үйлчилдэггүй зохиолчид зохиолоо хэвлүүлж чадахгүй юм байна гэж ойлгож болох уу?

	— Үгүй ээ, тэгж ойлгож болохгүй, тэгж ойлгох нь буруу гэж Сталин шууд хариулав. — Фашизмтай дайтах бодит аюул бидэнд байна. Тэгэхээр зохиолчдын уран бүтээлд баатарлаг түрлэг голлох ёстой нь зүйн хэрэг, ард түмний оюун бодол, сэтгэл санаа, хэрэгцээ шаардлагад баатарлаг түрлэг яг дүйнэ. Үүний зэрэгцээ баатарлаг сэдвийг бүр хөнддөггүй, уншигчдын тухай боддоггүй, уншигчдыг тоодоггүй, тэдний хэрэгцээ, дур, хүслийг тоодоггүй зохиогчид манайд бий. Уран бүтээл нь өргөн олон түмний ашиг сонирхолд нийцэх битгий хэл тэдэнд ердөө ойлгогддоггүй уянгын томоохон яруу найрагч манайд бий. Бид түүнийг хориглоно гэж үү? Үгүй ээ, бид түүнийг хэвлэдэг. Түүнийг уншдаггүй нь бол өөр хэрэг. Уншдаггүй гэдэг чинь худалдан авдаггүй гэсэн үг хэмээснээ Сталин тамхинд идэгдсэн шар шүдээ гарган гэнэтхэн инээмсэглэж, 

	— Танай тэнд, Өрнөдөд, гүйлгээгүй номыг хэвлэдэг бил үү? гэж асуулаа. 

	Тэгээд өөрөө хариулав:

	— Үгүй, хэвлэдэггүй, ашиггүй юм чинь. Гэтэл бид хэдийгээр манай хэвлэлийнхэнд ашиггүй, алдагдалтай ч гэсэн хэвлэж байгаа. Нийтэлж байгаа. Сонирхогчдод зориулан. Хурмастынхныг шүтэн биширдэг хүмүүст зориулан. 

	— Гэтэл, жишээ нь, Андре Жид байна, зүрх гаргаж Зөвлөлт Холбоот Улсыг шүүмжилсэн, түүнийг танай хэвлэлд зүхэхийн цаагуур харааж зүхсэн гэж Фейхтвангер өгүүлэв. 

	Сталин босож, хивсэн дээгүүр зөөлхөн алхлан Фейхтвангерийн дэргэд очоод, түүн рүү долоовор хуруугаараа зааж, 

	— Андре Жидийн амыг барьсан хүн байхгүй. Харин тэр чинь энд байхдаа бүх юмыг тэнгэрт тултал магтаж байснаа, нутагтаа буцаж очсон хойноо бүх юмыг газар дор ортол муулсан. Манай ард түмэн хоёр нүүртэнд дургүй. Манай ард түмэн үзэгдэж сонсогдоогүй их хохирол хүлээж байж агуу их улсаа байгуулсан болохоор гадаадынхан үнэнийг хэлнэ, аргагүй сүрлэг ололт амжилт олсныг нотолно гэж гүндүүгүй найдаж байгаа. Ололт амжилтыг нь олж харахгүй мөртөө үгүйсгэж, муулдаг хүнтэй манай ард түмэн яаж харьцах болж байна? Тийм биз дээ?

	Фейхтвангер гэлбэлзэсхийн дал мөрөө хавчив. 

	— Та зөвлөлтийн хүний сэтгэл зүйг яг онож тодорхойллоо. Гэтэл өрнөдийн хүний сэтгэл зүй бол өөр, тэд сэтгэх эрх чөлөө, янз бүрээр сэтгэх эрх чөлөөнд дассан байдаг юм. 

	Сталин өрөөн дотуураа хэд алхаад дахин Фейхтвангерийн дэргэд ирэв. 

	— “Янз бүрээр сэтгэх эрх чөлөө”... Тэгвэл та яагаад манай шүүмжлэгчдэд гомдоллож байна? Андре Жид нэг санаа хэлж, манай шүүмжлэгчдэд өөр санаа хэлж. Энэ бол хараал биш, энэ бол утга зохиолын мэтгэлцээн. Өрнөдөд тийм мэтгэлцээн байхгүй гэж үү? Яаж хараалцдаг билээ дээ!.. Гэхдээ хэргийн учир бол өөр... Бид сар орчмын өмнө шинэ Үндсэн хуулиа баталсан. Тэр хуульд бидний юунд хүрэхийг хүсэж байгааг бус, юунд хэдийн хүрснийг, юуг олж авч чадсаныг хэлсэн буй. Гол нь бид социалист байгууллыг бүтээж босгож чадсан. Бид ангийн эсрэг тэсрэг үл эвлэрэл, хүн хүнээ мөлжих ёс, олонхын гуйланчлал, цөөнхийн тансаглал, ажилгүйдэл энэ тэрийг устгасан, хүн болгоны хөдөлмөрлөх, амрах, боловсрол эзэмших, эмнэлгийн үйлчилгээ авах гэхчлэн эрхийг хэрэгжүүлсэн, ястан арьстны болон үндэстний тэгш эрхийг хэрэгжүүлсэн, эцэст нь хэлэхэд, жинхэнэ ардчиллыг хэрэгжүүлэн хангасан. Жинхэнэ гэдгийг цохож хэлье!

	Түүний хуруу Фейхтвангерийн цээжийг шүргэлээ. 

	— Өрнөдөд иргэдийн тэгш эрхийн тухай ярьдаг, гэтэл асуулт гарч байна, эзэн ажилчин хоёрт ямар тэгш эрх байх вэ? Өрнөдөд үг хэлэх, хурал цуглаан хийх, хэвлэн нийтлэх эрх чөлөөний тухай их ярьдаг, гэтэл ажилчдад хурал хийх байр, хэвлэх үйлдвэр, цаас гэхчлэн байхгүй юм чинь тэр эрх чөлөө нь хоосон цуурай. Манай үндсэн хууль энэ эрх чөлөөг материаллаг хэрэглэгдэхүүнээр хангаж байгаа юм. Чухам энэ бол социалист ардчилал, чухам энэ бол бидний ойлголтоор эрх чөлөө. Иргэншсэн ертөнцийн шилдэг хүмүүсийн ардчилсан хүсэл тэмүүлэл рүү фашизм нулимж байгаа одоон цагт манай үндсэн хууль фашизмын эсрэг ялын төлөвлөгөө болж байна. Харин хөрөнгөтний эрх чөлөө бол зохиомол зүйл. Танай парламентат тогтолцоо Гитлерт хориг болж чадсан бил үү? Үгүй, чадаагүй. Танай сайд нар фашизмтай тэмцэхийн оронд парламентад депутатуудын дэмий балай асуулгад хариулж цагаа үрж байсан. Тиймгүй гэж үү?

	— Энэ ч гарцаагүй тийм шүү хэмээн Фейхтвангер зөвшөөрөв. — Өрнөдөд үүнийг олон хүн ойлгож байгаа. Гэхдээ би илэн далангүй яривал та болгоох сон болов уу?

	Таль орчуулав. 

	— Бодож байгаа юмаа хуу ярь гэж наадахдаа хэл. Юу л хүссэнээ асууг. Үүнийг наадахдаа сайн тайлбарлаж өг! Аль болохоор эелдэг!

	Таль бахлаа илбэн шувтарч, онцгой дорвилог дүр эсгэн байж Сталины хэлснийг орчуулав. 

	— Баярлалаа хэмээн Фейхтвангер царай нь гэрэлтээд явчхав. 

	— Тэгвэл би хэлэх гэж бодож байсан юмаа шууд хэлчихье: Зөвлөлт Холбоот Улсын нийгмийн байгууллыг социалист хүмүүнлэг ёсны эрхэм оргил хэмээн үзэж байсан танай олон анд нөхдийг Зиновьев-Каменевыг шүүн таслах ажиллагаа мухардалд оруулсан. Зиновьев Каменев хоёрыг оносон сум шинэ ертөнцийг хамтад нь хөнөөсөн юм шиг тэдэнд санагдаж байгаа. Тэр хоёр чинь хувьсгал хийсэн, шинэ байгууллыг батлан тогтоосон улс шүү дээ. 

	Сталин чухамхүү энэ асуултыг хүлээж байсан хэр нь сонсонгуут хирдхийн цочив. 

	Фейхтвангер Сталиныг балмагдахын чинээ санаагүй учраас ихэд гайхширан түүнийг харзналаа. 

	Сталин эргэж өрөөн дотуураа хэд алхалснаа Фейхтвангер лүү харалгүй ярьж эхлэв. 

	— Иргэний дайнд сайн дайтсан хүмүүс бүтээн босголтын үед тэр болгон хэрэг болохгүй юм. Тэгсэн хэр нь гавьяа зүтгэлдээ дулдуйдан өндөр албан тушаал горилно. Тэд тэр албан тушаалаа авсан. Гэтэл барагтайхан ажилтан гэдэг нь харагдсан. Яах вэ? Тэнцэх ажилд нь тавихаас өөр аргагүй болсон. Нөгөөдүүл чинь гомдоод намын чиг шугамыг эсэргүүцэгчид болон хувирч, намтай, улстай, ард түмэнтэй ил тэмцэл явуулахдаа хүрч шалдаа буусан. 

	Тэр бээр түр чимээгүй болов. 

	— Энэ бол нэг янзын хүмүүс. Өөр нэг янз нь чадварлаг, авьяаслаг хүмүүс. Тэдний дунд гол хүн нь Троцкий. Мань хүн хэзээ ч большевик байгаагүй. Энэ тухай Ленин удаа дараа хэлж ч байсан, бичиж ч байсан. Тэр бээр Октябрийн хувьсгалд наалдаж нийлсэн, тэмцлийн үед нэмэртэй, тустай байсан, хэн ч түүнийг үгүйсгэж чадахгүй. Гэтэл төлөвлөгөө тооцоотой тайван ажил хийх чадваргүй юм санж, түүх түүнийг өөр сууринд шилжүүлсэн, мань хүн түүхийг сөрөх гэж оролдоод бүр гадна нь хаягдчихсан, ард түмэн түүнийг улс орноосоо хөөж явуулсан, уул нь өөрийгөө жолоодогч гэж үздэг хүн шүү дээ. Тэгээд хилийн чанадад гарсан хойноо балмад хэрэг өдүүлж эхэлсэн. Эргэж ирж, засгийн эрхийг буцааж авах зорилт өөртөө тавьсан. Ямар ч үнээр хамаагүй, гэхдээ заавал авах зорилт. Түүнээ биелүүлэх гэж их даварсан. 

	Сталин дахиад Фейхтвангерийн өмнө зогтусаж, хуруугаа гозойлгон, нүд рүү нь эгцэлж хараад, 

	— Да-вар-сан... гэж давтан өгүүлэв. 

	Тэгснээ хөмсгөө зангидан үргэлжлүүлэв. 

	— Троцкийн хамтран зүтгэгчдийн тухайд гэвэл тэд түүний талынхан чигээрээ үлдэцгээсэн. Тэд гэмшицгээсэн, нам тэдэнд итгээд төрийн өндөр албан тушаалд томилсон, гэтэл тэд намыг мэхэлсэн, тэд Троцкийг удирдлагад буцааж оруулахыг санаархан нөгөө толгойлогч шигээ бас их даварсан. 

	Тэр бээр өрөөн дотуураа холхих зуур яггүй харамссан дуугаар цааш нь ярив. 

	— Арван жил! Арван жил бид тэдэнтэй ноололдлоо. Өршөөгөөд л буцаагаад тавьчихна, тэд дахиад л биднийг хуурчихна, бид дахиад л өршөөнө, дахиад л өндөр албан тушаалд итгэл хүлээлгээд тавина, тэд нар бидний ар хударгаар хуйвалдаан, далд явуулгаа зэхэж байсан байгаа юм, Кировыг алсан, бусад удирдагчийн аллагыг зохион байгуулсан. Хэдий болтол тэвчих вэ? Ард түмэн цаашид тэвчиж чадахгүй!

	Фейхтвангер асуулт тавих зөвшөөрөл горилон Таль руу чимээгүй харав. 

	— Нөхөр Сталин, ноён Фейхтвангер танаас юм асуух гэнэ хэмээн Таль дүлгэнэн өгүүлэв. 

	— Тэгэг л дээ гэж Сталин эргэж харалгүй бувтнав. 

	Таль Фейхтвангерийн асуултыг хөрвүүллээ:

	— Зиновьев-Каменевын хэргийг шүүхэд эд мөрийн нотлох баримт сох байгаагүй нь өрнөдийн хүмүүст ёозгүй сэтгэгдэл төрүүлсэн. 

	Сталин инээд алдан толгой сэгсрээд, суудалдаа суув. 

	— Бичгийн нотолгоо гаргаж ирэхийг шаардаж байгаа юм уу? Яасан гэнэн хүмүүс вэ! Башир хуйвалдагчид чинь өөрсдийгөө илчлэх бичиг баримт хэзээ ч хадгалдаггүй юм. Гэхдээ тэдэнд гэрчийн мэдүүлэг, нотлох баримт хангалттай олныг тулгасан. Мөрдлөгийн явцад материалыг хянуур нягт шалгасан, шүүх хурал дээр өөрснөө хүлээж түүний үнэн зөвийг бататгасан. Болж буй хэрэг явдлыг бүх ард түмэн ойлгоосой гэж бид хүссэн юм. Тийм учраас шүүн таслах ажиллагааг дээд зэргээр тодорхой, дээд зэргээр энгийн байдлаар зохион байгуулсан. Элдэв баримт, гэрчийн мэдүүлэг, мөрдөн байцаалтын янз бүрийн материалаас дэлгэрэнгүй ишлэх нь хуульчид, эрүүгийн хэргийн мэргэжилтнүүд, түүхчдэд сонин байж болно, харин ийм олон нарийн ширийн юм бол жирийн иргэдийн толгойг эргүүлэхээс цаашгүй, тэдний хувьд яллагдагсад хэргээ гарцаагүй хүлээх нь элдэв цааснаас хавьгүй олон зүйлийг хэлж өгнө. Илэн далангүй байцгаая л даа: манай шүүхийг хуурамч гэж үзэж байгаа хүмүүс хуурамч шүүгч нар хуурамч баримт бүрдүүлж чадна гэдгийг маш сайн ойлгож байгаа. Хуурамч баримт бүрдүүлэхэд тийм төвөгтэй биш. Гэтэл манай шүүх хуурамч шүүх биш, шударга шүүх. Тийм шүүхэд хуурамч баримт хэрэггүй. Ард түмэн ойлгох хянан таслах ажиллагаа л хэрэгтэй. Одоо болох шүүн таслах ажиллагаа ч бас өргөн түмэнд ойлгомжтой болно гэж би найдаж байна. Фашизмтай нэгийгээ үзэх аймшигт дайн нүүрлээд байхад ард түмэн дотоодынхоо дайсныг мэдэж байх ёстой, тэднээс өөрийгөө сэрэмжлэн хамгаалж чаддаг байх ёстой. За, тэр Радек байна, нэр цуутай, хурц ухаантай, ёстой гялалзсан хүн, би түүнд их дотно нөхөрсөг ханддаг, баараггүй итгэдэг байсан... За... гэснээ ТЭР БЭЭР ширээн дээрх хавтсаа нээж хэдэн хуудас гаргав. — За түүний шоронгоос бичсэн захиа энэ байна, арван хоёрдугаар сарын 3-нд бичсэн байна, харж байгаа биз дээ, их урт захиа, мань хүн ямар ч гэм буруу байхгүй гэж энэ захиа дотроо андгай тангараг тавьсан байна... Гэтэл энэ... хэмээн Сталин өөр хэдэн цаас гаргаж ирэв. — Энэ бол түүний мэдүүлэг, эндшээ бүх юмаа хүлээн зөвшөөрсөн байна, арван хоёрдугаар сарын 4-нд гарын үсэг зурсан зүйл. Худлаа хэлсэн захиа надад явуулчхаад маргааш нь гэрчийн мэдүүлэг, бусад илчлэх баримтаас хаашаа ч бултаж чадахгүй бүх хэргээ улайсан байгаа юм. 

	Сталин бодлогошрон Фейхтвангер луу харснаа, 

	— Еврейчүүд та нар Иудагийн тухай мөнхийн домог бүтээсэн хэмээн сэтгэл уярам өгүүлэв. — Гэтэл бид тэр Иудагуудтай чинь үзэлцэж байна. Манай амьдрал ахуйг та шимтэн ажиглаарай, олон зүйлийг олж харна. Та манай энд удах уу?

	— Би хоёрдугаар сарын дунд хүртэл зөвшөөрөлтэй. 

	— Маш сайн байна. Эрүү шүүлт, ховсдолт, төлөөний жүжигчид энэ тэр гэгчийн тухай элдэв үлгэр домог Өрнөдөд зохиодог. Яая гэхэв, Радекийн хэргийг мөрдөж дуусаж байгаа, шүүх ажиллагаа энэ сард эхэлж магадгүй гэж надад хэлсэн. Яг өдрийг нь би мэдэхгүй, тэр бол шүүхийн мэдэх ажил, шүүх манайд хараат бус, зөвхөн хуульд л захирагдана. Гэхдээ миний мэдэж байгаагаар бол, шүүх хуралдаан өмгөөлөгчтэй, ил болно гээд Таль руу дохиж, 

	— Танд тасалбар олж өгөхийг нөхөр Талиас хоёулаа хүсье. Тэнд очиж, чихээрээ сонсож, нүдээрээ үзэхгүй юү. Дуртай орчуулагчаа дагуулж очоорой. Нөхөр Таль, та ноён Фейхтвангерт тасалбар олж өгч чадах болов уу? гэж асуув. 

	— Хичээе ээ. 

	— Түүнд хэлж өг дөө. 

	Таль орчуулав. 

	— Баярлалаа хэмээн Фейхтвангер балмагдан өчив. — Би уул нь... 

	— Зүйтэй, маш сайн байна гэж Сталин үгийг нь тастав. 

	— Манайд “Зуун удаа сонссоноос нэг удаа үзсэн нь дээр” гэсэн үг бий. Та, тэгэхээр, нүдээрээ үз. 

	— Би уул нь, таныг болгоовол, бас нэг юм асуух гэсэн юм... 

	— Бололгүй яах вэ. Ярилцах л гэж бид уулзсан шүү дээ хэмээн Сталин тааламжтай хариулав. 

	— Тэгэхээр юу л даа, бид, Өрнөдөд, улс орныхоо удирдагчдад жирийн хүн шиг хандаад сурчихсан юм. Харин танайд бол жолоодогчийг шүтэх явдал бурханчлан бишрэх хэмжээнд хүрч, тэгээд түүнийгээ... хэмээн Фейхтвангер оновчтой үг хайж түгдэрснээ, 

	— Намайг өршөөгөөрэй, дэндүү болхи илэрхийлэх нь элбэг байх юм гэв. 

	Сталин инээд алдав. 

	— Болхи ий?.. гээд тэр бээр дал мөрөө хавчив. — Жирийн ажилчин, тариачид хэзээ, хаана боловсон ёсонд суралцах сан билээ? Тэд нар шинэ нийгэм байгуулж байна, хүнд нөхцөлд хүнд ажил амжуулж байна, тэдэнд боловсон ёсонд суралцах цаг байхгүй. Улаан талбай дээр хөдөлмөрчдийн жагсаалын үеэр мянга мянгаар барьж яваа сахалтай хүний том том хөргийг би өөрөө ч гэсэн аль хэзээний үзэж чадахаа болиод байгаа юм. Үзэж чадахгүй байгаа хэр нь хараад байгаа, харахаас өөр арга байхгүй, ард түмнээсээ хараа буруулж, тэдэнд ууцаа харуулалтай нь биш... Би мөхөстөөд байна, би ард түмний олзны хүн. 

	— Гэтэл, хэмээн Фейхтвангер зөрөв. — Боловсон ёс мэдэх хүмүүс хүртэл яг адилхан тийм юм хийж байна. Тэднүүс таны биечлэн ямар ч холбогдолгүй газарт хөрөг, цээж баримал энэ тэрийг чинь тавих юм. Жишээлбэл, Рембрандтын бүтээлийн үзэсгэлэнгийн магнайд таны цээж баримал байх юм. Нэг л ойлгомж муутай зүйл... Рембрандт арван долоодугаар зуунд амьдарч, туурвиж асан хүн. 

	— Тэднүүс бол зөвлөлт засгийг тээр өнгөрсөн хойно хүлээн зөвшөөрсөн хүмүүс хэмээн Сталин дошгиров. — Сэтгэл дотроо одоо хүртэл хүлээн зөвшөөрөөгүй ч байж мэднэ. Одоо болохоор үнэнч гэдгээ нотлох гэж амиа тавих нь халаг. Тийм учраас юмны хэр хэмжээг мэдэхгүй... Нэг зуйрган тэнэг толгой хэдэн зуун дайснаас илүү хор уршиг тарина. 

	Тийм асуулт тавьсанд МАНЬ ХҮНИЙ дургүй хүрчээ. Зохимжгүй асуулт. Тиймээс ТҮҮНИЙ дургүй хүрнэ гэдэг юу байдгийг энэ муу шорвог герман мэдэрч авах ёстой. ТҮҮНИЙ дургүй хүрснийг тэр муусайн эргүү зуйргануудад хамааруулах нь лав. Гэхдээ ТҮҮНИЙ хилэн гэж юу болохыг ойлгож авна. 

	Фейхтвангер уймран, түүнээ нуух гэсэндээ шилээ илгэн даавууны өөдсөөр арчин цөхөрч буйд сэтгэл ханасан МАНЬ ХҮН түүнээс тугалган харцаа салгахгүй байснаа, бөглүү намуухан хэр нь хэрцгий дуугаар цааш нь үргэлжлүүлэв. 

	— Энэ чинь зүгээр нэг зуйрган тэнэгүүд биш, зориудын хорон санаатнууд байж мэднэ. Ийм аргаар намын удирдлагыг гутаах гэсэн хорлон сүйтгэгчдийн зориудын хорон санаа гээд Сталин Таль руу хандаж, 

	— Хэн үүнийг зохион байгуулсныг өнөөдрийн дотор тодруул, тэгээд буруутныг нь шийтгэ. Наадахдаа орчуулж өг гэв. 

	Таль ёсоор болгов. 

	— Би тэгүүлэх гэсэн юм биш шүү, надаас болж хүмүүс шийтгүүлэхийг би огт хүсэхгүй байна хэмээн Фейхтвангер бүр айчхаж. 

	Сталин хэсэг зуур бодолхийлснээ, Тальд хандан хайнга дуугаар, 

	— За яах вэ, ноён Фейхтвангерийн хүсэлтийг хүндэтгэж үзье. Үзэсгэлэн дээрээс нөхөр Сталины баримлыг зайлуулах, цаашид тэгж мунаглахгүй байх шийдвэр өгөөрэй гэв. 

	Таль орчуулав. 

	Фейхтвангер дотор нь онгойн санаа алдав. 

	— Баярлалаа. 

	Сталин, 

	— “Сахалтай хүнийг” тойрсон энэ бүх шуугиан үнэхээр ядаргаатай, бас таны зөв зүйтэй хэлсэнчлэн “болхийг” ч хэлэх үү хэмээн итгэмжлэн өгүүлэв. — Гэхдээ та намайг ч бас ойлгох ёстой. Хүмүүс ингэж хөлсөхдөө гэнэн цайлган сэтгэлээр баясан баярладгийг би мэдэх учраас хүлцэн тэвчихээс өөр арга байхгүй. Нэмэрт нь, энэ бүх магтаал сайшаал чинь биечлэн надад биш, манай оронд социализм байгуулах үйл хэргийг толгойлж байгаа намд маань хамаарч байгаа юм. Чингэхэд манай ард түмэн социализм байгуулах үйл хэрэгт эцсээ хүртэл чин үнэнч шүү. 

	Тэр бээр гэнэтхэн чимээгүй болж, зовхио буулгав. Тэгснээ нүдээ нээж, Фейхтвангерийг хараад инээмсэглэв. 

	— Та бид зөвхөн манай ажил явдлыг л яриад байна. Гэтэл та зөндөө юм үзнэ, ханатлаа харна, өчнөөн төчнөөн юм мэдэж авна. Та бол зохиолч, чөлөөт мэргэжлийн хүн, даян дэлхийн хаагуур ч явж чадна, харин нөхөр Таль бид хоёр бол албан хаагчид, энэ сандал дээр сууж байгаагийнхаа төлөө цалин авдаг улс. Тэгээд орчлон дээр юу болж байгааг сониноос л мэдэж авна. Энэ бол дэндүү чамлалттай. Тийм учраас хилийн чанадаас ирсэн хүн болгон руу хошуураад дайрчихдаг юм гээд Сталин Фейхтвангер луу хоёр гараа дэлгэн инээж, 

	— Эрхэм минь, нарт хорвоо дээр юу юу болж байна, ярьж өгөөч? гэв. 

	Тэр бээр хоёр гараа ширээн дээр тавьж, эелдэгхэн инээмсэглэн Фейхтвангерийг харав. 

	Таль Сталины өөриймсөг дотно аясыг яг дүйлгэн уламжлахын тулд үгээ нухацтай сонгон бас инээмсэглэн байж орчуулах явцад Фейхтвангер ойшоон ойлгож буй янзтай толгой дохиж суугааг Сталин хараад, энэ хүн одоо ТҮҮНИЙ хүн болжээ, шүүх хуралд очих юм байна, тэгээд зөв бичих юм байна гэдгийг тов тодхон мэдэрчээ. 

	— Өрнөдийнхний амьсгалж буй агаар бол хэрэглэчихсэн бохир агаар хэмээн Фейхтвангер эхлэв. — Өрнөдийн соёл иргэншилд цог золбоо, хийморь лундааны аль нь ч алга. Нөмрөн айсуй хэрцгий дэглэмийн эсрэг нударга зангидах нь битгий хэл, хатуухан үг ч хэлж чадахгүй байна. Тэндхийн хариуцлагатай хүмүүс фашизмын эсрэг үг хэлэхдээ бал бурмаар нялууртал нь амталж, мянган тайлбар тавьсан юм ярьж байна. Фашистууд Испанийн бүгд найрамдах улс руу довтолсны эсрэг хариуцлагатай хүмүүс яаж хоёр нүүр гаргаж, яаж хулчгар царайлж байгааг харахад огиудас хүрмээр байна. 

	— Тийм шүү, Герман Итали хоёрын Испани руу хийсэн дайралт бол улайм цайм жудаггүй түрэмгийлэл хэмээн Сталин санал нийлэв. — Даян дэлхийн бүх дэвшилт хүн түүнийг эсэргүүцэх ёстой. Зөвлөлтийн хөдөлмөрчид Испанид бололцоотой бүхий л тусламж үзүүлж байгаа, хойшид ч үзүүлэх болно. Испанийг фашист харгис хүчний дарлалаас чөлөөлөх явдал бол испаничуудын хувийн хэрэг биш, энэ бол бүх тэргүүний дэвшилтэт хүн төрөлхтний нийтийн үйлс мөн. 

	Тэр бээр хэсэг дуугүй болсноо, 

	— Фашизм бол хүн төрөлхтний заналт дайсан, түүнийг зогсоох ёстой. Бид, манайх, фашизмд зам тавьж өгөхгүй. Фашизмын төлөөлөгчдийг манайх хор хөнөөлгүй болгоно. Дэлхийн бүх дэвшилтэт хүн үүнийг ойлгож үнэлэх ёстой гэж нухацтай хэлэв. 

	Яриа гурван цаг үргэлжлэв. Поскребышев зочныг оруулж ирэхэд Сталин цаг харсан юм санж. Одоо дуусгах хэрэгтэй. 

	Фейхтвангер дахиад нэг юм хэлснийг Таль орчуулав. 

	— Ноён Фейхтвангер тантай зургаа авхуулах зөвшөөрөл хүсэж байна. 

	Сталин Поскребышевыг дуудаж, зурагчин ирүүлэхийг тушаав. 

	Зурагчин орж ирж аппаратаа байрлуулав. 

	Сталин хананы тэндэх сандал руу очиж суугаад, Фейхтвангерийг зөв талдаа, Талийг солгой талдаа урьж суулгав. Тэр гурав ийнхүү царсан хавтангийн дэвсгэр дээр зургаа авхуулжээ. 

	Сталин босох зуур, 

	— За хараа биз дээ, танаас болж одоо сахалтай хүний бас нэг зураг бий болно хэмээн долоовор хуруугаараа занган инээмсэглэв. 

	Таль орчуулж өгөв. 

	Фейхтвангер хоёр гараа алдлан дэлгэж инээд алдав:

	— Та бол дэлхийн хамгийн сайн, хамгийн амгалан мэтгэлцэгч. 

	Чин санаанаасаа хэлсэн нь тэр. 

	Сталин Фейхтвангертэй үүд рүү цуг очоод, өөрөө хаалгаа нээж өгч зочноо гаргав. Таль араас нь гарлаа. 

	Поскребышев үүдний өрөөний хаалгыг онгойлгов. Фейхтвангер эргэж харлаа. Сталин гараа өргөн үдэв. Фейхтвангер хариуд нь талархан инээмсэглэж, толгой дохив. Түүний араас хаалга хаагдлаа. 

	Сталин өрөө рүүгээ орох замд Поскребышевийн дэргэд зогтусав. 

	— Зохиолчийг над руу шууд оруулаарай гэж би танд орос хэлээр хэлсэн. Та яагаад шийдвэр биелүүлсэнгүй вэ?

	Поскребышев айгаад тийм шийдвэр аваагүй гэж бас л хэлж чадсангүй. Сталин тэр зохиолчид хямсгар түшмэл биш, орж гарахад төвөггүй хүн гэдгээ харуулах гэж бодсон байх, гэхдээ тийм шийдвэр өгөөгүй. Өгнө гэж бодож байгаад мартчихсан бололтой. Поскребышев урьдчилж илтгэлгүй хэн нэгнийг оруулж зүрхэлсэнгүй. 

	— Нөхөр Сталин, уучлаарай, аяндаа л тийм болчхож хэмээн Поскребышев гэмшин өгүүлэв. 

	— Таль, Ставский хоёрт ингэж дамжуул: Энэ германд бүх нөхцөлийг бүрдүүлж өг. Шүүн таслах ажиллагаа хүртэл юу хүссэнийг нь хэвлүүл. Шүүн таслах ажиллагааны тухай бичсэн юмыг надад эхлээд үзүүл. 

	Сталин үүдээ хааж, өрөөн дотуураа хэд алхсанаа цонхны дэргэд очиж зогсов. 

	Кремлийн барилгуудын дээвэр дээр цас тогтжээ. Зэвсгийн ордны гадуур эгнүүлэн тавьсан зэс үхэр буунууд дээр ч цас тогтчихож. 

	ТЭР БЭЭР Фейхтвангертэй өөрийнхөө хийх юмыг хийлээ. Одоо Таль, Ставский, Вышинский, Радек энэ тэр гүйцээж хийг. Фейхтвангер хүнд л итгэдэг юм бол Радект итгэж таарна. Хоёулаа еврей, сэтгүүлчид, сэхээтнүүд юм чинь. Радек шүүх хурал дээр ч гэсэн хурц ухаан, өргөн мэдлэгээ гайхуулж, өөр лүүгээ анхаарал татахыг хичээнэ. Өөрийгөө Германаар мэргэшсэн хүн гэж үздэг хүн, бүр 1919 онд, бас 1921 онд германчуудтай хэлэлцээ хийж байсан. Гэхдээ энэ тухай тэр ярих шаардлагагүй, тэр үед Орос, Герман хоёр шал өөр харилцаатай байсан. Харин Гитлерийн итгэмжит хүмүүстэй хийсэн сүүлчийнхээ яриа хэлэлцээний тухай л шүүх хурал дээр яриг. Юу ч зохиож ярих шаардлага гарахгүй, хүмүүсийн нэр усыг нэрлээд үнэнийг л хэлэг. Ганцхан шаардлага байгаа: Троцкийн даалгавраар, түүний нэрийн өмнөөс яриа хэлэлцээ хийсэн гэж хэлэх ёстой. Тэгвэл Фейхтвангер тэр мэдүүлгийг орчлонгоор нэг тараагаад өгөхөө мэднэ... Зохиолч! Дэлхийд зартай хүн! Антифашист уу? Мөн, гэхдээ коммунист биш, тэр ч байтугай антикоммунист. 

	ТЭР БЭЭР энэ болон дараа дараачийн шүүн таслах ажиллагааны тухай албадаж байгаад даян дэлхийд итгүүлнэ. Тэгвэл урьд өмнө болсныг бас итгүүлсэн хэрэг болно. ТЭР БЭЭР энэ шүүх хуралд Фейхтвангерийг төдийгүй, гадаадын дипломатууд, сэтгүүлчид гээд дуртай ажиглагчдыг оруулна. Орцгоо! Тэд бүхэн түр зуурын холбоотнууд гэдэг нь мэдээж. Гитлер тэр хоёрыг сөргөлдөж байгаа цагт тэд нар холбоотон. Тэд нар зөвхөн шийдвэрлэх эргүүлэг хүртэл л холбоотон. Харин тэр үед бол цаг үе ч өөр болно, дуулах дуу ч өөр болно. 

	 

	Пятаков-Радекийг шүүн таслах ажиллагаа гайгүй болж өнгөрөв. Шүүгдсэн арван долоон хүн бүгдээрээ аймшигт гэмт хэргээ хүлээцгээжээ. Арван гуравт нь алах ял, дөрөвт нь шоронд хорих ял зааж, тэр дөрвөөс Радек, Сокольников хоёр хожим шоронгийнхоо өрөөнд алагджээ. 

	Фейхтвангер Өрнөддөө буцаж очсоны дараа, Амстердам хотноо “Москва. 1937” гэдэг ном хэвлүүлжээ. 

	Фейхтвангер ингэж бичиж байна:

	“Сталин бол суу билигтний өндөрлөгт хүрсэн оросын ажилчин, тариачны төлөөлөгч... Сталин ард түмэнтэйгээ яс махны холбоотой, ажилчин тариачинтай тэр хүйн холбоогоо хадгалж үлдсэн... Ард түмний хэлээр ярина. Үнэхээр илэн далангүй яриатай, төлөв даруу, өөртөө ямар ч цол хэргэм олгоогүй, хүн нэг бүрийн заяа тавиланд санаа тавина, төрсөн өдрөө нийтийн баяр болгон тэмдэглэхийг зөвшөөрөөгүй, ажилчин, тариачныхаа хэрэгцээ шаардлагыг өөрийнх шигээ мэднэ, өөрөө тэдний нэг... Зөвлөлт Холбоот Улсыг шинэ ардчилсан Үндсэн хуультай болгосон, үндэстний төвөгтэй асуудлыг нэгмөсөн зохицуулсан... 

	Зөвлөлтийн иргэдэд элбэг дэлбэг хоол хүнс, хувцас хунар, кино, театр байна. Арван жилийн дараа тэд нар ямар л бол ямар чанартай, хэчнээн бол хэчнээн орон сууцтай болно... Тэд нар жагсана гэхээрээ хүүхэд шиг баярлан гүйлдэнэ... Зөвлөлт Холбоот Улсад эрдэмтэд, зохиолчид, зураачид, жүжигчид сайн амьдарч болж байна... Төрөөс тэднийг хүндлэн дээдэлж, өндөр цалингаар тэтгэн ивээж байна... Жанжин шугамаас хазайсан зохиолчдыг дарамтлахгүй байна... Зөвлөлтийн сонинууд миний өгүүллүүдийг хянаж танаж элдэвлээгүй. Ойрын ирээдүйд Зөвлөлт Холбоот Улс дэлхийд хамгийн аз жаргалтай, хамгийн хүчирхэг орон болно...”

	Бас ингэж бичиж байна:

	“Би шүүн таслах ажиллагаа дээр байлцаж Пятаков, Радек хоёрыг сонссон, хэрвээ энэ бүхэн зохиомол буюу найруулсан зүйл юм бол би үнэн гэж юу байдгийг мэдэхгүй... Сталины ямар ч номыг, ямар ч хэлсэн үгийг уншихад л, түүний ямар ч хөргийг харахад л энэ ухаантай, хэрсүү бодлоготой хүн тоо томшгүй олон хүний туслалцаатай тийм бүдүүлэг инээдмийн жүжиг тавих мэтийн аймшигт мунхаг ажил хийхгүй нь нэн даруй тодорхой болно”. 

	 

	Зөвлөлт Холбоот Улсад уг номыг нүд ирмэхийн зуур орчуулж нийтэлсэн: 1937 оны арван нэгдүгээр сарын 23-нд үйлдвэрлэлд өгч, 24-нд хэвлэлтэд шилжүүлж, тэр даруй 200 000 хувь хэвлэжээ. ЗХУ-д хуучин хэвлэгдсэн Фейхтвангерийн романууд дээр түдэлгүй түүний “Хуурамч Нерон”, “Иудейн дайн”, “Цөллөг” зэрэг роман шинээр хэвлэгдэв. Тэр бээр ЗХУ-д хүндтэй, нэртэй зохиолч болж, түүнийг “их хүмүүнч” хэмээн зөндөө их бахдан бичдэг болсон байна.

	Галт тэрэгний буудлын жижгэвтэр модон байшинд томчуул, багачуул холилдон чихжээ. Саша оочрын төгсгөлийг олох гэж цөхрөнгөө барав. Чемодан нь хөнгөхөн ч гэсэн тээр болоод болдоггүй, ядахаар тавьчих газар ч алга. Үүргэвчний давуу талыг мань хүн чухамхүү энэ Тайшетын буудал дээр л ойлгож үнэлэв. Хоёр гар сул, хүч л байдаг юм бол амьтны дундуур зүтгэлж байхад хэчнээн амар байх вэ. Гэвч эндшээ хүн битүү чигжээтэй учраас баргийн хүч нэмэр болохгүй л дээ. 

	Буудлын талбай дээр зоолттой цагаан хоолой байдгаараа орилно. Хаалга байнга онголзуулахын зэрэгцээ гишгүүр нь цас овоорч хөлдөөд олигтой хаагдахгүй учир радиогоор зөвлөлтийн эсрэг троцкист төвийг шүүн тасалсан тухай нэвтрүүлж буй нь тод сонстож байв. 

	Саша энэ шинэ шүүх ажиллагааны тухай огт дуулаагүй болохоор сонсонгуут хачин оргиод явчхав. Нам, улсын томоохон удирдагч Пятаков, Радек, Сокольников, Серебряков, Муралов энэ тэрийг алуурчин, тагнуул, хорлон сүйтгэгч гэж нэрлэж байлаа. Энэ шүүх хурал хэзээ эхэлсэн байх вэ? Мань хүнийг Тайшет орж явах хооронд уу?

	“Гадаадын тагнуулын албаны төлөөний этгээдүүдтэй хамтран хорлон сүйтгэх ажиллагаа явуулж, галт тэрэг онхолдуулах, уурхай, үйлдвэрийн газрыг галдан шатаах, дэлбэлэх ажлыг зохион байгуулахдаа эдгээр яллагдагсад ажилчдыг хүнсээр хордуулан алах зэрэг аймшигт ялт хэргийг ухамсартай бодож боловсруулан үйлдэж, тэмцлийн ямар ч шившигт муухай аргыг цээрлэхгүй байжээ. 

	Яллагдагсад тэдэнд тулгасан ялыг бүгдээрээ бүрэн хүлээсэн байна”. 

	Саша сонин олж уншмаар, үгүйдээн талбай руу гарч нэвтрүүлгийг үг бүрчлэн сонсмоор санагдавч, хэний ард зогсохоо мэдэж авалгүй яаж гарах сан билээ?

	Яваандаа Саша зүгширч, юмны баримжаатай болов... Нэг багавтар оочер нь ердийн ардынх юм байж, хамгийн горьдлогогүй оочер, мань хүн тийшээ зогслоо. Түүнээс хавьгүй урт оочер нь томилолтынхных юм байж, гэтэл тэдний урдуур ДЯАК-ын тээврийн хэлтсийн захиалгат суудалтай хүмүүс орох эрхтэй гэнэ. Ер нь дампуу юм болох нь, Тайшетаас явж чадах уу, үгүй юү, бүү мэд. 

	Тасалбар түгээврийн цонх галт тэрэг ирэхээс арван таван минутын өмнө онгойно, тэгвээс томилолтынхны оочер бужигнаж өгнө. Учир юун гэвээс, бүх тасалбарыг зөвхөн Эрхүү хүртэл өгнө, Красноярск хүрэх хүн Эрхүүгийнхнийг урдуураа оруулах ёстой. Гэтэл хүн болгон оочероо алдах, шахагдаж гарахаас айж, бөөн дуу шуугиан болно. Ердийн оочерт бол тийм юм огт алга, хэнд ч тусгай эрх байхгүй, хэн ч элдвийг эс шаардана. 

	Галт тэрэг хэдхэн минут зогсдог болохоор тасалбар авсан хүмүүс чемодан, цүнхээ шүүрэн буудлын тавцан руу ум хумгүй харайлгана. 

	Саша ямар галт тэрэг Тайшетаар дайрч өнгөрдгийг мэдэж авах, гол нь радио сонсох санаатай буудлын тавцан руу бас гарлаа. Бүгдийг нь сонсохгүй ч гэсэн юун шүүн таслах ажиллагаа явж буйг хэсэгчилж ч атугай мэдэх хэрэгтэй биз дээ. 

	Яллагдагч Радек мэдүүлэгтээ 1935 оны арван хоёрдугаар сард Троцкийгээс хүлээж авсан удирдамжийн захидлыг ишлэн дурдаж байна:

	“... Нэн чухал хөрөнгөтний засгийн газрууд, ялангуяа өнөөгийн Герман, Японых шиг ихээхэн түрэмгий засгийн газрын нааштай хандлагагүйгээр засгийн эрхэнд орж болох мэт бодох шиг утга учиргүй юм байхгүй. Бүр одоо эдгээр засгийн газартай холбоо сүлбээтэй, тохиролцоотой болох зайлшгүй шаардлагатай... Арга буюу газар нутгийн буулт хийх хэрэгтэй болно... Японд Приморье, Амар мөрний орчмыг, Германд Украиныг өгөх хэрэгтэй болно...”

	Өнгөрсөн наймдугаар сард Радек сониноор дамжуулан, Зиновьев, Каменев хоёр гэм буруугаа “толгойгоороо хариуцах” ёстой гэж шаардаж байхад түүний халаасанд Троцкийн захиа аль хэдийн орчихсон байсан болох нь уу? Хоёр нүүр гаргаж байсан байх нь уу?

	Саша буудалд буцаж ороод чемоданаа дэргэд нь үлдээсэн нэг ац малгайтай өвгөнийг нүдээрээ хайж олтол түүн дээр хоёр эргүүл ирчихсэн ямар нэг юм шалгааж байгаа янзтай харагдав. Арай мань Сашагийн чемоданыг хэний юм бэ, эзэн нь хаана байна вэ? гэхчлэн асууж байгаа юм биш биз?.. Үгүй ээ, үгүй бололтой, тэгвэл өвгөн юу гэж өөрийнхөө паспортыг үзүүлж байх вэ. Нөгөө эргүүлүүд оочерийн хажуугаар урагшилж, хоёр залууг татаж гаргаад бас бичиг цаасыг нь үзэв. 

	Саша эргүүлийнхнийг далд ортол хүлээж байгаад өвгөн рүү чихэлдэн очиж, 

	— Тэд нар юу гэнэ вэ, таны баримт бичгийг шалгаа юу? гэж болгоомжтой асуув. 

	— Гурав дахь удаагаа паспорт үзэж байна. Сая амралтаа авсан тухай нотолгоо шаардлаа. Хэн тийм нотолгоо өгдөг сөн билээ дээ? Хэн ч өгөхгүй. 

	Өвгөн анх Сашад харагдсанаасаа арай залуу ажээ. Хориход байдаг авгайгаа эргэсэн юм байж. Тэд Харьковынх гэнэ, өөрөө эм найруулагч, эхнэр нь сувилагч. 

	— Тэр хоёр залуугаас паспорт биш, ямар нэг цаас үзнэ билээ. 

	— Тэгвэл цахилгаан биз. Оршуулга, хурим энэ тэр гээд аль явдлыг тэр гэхэв... Бас л шалгуулах ёстой. 

	— Бүх хүний бичиг баримтыг үздэг юм уу?

	— Бичиг баримт... Энд хүн болгоныг рентгенээр харж байгаа юм шиг шалгана шүү. 

	За ийм байдаг байх нь. Саша гадагш гараагүй, эндээ байж байсан бол шууд өртөх байж! Ямар нэг юм бодож олохгүй бол горьгүй нь. 

	Зарим нэг санаа толгойд орж, Саша юу хариулахаа бэлтгэж амжсан ч гэсэн эргүүлийн хоёрыг ойртохын үес дотор палхийх шиг болов. Паспортад нь “Ялын хугацаа дууссан тухай гэрчилгээг үндэслэн олгов” гэж бичээтэй буй нь ямар гай тарьж болохыг тэр бээр ойлголгүй яах вэ. 

	Нэг нь цаасыг эргүүлж уншсанаа нөгөөдхөө дуудаж, тэгээд хоёулаа Сашагийн паспортыг эргүүлж тойруулж харцгаав. Цөллөгөөс яваа хүн нэвтрэх бичгийн оронд шууд паспорттай байхыг анх удаа үзэж байгаа бололтой. Ийм байж болох уу? Ийм байх ёсгүй! Хорихоос яваа хүнд хаа хүрэх, хаана оршин суухыг нь заасан нэвтрэх гэрчилгээ байх ёстой. Тэр газраа очоод паспорт авч, зохих байгууллагын бүртгэл дансанд орох ёстой. Энэ нэг л биш ээ!

	Ингэж гэмээ нь энэ эргүүлийн дүлий годилуудад мань хүн юу ч нотолж чадахгүй. Эд нар паспортыг нь буцааж өгөхгүй байсан ч чадна. Комендантын газар аваачаад, ийм нэгэн этгээдийг яах вэ гэж Красноярскаас асуулгана. Юуны чинь яах вэ гэж? Гар дор чинь шорон байж байна, тийш нь хийчих, тэгээд учрыг нь олъё гэж хариулна... Тэгээд мужийн “гурвын” шийдвэрээр мань хүнд хуучин хэргийнх нь төлөө шинэ ялын хугацаа наачихна. Одоо тэд нар ял эдэлсэн хэргийнх нь төлөө дахиад ял заачихдаг аргатай болчхоод байгаа юм. 

	— Хаашаа явж байна?

	— Канск руу явж байгаа ухаантай хэмээн Саша Сибирь маягаар хариулав. 

	— Яах гэж явж байна?

	— Хадам эхдээ очихоор. 

	— Хадам эх чинь хаана суудаг юм бэ, хаяг нь?

	Саша, яагаад ч юм бэ, Соловейчикийн нэгэнтээ сууж байсан гудамж, байрны хаягийг тогтоосон байснаа хэлж орхив. 

	— Тэгвэл тэнд хэн байна?

	— Тэнд гэж аньд?

	— Ойлгохгүй байна уу? Кежмад хэн байна?

	— Ухаан нь, авгай, хүү... Бүгд тэнд байгаа. 

	Эргүүл Сашагийн паспортыг эргүүлж тойруулсаар байснаа түүн рүү эгцлэн харав. 

	Саша зүрх нь амаараа гарах шахаж байвч, тайван байхгүй бол яаж ч мэдэх юм чинь, эргүүлийн өөдөөс ч хэнэггүй мэт харж зогсов. Түүнийг буруутгах юм байхгүй. Хугацаагаа дуусгаад авгай хүүхэдтэйгээ Кежмад суурьшсан, одоо энүүхэн зуур Канск руу хадам эх рүүгээ явж байна. Юу нь болохгүй билээ? Хэн ч ухаж төнхөөд юм олохгүй. Үүндээ мань хүн өөрөө бараг итгэчхэж. 

	— Хадам эх рүүгээ явж байгаа болох нь уу?

	— Тийм. 

	— Хадамдаа айлчилж, найраа гүйцээх нь... 

	— Айлчлах биш, Кежмад авчрах гэж явна. Нас дээр гарсан хүн. Эргүүл дахин сүржин дүрийг олж, Сашаг сонжин харав. Саша хэнэггүй царайлавч, аваад явах нь уу, орхих нь уу хэмээн дотроо эргэцүүлэн байв. Орхих юм болов уу?.. Кежмад суудаг юм чинь, тэнд хэсгийн төлөөлөгч байгаа, тэд түүнийг хариуцах ёстой. Тэд нар л хариуцаг! Ингэж бодож болно оо доо. 

	Саша таасан эсэхийг бүү мэд, эргүүл ямар ч атугай, паспортыг нь нугалж буцааж өгөөд, нөгөөдхийгөө дагуулан хананы тэрүүгээр зогсож байгаа, богц, чемодан энэ тэр дээрээ, эсвэл бүр шууд шалан дээр сууж байгаа хүмүүсийн бичиг баримтыг шалгасаар цаашлав. 

	Саша эргүүлийн араас хараа салгаж чадахгүй, байрандаа хөшсөн мэт нэг хэсэг зогсов. 

	Талбай дээр радио хангинан байвч, мань хүн чих нь дүнгэнээд олигтой сонсогдох юм алга, тэгээд ч сэтгэл нь ер уужирч өгдөггүй, санаа бодол ч төвлөрөх янзгүй, гагцхүү “дайн” гэдэг үг давтагдаад буйг мэдрэв:

	“... Шүүгдэгч Пятаков Кемеровогийн химийн комбинатыг дайн эхлэнгүүт галдан шатаахаар бэлтгэхийг шүүгдэгч Норкинд тушаал болгожээ. 

	Пятаков нотлон хүлээсэн. 

	— Тийм, би Норкинд үнэхээр тийм даалгавар өгсөн...”

	Нэвтрүүлэгч одоо Князев гэдэг нэр хэлж байна:

	“... Цэргийн ангиуд руу явуулж байгаа галт тэрэгний цуваа, түүнчлэн цэргийн хоолны газар, ариун цэврийн газруудыг хурц халдварт нянгаар халдварлуулах зорилгоор дайн эхэлмэгц бактериологийн зэвсэг хэрэглэх тухай асуудлыг Японы тагнуулын албанаас онцгойлон тулгаж байсан...”

	Буудлын чийдэн тортогтон сүүтийж, тамхины бохь, хүний хөлс, бас бус эхүүн үнэр холилдон ханхална. Саша чемоданыхаа хажууд хана налан түр суузнав. 

	Вышинский Радекаас ЗСБНХУ-ыг ялуулахын төлөө байсан уу, ялагдуулахын төлөө байсан уу гэж асуухад цаадах нь өчүүхэн ч түгдрэхгүй хариулж байв:

	“... Би ялагдуулах гэж тусалж байсан”. 

	Энэ шүүн таслах ажиллагаа, энэ өөрийгөө илчилсэн улайлтууд Сашагийн сэтгэлийг их зовоож байв. Тэр бээр троцкистуудын хүлээн гэмшээд байгаа гэмт хэрэгт ямар ч холбогдолгүй. Гэхдээ мань Панкратов тэр хэрэгт холбогдолтой эсэхийг хэн шүүн тунгаах юм бэ? 58 дугаар зүйлээр яллагдсан уу? Яллагдсан. Хувьсгалын эсэргүү гэж үзсэн үү? Үзсэн. Тэгэхээр, мань хүн тэр дайсагнагч талынх гэсэн үг, энэ бол түүнийг дахиад хэрэгт татахад хангалттай. Бушуухан эндээс холдож, хүний паспортыг өдөрт хэдэнтээ шалгаад байдаггүй ямар нэг нүх рүү шургаад орчих юм сан. 

	Томилолтын бус хүнд тасалбар олдохгүй байгаа ч оочер бага багаар хорогдсоор байна. Яагаад, юуны учир ингэж буйг Саша эс ойлгоно. Нөгөө авгайгаа эргэсэн ац малгайтай өвгөн гэнэтхэн алга болчхож. Ачаа бараа байхгүй, хоосон шахуу ганц үүргэвчтэй юм чинь, аль нэг галт тэрэг рүү явдал дунд нь үсрээд орчихсон юм болов уу? 

	Бусад нь гарч орно уу л гэхээс биш, оочерийнхон бүгдээрээ байх шиг, хэний ард байгаагаа дор бүрдээ мэднэ. Саша ч бас гарч, жижигхэн хүнсний зах дээрээс сүү, талх авсан. Сүү нь хөлдүү учраас сэнжтэй аяга худалдаж авахаас өөр аргагүй болсон. Буудлын байранд сүү нь аяндаа гэсэж, талхаа даруулж уухад тун дажгүй, жаахан л болохоос амт гэж хачин сайхан. 

	Саша дугуй дугуй хөлдөөсөн сүүг хараад Мозговаг санав. Хоёр хөгшин мань хүнийг Москвад хүрч яваа гэж бодож байгаа байлгүй. Эзэгтэй түүнд замын хүнс төхөөрөх гэж, Лукичийг гахайн жирээ, давсалсан загас авчруулахаар зоорь руугаа хөөгөөд байсан. Саша гал зуух руу орж, Лукичийн ширээн дээр авчирч овоолсон юмыг хараад, “Пээ, бүтэн чарганы ачаа бэлдчихэж!” хэмээн инээд алдсан. Суллагдана гэхээс юуг ч тоохгүй, хөл газар хүрэхгүй байсан цаг. Юухан хээхэн халаасандаа хийж, гахайн жирээг чемодан руугаа шургуулаад, 

	— Тайшет хүрчихвэл бол оо, тэнд очингуут галт тэргэнд суучихна хэмээн бусдыг нь орхисон. 

	Тэр бээр эрх чөлөөт амьдралаа ингэж төсөөлж байсан билээ. 

	Өлөн зэлмэн, сахал үс нь өрвийсөн, 

	— сахал хусах газар ч алга, ер нь ч хусахтай мантай - хоёр нүд нь улайсан мань Саша шалан дээр суугаад, өвөр дээрээ чемоданаа тавьж, дээр нь гараа зөрүүлэн дэрлээд унтав. Ууц нуруу, хоёр хөл энэ тэр нь чилээд нойр биш там гэлтэй. Суудлын, ачааны гэхчлэн янз бүрийн галт тэрэг ирж явсаар байна. 

	Владивостокийн суудлын буухиа галт тэрэг ирээд явлаа. Гэрэл гэгээ гялбуулсан, цонх нь цагаан хөшигтэй цоо шинэхэн вагонууд, уурын тэрэгний яг ард торлосон цонхтой шуудангийн вагон байна, Москва руу захидал авч яваа гэсэн үг. 

	Тэгтэл Москвагаас зөвхөн түрүү адаг хоёртоо суудлын вагон зүүсэн ачааны галт тэрэг ирж, буудлын хаяа руу, тавцангүй зам дээр зогсов. Суудлын вагоноос хянагчид гарч ачааны вагоны гадуур эгнэн зогсоцгоов... Ингээд Саша ачааны вагоноос хоригдлуудыг яаж буулгадгийг анх удаагаа харлаа. 

	Гүйдэг хаалгыг нь дутуу онгойлгов. Харгалзагч нэг хүний овгийг хашхирахад хоригдол хаалга руу ирж, хослоо нэр, төрсөн он, ялын хугацаагаа өндөр дуугаар илтгэнэ. Харгалзагч жагсаалттай тулгаж үзээд “бол оо!” гэхүйд сайх хоригдол уут юм уу, чемодантайгаа вагоноос үсэрч бууна. Насаар арай залуу нь ингэж үсэрнэ, ахимаг насныхан нь өндрөөс бэргэн, дотогшоо харж гэдсээрээ зүүгдэсхийж байгаад цасан дээр ойчиж, тэр чигээрээ босолгүй, өвдөг сөхрөн жагсана. Тэгээд дараачийн хүнийг дуудахад тэр нь үсэрч буух буюу өнхөрч ойчно. Вагоны хүн дуусан дуустал ийнхүү үргэлжилнэ. 

	Ачааны вагонуудын тэн хагасаас хоригдлуудыг буулгав. Юухан хээхнээ үүрсэн буюу барьсан эрэгтэй, эмэгтэй хоригдлууд сөхрөн жагссан нь даан ч арчаагүй харагдана. 

	Хараал зүхэл тавин, өшигчиж түншчин байж хоригдлуудыг босгож жагсаав. Тэгээд хоёр зуугаад метр алхуулснаа цасан дотор дахиад өвдгөөр нь суулгав. Тэнд нь хорихын юм уу, цөллөгийн газрын харгалзагч хүлээж байгаа юм байж. Дахиад дуудлага: Овог нэр, төрсөн он, ялын хугацаа... Нэг харгалзагч нөгөөдөө хоригдлоо хүлээлгэж өгч байгаа нь энэ. Алслан холдох орилоон хашхираан, хараал зүхэл, нохдын хуцаан уурын тэрэгний дохио, өнгөрч буй ачааны галт тэрэгний хяхтнаан нүргээнтэй холилдон замхарна. 

	Саша өөрийг нь ийм л тавилан хүлээж байгаа гэхээс жихүүдэс хөдөлж, захаа босгов. Мань хүнийг суллаж тавьсан нь алдаа. ДЯАК ийм алдааг дор нь засдаг юм чинь. 

	Муухай юм харж дотор харласан Саша буудлын зүг сажлав. Талбай дээрх чанга яригчийн тэнд хүмүүс бөөгнөрөн, Вышинскийн Арнольд гэгчийг байцааж байгааг сонсоцгоож байна. Арнольд гэж хэн болох тухай Сашад ямар ч ойлголт байсангүй, гэхдээ яваандаа хэлж магадгүй... 

	“Вышинский: Яллагдагч Арнольд, таны жинхэнэ овог хэн бэ?

	Арнольд: Васильев. 

	Вышинский: Тэгвэл хослоо нэр чинь?

	Арнольд: Валентин Васильевич. 

	Вышинский: Алан хядах үйлдэл хэзээ, хэний эсрэг зохион байгуулж байсан бэ?

	Арнольд:... Би машинаа орц руу тулгаж зогсооход Молотов машинд орж суусан. Шороон замаас гарч засмал руу орох гэтэл өөдөөс нэг машин гэнэтхэн нисэх мэт дүүлж явна. Тэгмэгц юун бодох модохтой мантай, би алан хядах үйлдэл хийх ёстой болсон... Гэтэл би айчихсан юм. Тэгээд замын хажуугийн гуу руу зайлж амжсан... 

	Вышинский: Та юунаас болж зайлсан бэ?

	Арнольд: Би хулчгараасаа болж зайлсан”. 

	Нэг хөдвөр эр хажууд нь ирж зогсоод, өлийн байж чагнав. Үүдэн шүд нь цөмөрхий, нүдэнд хүйтэн энэ этгээд Сашатай энэ талбай дээр хэд хэд таарч байгаа юм. 

	— Эргэн тойрон дандаа тагнуул, икээ нь яаж байсан, засгийн газрыг ална гэнэ, муусайн хараал идмэрүүд... Биднүүсийг өнчрүүлэх гэж... 

	“Г” үсгийг хөндий дуудаж байна. Украиных уу, эсвэл Кубаных уу гэж Саша бодов. Яаж яваад энд ирчхэв? Юу гэж яриа өдөөд байна? Санамсаргүй ингэж байна уу? Алтан хошуу өргөгч үү?

	— Урусыг их янчаанаас германчинд бас япончинд зарах санаатай гэнэ, оросын ард түмнийг онигор нүдтийн өмнө бөхөлзүүлэх юм гэнэ... 

	“Урусыг их янчаанаас зарах нь” гэж энэ хүний толгойд бууж байгаа юм байна. 

	— Хөөе, залуу, Урус маань ямар үнэтэй байж болох вэ? Чи юу гэж бодож байна? хэмээн нөгөө эр салах царай алга. 

	— Чи яах нь вэ? Оросыг өөрөө зарах гээ юү? Аль вэ, эндээс зайл! гэж Саша уурлав.

	Нина сургууль дээрээ өнжинө, Варя өдөр нь ажилтай, орой хичээлтэй болохоор тэр хоёр уулзаж таарах нь тун ховор. Гэвч яриа хөөрөөгүй цуг аж төрнө гэдэг тэсэх юм биш. Варя радиогоор сонссон болгоноороо Нинаг дооглож байгаа нь нүүрэн дээр нь илт, бас “энэ бүхэнд” итгэдэг гэж үзэн ядаж байгаа нь ч илт. Варя яаж ч мэднэ. Ингэсээр байгаад ер нь юу л болдог бол доо?!

	Тэдний орцоос нэг “ардын дайсныг” баривчилжээ. Тэр нь энд ердөө гурван сар суусан хүн, гэтэл цуг сууж байсан Дима Полянскийг сонор сэрэмж алдсан хэргээр намаас хөөжээ. Нина тэр хоёр бүр хүүхэд ахуй цагаасаа үерхсэн хоёр. Тэр үес мань хоёр шатан дээр нэг удаа тааралдсан чинь Дима түүний тохойноос барьж байгаад, чихэнд нь “Би түүнтэй “сайн байна уу?”, “баяртай”-гаас өөр хоёр үг ч хүний урамд сольж үзээгүй, гэтэл районы намын хорооныхон сонсохыг ч хүсээгүй, шууд л хөөчихсөн, тэгээд л гүйцээ” гэж шивгэнэхэд нь, Нина хариуд нь, 

	— Одоо чинь ноцтой цаг үе, онцгой сонор сэрэмжтэй байх шаардлагатай хэмээн хөмсөг зангиджээ. 

	Дима түүнээс ухартуссанаа, гурав гурван гишгүүр алгасан гишгэж, дээшээ харайлгасан. Баяртай энэ тэр ч байхгүй. Араас нь “Хонгор минь, миний хайрт дүүгээс болж намайг ч гэсэн өнөө маргаашгүй хөөж мэднэ” гэж хашхирмаар санагдсан. Мэдээж, юу гэж тэгж хашхирах вэ, гэхдээ урам алдарч, хаалгандаа түлхүүрээ хийхэд гар нь салганаж асан. 

	Диматай шал дэмий бүдүүлэг харьцлаа, тусгүй юм боллоо. Өөрөөс нь хоёрхон ах ёстой сайн залуу. Нисэхийн салбарт ажилладаг инженер. Уржнан агаарын флотын баяраар Нинаг Тушинод урьж аваачсан. Нина дуртай очсон, дараа нь ч харамсаагүй. Сэтгэл эзэмдсэн сайхан юм үзсэн. Нарлаг өдрийн цэлмэг хөх тэнгэрт онгоц шунгинан нисэлдэж, цасан цагаан парашют1 цэцэг мэт дэлбээлэн, эргэн тойрон хүмүүс хөхин баясаад л. Нисэгч нар ёстой баатарлаг залуус!

	Нина тэгэхэд тэднээр бахархаж байсан, эх орноороо бахархаж байсан, одоо ч бахархаж байна. 

	Дима түүнд нүүр өгч, өөриймсөг хандан утасдаж барина. Мартын наймнаар цэцэгтэй, Майн нэгэн, Октябрийн баяраар хайрцаг чихэртэй ирнэ. Гэхдээ түүний ийнхүү эргүүлэхийг Нина төдийлөн эс ойшооно. Нэг л хүнийрхүү санагдаад байх. Харин Максимтай бол илэн далангүй жаргал зовлонгоо хуваалцана, түүнд хамаг юмаа уудлаад ярьчихаар сэтгэл аяндаа тайвшраад ирнэ. 

	Максимын захиа ч цаанаа л нэг ухаалаг хэрсүү, цайлган дорвилог. Тэр бээр амралтаараа хоёр удаа ирсэн, тэр хоёр үзэсгэлэн, театр цуг үзсэн, өөрөө сонгодог хөгжим ойлгодоггүй, дургүй ч гэсэн Нинагийн дуртайг мэдэх учир консерваторт орох тасалбар яаж ийгээд олсон байсан. Нинад л сайхан байвал бол оо гэсэн шиг концертын эхнээс аваад дуустал нь чимээгүй суучихна. Өөрөө бол ардын дуунд дуртай, ноднин тэр хоёр “Максимын залуу нас”-ыг үзсэн, Максим киноноос буцах замын турш “Цэнхэр бөмбөлөг эргэнхэн эргэлдэнэ, тэргүүн дээгүүр эргэнхэн эргэлдэнэ, эргэн эргэлдсээр унах гээд байна, энэ нэг залуу бүсгүйг хулгайлах гээд байна” гэж дуулсан. Нина сэтгэл өег байсан учир бас түүнийг даган аялж явсан. Харин Максимын толгойд нэг ая орчихвол түүнээс мөд салахаа үзэхгүй. Гурав дахь өдрөө Нина тэсэлгүй “Болиоч ээ, чи өөрөө ч гэсэн залхдаггүй юм уу?!” гэж үглэсэн. Макс тэгэхэд “Би бас нэг бүсгүйг хулгай хийх санаатай, тэр санаандаа дасгаж байгаа ч юм бил үү” хэмээн мөчөөгөө өгөөгүй. Нина хариуд нь “Макс, хүлээ, одоо цаг нь биш” гээд инээмсэглэжээ. 

	Яагаад одоо биш гэдгийг Нина өөрөө нарийн тайлбарлаж эс чадна. Сургууль, хүүхдүүддээ дассанаас болсон байж магадгүй. Түүхийн багш хүнд номын сан, дамжаа сургалт, музей гээд мэргэжилтэй холбоотой бүх юм Москвад байна. Тэр бөглүү Алс Дорнодод энэ зүгийн юм юу ч байхгүй. Хөдөөгийн нэгэн янзын амьдралын эрхээр хүүхэд шуухад цуваад эхэлнэ, цэргийнхэн болсон хойно хот сэлгэн нүүгээд эхэлнэ, дуртай ажлынхаа оронд хүүхдийн даавуу угааж, олон нийтийн ажлын оронд ногоотой шөл хийх л үлдэнэ. 

	Максыг буцсаны дараа Варя нэг удаа түүнд, “Гэрлэх хүн гуай чинь алдуураад явчих вий” гэж хэлсэн. Нина дүрсхийгээд явчихсан. Завхай яриатай балай! “Хүн гуай”, “алдуурах” энэ тэр гэнэ шүү. Харин чамайг нөхөртэй болчхоод байхад чинь надаас авхуулаад атаархсан хүн даанч байгаагүй”. Варя хариуд нь, “Гэртээ өтөлдөг хүүхэнд бас хэн ч атаархахгүй” гээд тавлах мэт инээвхийлжээ. 

	Тэр хоёр иймэрхүү үгээр шидэлцчихээд дараа нь хэдэн долоо хоног хоорондоо дуугарахгүй. 

	Цаашид ингэж байх арга алга. Хоёр тийшээ болох хэрэгтэй. 

	 

	Арван нэгдүгээр сарын сүүлчээр, Нинагийн төрсөн өдрөөр Лена Будягина утасдав. Овоо доо, баяр хүргэх нь, юм мартдаггүй, бүх юмаа санаж байдаг сайн хүүхэн шүү. Горькийн гудамжинд байдаг мөхөөлдөсний кафед очиж болно, ойрд уулзаагүй юм чинь жаал ярьж сууцгаахгүй юү. Гэтэл Лена баяр хүргэх гэж утасдаагүй ажээ. 

	 

	— Нина, аав маань байхгүй болсон. 

	Нина тэр даруйдаа ойлгосонгүй. Нас бараа юм болов уу? Тэгснээ, Иван Григорьевич баригдсаныг дорхноо ойлгоод, 

	— Би эргээд утасдъя гэж бушуухан өгүүлэв. 

	Тэгээд утсаа тавьжээ. Айсандаа энэ үү? Үгүй, юу гэж айх билээ? Гэхдээ энэ тухай утсаар ярилтай биш. Тэр бээр өрөөндөө эргэж ирээд, сандал дээр лагхийтэл сууж бодолд автав. Лена дээр очих уу, байх уу? Тэдний байрыг ажиглаж байгаа. Тэр тодорхой. Зөвлөлүүдийн 5 дугаар байшингаас өдөр болгон хэн нэгнийг баривчилж байгаа нь сонинд нийтлэгдсэн нэрснээс илт буй. Гэхдээ яаж очихгүй байх вэ? Найз хүүхнээ гаргуунд нь орхих уу? Хүүхэдтэй нь ганцаарыг нь уу? Очих хэрэгтэй. Харин яаж очих вэ? Орцны үүдэнд хаалгач сууж байгаа.”Хэнийд орох гэж явна?” гэж асууна. Будягиныд гэдгээ хэлэх хэрэгтэй болно. Тэгэнгүүт Будягиныд нэг бүсгүй ирлээ гээд хэлдэг газар луу нь утасдчихна. Тэгээд учиг хөвөрч, хэдэн жилийн өмнө Иван Григорьевич түүнийг намд элсэхэд нь батлан даалт гаргасныг олоод мэдчихнэ. Тэр хүнийг нь баривчилчхаж. Яадаг хэрэг вэ? Намын байгууллагадаа мэдэгдэх үү? Төрсөн өдрөөрөө мөн сайхан бэлэг авав аа. 

	Нина Грановскийн гудамж руу зургаа хагаст очив. Хүмүүс ажлаасаа ирэх үе учраас анзаарагдахгүй орчихно гэж бодож. Ашгүй, хаалгач эзгүй байж таарав. 

	Лена үүд нээж өгч, тэр хоёр үнсэлцэн уулзав. Лена гайхмаар тайван, ажил хэрэгч байдалтай байх аж. Хэдийгээр байранд нь хамаг юмыг нь бусниулчихсан, хоёр өрөөг нь лацадчихсан байгаа ч Ашхен Степановна бас амгалан, ажил хэрэгч янзтай байв. 

	— Айх хэрэггүй. Бид маргааш Серафимовичийн гудамжны, Засгийн газрын байранд нүүж орох ёстой. Тэнд бидэнд нэг өрөө байр гаргаж өгсөн, Москва голын хөвөөнөөс Енисей мөрний эрэг рүү очих үдэлгээний цэг. Ингээд бэлдэцгээж байна, харж байгаа биз дээ хэмээн Лена хямсайсхийв. 

	— Харж байна, харж байна гэж Нина уруу царайлан өгүүлэв. 

	Ашхен Степановна сав суулгаа ширээн дээр хайрцаглаж, үйлчлэгч авгай шалан дээр хивс хуйлж байна. 

	— Энэ бүхнийг яаж нэг өрөөнд багтаана даа? гэж Нина асуув. 

	— Учрыг нь олчихсон. Зайлшгүй хэрэгтэй ойр зуурын юмаа өрөөнд оруулж, бусдыг нь тэр байрны няравт хадгалуулчихна. Аавыг өглөө эрт аваад явсан, гэтэл гурван цагт хүмүүс ирж, нүүх тухай мэдэгдэж, юм хумаа эмхлэх боломж олгосон, үүнээс илүү яаж хүнлэг байх вэ. Би амжуулаад тийшээ оччихоод ирсэн, нэгдүгээр давхарт, 14 метртэй боломжийн өрөө байна билээ. Бусад өрөөнд ч айлууд нэг нэгээрээ орсон байна, манай байшингийн танилууд хүртэл тааралдсан. Бид түлхүүрээ авчихсан. 

	Лена чемодан руу юмаа шидлэх зуур ам хамхихгүй ярина. Нина түүний царайг ажиглан хажууд нь хөл сэлгэн зогсов. Уруул нь жуумалзаад байх шиг хэр нь харц нь гөлөрсөн мэт. Хэзээ ийм аманцар билээ дээ? Бас юундаа хөгжүүн зан гаргаад байна? Энэ бүхнийг нийлүүлээд бодохоор айдас хүрэм сэтгэгдэл төрнө. 

	Хажуугийн өрөөнд хүүхэд уйлагнав. Нина Ленаг даган тийшээ орлоо. 

	— За яачихаа вэ, миний жаахан үр, жаахан шээчихээ юү, тэр юу шалих вэ гээд Лена хүүгээ орноос нь өргөж, нэг гараараа барьж байгаад, нөгөө гараараа даавуу, живхийг нь сурмаг солив. Хөвүүн гэрлээс анивчин нүдээ нухалж байна. 

	— Манай Ванечка одоо жин тан болно. 

	Лена хүүгээ эргүүлж, нүүрээр нь Нина руу харуулав. 

	— Нина, чи хар даа, эцэг шигээ цайвар сэвлэгтэй, ямар мундаг чекист бойжиж байна, хөөрхөн чекист, муу ах нарыг баривчилна, муу эгч нарыг бас баривчилна, миний муу мундаг бяцхан чекист. 

	Нина дэмий л шал шагайна. Лена юу ярьж буйгаа ч мэдэхгүй, солиорчхож гэлтэй. Гэнэт нэг жигтэй юм хэлж Нинаг эвгүй байдалд оруулаад, тэр хоёрын харилцаа үүрд тасрах вий гэхээс гол руу нь хүйтэн оргив. 

	— Иван Григорьевич юу гээч болчихоо вэ?

	— Иван Григорьевич... Иван Григорьевич уу... Манай энэ бол Иван Иванович гээд Лена хүүхдээ хэвтүүлж хучив. — Иван Иванович гэж өвөөгөөр нь нэрлэсэн юм... 

	— Леночка, би мэднэ шүү дээ гэж Нина түүний үгийг эелдэгхэн таслав. 

	— Өө, тийм шүү дээ, би бүр мартчихаж. Иван Григорьевичийг баривчилж аваад явчихсан. Яагаад? Яагаад бусад хүнийг баривчилж авч явж байна, тэр л шалтгаанаар. Манай байшингийнхны талыг аль хэдийн аваад явчихсан. Тэр бээр хүүгээ унтуулах гэж орыг нь зөөлөн бүүвэйлнэ. — Юу болж байгааг чи харахгүй байна гэж үү? Хүнд аж үйлдвэрийн ардын комиссариатад ганцхан нөхөр Оржоникизе үлдсэн. Бусад нь бүгд баригдсан, удахгүй шүүгдэнэ. Шүүнэ, буудан ална гээд Лена дахиад хямсайсхийв. 

	— Лена, чи хүүхдийнхээ юмыг эмхэлчихсэн үү гэж Ашхен Степановна асуув. 

	— Арай үгүй байна. 

	— Түргэвчлээрэй. 

	— Та нарт юмаа эмхлэх хоёр өдөр өгч болоогүй юм байх даа?

	Нина ийм бодлогогүй асуулт тавьсандаа хожим өөрийгөө их зүхсэн. 

	— Мөн ч гэнэхэн амьтан бол доо. Хэн нэгэн манай байранд орох гэхээс байж ядаж байгааг үнэхээр ойлгохгүй байна гэж үү? Серебряковыг баривчлаад шүүх хурал ч болоогүй байхад Андрей Януарьевич тэдний зуслангийн байранд нь хэзээний нүүгээд орчихсон гэнэ билээ. Ямар вэ дээ? Манай шүүх цаазын нүүр царай юу?

	— Бас юуных нь Андрей Януарьевич вэ? гэж Нина асуухдаа Ленагийн хариултыг гадарлан дотор нь хүйтэн оргив. 

	— Вышинский гэж цаадах нь тас татах мэт хэлэв. 

	Нина час улайх нь тэр. 

	— Чи яах гэж элдэв цуу яриа хураадаг юм бэ?! Чамайг танихын арга алга!

	Лена түүн рүү хяламхийв. 

	— Цуу ч, мэдээж, цуу, эргэн тойронд хов живээс өөр юм алга, харин бусад бүх юм ёс жаягаараа байна. 

	Иймэрхүү амьсгаан дээр салж явмааргүй санагдав. 

	— Владлен хаачаа вэ? гэж Нина асуулаа. 

	— Найз нар луугаа явсан. Тэд нар маргааш ирж манайхыг нүүлгэлцэнэ, тэр тухай тохирч яваа. 

	Нина золтой л уйлчихсангүй. Арван нэгтэй хүүхдүүд. Тус болох улс ердөө л тэд байх нь. Өөрөө даанч завгүй, олон цагтай, сургууль нь явуулахгүй, түүнээс биш ирж туслалгүй яах вэ хэмээн Нина чин сэтгэлээсээ учирлав. 

	— Би бүгдийг нь ойлгож байна, ирсэн чинь бол оо, баярлалаа гэж Лена өгүүлэв. 

	— Баярлалаа хэмээн Ашхен Степановна охиноо давтах мэт хэлэв. 

	 

	Энэ бүхнээс сэтгэлд нэг л эвгүй булингар үлдлээ. Ленаг урьдын адил хайрлаж байвч, тэдний харилцаа ингээд тасрах нь энэ, энэ бол тодорхой. Баригдагсдын ар гэрийнхэн байдаг Серафимовичийн гудамжны байр луу очиж болохгүй. Нина Иван Григорьевичийг хэзээний бурханчлан хүндэтгэдэг билээ. Ард түмнээс гаралтай жинхэнэ коммунист, большевик, намын ахмад гишүүн. Тэгвэл одоо шүүх хурлууд дээр яргачин, гэмт хэрэгтэн гэгдэн яллуулж байгаа хүмүүс намын ахмад гишүүд биш юм уу, ард түмэн тэднийг жинхэнэ коммунист, большевикууд гэж үзэж байгаагүй бил үү? Үзэж байсан. Нина өөрөө ч тэгж үзэж байсан. Гэтэл одоо тэдний хэргээ хүлээснийг уншихаар үстэй толгой өрвийгөөд ирэх юм. Иван Григорьевич нунтагласан шил хүүхдийн хоолонд холь гэх буюу худагт хор хий гэж тушаал өгч байна гэдгийг төсөөлөхийн арга даанч байхгүй. Гэхдээ, нөгөө талаас, тэр бээр бараг арван жил хилийн чанадад суусан, Ашхен Степановнагийн огтхон ч гадарлахгүй байгаа ямар нэг даалгаврыг биелүүлсэн байж болох. Тэр бээр эх орноосоо урвасан, тагнуул хийсэн гэдгээ хүлээснийг Нина сониноос олж уншвал юу хэлэх болж байна? Намд элсэхдээ яагаад заавал Будягинаар батлан даалт гаргуулсан юм бэ? гэж түүнээс асуух нь гарцаагүй. Тэр бээр байсан юмыг байснаар нь хэлж таарна: Будягин батлан даахыг өөрөө санал болгосон. Оржоникизегийн орлогч, ахмад большевик өөрийг нь улс төрийн хувьд өсөж бойжсоныг үнэлсэн нь түүнд аятайхан санагдалгүй яах вэ. За тэгж саная, тэгвэл баригдсаныг нь мэдсэн байж бидэнд яагаад хэлсэнгүй вэ? гэж нөгөөдүүл чинь өөнтөглөнө. Нуух гэж оролдоо юу? гэнэ. Чухамхүү энэ асуултыг гаргуулахгүй байх хэрэгтэй. Тийм учраас өөрөө эхэлж очоод намын байгууллагадаа хэлье. Лена Будягинатай нэг ангид байсан, тэднийд очиж байсан, тэгээд эцэгтэй нь танилцсан энэ тэрийг буруутгахгүй юм байгаа биз дээ. Ингэхэд, Будягин тэдний сургууль дээр ахмад большевикуудын дурсамжийн үдэшлэгт оролцож үг хэлж байсан. Үүнийг марталгүй дурдах юм шүү. 

	Тэгэвч аюулхай руу нь гөхөлзөөд болж өгөх биш. Алевтина Федоровнатай зөвлөх үү? Нина түүнд л үг дуугүй итгэдэг билээ. 

	Нина хичээлийнхээ дараа түүний өрөө рүү шагайв. 

	— Тавхан минут тань дээр ороод гарч болох уу?

	— Ор л доо, суу, чамаар юу байна?

	Нина Будягины баригдсан тухай ярьж, түүнээс батлан даалт авсан тухайгаа намын байгууллагад мэдэгдэх эсэх тухай зөвлөгөө хүсэж байгаагаа хэлэхэд Алевтина, 

	— Түүний баригдсан гэдгийг чи хаанаас мэдээв? гэж асуув. 

	— Тэдний охин Лена надад утсаар хэлсэн юм. Бид нар нэг ангид байсан, та бараг санах байх. 

	Алевтина сүүлчийнх нь өгүүлбэрийг сонсоогүй мэт царайлж, 

	— Та хоёр харилцаатай байдаг юм уу? гэв. 

	— Яах вэ, цуг сурч байсан... Найз... 

	— Цаадах чинь чам руу яах гэж утасдсан юм? Урьдчилан сануулаа юу?

	Нина дөнгөж сая л цаад учрыг нь ойлгов. Тэнгэр минь, би чинь ямар тэнэг толгой вэ? Битгий ирээрэй, битгий утасдаарай, юу ч мэдээгүй царайтай байгаарай, ямар нэгэн хэргийн хоморгод орчих вий гэж Лена дохио өгч урьдчилан сануулсан байна шүү дээ. Гэтэл мань хүн нэг их навсганаж тавьж хүрсэн байна. 

	— Өөрөө л сайн бод. Хэрвээ чи Будягиныхантай харилцаатай байдаг бол энэ тухай, мэдээж, намын байгууллагадаа мэдэгдэх ёстой. Хэрвээ харилцаагүй байсан бол юу ч мэдэгдэх хэрэггүй гэж бодож байна. Ер нь бол чиний л хэрэг юм чинь өөрөө л шийд гэж Алевтина Федоровна хэлжээ.

	Нина Алевтина Федоровнагийн зөвлөгөөг удаан эргэцүүлж бодов. Будягин түүнийг батлан даасныг хэн санаж байгаа билээ? 

	Ленагийнд очсоныг нь хэн мэдэж байгаа билээ? Хэн ч мэдэхгүй. Харин Будягины нэр сонинд гараад ирвэл намын байгууллагадаа очиж хэлнэ. Одоо? Төлгөн хуц элгэн хад мөргөхийн үлгэр болохын хэрэг юу байна?

	Хүлээзнэдэг хэрэг. Харин ар талаа сайн төвхнүүлэх хэрэгтэй. Үгүйдээн, гэртээ хэрүүл уруулгүй болох юм сан. Хэчнээн ярих вэ, ажил хэрэг болгох цаг болсон. 

	Гэтэл байр солих нь амаргүй ажил болж таарав. Нэг өрөөгөөр хоёрыг солих бүр ч яггүй. Нинагийн өгсөн зарлалын дагуу амьтан хүн утасдаж эхлэв. Гайгүй юмнаас сольчих санаатай, боломжийн санал одоо хэр алга. Уул нь Нинад бол юу ч хамаагүй л дээ, даанч Варя... Нинагийн утсаар юун тухай ярьж буйг сонсоод, Варя, 

	— Чи байраа солих гэж байгаа юм уу гэж асуув. 

	— Тийм. Чи бид хоёрын хувьд тэгсэн нь дээр гэж бодож байна. 

	— Би ч бас тэгж бодож байна, гэхдээ байшингийн зоорь, нийтийн байр ч юм уу, эсвэл хотын захын тосгон руу би очихгүй шүү, үүнийг мэдэж аваарай гэж Варя аагархжээ. 

	Ямар цагт утасдахыг Нина зарлал дээрээ бичсэн боловч өглөө, орой, өдөр, шөнөгүй утасдаад амар заяа үзүүлэх юм биш. Хөршүүд нь тээршээж байгаа нь илт, ер нь энэ санаа зангууны үлгэр болов. 

	Варягаас үүдэлтэй түгшүүр яваандаа ард хоцров. Алевтина Федоровна пионерын ахлах удирдагч Тамара Наседкина буюу товчоор Туся хэмээгдэгч хоёрын зөрчлөөс болж сургууль дээр өрнөсөн санамсаргүй хэрэг явдлууд урдуур нь гараад ирлээ. 

	Хөдөө дунд мэргэжлийн сургууль төгсөөд Москвад ямар аргаар орж ирсэн нь үл мэдэгдэх энэ комсомолын гишүүн, бүдүүлэг харанхуй, хэл амтай, ороолон шиг бүсгүйг Нина нэг нүдээр үздэггүй билээ. Алевтина Федоровна, “Үгүй гэдэггүй, царайлаг хоёртоо дулдуйдаж ирээ биз” гэж хэлсэн удаатай. Алевтина Федоровна ингэж тодорхойлсон хэр нь түүнийг тэвчээд байдаг нь хачирхалтай. Цаадах нь пионерын хурал, цуглааныг ёсчлон явуулж, Лениний буланг чимэглэн тордож, хашхичиж харайлгаад бөөн идэвх. Районы комсомолын хороонд нэр сайтай. Алевтина Федоровна түүнээс илүү юу шаардах вэ, нэг удаа “Эд нар цөмөөрөө сэнсэн дэвүүр, нэг нь нөгөөгөөсөө ялгарах юм байхгүй” гэж Нинад хэлсэн билээ. 

	Өнгөрсөн намраас Пушкины нас барсны 100 жилийн ойд бэлтгэж эхэлсэн юм. Туся ч тэр ажил руу тавиад орчхож. Пионерууд Пушкины шүлгийг ид цээжилж байсан үе. Нэг хүү “Өвөл, тариачин баярлан цэнгэхүйд...” хэмээн эхэлж. Гэтэл Туся түүнийг тас дайрах нь тэр:

	— Тариачин баярлаж цэнгэнэ гэж байхгүй. Хамжлагат ёсны үед тариачин цэнгэхтэй мантай байсан. 

	Тэгээд өөр шүлэг цээжлэхийг тушаажээ. 

	Энэ мэдээ Алевтина Федоровнагийн сонорт хүрч, тэр бээр багш нарын зөвлөгөөн дээр Тусяг нэлээд хорон шүүмжлээд, ойд зориулсан үдэшлэгийн бэлтгэлд оролцохыг хоригложээ. 

	— Ойд бэлтгэх ажил районы комсомолын хорооны төлөвлөгөөнд орсон, та намайг хориглож чадахгүй гэж Туся санаандгүй шазруун өчих нь тэр. 

	Алевтина Федоровна юм хэлэлгүй түүн рүү харснаа, хавтаснаасаа нэг сонин гаргаж дэлгээд, хэрэгтэй газраа олж улаан харандаагаар дугуйлаад Тусяд өгөв. 

	— Унш. Дуулдахаар уншаарай. 

	Туся унших уу, яах вэ гэж тээнэгэлзэж буй нь илт. Том ширээ тойрон суусан ахмад багш нар түүнийг чимээгүй харцгаана. 

	— Би үүнийг аль хэдийн уншсан гэж Туся зөрөв. 

	— Унших дургүй байна уу, за яах вэ, бид өөрснөө уншчихъя гэж Алевтина Федоровна хэлээд, нүднийхээ шилийг засаж, тогтуухан нухацтай уншив:

	“Сургууль дээрх пионерын бүх ажил захирлын зөвшөөрлөөр явагдах ёстой. Пионерын ажил бол сургууль дээрх хүмүүжлийн нийт ажлын нэг хэсэг мөн. Комсомол, пионерын байгууллагын олон нийтийн ажил сурлагын чанарын төлөө тэмцэлд чиглэсэн байвал зохино”. 

	Тэр бээр сониноо эвхээд хавтсандаа буцааж хийв. 

	— Чи энэ тогтоолыг зөвшөөрч байна уу?

	— Зөвшөөрч байна хэмээн Туся шал шагайн шивгэнэв. 

	— Тэгвэл түүнийг биелүүл. Эс биелүүлбэл ажлаа өөрчлөх хэрэг болно шүү. 

	Гэвч хэрэг явдал үүгээр дууссангүй. 

	1936 оны арван хоёрдугаар сарын 1-нд Кировыг алсны хоёр жилийн ой тохиов. 

	Пионерын цуглаан дээр Туся энэ аймшигт хэргийн тухай ярьжээ. Дараа нь гуравдугаар ангийн сурагч Козловт Кировын бага насны тухай номоос нэг хуудас унших үүрэг өгөв. Тэгээд Козлов номоо дөнгөж нээтэл тэдний ангийн Глазов, 

	— Тэгвэл, үүний эцэг Кировыг алсан! гэж хашхирав. 

	Козлов уйлчих нь тэр:

	— Худлаа! Миний эцэг хэнийг ч алаагүй. 

	— Тэгвэл яасан гэж эцгийг чинь буудан алсан юм бэ? Яасан гэж? Кировыг алсны төлөө биш гэж үү? хэмээн Глазов лавшруулав. 

	— Эцгийг чинь буудан алсан юм уу? гэж Туся асуув. 

	— Тийм гэж Козлов толгой дохиод шүлсээ залгив. 

	— Тэгвэл чи үнэхээр Кировын тухай уншиж болохгүй, суудалдаа очиж суу гээд Туся түүний гараас номыг нь авлаа. 

	Энэ тухай дахиад яриа болжээ. Козловын эцгийг “ардын дайсан” гэж зарласан нь үнэн, нэг шүүх хурал дээр хүртэл түүний нэр дурдагдаж байсан, гэхдээ түүний хүү, энэ банди, энэ пионер юуны буруутай байх билээ?

	Алевтина Федоровна багш нарын зөвлөгөөн дээр иймэрхүү утгатай асуулт Тусяд тавьжээ. Эдний сургуульд хэлмэгдсэн хүмүүсийн олон хүүхэд суралцдаг учраас энэ бол тун эмзэг асуудал. Гэхдээ хүүхдэд хэрцгий авирлахыг өөгшүүлээд байвал ямар байдал үүсэж болохыг Алевтина Федоровна сайтар ойлгож байжээ. 

	— Глазов ардын дайсныг өөрөө хэрхэн үздэгээ илэрхийлсэн, тэр бол хүүхэд, уран цэцэн үг хэлж чадахгүй. Юу гэж бодсоноо л тэр чигээр нь хэлж. Түүний амыг хамхих эрх надад байхгүй гэж Туся шаралхав. 

	— Харин та яагаад заавал ардын дайсны хүү Козловоор Кировын тухай уншуулах гэсэн юм бэ?

	— Эцгийнх нь баригдсаныг би мэдээгүй л дээ гэж Туся өчив. 

	— Тийм юмыг мэдэж байх хэрэгтэй. Хэрвээ танай пионерын эцэг ардын дайсан юм бол та энэ тухай мэдэж байх үүрэгтэй. Танд үүнийг мэдэхгүй байх эрх байхгүй! Та пионер нэг бүрийн тухай бүх юмыг нь мэдэж байх үүрэгтэй, хэрвээ мэдэхгүй бол энэ алба таны хийх ажил биш гэснээ Алевтина ширээг тойруулан ширүүн хараад, 

	— Кировыг алсны ойн өдөр ардын дайсанд индэр өгнө гэж байж болох уу, та минь! хэмээн толгой сэгсрэв. 

	Туся хэлээ хазав. Намын хэрүүлээр башир суусан хөгшин коммунист авгайг энэ удаа дийлсэнгүй. 

	Гэтэл хөгшин коммунист авгай нь залуу хүүхний чадварыг дутуу үнэлсэн байжээ. 

	Хэд хоногийн дараа Туся пионерын шугам жагсаал дээр ЗИС-ийн инженерийн хүү, хоёрдугаар ангийн сурагч Борька Кауфманыг жагсаалын өмнө зогсоож байгаад, бүх хүүхдийг албадан, “Борягийн аав - ардын дайсан”, “Борягийн аав - ардын дайсан” гэж хоолой нийлүүлэн хашхируулжээ. Жаахан Боря уйлчихгүйг хичээн, хөмхийгөө зуун номхон зогсоно. Тэгж тэгж тэсэлгүй мэгшиж эхэлсэнд жагсаал баярлан хөөрч, “Борягийн аав - ардын дайсан” хэмээн улам сүртэй нирхийлгэв. 

	Нүдтэй хүн харах юм биш. Нина ууртаа багтарч ойчих шахсан боловч, Тусяг хүүхдүүдийн нүүрэн дээр загнаж чадсангүй, сурганы номд таарахгүйн гадна түүний ажилд хөндлөнгөөс оролцох эрх ч бас байхгүй. Алевтина Федоровна шугам жагсаалын дэргэдүүр хөшөө шиг царайлан өнгөрч өрөө рүүгээ оров. 

	Нина ч дагаад орчхов. 

	Алевтина Федоровна пальтогоо тайлж булангийн өлгүүрт өлгөөд, эргэж харалгүй, 

	— Чи яах гээ вэ? гэж асуув. 

	— Алевтина Федоровна... Ийм шугам жагсаал... эд нар чинь хүүхдүүд шүү дээ... 

	— Эд нар хүүхдүүд гэдгийг би өөрөө мэднэ гэж Алевтина эрсхэн хариулав. 

	Ийм шугам жагсаалыг районы комсомолын хорооны заавраар хийж байгаа, хойшид ч хийх болно гэж Туся захиралд мэдэгдсэн юм байж. Хэрвээ Алевтина Федоровна өөрт нь итгэхгүй байгаа бол районы комсомолын хорооны нарийн бичгийн даргын утас энэ байна, та шалгаж болно шүү дээ гэсэн юм байж. 

	Алевтина Федоровна юу гэж утасдах вэ дээ. 

	Дараачийн шугам жагсаал дээр Лиля Евдокимоваг жагсаалын өмнө гаргажээ. Дахиад нэгэн дуугаар “Лилягийн аав - ардын дайсан”, “Лилягийн аав - ардын дайсан” гэж хашхирцгааж. Арван нэгтэй Лиля газар шагайн зогссон ч уйлаагүй, харин шугам жагсаалын дараа цүнхээ шүүрч аваад, хичээлээс яваад өгчээ. 

	Ийм жүжиг өдөр болгон тохиох болов. Сурлагын чанар муудаж, хүүхдүүд шугам жагсаалаас мултрах санаатай хичээлээ тасална. Гэвч тийм арга нэмэр болж байгаа юм алга. Тусягийн гарт хөдөлбөргүй нэрсийн жагсаалт байгаа нь илэрхий. 

	Алеша Перевозниковын “ээлж” ирснийг Нина өглөө сургуульдаа ирж яваад санамсаргүй мэджээ. Алеша түүний хайртай сурагч. Хойд эцэгтэйгээ байдаг, час улаан хацартай, бүрэг хүүхэд. Ээж нь хилийн чанадад нэг газар ажилладаг гэх. Алеша Испанид авхуулсан нэг зураг авчирч үзүүлсэн удаатай. Яг Алеша шиг шулуухан сормуустай, гайхам хөөрхөн хүүхэн цэцэг тэврэн инээмсэглэж байгаа зураг. 

	Сарын өмнө хойд эцэг нь баривчлагдаж, Алешаг Красные ворота хавьд суудаг нагац эгч нь өөр дээрээ авсан, түүнээс хойш хүү хичээлээс хожимдох болж, Нина ангийн багшийн хувьд нааш харж инээн, цааш харж уйлан байж харилцах дэвтэрт нь анхааруулга бичдэг билээ. Дараа нь энэ байдал засарсан, Алеша ээж нь ирсэн гэж хэлсэн. Нина тэр өглөө сургуулийнхаа тэнд ирээд анх удаа ээжийг нь харжээ. Москвагийнхны нүдэнд дасаагүй үслэг урт пальтотой, толгой нүцгэн тэр хүүхэн Алешаг мөрөөр нь тэврэн, өөр лүүгээ энхрийлэн шахаж явахдаа, шугам жагсаал дээр л битгий уйлаарай гэж дахин дахин гуйж байж. Яаж энэ хүүхний нүд рүү харах вэ, Алешатай харц мөргөлдчихвөл яана гэхээс Нина өөрийн эрхгүй алхаагаа саажээ. 

	Гэтэл түүнээс хойш хэд хоногийн дараа Алешагийн ээж гүрээнийхээ судсыг огтолчхоод зургаан давхраас нисэж амиа хорложээ. Үүнийг нүдээрээ үзсэн сургуулийн хашаачин татар авгай, дорхноо бөөн амьтан овоорч, үхсэн хүүхний гараас гадаад цаг, бөгж энэ тэрийг нь хуу мулталж авсан тухай ярьсан болой. 

	Сургууль дээр Алеша үзэгдэхээ больсон. 

	Пионерын шугам жагсаалаас гадна ахлах ангийнхныг комсомолоос хөөдөг шинэ ажил нэмэгдэв. Кремлийн комендант байсан Петерсоны охин Ираг хамгийн түрүүнд хөөлөө. Тэр бээр өвчтэй байсан учраас хуралд ирээгүй. Түүний найз охин Валя Щеславская гишүүний асуудлыг заавал өөрийг нь байлцуулж хэлэлцэх ёстой гэж хэлж. Тэгтэл орох орохгүй нүх рүү байнга шургалж явдаг Шурка Максимов, “Чи комсомолын батлахыг дайсны өвөрт дахиад долоо хоног байлгах гээ юү?” гэж хашхирав.”Тэр чинь дайсан биш, дайсны охин” гэж Валя зөрөв. Ираг комсомолоос хөөж, Валяг дайсантай эвлэрсэн хэмээн донгоджээ. Маргааш нь комсомолын үүрийн дарга Тоня Чегодаева, урьд шөнө эцгийг нь баривчилсан учир үүрийн даргын үүрэгт ажлаас чөлөөлж өгөхийг хүссэн өргөдөл гаргав. Тоняг хурал дээр гаргаж ирээд, энгэрээс нь комсомолын тэмдэг, ГТО2, ГСО3, ВС4 энэ тэрийн тэмдгүүдийг хураан авч комсомолоос хөөлөө. Тоня сургуулийн магнай сурагч, идэвхтэн, онц сурлагатны гэрчилгээ гарцаагүй авах хүүхэд байжээ. Түүнийгээ авч чадаагүй: Долоо хоногийн дараа ээжийнхээ хамт Астрахань руу цөлөгджээ. 

	Онц сурлагатны гэрчилгээ гарцаагүй авах ёстой хоёр дахь сурагч Юра Беленький өөр сургуульд шилжжээ. Баривчлагдсан эцэг эхээсээ татгалз гэж комсомолын хурал дээр шаардсаныг хүлээж аваагүй, Шурка Максимов комсомолын тэмдгийг нь хуу татах санаатай үсэрч очиход, гарыг нь цохиж холдуулаад, тэмдгээ өөрөө эрэгдэн тайлж ширээн дээр тавьчхаад, хурлаа хаяж, хаалга саван одсон аж. Түүний гар дээр охин дүү нь хоцорсон, амь зуухын эрхээр шөнийн цагт талхны машины жолооч хийж талх зөөдөг болсныг Алевтина Федоровна хожим сонсжээ. 

	Алевтина Федоровна ойрноос бүр турчхаж. Салдаггүй ганц англи костюм нь элбэгдэн хүлхийж, нүүрээр нь улаан толбо туурчээ. 

	Тэр хооронд хэрэг явдал өрнөсөөр л. 

	Нэгдүгээр сард, Лениний нас барсны ойгоор аравдугаар ангийн сурагч Юра Афанасьев илтгэл тавьж байгаад хэл нь халтиран, “Ленин нас барав” гэхийн оронд “Сталин нас барав” гээд хэлчхэж. Тэр бээр дорхноо залруулан хэлсэн төдийгүй дараа нь яг зөв бичээтэй байгаа тэмдэглэлээ үзүүлж харуулсан ч гэсэн комсомолоос хөөгджээ. Сургуулиас хөөхөөр завдсан ч, хэдхэн сар үлдсэн гэдгээр шалтаглан, Алевтина Федоровна “Улс төрийн ноцтой алдаа болж хувирсан анхаарлагагүй байдал гаргасны” учир хэмээн донгодож байж түүнийг авч үлдсэн аж. 

	Тэгтэл яг маргааш нь бас нэг хэрэг мандав. Аравдугаар ангийн сурагч Трищенко, Свидерский хоёр улаан буланд төмөр бөмбөлөгтэй жижигхэн биллиард тоглож байжээ. Гэтэл нэг бөмбөлөг, юунаас ч юм бэ, ойж үсрээд хажууханд байсан Сталины гөлтгөнөн цээж баримлыг онож, хамрыг нь сэвтээчхэж. Энэ тухай Алевтина Федоровнад мэдэгдээд, тэр баримлыг шуудайд хийж агуулахад аваачжээ. 

	Өглөө нь аж ахуйн эрхлэгч Яков Иванович аравдугаар ангийн Парамонов, Куманин гэдэг хоёр хүүхдийг дагуулан, шефийнхээ гаргаж өгсөн ГАЗ-АА машинаар шинэ цээж баримал авахаар завод руу явцгаав. 

	Баримлаа авч гарын үсэг энэ тэрээ зурчхаад, Яков Иванович жолоочийн хажууд тухлан сууж, Парамонов, Куманин хоёр баримлаа түшиж явахаар тэвш дээр гарав. Гэтэл чулуу дэвссэн замд баримал нь ганхаад хэмх ойчихыг байг гэхийн газар алга, хүүхдүүд нэг тасархай шидэмс олоод, бүхээгийн арын шилний торлосон төмрийн цаагуур сүвлэн хоёр үзүүрийг нь нааш гаргаж баримлын хүзүүгээр оосорлон зангидав. 

	Алдаж эндэлгүй явсаар яг их завсарлагаагаар сургуулийнхаа хашаа руу орж ирцгээв. Жолооч тэвшээ буулгатал нэг хүүхэд, 

	— Хөөе хараач, Сталиныг дүүжилчхэж! Сталиныг машин дээр дүүжилчхэж! гэж хашхирлаа. 

	Машиныг хүүхдүүд дорхноо бүчээд авах нь тэр. 

	Куманин, Парамонов хоёр баримлаа тайлж авах гэж оролдож байтал Туся Наседкина гэнэт гарч ирээд, 

	— Больцгоо! хэмээн гараа савчуулан зангав. 

	Тэгээд өөрөө машин дээр авиран гарч, Параманов, Куманин хоёрыг түлхэж зайлуулаад, Алевтина Федоровнаг бушуухан дууд гэж хүүхдүүдэд тушаав. 

	Захирлын өрөө рүү хэдэн охин дайрах мэт орлоо:

	— Алевтина Федоровна! Хашаа руу бушуухан очоорой. Тэнд нөхөр Сталиныг дүүжилчихсэн байна. 

	Алевтина Федоровна элдвийг асууж шалгаалгүй, пальтогоо өмсөөд хашаа руу гарлаа. 

	Задгай тэвш дээр Туся зогсож харагдана. 

	Тэр бээр бүхээгээс уясан Сталины баримал руу зааж, 

	— Алевтина Федоровна, сонирхоорой! гэж бах нь ханасан мэт хэлэв. 

	— Хэн ингэсэн юм бэ?

	Туся хажуудаа зогсож буй Куманин, Параманов хоёр луу заав. 

	— Заавал уях хэрэгтэй байсан юм, тэгэхгүй бол унаад хэмхэрчих гээд байсан гэж Куманин өгүүлэв. 

	— Яагаад заавал хүзүүгээр нь уясан юм бэ? гэж Туся муухай гонгинов. 

	— Чи битгий гонгиноод бай, өөр яаж уях юм бэ, чи тэгвэл үзүүлээдэх! гэж Парамонов мөчөөгөө өгөхгүй зөрөв. 

	Алевтина Федоровна машины дэргэд, жолоочтой зогсож байгаа аж ахуйн эрхлэгч Яков Иванович руу асуусан харцаар харав. 

	— Зам донсолгоотой юм чинь хага ойчиж мэдэх л дээ. Жолооч ч нотолно гэж Яков Иванович тайлбарлав. 

	— Баримлыг буулгаж, улаан буланд аваач. Болгоомжтой ажиллаарай гэж Алевтина Федоровна үүрэг болгов. 

	— Энэ бол улс төрийн явуулга гэж Туся дүвчигнэв. 

	— Учрыг нь олно гэж Алевтина Федоровна товчхон хариулав. 

	Тэгтэл Алевтина Федоровна учрыг олох биш, харин районы намын хорооны тусгай комисс өөрийнх нь учрыг олох болчихжээ. Туся, ахлах ангийн хэсэг комсомолын гишүүдийн хамт “матааны” захиа бичсэн юм байж. Тэр мэдээлэлд Алевтина Федоровнаг пионер, комсомолын гишүүдээс ардын дайсныг зэмлэн буруушааж, шударга уур хилэнгээ илэрхийлэх гэсэн аливаа оролдлогыг таслан зогсоодог, ардын дайсны хүүхдийг өмгөөлдөг, нөхөр Сталин нас барсан гэж хурал дээр ичих нүүргүй хэлсэн Юрий Афанасьевыг сургуулиас хөөгөөгүй, сурагч Трищенко, Свидерский хоёр эсэргүү мөн чанараа илэрхийлэн нөхөр Сталины цээж баримлыг хага цохисон байхад түүнийг нуух гэж оролдон, баримлыг агуулахад хий, улаан буланг хаа, шинэ баримал олж ир гэж тушаасан, Трищенко, Свидерский хоёрт ямар ч арга хэмжээ аваагүй, гэтэл нөхөр Сталины шинэ цээж баримлыг аравдугаар ангийн сурагч Куманин, Парамонов хоёр машины тэвш дээр хүзүүгээр нь дүүжилж доромжилсон, үүнийг сургууль даяараа харсан, тэр хоёрт бас ямар ч арга хэмжээ аваагүй гэхчлэн буруутгажээ. 

	Эдгээр болон бусад баримтууд нь сургуулийн захирлын явуулж ирсэн оппортунист чиг шугамын, тухайлбал коммунист багш нарыг сургуулиас хөөж явуулсан, тэднийг хөрөнгөтний профессор, цагаач цагаантны охин бөгөөд эдүгээ илчлэгдэн шүүгдсэн нэг баруунтны төрсөн дүү Ирина Юльевна Эйнвальд мэтийн найдваргүй, дайсагнагч этгээдүүдээр сольж байсны үр дагавар юм. Мюнхений их сургууль төгссөн, герман дипломтой физикийн багш Юренев шинжлэх ухаан дах хөрөнгөтний үзэл бодлыг явуулж байсан, утга зохиолын багш Мезенцев сурагчдыг унанги үзлээр хүмүүжүүлж, Северянин, Бальмонт, Андрей Белый нарыг шагшин магтаж, бас Боккачогийн “Декамерон”, Апулейн “Алтан илжиг” энэ тэрийн тухай ярьж, сурагчдыг янхны явдалд сургаж байсан. 

	Өөр бас нэг зэмлэл. Сурагч дэвтрийн хавтсан доторх “Олег цэцний” зурган дотор “Долой Сталина” (Сталин тонил) гэж нууцаар бичсэн нь илэрсэн гэнэ. Эмээлийн дөрөө нь “Д” үсэг, хажууд нь буй угалзны хэсэг “О” үсэг... Бүх сурагчийг дэвтрийн дотуур нүүрийг урж ангийнхаа багшид өг гэж тушаасан, тэд нар түүнийг хичээлийн эрхлэгчид өгөх ёстой. Гэвч Тусягийн мэдээлэлд бичсэнээр бол, 250 ширхэг дэвтэр тараасан байсан, гэтэл дөнгөж 180 хуудас цугларсан, тэгэхээр дайсны 70 ширхэг зураг сурагчдын гар дээр үлдсэн аж. Тэгтэл сургуулийн захирал, коммунист хүн үүнийг юу ч болоогүй мэт амарлингуй харж байна. 

	Мэдээлэлд аливаа сургуульд байдаг бусад олон дутагдлыг дурджээ. Хэдий хаа сайгүй байдаг ч гэсэн улс төрийн зэмлэлүүдтэй хослохоороо бас л ёрын сонсогдох аж. 

	Комиссынхон бүх багш нар, үйлчилгээний ажилчид, комсомолын гишүүд, ахлах ангийн олон сурагчдыг шалгаажээ. Бүгдтэй нь ганцаарчлан уулзаж. 

	Нинатай ч бас ганцаарчлан ярилцжээ. 

	Тэр бээр комиссын даргыг танихгүй, бодвол, районы намын хорооны ажилтан байх. Комиссын хоёр гишүүнийг бол танина, нэг нь районы боловсролын хэлтсийн орлогч эрхлэгч, нөгөө нь 86 дугаар сургуулийн утга зохиолын багш, залуухан хүүхэн. 

	Нина хүндээ хөнгөнөөс өгөх бодолгүй байв. Алевтина Федоровнаг намын маш шударга гишүүн гэж итгэдгийн хувьд түүний талыг хатуу барив. Тусягийн муулсан бол хорон санаатай явуулга. Алевтина Федоровна түүнд Пушкины тухай зөв зүйтэй анхааруулсанд гоморхсондоо ингэж байна.”Өвөл, тариачин баярлаж цэнгэхүйд...” гэдэг шүлэгт Наседкинагийн өгч байгаа тайлбар бол манай намын нэгэнт буруушаасан хориод оны бүдүүлэг социологизмын гулгидас.”Ардын дайсан”-ы арван настай хүүхдүүдийг доромжлон шоолох нь сурганы номд таарахгүй, “хүү нь эцгийнхээ төлөө хариуцлага хүлээхгүй” гэж нөхөр Сталин хэлсэн, үүнийг Туся мэдэж байвал зохилтой, ийм жүжиг тавьж болохгүй. Нөхөр Сталины цээж баримлын явдал бол санамсаргүй болсон зүйл. Мэдээж, улаан буланд биллиардын ширээ байлгах ёсгүй, энэ бол алдаа, гэхдээ тэр ширээ тэнд олон жил байсан, бөмбөлөг үсэрсэн нь санаандгүй зүйл, би үүнд итгэж байна, бусад хүн ч цөм тэгж нотолж байгаа. Машинаар тээсэн баримлын тухайд гэвэл унагаад хагалчихсан бол долоон дор юм болох байсан, харин ч хүүхдүүд ганц арга олж уясан байна. Харин сайн бодолгүй, эвгүй уясан нь тусгүй юм болсон. Санаандгүй л болсон явдлууд. Багш нарын тухай ярья. Ирина Юльевна нарийн мэргэшсэн сайн сурган хүмүүжүүлэгч. Эцэг нь утга зохиолын нэрт судлаач, цагаачлан гарсан нь үнэн, гэтэл Ирина Юльевна өөрөө хилийн чанад руу явчхаагүй шүү дээ. Ах нь баруунтан гэж буруушаагдсан, харин Ирина Юльевна бол нам бус. За, утга зохиолын багш Мезенцев байна... Хичээл дээр нь байж үзээгүй учраас тодорхой хэлэх юм алга, гэхдээ хичээлийн хөтөлбөрийн дагуу “Декамерон”-ыг ерөнхийд нь танилцуулах ёстой. Апулейн тухайд гэвэл энэ асуудал Пушкины найргийг унших явцад үүссэн гэнэ билээ: “Апулейг бахдан уншдаг хэр нь Цицероныг үзээ ч үгүй...” Нэг сурагч Апулей гэж хэн болохыг асуусан учраас багш нь тэр тухай зүй зохисоор товчхон ярьж өгтөл, зарим нэг хүүхэд, бодвол Апулейг уншсан хүүхдүүд биз, асуулт тавьж инээлдмэгц Мезенцев энэ асуудлыг тэр даруй хаасан юм билээ. Апулей гэж хэн болохыг яаж тайлбарлахгүй орхих вэ. 

	Нина бүх юмыг ийнхүү учир начиртай, тайван тайлбарлажээ. Мэдээж, сургуульд нь дутагдал байгаа, дутагдалгүй газар гэж байхгүй. Гэхдээ улс төр, сурганы ажлын чиг шугам хэзээ ч зөв байсан, нам, засгаас сургуулийн талаар гаргасан тогтоол шийдвэрт бүрэн дүүрэн нийцэж ирсэн хэмээн нэмж хэлсэн аж. 

	Комиссын гишүүд Нинаг анхааралтай сонсоцгоож. Районы боловсролын хэлтсийн хүүхэн түүний хариултыг тэмдэглэж авч. Тэгээд нэг ч юм асуулгүй, талархал илэрхийлээд түүнийг явуулжээ. 

	Тэр бээр бүх юм тодорхой болж учир нь олдоно гэсэн итгэлтэй, сэтгэл уужран тэндээс гарчээ. Сонор сэрэмж хэрэгтэй нь хэрэгтэй, гэхдээ нүд хуурах биш, жинхэнэ намч сонор сэрэмж хэрэгтэй. Дайснаа хайх хэрэгтэй, гэхдээ Ленин, Сталины үзэл санаанд үнэнч, намын чин шударга гишүүн Алевтина Федоровнаг сэжиглэх биш, жинхэнэ дайснаа хайх хэрэгтэй. Ер нь нэг муу хоосон толгойтой, яс хаягч хүүхнээс болж сурган хүмүүжүүлэгчид, сурагчдын эрүүл саруул хамт олныг үймүүлүүлээд байж хэрхэвч болохгүй. 

	Гэтэл хамт олон үймэлдээд байх нь тэр. Ул тавхайг чинь шагайгаад байвал ажил хийх хэцүү. Гэхдээ энэ тухай нэг их үглэцгээхгүй, бие биедээ хоёр гуравхан үг хэлэхээс цаашгүй. Нина хэдийгээр бүх хүн комиссынхонд өөр шиг нь ярьсан гэж бодож байвч, нөгөө учир нь олдоно гэсэн дотоод итгэл нь ууршиж замхрав. Яах аргагүй бусармаг цаг үе, гэхдээ багш нар болж байна, бүтэж байна хэмээн хичээл номоо заадаг янзаараа заацгаана. Нинагийн бодлоор бол, сэтгэлийн сэвгүй улс яг л ийм байх ёстой. 

	Сэтгэл сэвтсэн хүн үгүй ч, сургуулийн амьдрал цаанаа л нэг биш. Урьд хожид хурц асуудал, тэр ч бүү хэл, хямралт байдал үүсэж байсныг алийг тэр гэх вэ, гэхдээ тэр үед багш нар сэтгэл санаагаа уудлан ярьж, маргаж мэтгэлцэн үг сөрж, заримдаа муудалцдаг ч гэсэн дараа нь эвлэрцгээдэг билээ. Одоо бол юун маргах муудалдах, багш нарын өрөө дүлийрч чимээгүй оргиод тун эвгүй, “комисс” гэдэг үгийг дурсдаг хүн алга, юу гэж асуусан, юу гэж хариулснаа ярьдаг хүн алга. 

	Алевтина Федоровна урьдын адил хатуу гараар сургуулиа удирдаж байвч, үг дуу нь цөөрч, царай нь голдуу баргар явах болжээ. 

	Нина, мэдээж, комисс дээр болсон яриаг түүнд нэгд нэгэнгүй ярьсан, Алевтина Федоровна чив чимээгүй ширээн дээрх бэхний сав руу гөлрөн байж сонссон. Нина, тэгэхэд, яасныг бүү мэд, түүнийг гэнэтхэн өрөвдсөн, эр нөхөр ч, үр хүүхэд ч байхгүй, ах дүү, амраг садан ч байхгүй, орь ганцаараа амьтан. Хэндээ гомдоллож, хэнээсээ зөвлөгөө авах сан билээ? Өрөвдсөндөө хоолой нь хүртэл чичирсэн, гэвч Алевтина огт тоолгүй, 

	— За, тийм байж, яг зүйтэй ярьсан байна гэж хэнэггүй өгүүлжээ.

	Нелли Владимирова Викад Парис руу явахынх нь өмнө хэдэн чухал сургаал айлджээ:

	— Цагаачидтай битгий нийлээрэй, цаадуул чинь гуйлгачид. Баахан өргөл барьц нэхнэ. Ядуу зүдүү, өнчин өрөөсөн хүмүүс, бэлэвсэн авгай нарт зориулж гуйна, оршуулга, ой мой гэж нэхнэ, сүм барина, хүүхдийн баяр хийнэ гэж гуйна, буяных, халамжийнх энэ тэр гэсэн элдэв балай зөвлөлийнхөө гишүүн болгочихно, энэ бүхэнд сохор зоосны үнэ цэнэ байхгүй. Цаадуул чинь хоорондоо эцэс төгсгөлгүй хэмлэлцэнэ, бие биеийгээ зөвлөлтийн тагнуул гэж зарлана, тэр хараал хэрүүл рүүгээ татаад оруулчихна л гэж мэдээрэй гээд Нелли тамхиа соров. — Тэднээс шууд тусгаарла, ямар ч холбоо сүлбээ тогтоож болохгүй, чи бол цагаачин биш, франц хүний гэргий, тийм учраас франц хүүхэн шиг л байх хэрэгтэй, Шарль танил тал ихтэй нь гарцаагүй, тэр нийгэм рүү нь л орж явчих, Шарль ямар манай муу Жорж шиг наймаачин биш, тэр чинь язгууртан, тэр чинь “де” шүү дээ. 

	Нелли “де”-д үнэхээр биширнэ. 

	— За, бас хэмээн Нелли үргэлжлүүлэв. — Хэрээ сайн мэдэж бай, яаж ийгээд нэг жил тэсвэл, бидэнд шингэчихсэн барааны өлсгөлөн хар аяндаа арилна. Элдэв новш руу нүүр нүдгүй бүү зүтгэл, ариг гамтай хүн гэдгээ Шарльд харуул. Францчууд харам талдаа шүү, үүнийг мартаж болохгүй, хямгатай байх нь дээр. Тэгж гэмээ нь Шарлийн сэтгэлд нийцнэ. Гэхдээ цаадуул чинь нэрэлхүү: ясны франц хүн бол авгайгаа бусдынхаас доогуур байлгана гэж заяа нь байхгүй. Чи өөртөө зориулж хэчнээн бага үрнэ, нөхөр чинь чиний төлөө төдий чинээ их үрнэ. 

	Нелли өрөөн дотуураа холхих зуур ийнхүү эргэцүүлэн сургамж айлдана. Ясархаг өндөр хүүхэн... Азарга аа азарга! Гэтэл харчуул хошуураад салдаггүй юм... Нууц нь юунд байна аа? Гэхдээ сайн хүүхэн, бараг амь нэгтэй ч гэж хэлж болно. 

	— Чи, мэдээж, хоол хийж чадах биш гэж Нелли асуух, сануулахын завсраар өгүүлэв. 

	— Чадахгүй шүү гэж Вика үнэнээ хэлэв. 

	— Тэр ч аргагүй! Танайх Фенятай юм чинь. Бүү санаа зов, тэнд чамайг гал зуух руу шахах хүн байхгүй, тэднийд бас Феня байж байгаа. Түүнээс гадна ресторан гэж бий. Бас харчуул нь өөрснөө хоол хийх дуртай, энэ талаар лут дүйтэй шүү. Гэхдээ юухан хээхэн хийж чаддаг байх хэрэгтэй. 

	— Гайхуулах гэж үү? Ногоотой шөл, хүрэн манжинтай шөл, шорлог энэ тэрийг үү? гэж Вика хямсалзав. Үнэхээр ч түүний зүглэдэггүй зүг нь гал зуух. 

	— Ногоотой шөл, хүрэн шөл энэ тэрийг чи чадахгүй, тэр чинь нарийн урлаг, хийж сурахад их хугацаа хэрэгтэй. Шорлогын тухайд бол манайд хүртэл эрчүүдийн хийдэг ажил. 

	— Банш уу?

	— Тэр чинь ч бас хэцүү, ажил ихтэй. Зүгээр л гар хурууны үзүүрээр түргэн зуур юмхан хийж чаддаг байх хэрэгтэй. Театраас ирлээ, юухан амрах хэрэгтэй боллоо гэж саная, эсвэл бүтэн сайн өдөр-үйлчлэгч байхгүй байя гэж саная, тийм үед өөрөө нөхөртөө юмхан хийгээд өгөхөд муугүй шүү дээ. Өндөг, жишээ нь, улаан лоольтой шарж болно, улаан лооль тэнд чинь жил тойрон байдаг юм, Москватай адилгүй. Эсвэл талхны таташ хайрч болно, чи эрхбиш түүнийг чадна биз дээ? Ер нь бол францчууд өглөөгүүр зөвхөн кофе уудаг юм, гэхдээ чи иймэрхүү ойр зуурын юманд гаршчихсан байх ёстой. 

	— Тэгэлгүй яах вэ, санаж явъя, баярлалаа. Харин чи Сесиль Шустерийн утас юм уу, хаягийг мэдэх үү?

	— Тэрүүгээр чи яах нь вэ? гэж Нелли сэрдхийв. 

	— Ямар ч гэсэн бид нэг сургуульд байсан улс. 

	— Ээ, бурхан минь, хүүхэд ахуйн гэнэн цайлган дурсамж хэмээн Нелли доогтой өгүүлэв. — Тэр тухай март. Сесиль аль хэдийн мартчихсан, нялуурахтай мантай байгаа. Тэр чинь одоо ажил хэргийн хүн болсон. Ингэхэд, ээж нь франц шүү дээ. Чи үүнийг мэдэх үү?

	— Мэднэ. 

	— За тэгвэл, Сесиль нөгөө мундаг Эпштейний чинь харьяанд оччихсон, “Каролина” гэдэг загварын дэлгүүрт загвар зохион бүтээгч болчихсон мандуулж яваа. Би нэг удаа утасдаж нэрээ хэлсэн чинь утсаа хаячихна лээ. Надаас салахад амаргүйг чи мэднэ, дэлгүүрт нь тавьж хүрээд, үнэтэйгээс нь шилж байгаад хоёр даашинз захиалсан чинь намайг сая таньсан гэж байгаа, бод доо. Зөвлөлтийнхнөөс яагаад дөлж байна? Яагаад гэвэл тэд ядуу, цагаачид нь ч бас ядуу. Түүнд бол баян захиалагчид хэрэгтэй. 

	— Түүний дэлгүүр хаа байх вэ?

	— “Каролина” гэж би чамд хэллээ шүү дээ. Шарлийг гуйвал чамайг тийш нь хүргээд өгнө. Тэнд чи Сесиль Шустерийг олж харна. Чи түүнийг танина, харин мань хүүхэн чамайг таних эсэхийг би мэдэхгүй. 

	Вика Нелли Владимировагийн мэргэн сургаалыг сүсэглэн хүлээж авав. Мань хүн оросуудаар яах юм бэ? Оросыг санана гэсэн ном байхгүй, Оростой холбогдох юм ч алга. Ээж нь эрт нас барсан, эцэг нь удахгүй өнгөрнө, Вадим бол илжиг, түүнийг харахаас нүд хорсоно. Сургуулийн найзууд бий бил үү, хаа байна? Байхгүй, төгссөнөөс хойш нэг ч хүнтэй тааралдаагүй, бүгдийг нь мартчихсан. Москвад юу үзсэн, юугаа үлдээж байгаа билээ? Арчаагүй муусайн дэлгүүр, дотуур өмдөндөө түүртсэн Уран барилгач, алхам тутамд тохиох худал хуурмаг, увайгүй явдлууд, Шарок албадаж Маросейка руу аваачих вий гэсэн айдас... 

	Энэ бүхнийг орхисон! Тэр бээр одоо франц хүүхэн болсон, Шарлийн ам бүлд орно, тэднүүс бэрээ гомдоолгоно гэж гонж. Гэтэл Беларусын буудал дээр галт тэргэнд орж суусныхаа дараа, маргааш Негорелое өртөөн дээр хил, гаалийнхан элдэв шалтаг зааж буулгаад Москва буцаачих юм биш биз гэж бодонгуут дотор харлам айдаст автав. Ээ, тэнгэр минь, аварч хайрла, энэ аюулаас гэтэлгэж аль! Гэвч ийнхүү балмагдан сандарсныг нь хилийнхэн битгий хэл Шарль ч анзаарах ёсгүй. Байдаг зориг юугаан хөвчлөн байж, үс гэзэг хувцас хунараа янзласхийн ихэмсэг дүрийг олов. 

	Негорелое өртөөн дээр тэдний купенд хилийнхэн, араас нь гаальчид орж ирэв. Хооронд нь ялгахын аргагүй, нүдэнд хүйтэн амьтад. Вика хоёр хөлөө донжтой ачсанаас өөр хөдөлсөнгүй. Шарль тэдэнд паспорт энэ тэрээ өгч, цаадуул нь тэр хоёрыг купенээс гарахыг тушаасанд Вика алгуурхан босож хонгил руу гарав. Купег нэгжсэний дараа Шарль тэр хоёр буцаж орцгоолоо. 

	Галт тэрэг хөдлөн хурдаа авахад, Шарль цонх руу харж, 

	— Полония гэв. 

	Тэд нар Польшийн нутагт ороод ирж. Гүйцлээ! Мань хүүхэн Оросыг орхилоо, Шарль түүнийг тэр тамаас гаргалаа. Хүүхэн нөхрийнхөө мөр лүү шигдээд мэгшин уйлах нь тэр. 

	Хүүхэн нь эх орноосоо ингэж гуниглан салж буйд уярсан Шарль түүнийг тайвшруулах санаатай толгойг нь илбэж явна. Өөрөөс нь болж эх орноо хаялаа, өөрөөс нь болж төрөл төрөгсдөө орхилоо, нөхрөөсөө саллаа, найз нараасаа холбоогоо таслалаа... 

	Вика нөхрийнхөө гарыг шүүрэн авч үнсэв. Анх удаа өөрийн эрхгүй сэтгэл алдарч байгаа нь энэ. Москвад Шарль тэр хоёр Неллигийнд уулздаг байсан. Жорж ажлаар яваад өдөржин эзгүй, Нелли бас нэг тийш алга болчихно, мань хоёр хоёулхнаа үлдэнэ. Шарль туршлагатай, чамбай эр, Викад аргагүй сайхан санагдана. Өөрөө туршлагаар түүнээс дутахгүй, гэхдээ нөхөртэй журамт хүүхний дүр эсгэн баялаг туршлагаа эс үзүүлэн, түүний эрхэнд орж, юу заасныг нь дорхноо сайн сурч буй мэт байвч тэгсхийгээд Шарлийн өдүүлсэн хүсэл тачаалд эз дийлдэн дуу алдана:

	— О-ой, Шарль!.. 

	Тэгээд гайхам цэнгэж, сульдаж номхорсон амьтан түүн рүү хярах мэт наалдана. Биеэ үгүйлэхгүй эрчүүд ингэхэд их дуртай байдаг юм. 

	Харин, одоо, энэ вагонд бол мань хүүхэн үнэхээр сэтгэл алдарч, Шарлийг гэхээс хайр юу нь бялхан цалгиж байжээ. Вика гар цүнхнээсээ алчуур гаргаж нулимсаа арчив. Тэр бээр Шарлийг хэзээ ч хөөдөхгүй, чин үнэнч эхнэр нь болно. Түүний сүйт бүсгүйн тухай бодол толгойд зурсхийв. Тэр зүгээс ямар нэг санаандгүй юм отож байгаа биш биз? Юу л бол. Франц хүүхнүүд, мэдээж, хурц ухаантай, гижигдэм сэргэлэн, эрх зоргоороо амьтад, гэхдээ тэдэнд өөрийнх шиг нь намбалаг эрхэмсэг тохь, сүрлэг даруу төрх, чимээгүй дорвилог буурь энэ тэр байхгүй, ямар ч л байсан Шарль өөрийг нь шилж. Үүрд хажуу хавирганд нь явж, гэр орныг нь төвхнүүлж, үүд сайтай сайхан айл болгож, парисынханд оросын зочломтгой зан гэж юу байдгийг үзүүлж өгнө. 

	Гэр орон төвхнүүлэх шаардлага гарсангүй, Викаг Бельшас (Belleshasse) гудамжнаа, эрт цагийн байшингийн гурван давхарт нэгэн тансаг байр хүлээж байжээ. Гудамжны нэрийг Шарль “сайхан ан” гэж орчуулж өгснөөс ч үзсэн энэ хавь Парисын язгууртны хороолол болох нь тодорхой. Засмал чулуу шигтгэсэн, том том дэнлүүтэй, Арбатаас нэлээд нарийхан тохилог гудамж. 

	Ширмэн угалзтай, нүсэр цагариг зэс бариултай шилэн хаалгаар гантиг шалтай үүдний уртавтар цэлгэр өрөө рүү орцгоолоо. Баруун гар талд ханын энгээр толь, зүүн гар талд хаалгачийн өрөө, хажууд нь оршин суугчдын нэрстэй самбар байна. 

	Вика өөрийгөө толинд зэрвэсхэн харж амжаад, малгайгаа застал, нүдний шилтэй, намхан тарган авгай Шарль руу бөндгөнөн ирж яваа нь толинд харагдав. 

	— C’est vous, monsieur Charles, quelle surprise!5

	Мөн тийм намхан, гэхдээ туранхай, хуниастай хормогчтой үйлчлэгч дээрээс бууж ирээд бас инээмсэглэн дуу алдав:

	— Monsiuer Charles, guelle joie, guel bonheur!6

	Шарль Викаг танилцуулав: — Madame Victoria, ma femme7.

	Тэгэнгүүт нөгөө хоёр гараа дэлгэн шулганалдав:

	— Ah, monsieur Charles, permettez - nous de vous feliciter! C'est un vrae plaisir de voir un tel couple. Vous dtes si beaux!8

	Зулгуйдсан шинжгүй үнэн баяртай байна. 

	“Манай муухай атаа жөтөөнийхнийг бодвол бусдын жаргалд баярлаж чадаж байна шүү” гэж Вика бодов. 

	Хаалгач авгай тэднийг лифт рүү дөхүүлж өгөөд, Вика руу харангаа Шарльд дахиад нэг юм хэлэв. Шарль инээмсэглэн орчуулж өгөв. 

	— Байшингийн доор дарс, ил зуухны түлээ хадгалдаг зооринууд бий гэдгийг хатагтай Трюбо чамд мэдээлж байна. Бас лифт зургаадугаар давхар хүртэл явдгийг чамд урьдаас сануулъя гэж байна. Долоодугаар давхарт үйлчлэгчдийн өрөө байдаг юм. 

	Тэр хооронд хатагтай Трюбо Викаг суу гэж гараараа дохив. Лифтний хажууд улаан хамба хилэнгээр бүрсэн жижгэвтэр урт сандал, түүний дээхэн дөрвөлжин толь бас өлгөөтэй байна. Өргөн шатан дээр улаан туузан хивс дэвсчээ. 

	Эхлээд үйлчлэгч авгай, нэр нь Сюзан гэдэг аж, лифтээр өгсөв. Бүхээг нь санаад оромгүй жижигхэн, тэдний чемодан арайхийж багтав. Дараа нь Вика, Шарль хоёр цуг дээшлэв. 

	Шатны тавцан зүймэл царсан шалтай аж. Үүдний цэлгэр өрөө мөн тийм шалтай, гадуур хувцасны босоо царсан шүүгээнүүд байна. 

	Сюзан нэг чемоданыг үүдний өрөөнд үлдээж, нөгөөг нь унтлагын өрөөнд оруулаад, тэгэнгээ сүлжмэл сагстай захидлуудыг Шарльд харуулав. Шарль галт тэргэнд үдийн хоол идэцгээснээ хэлж, Сюзан явахаар болов. 

	— Хатагтайд энд таалагдана гэж найдаж байна. Ямар нэг хэрэгцээ гарвал хэлээрэй, би өрөөндөө байж байна. 

	— Баярлалаа, Сюзан гэж Вика талархав. 

	Дараа нь Шарлийг дагуулан, бүх юмыг анхааралтай сонирхон харж байраа үзэв. Дөрвөн өрөө. Зүмбэрлэсэн угалзтай өндөр адар. 

	Хамгийн том өрөө нь зочных. Хоёр ширээтэй, нэг нь арьсан гадартай буйдан, зөөлөн сандлын тэнд, нөгөө нь эсрэг талын хананы тэнд. Махир хөлтэй, хилэн суудалтай, өндөр түшлэгтэй сандлууд тойруулж тавьжээ. Ийм хийцийн нэрийг Вика эс мэднэ. Улаан суман модоор хийсэн төгөлдөр хуур. Хоорондоо зөрсөн хоёр зэс цагариг бүхий эртний бөмбөрцөг, номын тавиур дээр бас хоёр бөмбөрцөг харагдана. 

	Вика түүний нэгэнд хуруугаа хүргэж, сургуульд байхдаа газар зүйн хичээл дээр эргүүлдэг байсан шигээ түүнийг эргэлдүүлэв. 

	— Чиний удам сударт жуулчид байсан юм уу?

	Шарль инээв. 

	— Чи энд олон айлд бөмбөрцөг үзнэ. Манайхан ийм заншилтай юм. Большевикууд бүх дэлхийг байлдан эзлэхийг хүсэж байна, тэгвэл тэр чинь бидэнд бөмбөрцөг маягаар гэрт маань байж байна. 

	 

	Зочны өрөөний цонх дотогшоо хашаа руу харжээ. Бараг шалнаас эхлээд тааз хүрч, дээгүүрээ нумарсан дугуй цонх. Шүүгээтэй бичгийн ширээн дээр жижигхэн мөнгөн сав, лааны тавиур, дотроо дугуй дугуй хонхортой аяганцар энэ тэр байна. Вика түүний зориулалтыг мэдэхгүй, үнсний сав гэж санаад тамхиа асаахдаа чүдэнзээ тийш нь хаяж, дараа нь бас тамхиныхаа үнсийг сэгсэрчээ. Шарль түүн рүү харж инээмсэглэснээ, үнсний сав авчирч өгөв. 

	— Манай ээж үүнийг харсан бол, “оросууд үнэт эдийг хайрладаггүй юм байна” гэж хэлэх байсан даа. 

	Тэр бээр гал тогоо руу очиж, нөгөө аяганцрыг угааж, арчаад шил дарс барьж ирж ёроолд нь жаахан хийгээд сэнжнээс нь барьж баахан эргүүлж тойруулахад хийн бөмбөлгүүд хонхруудаар тогтож байв. 

	— Энэ бол их хуучны эд, миний өвөөгийн юм, дарсны амт үзэхэд зориулсан аяга. 

	Вика байртай танилцах зуураа, Шарльд заавал хүү охин хоёр төрүүлж өгнө, тэгж гэмээ нь жинхэнэ гэр бүл болно гэж бодов. Нөхөртөө энэ тухай тэр даруй хэлэх гэснээ болив. Одоохондоо арай болоогүй, хоёр ч удаа үр хөндүүлснийг хэлэх үү, уул нь Парист онцгой сайн эмч нар байж таарна, бүх юмны эв олдоно. Өөрийгөө жирэмсэлчихсэн, хүлхгэр даашинзтай байдлаар төсөөлж бодов. Юу гэж? Өөрөө хорин тавтай, нөхөр нь гучин тавтай, арван нас бол яг таарсан зөрөө, тэр хоёроос эрүүл чийрэг сайхан хүүхдүүд гарна. Шарлийн эцэг, эх ач хүүтэй болохыг гарцаагүй мөрөөдөж байгаа, хөвүүн гэдэг чинь удам судрын үргэлжлэл, язгууртнууд энэ асуудлыг их чухалчилж үздэг, Шарль хүний ганц хүү юм чинь. Вика иймэрхүү төлөвлөгөөтэй байлаа. Тэр бээр Шарль бол түүний мөрөөдлийн дээд хязгаар, сугалсан азтай ганц сугалаа нь гэдгийг сайн ойлгож байв. Хилийн чанад руу гарч л байвал тэнд очсон хойно сайжруулах арга нь олдоно гэсэн шиг хэн тааралдсантай суугаад явчихсан олон бүсгүй бий. Гэвч сайжруулсан хүн нэг ч дуулдаагүй, гагцхүү дордуулж, бүр шаар болсон сураг гардаг билээ. Викад шаар болно гэж санаа зовох юм алга, ерөөсөө л энэ хорвоо дээр түүнд Шарлиас өөр хэний ч хэрэг байхгүй. 

	Ажлын өрөөнд хана руу суулгаж хийсэн номын тавиурууд байна. Вика хэдийгээр ном сонирхдоггүй ч гэсэн Шарлийн дуртай, түүний ашигладаг номыг тоохгүй өнгөрвөл буруудахаа ойлголгүй яах вэ. Тэр бээр номын шилийг хуруугаараа шилэмдэн нэрийг нь чанга чанга уншлаа. Тэр болгоныг ойлгохгүй байгаа байж мэднэ, гэхдээ францаар түгдрэхгүй уншиж байна. Номыг нь сонирхож буйд урамшсан Шарль хажууд нь инээмсэглэн зогсоно. Яльгүй буруу хазгай дуудсан ч мань хүн засаж хэлж өгөхгүй, Москвад ч тэгж байсан, одоо ч тэгж байна. Шарль үүнийг тун эмзэг асуудал хэмээн, Парис хот, франц хэлний багш хоёр Викагийн дуудлагыг билүүдэх ёстой гэж үзэж байгаа ажээ. Тэр бээр яг гар дор байх ёстой номуудаа л энд байлгадаг юм гэж Викад тайлбарлав. Арван есдүгээр зууны Ларусын тайлбар толь, дөрвөн боть Littre тайлбар толь, 1860 оны жуулчлалын нэвтэрхий толь бичиг, нээлт, жуулчлалын түүх энэ тэр гээд нийтдээ тавин дөрвөн боть... 

	— О-ёо-ёо! Яасан олон юм бэ! гэж Вика дуу алдав. 

	Нэвтэрхий толины цаахна нь Монтескьегийн нэг боть байна. 

	— Явахаасаа өмнө байранд нь тавихаа мартчихаж. Миний өрөөнд юу ч хөдөлгөхгүй гэж Сюзан бид тохирсон юм гэж Шарль өгүүлэв. 

	Вика ойлгосноо илэрхийлэн толгой дохив. Монтескье, Корнель, Флобер, Доде нарын зохиолын эмхэтгэлүүдийг Вика зочны өрөөний тавиур дээр харсан юм. Вика Монтескье, Корнель хоёрыг ерөөсөө уншиж явсангүй, Флоберын “Хатагтай Боварийг” мэднэ, Додегийн “Тарасконы Тартаренийг” дөнгөж дунд нь хүргээд хаясан билээ. Энэ тухай чимээгүй байхаас өөр аргагүй, аргаа барвал Мопассан руу эргүүлнэ, Мопассаныг мань хүүхэн арав, арван нэгтэйгээсээ уншиж эхэлсэн юм чинь. 

	Байрны хамгийн жижигхэн тасалгаа хоолны өрөө байсанд Вика гайхаж хоцров. Староконюшений хөндлөн гудмын тэдний байранд бол Москвагийн аливаа байр лугаа адил хамгийн том тасалгааг хоолны өрөө болгодог билээ. 

	Унтлагын өрөө хүрэх гудмын зөв талаар таазанд тулсан давхар шүүгээ, солгой талд угаалга, халуун усны цэлгэр гэхээр өрөө, бие засах газар байна. 

	Вика хаалга нээж, лут өргөн модон ор байхыг үзээд, 

	— Бид нар чинь энэ орон дээрээс бие биеэ олох юм уу? гэж инээд алдав. 

	— Олно оо, олно гэж Шарль өгүүлэв. 

	Вика хаалгатай толь, татуурга нь зэс бариултай улаан суман модон шүүгээ энэ тэр лүү хараа шидэв. Элдэв аахар шаахир юм алга, ганцхан цэнхэр шаазан ваар... Хоёр сандал тавивал зүгээр байж магадгүй, бодох хэрэгтэй... 

	— C'est tout… Ca te plait?9 гэж Шарль асуув. 

	Тэр бээр зөвхөн Викагийн ойлгодог үг хэллэгийг францаар хэлдэг билээ. 

	Вика түүнийг хоёр гараар хүзүүдэн авлаа:

	— Ой, Шарль!

	Гурав дахь юм уу, дөрөв дэх өдөр дээрээ нөгөө Кежмагаас Сашатай цуг ирсэн хүүхэдтэй хүүхэн буудал дээр үзэгддэг юм байна. Алчуур нь өрөөсөн тийшээ унжчихсан тэр бээр нэг гартаа чемодан цүнх хоёроо барьж, нөгөө гараараа бага охиноо тэвэрчээ. Том охин нь нэг боодолтой юм барьчихсан ээжээсээ хоцорч алдан байна. 

	Хүүхэн буудлын байшин руу чихэлдэн орж, учир нь олдохгүй бужигнасан амьтдыг бэргэж хургасан харцаар эргүүлдэн харсан ч, хаана түр хоргодохоо мэдэхгүй хулмаганан зогсоно. 

	Хэдэн өдөр хаа байсан юм бол? Танилынх нь толгой хоргодуулж, тасалбар энэ тэрийг нь хөөцөлдөөд бүтээгүй байх. Олон хонуулахаасаа айгаад, хоёр хүүхдийг нь ч авч үлдэлгүй явуулчхаж. Эс тийм бол орой болох гэж байхад юу гэж хүүхдээ дагуулан наашаа ирэх вэ. 

	Саша хүүхэн рүү очив. 

	— Сайн байна уу, та. 

	Хүүхэн овсхийн цочсоноо түүнийг танив бололтой мэдэгдэм төдий толгой дохив. 

	— Аль вэ, би тусалъя. 

	Тэр бээр чемодан, охины барьж явсан боодолтой юм энэ тэрийг авч, тэднийг дагуулан дотогшилж, хананы тэндэх нэг зайнд чемоданыг нь тавьж дээр нь хоёр охиныг суулгаад бусад юмыг хажууд нь байрлуулав. 

	— Чемоданд чинь няцрах, хагарах юм байхгүй биз дээ?

	Хүүхэн асуултыг сонсоогүй мэт юу ч дуугарсангүй, Саша руу чимээгүй гайхасхийн харж байснаа, оочерын зүг түүний араас дуугүй дагав. Оочерын сүүлд өндөр шар хүн байв. 

	— За ингээд энэ хүний ард оочерло. Хүүхдүүд рүүгээ очиж жаахан суусан ч энэ хүн хаанаас ч харагдана. 

	Хүүхэн ойлгож толгой дохив. Тэгээд шал руу гөлөрчхөв. Сашад талархал ч хэлсэнгүй, тасалбар авахад хэр удаан зогсохыг ч асуусангүй. Ийм байдалтай байгаа хүн үгээ эвлүүлж ярих нь юу л бол гэж санаад мань хүн ч хүүхнээс юм хум асуусангүй. 

	Дараа нь хоёр хүүхэд юм ууна гэж сандаргахад, эх нь ус хаанаас авахыг мэдэхгүй учир Саша данхыг нь авч буцалсан усанд явж ирэв. Дараа нь хүүхэн охидоо өртөөнөөс холгүй буй бохир модон жорлон руу аваачин бие засуулахад Саша чемоданыг нь харж өгөв. Маргааш өглөө нь хүүхэн талх сүү авахаар зах руу явахад Саша хоёр охинтой нь үлдэв. 

	— Бидэнтэй юм идэх үү?

	— Би юм идчихсэн... хэмээн инээмсэглэснээ, 

	— Гагцхүү таныг “иргэн” гэх үү, “нөхөр” гэх үү гэдгээ мэдэхгүй байна гэж тоглосхийн өгүүлэв. 

	Хүүхэн түүн рүү эмээсэн байдалтай харж байснаа, 

	— Намайг Ксения гэдэг гэж дурамжхан хэлэв. 

	— За тэгвэл танилцлаа, миний нэр Саша. 

	Урам сэргээх өөр нэг алиа юм хэлэх гэсэн боловч юу ч бодож олж амжсангүй. 

	Ксения түүний мөрөн дээгүүр айдас хурсан нүдээ бүлтийлгэн харж байснаа талхаа алдчихав. Саша түүний яагаад айсныг эргэж харангуут ойлголоо. Хэдхэн алхмын цаана нэг эргүүл хүмүүсийн бичиг баримт шалгаж явна. 

	Ксения хана руу улдан ухарч, чемоданаа барьж авснаа хүүхдүүдээ нэг харж, эргүүлийг нэг харж, хаалга руу нэг харж байх нь ухаан солиоров уу гэлтэй Сашад санагдав. 

	— Битгий зов, тайван зогсож бай гэж Саша түүнд аяархан хэлэв. 

	Эргүүл Сашагийн паспортыг задалж үзэлгүй, өөрийг нь гараараа холдуулаад Ксения руу зүглэв. Шинэ хүн гэдгийг өлөн нүдээрээ шууд мэджээ. 

	— Эмэгтэй, бичиг баримт аа!

	Чичирсэн гараараа пальто дотроосоо паспортаа гаргаж өгөв. 

	Эргүүл паспортыг үзэж, хэдэн хуудас эргүүлснээ охид руу зааж, 

	— Хэний хүүхдүүд вэ? гэв. 

	— Минийх. 

	— Яагаад паспортад чинь бичигдээгүй байгаа юм?

	— Эцгийнхээ паспортад бичигдсэн байгаа. 

	— Хаашаа явж байна?

	— Красноярск руу. 

	Эргүүл паспортыг нь буцааж өгөөд нөгөө нөхрийнхөө араас явлаа. Ксения боодолтой юман дээрээ лагхийн сууж, хоёр гараараа толгойгоо базав. 

	Саша тамхи татахаар буудлын тавцан руу гарав. 

	Нөгөө цөмөрхий шүдэт бас л цагаан хоолойны хавьд эргэлдэж харагдана. Сашаг нэгэнтээ харсан боловч юм ярихаасаа айв бололтой. 

	Гол яллагч Вышинскийн үгийг нэвтрүүлж байлаа. 

	Цөмөрхий шүдэт бүртгэнэж саад болоод, Саша санаа нь ч олигтой төвлөрч өгдөггүй, ер нь тогтож сонссонгүй. 

	Буудлын байшин руу эргэж орох хүсэл алга. Хөөрхий муу Ксенийг харахаас өр зурах шиг болно. Бас нэг юм санаа зовоогоод байгаа: Тайшетэд тав хоног гиюүрч байна, хэрвээ эргүүлүүд солигдчихвол шинэ хүмүүс нөгөө хадам эхийн тухай домгийг нь итгэхгүй бол яана? Тэгвэл паспортыг нь хурааж аваад комендантын газар аваачна, тэндээс гарна гэж санасны гарз. 

	Саша томилолтынхон тусалж магад хэмээн тэнд оочерлож байгаа хүмүүсийг ажиглана. Томилолтын нэг үнэмлэхээр хоёр тасалбар өгөхгүйг ойлгож байгаа ч өөр аргагүйн эрхээр түүгээр үе үе эргэлдэн байв. Юмыг яаж мэдэх вэ!

	Зургаа дахь өдрийнхөө өглөө тасалбар түгээврийн тэнд гурван хөгжилтэй, шижгэр залуу цонх тогшлон зогсож байхыг хараад геологичид уу, хайгуулчид уу гэх бодол толгойд нь зурсхийв. Уул нь нэгдүгээр сард Сибирьд юуных нь хайгуулчид, юуных нь геологичид байх вэ дээ? Комсомолын ажилтнууд юм болов уу? Саша тэднийг сайн ажиглав. Адилхан оготор дээлтэй, эсгий гуталтай, үстэй малгайтай, гурвуулаа үүргэвч үүрчхэж. Комсомолын ажилтантай төсгүй юм аа. Саша цонх руу зүтгэлж, тэр гурвын дэргэд очиж зогсов. Үг яриа, тоглоом наргианаас нь үзвэл тэд москвагийнхан байсанд Саша бүр баярлачхав. Бас хайгуулчид гэж зөв таасандаа баярлав. 

	Нэг нь зөв царайтай, шувтан мөртэй өндөр залуу аж. Тэр залуу аль нэг байдлаараа Василий ламтантай төстэй, тэгээд ч тэр үү, Сашад нэг л дотно санагдаад явчхав. Цаад хоёр нь түүнийг Олежка гээд байхыг үзэхүл Олег нэртэй байх нь. Зөвхөн нуруугаар ялгарах биш, хамгийн шаргуу нь, бас тэдний ахлагч нь бололтой. 

	Тасалбарын өрөөнөөс өртөөний дарга гарч ирэхэд Олег шууд түүн рүү хандлаа. 

	— Бид нар чинь хэзээ тасалбартай болох улс вэ?! Төмөр замын ардын комиссариатын даалгавар биелүүлж явна гэж би танд хэлсэн шүү дээ. 

	— Замын комиссариатаас яваа бол хөнгөлөлтийн үнэмлэх байх ёстой. 

	— Манай хүрээлэн Замын ардын комиссариатын захиалгаар хайгуулын ажил хийж байгааг би танд хэд тайлбарлах юм бэ. Усть-Кут руу зам салаалах гэж төсөл хийж байгааг та мэднэ биз дээ, эсвэл мэдэхгүй юм уу?

	— Бүгдийг нь мэдэж байгаа, гэхдээ суудал нь байхгүй. Суудал гарахаар явцгаагаарай гэж өртөөний дарга догирхов. 

	— Бид Москва руу цахилгаан явуулна гэж Олег сүрдүүлэв. 

	— Бурхан тэнгэртээ явуулсан ч суудал нь байхгүй. Эрхүү бидэнд суудал өгөхгүй байна. 

	— Та замын зураг төсөл хийх ажлыг саатуулж байна гэж Олежка ширүүлэв. 

	— Айлгах хэрэггүй! Би өөрөө та нарыг үүрч явж чадахгүй. Битгий шуугиад бай. 

	Тэгж хэлчхээд яваад өгөв. 

	— Суудал нь байхгүй, тасалбар нь байхгүй, вагон нь байхгүй хэмээн Саша яриа өдөх санаатай инээв. 

	— Мал! Биднийг хоёр дахь өдрөө зовоож байна гэж Олежка зүхэв. 

	— Хоёр дахь хэмээн Саша түүнийг давтан өгүүлснээ, 

	— Би явж чадахгүй зургаа хонох нь гэв. 

	Яриа өрнөөд ирэв. Тэр гурав нэг зураг төслийн хүрээлэнд ажилладаг юм байж. Товчилсон нэрийнх нь учрыг Саша олсонгүй. Тайшет-Усть-Кутын чиглэлд тавих төмөр замын зураг төслийн даалгавар зохиож байгаа аж. Зун нь хөдөөгөөр хайгуулын ажлаа хийж, Тайшетэд отог дээрээ ирээд, боловсруулах ажил нь удаашран сая нэг юм дуусаж, материалаа аваад Москва руу харьцгаах гэж байгаа энэ гэнэ. Олежка нь бүр Арбатынх болж таарав. Большой Афанасьевскийн хөндлөн гудамд байртай, Староконюшений гудмын 9 дүгээр сургуульд сурч байсан аж. 

	— Би тэр сургуулийг чинь мэднэ, хуучин Медведниковынх гэдэг байсан. Бид гимнастикийн танхимд нь очдог байсан юм. Би бас Арбатынх, 51 дүгээр байшингийнх, “Арбатский Арс” кинотеатр байдаг шүү дээ, мэдэх үү? гэж Саша асуув. 

	Олежка кинотеатр төдийгүй, Сашагийн байшинг мэддэг, тэнд найз нар нь бий, жишээлбэл, Мелик Парсаданов гэж бий гэнэ. 

	— Гриша юу?

	— Харин тийм!

	— Тэгвэл тэр бид нар чинь нэг орцынх. Түүний дүү Ритатай... Ритаг мэдэх үү?

	— Мэдэлгүй яах вэ!

	— Би түүнтэй нэг ангид сурч байсан. 

	— За тийм байж, чамтай энд таарсан нь аятайхан байна шүү гээд Олег инээмсэглэв. 

	Түүний нөхөрсөг харьцаа Сашагийн урмыг сэргээлээ. 

	— Хөөе, залуус аа, надад томилолтын үнэмлэх байхгүй, та нар тусалж үзээч гэж Саша аяархан гуйв. 

	— Чи яаж яваад энд ирчихсэн юм бэ?

	— Зүрх сэтгэлийн явдлаар хэмээн Саша аргалав. 

	— Бид гурав дундаа нэг үнэмлэхтэй гээд Олежка бодлогошров. 

	— Тасалбарын хүүхэн томилолтын үнэмлэх харах юм уу? гэж шөнтгөр хамартай, өтгөн цайвар үстэй, яагаад ч юм бэ, Вартанян гэх армян овогтой нөгөө нэг залуу нь зөрөв. 

	— Харна гэж Олег хэлэв. 

	— Бидний үнэмлэхийг гараар бичсэн юм чинь чи үүнийг нэмээд биччих. 

	Тэд нар оочерын бусад хүнд дуулдахааргүй аяархан ярьцгааж байгаа билээ. 

	Олежка халааснаасаа үнэмлэхээ гаргаж ирэв. Албан хуудсан дээр ёсчлон дарсан тамгатай хэр нь үнэхээр гараар биччихсэн байжээ. 

	— Яг энд оруулаад биччих гэж Вартанян хэлэв. 

	— Москвад очихоороо яах вэ?

	— Москвад очоод дарчихна, өөр хэн нэгнийг явуулах гэж байснаа больчхоод дарчихсан юм гэж хэлэхгүй юү. 

	— Харин ийм бэх хаанаас олох вэ?

	Ээ, тэнгэр минь бэхнээс болж бүх юм бүтэлгүйтэх нь үү? Ердийн сурагч бэх шүү, гэхдээ энэ өртөөн дээрээс хаанаас олох вэ?

	— Тасалбарын хүнд бэх байгаа юм биш биз, түүнээс гуйвал болохгүй юу? гэж Саша сэтгэл зовсноо нууж ядан өгүүлэв. 

	Өртөөний дарга дахиад хүрээд ирэв. Дэргэдүүр өнгөрөхдөө, 

	— Красноярск хүртэл явах уу? Тэндээс Москва руу шууд галт тэрэгтэй гэж Олегоос асуув. 

	— Явцгаана шүү. 

	— Аль вэ, томилолт оо. 

	Олег үнэмлэхээ өглөө. Дарга түүнийг хаалганы хатавчин дээр барьснаа залуус руу дурамжхан харж, 

	— Та нар хэдүүлээ юм бэ? гэж асуув. 

	— Дөрвүүлээ гэж Олег хариулав. 

	Өртөөний дарга үнэмлэхийн булан дээр 116-4 гэж цохлоо. 

	Эхнийх нь галт тэрэгний дугаар, дараачийнх нь тасалбарын тоо. 

	Энэ ч ёстой том аз шүү. Красноярск-Москва гэсэн галт тэрэг тэндээс явж байгаа, суудал олоход хамаагүй хялбар, аргаа барвал Новосибирск, эсвэл бүр Свердловск хүрсэн ч яах вэ, тэндээс Москва руу өдөр бүр галт тэрэг явна. 

	Саша тасалбарын мөнгөө өгөх гэтэл Олег, 

	— Галт тэргэнд тооцоогоо хийцгээе. 116 дугаар галт тэрэг хоёр цагийн дараа ирнэ гээд авсангүй. 

	— За, та нарт баярлалаа хэмээн Саша Олег, Вартанян хоёр луу харав. 

	— Тасалбараа авсан хойно л баярласнаа хэлээрэй. 

	Гурав дахь залуу нь ярианд оролцсонгүй. Саша зүрх сэтгэлийн явдлын тухай ярихад үнэмшихгүй жоготой инээмсэглэсэн хэдий ч тасалбар авч өгөхийг эсэргүүцээгүй. Тэр бээр үүд рүү хараад Вышинскийн үгийг сонсож байв. 

	“... Энэ бол тагнуул, алан хядагч, хорлон сүйтгэгчдийн балмад бүлэг... Төмөр замын зам төмрийг салгаж аваад галт тэрэг онхолдуулах... уурхайг хорт хийгээр дүүргээд... хэдэн арван уурхайчныг тийш нь оруулах... завод галдан шатаах... хүүхдүүдийг нүхэнд хийж байгаад дэлбэлэх... энэ тэр бол эдгээр “улс төрийн” зүтгэлтнүүдэд юу ч биш. 

	... Гагцхүү буудан албал таарах энэ нүгэлт гэмт хэрэгтнүүдийг би бүх ард түмэнтэйгээ хамт яллаж байна!”

	 

	 

	
9

	 

	Саша гурван залуугийн тэнд хэсэг зогссоноо, Ксенийн юмтай хамт тавьсан чемоданаа авахаар тийшлэв. 

	— Би гарах санаатай таныг харж байсан юм, манай хоёрыг харзнаж байна уу гэж Ксения гуйв. 

	— Та удахгүй биз дээ?

	— Арван минут, түүнээс удахгүй. 

	— Яв, яв. 

	Хоёр охин бие биеэ налаад чимээгүй томоотой сууцгааж байна. Саша тэр хоёрыг бүр өрөвдчихөв. Эцгийнхээ баривчлагдсаныг тэд яаж мэдэх вэ, гэхдээ ээжийнхээ түгшүүрийг харж байгаа, ямар нэг юм болсныг ойлгож байгаа. 

	Саша томынх нь хацрыг илбэн, 

	— Чиний нэр хэн бэ? гэж асуулаа. 

	— Лена. 

	— Лена, Елена, хөөрхөн Елена. Тийм үлгэр мэдэх үү?

	— Миний нэр Елена биш Марлена. 

	— Ө-өө, ойлгомжтой, “Маркс-Ленин” байх нь. Чинийх бол? гэж багаас нь асуув. 

	Цаадах нь нэг ойлгомжгүй юм шулганав. 

	— Юу гэнэ ээ, юу гэнэ ээ гэж Саша дахин асуув. 

	— Үүний нэр Лина, Сталин гэсэн үг гэж том нь тайлбарлав. 

	Тэднийх ямар айл болохыг хоёр охины нэр бараг хэлж өгч байна. 

	Саша Линаг өхөөрдөн хацрыг нь илбэтэл танхимд сүүрс алдах мэт чимээ гарч, чихэлдсэн хүмүүс сандран хуйлрах шиг болохуйд, эргүүл явж байна гэдгийг мань хүн мэдрэв. 

	Эргүүлийн хоёр Саша руу ирлээ. Цаадуул нь солигдоогүй болохоор Саша паспортаа хэнэггүй, сурмаг гаргаж өгөв. 

	Эргүүлийн ахлагч ч паспортыг нь авч зэрвэс харснаа тэр дор нь буцааж өгөөд хүүхдүүд рүү дохиж, 

	— Хэний хүүхдүүд вэ? гэж асуув. 

	— Нэг хүүхнийх, түр гадагшаа гарсан. 

	— Ямар хүүхэн, овог нь хэн бэ?

	— Мэдэхгүй, энд зогсож байсан нэг хүүхэн л, “түр гарчхаад ирье, хүүхдүүд харзнаж байгаарай” гээд гарсан. 

	Ахлагч Ленагийн өмнө явган сууж, 

	— За охин, нэр чинь хэн бэ? гэж асуув. 

	— Марлена. 

	— Сайн байна, Марлена! Тэгвэл овог чинь хэн бэ, мэдэх үү?

	— Мэднэ. Павлова. 

	— Паавлова хэмээн эргүүл сэтгэл амарсан янзтай сунжруулан хэлснээ, 

	— Павлова гэнэ ээ гээд нөгөөдөхтэйгөө нүд ирмэлцэв. 

	Тэгэхээр яг Ксенийг хайж байсан байх нь. Мөн түргэн, мөн амархан олов оо. Хүүхэн явчхаж амжсангүй. 

	Эргүүл дахин Ленад хандаж, 

	— За сайн байна, харин ээж чинь хаа байна? гэж асуув. 

	— Энд байгаа, дөнгөж сая гарсан. 

	— Тэгвэл аав нь?

	— Аав... гэснээ охин, яагаад ч юм бэ, Саша руу харав. — Аав Красноярск явсан. 

	— Та нар аав руугаа явж байх нь ээ дээ?

	Охин дуугарсангүй. 

	Эргүүлийн хоёр тэдний дэргэдээс цаашилсан боловч охидыг хараанаасаа гаргахгүй байв. Бас үүд рүү харуулдаж байгаа нь илт. Тэгээд Ксенийг буцаж ирэнгүүт хоёр эргүүл түүн рүү зүглэв. Одоо энэ зовлонт хүүхнийг барьж саатуулаад, комендантын газар луу аваачна. Ингэнэ гэдэгт Саша өчүүхэн ч эргэлзсэнгүй. Ээ, хөөрхий зайлуул... 

	Саша чемоданаа аваад тасалбарын цонхны тэнд зогссоор байгаа нөгөө гурав руу очих гэснээ болив. Мань хүн ч эргүүлийнхний хараанд байгаа юм чинь гэнэтхэн юмаа аваад явчихвал Ксенийн танил, эсвэл нөхрийнх нь танил, тэгээд цуг явж байна гэсэн сэжиг төрүүлж магадгүй, тийм учраас эргэн тойронд буй энэ олон хүн шиг мөрөөрөө хэнэггүй царайлан зогсож байсан нь дээр. Ерөөсөө тэр гурав руу ч очиж болохгүй, яг тэд нартай явах нь гэсэн сэжиг авхуулчхаж мэднэ. 

	Энэ хооронд эргүүлүүд Ксения руу хүрээд ирлээ. 

	— Бичиг баримт аа!

	Түүний паспортыг хоёр ч удаа шалгасан болохоор Ксения түрүүчийнхээсээ хавьгүй тайван харагдана. 

	Пальтоныхоо дотроос паспортаа дахин гаргаж ирэв. 

	Эргүүл паспортын хуудаснуудыг хэдэнтээ эргүүлж, зургийг нь өөртэй нь тулган, хүүхэн рүү нэлээн удаан харж байснаа паспортыг нь буцааж өгөлгүй, 

	— Эмэгтэй, комендантын газар луу очъё! гэж тушаав. 

	— Үгүй, үгүй... Яах юм бэ? Би хүүхэдтэй... гэж хүүхэн дуу алдав. 

	— Хүүхдүүд хүлээзнэг, та одоохон буцаад ирнэ. 

	Охид уйлалдан ээжээсээ зуурлаа. 

	— Эмэгтэй, явъя! гэж эргүүл бүр ширүүлэв. 

	Ксенийг аваад явчихлаа. Үүдэнд очоод охид руугаа дахин нэг эргэж харав. Нүүр нь нуль нулимс. 

	Саша хоёр охиныг тэврэн аргадав. Золгүй хоёр нялх амьтан гар дор нь мэгшин овгононо. 

	— За, хүүхдүүд ээ, больцгоо! Ээж нь тасалбар авахаар явсан. Тасалбараа авчхаад хүрээд ирнэ, тэгээд л та нар яваад өгнө. 

	Саша хэдийгээр хүүхнийг тэндээс тавихгүй, комендантын газраас хэн нэгэн ирж хоёр охиныг юм хумтай нь аваад явна гэж итгэж байвч охидыг ийнхүү тайвшруулах гэж оролджээ. 

	Гэтэл хэн ч ирдэггүй. 

	Саша цухалдаж эхлэв. Нэмэрт нь яллагдагсдын эцсийн үгийг радиогоор нэвтрүүлж байгаа нь таарав. Пятаковын нэр сонсогдлоо. Саша энэ хүний нэрийг Иван Григорьевич, Марк энэ тэртэй холбож боддог билээ. 

	Марк түүнээс няцаж, толгойноосоо хөсөр таягдан хаясныг Саша ээжийнхээ захидлуудаас ойлгосон билээ. Нагац ахынх нь тухай хүний урамд ганц ч удаа, ганц үгээр ч болох нь ээ дурсаагүй. Уул нь Саша түүнд ааваасаа илүү шахуу хайртай байсан болохоор нэг үе хэрхэндээ шаралхсан, гэвч яая гэхэв, эцсийн бүлэгт энэ нь ч эдгэсэн болой. Гагцхүү Иван Григорьевич, Марк энэ тэр Пятаковын хоморгод л битгий орчхоосой!

	Пятаков тулгасан ялыг зөв хэмээн хүлээн зөвшөөрчээ:

	“Би өдүүлсэн ялт хэргээ маш хурц ухамсарлаж байна, тийм учраас та бүхнээс уучлал эрж чадахгүй. Тэр ч бүү хэл, та бүхнээс өршөөл гуйж ч зүрхлэхгүй байна. 

	Хэдэн цагийн дараа та нар ялын шийдвэрээ гаргана. Тэгвэл би хийсэн гэмт хэрэгтээ няцлуулж, хар толгойныхоо буруугаар хамаг юмнаасаа хагацаж, нам ч үгүй, анд нөхөд ч үгүй, ар гэр ч үгүй болчхоод, өөрийгөө хүртэл үрэн таран хийчхээд та нарын өмнө бузар буртагт шигдчихээд зогсож байна...”

	Дараа нь Радекийн ээлж болов:

	— “Иргэн шүүгч нар аа! Би эх орноосоо урваснаа нэгэнт хүлээснээс хойш өөрийгөө өмгөөлж ямар нэг юм хэлэх учир байхгүй...”

	Цагаан хоолой паржигнаад хаа нэг салангид үгнээс өөр юм ялгарч сонстохоо болив. Саша Радекийн үгийг сонсмоор байсан учраас дэмий л амандаа зүхэв. 

	— “... Троцкийгээс захиа, удирдамж авч байсан, харамсалтай нь, тэдгээрийг шатаачихсан... Бид нар, тухайлбал, би өөрөө, өчүүхэн боловч өршөөл уучлал шаардаж чадахгүй юм... 

	Шестов:

	— Би ганцхан юм хүсэж байна... Цаазын тавцан дээр гарч эх орноосоо урвагчийн бузар толбыг цусаараа угааж арилгахыг л хүсэж байна”. 

	Сонсоход ч аймшигтай! Тэгвэл тэдний авгай хүүхэд, ойр дотынхонд нь одоо ямар байгаа бол? Шестов... Шестов... Байцаалт дээр тэр юу ярьж байлаа? Энэ хэдэн өдөр радио хэчнээн ч хүний нэр хэлэв, улайсан хүлээсэн ямар ямар аймаар хэргийн тухай мэдээлэв, толгойд бөөн бантан. Үгүй ээ, саналаа! Шестовын заавраар Прокопьевскт бил үү дээ, динамитын10 нууц агуулах барьсан. Уурхайчдын хүүхдүүд тэр агуулахаас холгүй тоглож байгаад, газраас жаахан оглосон чинь динамит дэлбэрч бүгд амь үрэгдсэн гэж байгаа. Энэ бол 1934 онд болсон хэрэг. Саша үүнийг сонсоод нүд нь орой дээрээ гарчээ. Мань хүнийг сургуулийн ханын сонинд тайлбар шүлэг бичсэн төдийд зүйл анги өгсөн хэр нь динамитын агуулах байгуулсан, олон хүүхдийн амь насыг бүрэлгэсэн Шестов зүв зүгээр өнгөрсөн байж. Түүгээр зогсохгүй Шестов Кузнецкийн сав газрын уурхайнуудад таван жилийн турш хорлон сүйтгэх ажил хийж байсан, тийм хэрэгт хүмүүсийг элсүүлж байсан, аллага зохион байгуулж байсан, алан хядагчдын болон хорлон сүйтгэгчдийн бүлгүүдийг санхүүжүүлэх зорилгоор банк дээрэмдэхэд оролцож байсан энэ тэрээ нэгд нэгэнгүй хүлээсэн. Тэгвэл ДЯАК энэ тухай ажиг сэжиг ч үгүй байсан болох нь уу? Залуус та нар банкаа дээрэмдэж, хүн амьтнаа алж л бай, бид дуг хийж байя гэсэн байх нь уу?.. Хэнийг хуурцгааж байна вэ?

	Бүгд шал худлаа, бүгд зохиомол зүйл. 

	Цөмөөрөө хэргээ хүлээчхэж байгаа юм! Өөрийнхөө гараар энэ төр улсыг байгуулсан гэж болох, хэдхэн сарын өмнө нэр ус нь цуурайтаж байсан домогт намтартай хүмүүс тулгасан ялыг зөв зүйтэй хэмээн нотолж, улс орноо ангал руу түлхэж байснаа хүлээсэн байгаа юм. 

	Харин энэ шүүн таслах ажиллагаанд хий гараад байгааг ганц Радек л цаагуураа хэлэх шиг Сашад санагджээ. 

	Троцкийн захиаг, харамсалтай нь шатаачихсан. Тэгэхээр хэргийн материалд хавсаргаагүй байх нь ээ дээ? Тэгвэл асуулт гарна шүү дээ: Тэр захианууд нь ерөөсөө байсан юм уу, Троцкий захиа бичсэн юм уу?

	Захидал энэ тэр гэдэг чинь шал худлаа. Шестов ч Берлинд Троцкийн хоёр захидлыг Седовоос Москвад хүргэхээр авсан гэж мэдүүлсэн шүү дээ. Шаахайд нууж авчирсан гэсэн. Нэг нь Пятаковт, нөгөө нь Мураловт зориулсан захиа. Тэр захианууд хаачив?

	Өнгөрсөн наймдугаар сард, Саша нөгөө Мозговадаа “Нэгдсэн төв”-ийг шүүсэн материалыг дахин дахин уншиж байхдаа, Зиновьев, Каменев хоёрын оронд шүүх хуралд будмал жүжигчид оруулсан гэж бат итгэж байсан. Эсвэл яллагдагсдад ямар нэг эм тариагаар нөлөөлсөн, үгүй бол тэднийг ховсодсон ч байж магадгүй. Гэтэл Иван Никитич Смирнов тэдний тэр жүжгийг нураасан шүү дээ. 

	Тэгвэл юу байх вэ, эрүү шүүлт үү? Дьяков өөрт нь эрүү шүүлт тулгаагүй. Ер нь ч эрүү шүүлт гэдэг чинь дундад эртний явдал. Одоо цагт хүнийг ул тавхайнаас нь шарах, өвдөгний нүднийх нь доогуур шаантаг шаах, хөлөөс нь дүүжилж байгаад толгой дор нь гал түлэх, эсвэл нүцгэн нуруугаар нь хадаастай гулуузаар арьс махыг нь туузлан шударч “цацагт туулай” хийх энэ тэрийн тухай бодохуйяа аймшигтай. Үгүй ээ, мөрдөн байцаагчийн өрөөнд гал яаж түлэх вэ, тийм учраас эдүгээ тавхайг нь шарна гэж байхгүй, “цацагт туулай” ч хийх нь юу л бол, шүүх хуралд эрэмдэг хүн оруулалтай нь биш. Бодвол аминаас наахнуур л балбаж жанчдаг байх. Хэн ч тэсэхээргүй жанчдаг байх. Тэгээд л өөрсдийнхөө тухай ч, бусдын тухай ч худал мэдүүлдэг хэрэг... 

	Саша цагаа харлаа. Ээ, чөтгөр чамайг! Ксенийг авч явсаар бараг цаг болж байхад охидыг авах гэж хэн ч ирсэнгүй. Түүнийг тавих учраас ингэж удаж байгаа юм болов уу? Түрүүчийн өдрүүдэд эндээс хүн аваад явсан бол тэгсхийгээд л ирж юмыг нь авдаг байсан даа! 116 дугаар галт тэрэг удахгүй ирнэ, тэр болтол Ксения ирэхгүй бол яадаг билээ?

	Охидыг өөрөө комендант руу хүргэж өгөх үү? Эхийг нь авсан, май, хүүхдүүдийг нь ч ав! Тэгтэл нөгөөдүүл чинь, “Чамд ямар хамаа байна? Юу гээд бусдын хэрэгт оролцоод байгаа юм? Хүүхэд эхтэй гэдгийг чамтай чамгүй мэднэ. Чи яахаараа хөөцөлдөж яваа юм? Чи түүний юу нь вэ? Хэн нь юм бэ? Бичиг баримтаа үзүүл! А-хаан, Кежмад цөллөгт байсан юм уу, тэгээд Павловынхныг мэддэг байх нь. Тийм учраас санаа тавьж байх нь. Тэр муу ардын дайсан Павлов ийм хүнтэй - цөлөгдсөн эсэргүүтэй холбоотой байсан байх нь, тэр л чамайг суллаж л дээ, ойлгомжтой! Чамайг бузар муу явдлаа дахиг гэж суллаж! Энэ муу нохойн гөлгийг барьж ав! Яасан мундаг өмгөөлөгч вэ!” За тэгээд, эхлээд “хэн болохыг нь тодруулах” гэж нэг тийш нь шүүрдчихнэ, дараа нь ялын шинэ хугацаа наачихна. 

	Мань хүн цагаан хоолойгоор тасралтгүй үргэлжилж буй орь дуунаас айсандаа болоод, нөгөө цасан дээр өвдөг сөхрөн суусан хоригдлуудыг үзсэндээ болоод юмыг арай даваадуулж байж мэднэ. Магадгүй. Тэглээ ч гэсэн комендантын газар луу очих нь дэндүү аз сорих хэрэг. 

	Гэтэл залуучууд түүнд тасалбар авчхаад байхад хоёр охины араас хүн ирэхгүй бол яах вэ? Саша тэднийг чемодан дээр нь суулгачихсан, мань хоёр бие биеэ налаад зүүрмэглэж байна. Энд нь үлдээх үү? Ямар ч байсан эднийг авах ёстой, авах үүрэгтэй. Эхийг нь баривчилчхаад нялх хүүхдүүдийг зөнд нь хаяж таарахгүй! Зүгээр ч үгүй, галт тэрэгний буудал дээр шүү!

	Саша улам цухалдан, тасалбар түгээврийн зүг байн байн харж зогсов. Галт тэрэг нь хоцорчхоосой, яршиг зүгээр!

	Цагаа харвал 116 дугаар галт тэрэг иртэл арван таван минут үлджээ. Тэгтэл ч түгээврийг тэнд улс хөдлөөд эхлэлээ. Тасалбарын хүн ирсэн бололтой, энэ бол галт тэрэг цагтаа ирэхийн шинж. Хүмүүс цонх руу овоорч бөөгнөрөөд нөгөө гурвын бараа ч тасрав. 

	Одоо мань хүн буудлын дэргэдэх комендантын газрын зүгээс хараа салгахаа болив. Тэр зуураа радиогоор ял зарлан сонсгож буй нэвтрүүлэгчийн үгийг чагналаа. 

	“Юрий Леонидович Пятаков, Леонид Петрович Серебряков нарыг эрүүгийн хуулийн дээд хэмжээгээр яллаж, буудан алах. 

	Муралов, Дробнис, Лифщиц, Богуславский, Князев, Ратайчак, Норкин, Шестов, Турок, Пушин, Граше нарыг буудан алах. 

	Сокольников, Радек нарыг арван жилээр...”

	Ялын сүүлийн хэсэг Сашагийн чихэнд өртсөнгүй. Юун гэвэл, комендантын газраас дөрвөн цэргийн хүн гарч хоёр нь тасалбар түгээвэр лүү эргэж, хоёр нь тэдэн рүү зүглэжээ. За, ашгүй дээ. Үгүй ээ, нөгөө хоёр чинь хажуугаар нь өнгөрөөд явчихлаа. Энэ хоёр хүүхдийг арай мартчихаагүй байгаа даа?

	Ер нь түгээвэр онгойх бүрд Сашагийн оочер ч бас хөдлөөд эхэлнэ. Гэхдээ хорогдоно гэж байхгүй, түр гарсан өөр газар сууж байсан энэ тэр хүмүүс ирж, оочер харин ч уртасна. Хэн хаана зогсож байснаа сураглаж, баахан маргалдана. Тэгээд таван минут өнгөрч тасалбарын цонх хаагдмагц, оочер дахин тайвширч, улсууд дахиад л горь тасартал хүлээхээр байсан байсан газар луугаа тарцгаана. 

	Энэ удаа ч бас яг тэглээ. Гэхдээ түгээвэр урьдынхаас арай удаан онгойж, нийтийн оочерын эхний хэдэн хүнд хүртэл тасалбар олдов. Тэгэхээр томилолтынхон тасалбар авсан нь тодорхой. 

	Саша дөнгөж ингэж бодтол Вартанян тасалбараараа даллан түүн рүү зүтгэлж яваа нь харагдав:

	— Аль вэ, бушуулаарай! Нөгөө хоёр маань түрүүлээд гүйчихсэн. 

	— Хэддүгээр вагон бэ?

	— Тав. Бушуул гэж Вартанян яаран хариулав. 

	Охид нүдээ нээж, бага нь дахиад уйлагнав. 

	— Дуугай бай, Лина дуугай бай. 

	— Энэ хоёр чинь чинийх үү? хэмээн Вартанян нүд нь бүлтийв. 

	— Биш ээ, биш, хүний хүүхдүүд, гэхдээ эдний аяыг олохгүй бол болохгүй гэж Саша цөхөрсөн дуугаар өчив. 

	— Түргэхэн аяыг нь ол, битгий уллаад бай!

	Тэгээд таваргаж одов. 

	Яах вэ?! Ингээд балрах нь. Яасан заяагүй тавилан бэ! Энэ галт тэргээр л явахгүй бол эндээ үүрд үлдэнэ. Гэхдээ яах вэ? Охидыг аваад явах уу? Инээдтэй, тэнэг юм болно. Эднийг авах гэж, хүүхний юм хумыг авах гэж заавал ирэх ёстой. Улс орон даяар баривчилгаа явагдаж, эцэг эхчүүдийг шоронд хийж байна, хүүхдүүдийг нь эрхбиш нэг тийш нь болгодог байлгүй. Энэ хоёрын учрыг ч олох ёстой. Өөрөө энэ хоёртой балралтай нь биш. 

	Тэр бээр арга барагдан ийш тийш харж байтал, холгүй суугаа задгай хар хилэн хантаазтай нэг хүүхэнтэй харц нь мөргөлдөв. Нүдэнд дулаахан ил царайтай, нас тогтсон гэлтэй хүүхэн. Ксенийг авч явахыг бас харсан бол хоёр охиныг өрөвдөж байгаа байлгүй. Саша түүн рүү ухасхийв. 

	— Хүүхэн гуай, та энэ хоёр охиныг харзнаж байхгүй юу? Би энэ галт тэргэнд суух тасалбартай, хоцрох нь. Та тус бол, тэгэх үү?

	— Ээ, хүү минь, чадашгүй, чадашгүй. Битгий гомдоорой. 

	Ер нь ч мань хүн тэгнэ л гэж бодсон л доо. 

	— Хөөе, хүүхээ хэмээн сайх авгай Сашаг тонгой гэж байгаа бололтой хуруугаараа дуудав. 

	Саша түүн рүү тонгойв. Хүзүүнд нь хэрээсэн сахиусны оосор харагдана. 

	— Хүү минь, а-аан гэж бай. Чамд хэн ч тус болохгүй. Одоо чинь, бидэнд айхаас өөр юм алга, хүү минь. 

	За тийм байж. Энэ эгчтэй цагаа шал дэмий үрчихлээ! Хүний сайн санаа, өрөвч сэтгэл, нүнжиг, бүх юмыг айдас залгичхаж. Гэхдээ мань хүнд ганц минут ч саатах боломж алга. Өөрт нь бусдаас илүү юм хэрэгтэй юм уу, арай ч дээ?!

	Саша чемоданаа авлаа. Хоёр охин түүнийг ширтэнэ. 

	Үгүй ээ, чөтгөр чамайг, яаж энэ хоёрыг орхих вэ дээ! Яаж хаяж явах вэ! Тэгвэл насаараа өөрийгөө зүхэх хэрэг болно! Бүх насаараа тарчилна! Одоо комендантын газар хүргэж өгье, юу л болбол болно биз!

	Харин яаж эднийг гартаа багтаадаг билээ, тэгвэл л арай түргэн очно, чемоданаа үүргэвчээр сольчих минь ч яалаа, арай амар байхгүй юу. 

	— За, аль вэ, над дээр гараад ир! гэж охидод хэлэв. Тэгэнгүүт зогтусав. Нөгөө харуулын хоёр хажуухантайгаас гараад ирлээ. Нэг нь Ксенийн чемодан, боодол хоёрыг авч, нөгөө нь охидод, 

	— За, явцгаая, хүүхдүүд ээ... Явцгаая... Ээждээ очицгооё... гэж хэлэв. 

	Саша үгийнх нь эцсийг ялгаж сонссонгүй. Олон хүний дундуур бүдчүүлэн зүтгэж, тавцан дээр ухасхийн гарч ирлээ. 

	Яг урдуур нь хурдаа авч байгаа 116 дугаар галт тэрэгний сүүлчийн вагон жирэлзэн өнгөрөх нь тэр ээ.

	Нөхөр Сталины хамгаалалтын албаны дарга Власик шөнөжин түгшүүрлэж хонолоо. Сталины малгай, гутал хоёрыг солих ёстой байж. Энэ бол төвөгтэй бөгөөд хариуцлагатай ажилбар. 

	Сталин хувцсаа солих дургүй, дассантайгаа яваад байдаг болохоор түүнд тиймэрхүү санал тавьж зүрхлэх хүн эс олдоно. Тэр ч атугай өвлийнхөө хувцаснаас зуныхад, эсвэл зуныхаас өвлийнхөд шилжих ёстой боллоо гэхэд мань хүн ноднингийнхоо өмсөж байсан хувцсыг л шаардана. Өөрт нь тааруулж хувцас оёх, биеийг нь хэмжих, оёсноо өмсгөж үзэх энэ тэрийг хэнд ч эс зөвшөөрнө, ард нь хэн нэгэн хүн бүртгэнэж байхад үнэн голоосоо дургүй. Ямар нэгэн хувцас солих болбол зөвхөн бэлэн хувцсаар солихыг л зөвшөөрнө. Дотуур хувцас, цамц, өмд, кителийн хувьд аргыг нь олдог болсон. Власик Сталины хэмжээг сайн мэднэ. Түүгээр ч барахгүй, бие бялдрын хувьд Сталинтай яг адилхан нэг нөхрийг хамгаалалтын албаныхан дотроос сонгож авчээ. Сталины хуучин кителиэс хэмжээ авч хийчхээд тэр цэрэгт өмсгөж шалгана. Власик харин Сталины гэдсийг маш нарийн ажиглаж, бүсээ аль нүхэнд товчилж, чангалах буюу сулруулдгийг нь тогтооно. 

	Малгай солих тухайд бас аргалж сурчээ. Сталины хуучин үстэй буюу саравчтай малгайн хэлбэр, дүрс, хэмжээгээр үлгэр авч малгай хийлгээд хуучин малгайных нь хажууд, өлгүүр дээр тавьчихна. Нөхөр Сталин түүнийг нь өмсөж үзээд, тэр чигээрээ яваад өгсөн бол болж байгаа нь тэр, тэр малгайг өмсөнө гэсэн үг. Хэрвээ өмсөж үзчихээд, тайлж хуучнаа барьж авсан бол түүнийг өмсөхгүй гэсэн үг, шинийг дахиж хийхээс өөр арга байхгүй. 

	Харин урьд шөнө бол малгай төдийгүй савхин гутлыг нь солих хэрэгтэй байсан юм. Мөн лут асуудал шүү! Нөхөр Сталин хуучин гутлаа бүр зан гартал нь элээчихсэн юм. Сталин хавтгай тавхайтай, зүүн хөл нь зургаан хуруутай гэдгийг бодолцон байж, хуучин гутлаар нь үлгэр хийж байгаад шинийг хийлгэнэ. Тэгээд шөнө нь буйдангийн өмнө хуучин гуталтай нь зэрэгцүүлж тавьчхаад, айдаст автан өглөө болохыг хүлээнэ. Власик нойр хулжсан ийм шөнийг шил коньякаар хань хийж байж гэтэлнэ. Нөхөр Сталин өглөө босоод шинэ гутлаа өмсөж, өрөөн дотуураа хэсэг явснаа, толины өмнө очиж, ямар харагдаж байгааг нь харна, тэгээд аятайхан санагдвал өглөөний цай дуудуулна. Харин шинэ гутал нь хөлд нь эвгүй ч юм уу, аль нэг байдлаар нөхөр Сталины сэтгэлд нийцээгүй бол тайлж, хуучнаа өмсөөд, Власикийг дуудуулж нөгөө гутлыг түүний хөл рүү үг дуугүй чулуудна. Власик түүнийг нь хамж аваад зайлна. 

	Зуны цагт арай хялбар байх нь бий. Нөхөр Сталин зуны цагт зуслан дээр байхдаа заримдаа хөнгөн шаахай өмсдөг тул шинэ гутлыг хуучинтай нь зэрэгцүүлээд тавьчихад нэг их төвөгтэй биш. Харин одоо бол өвөл цаг, нөхөр Сталин буйдан дээр сууж гутлаа тайлаад, яг тэрүүхэнд нь тавьчихна. Нөхөр Сталин их сэргэг унтдаг хүн, шөнө түүн рүү орно гэж байхгүй. Сүр сархийх төдий чимээ гарлаа гэхэд мань хүн дэрэн дороосоо гар буугаа аваад шууд панхийлгэчихнэ... Тэгэхээр Сталиныг жорлонд орохыг хүлээх ганцхан арга бий. Мань хүн одоо шөнө босдог болчхоод байгаа юм. Жижүүрийн овсгооноос л бүх юм хамаарна. 

	Өнөө шөнийн хувьд гутлаа яаж ийгээд оруулаад тавьчихсан. Тэглээ ч Власикийн сэтгэл амарсангүй. Өчигдөр орой Сталин хүн хартай ч ярихгүй, баргар царайлан их уцаар байсан, өглөөний арван цагт Ежовыг дуудсан гэхээс өөр юу ч хэлээгүй. Ийм эрт дуудсан нь ер бус зүйл. Нөхөр Сталин орой унтаж, орой босдог атал энэ удаа арван хоёр гэхэд орондоо орж, жаахан юм уншиж байгаад яг нэг цагт гэрлээ унтраасан. 

	Нөхөр Сталин есөн цагт босож, жорлонд орж, дараа нь нүүр гараа угааж, сахлаа хусаад, эргэж ирж шинэ гутлаа өмсөн, өрөөн дотуураа хэд алхаж, толины өмнө очиж сонжин харснаа, 

	— Ээ, бурхны аврал гэж, 

	— үйлчлэгч дуудах товч руу дарж, өглөөнийхөө цайг шаардав. Тэгэхээр гутал нь таалагдаж! Ашгүй, гайгүй өнгөрлөө! Гуталтай харьцуулахад малгай юу ч биш! Хэрвээ малгай нь ч бас таарсан байх юм бол Власик нөхөр Сталиныг явсны дараа хамгаалалтын бүх хүнд зуу зуун грамм архи өгөхийг тушаана. 

	 

	Арван цагт Ежов ирэв. Сталин өглөөнийхөө ундыг ууж гүйцээгүй байсан тул Ежовт хамт цайлахыг санал болгов. 

	Ежов талархан суув. 

	Сталин түүнд цай аягалах зуур, ширээн дээр байсан цаасыг жаахан цаашлуулахдаа тэр цаас руу Ежовын харц тусахыг анзаарав. Тэдгээрийн дотор түүний “бүтээл” бас байгаа билээ. 

	Ежов Кировыг алуулсны дараа 1935 оны эхээр “Жигүүрээс илт эсэргүү ажиллагаа руу” гэдэг ном бичихээр сэдсэн ухаантай. Тэгэхэд хүн болгон ном бичих өвчин туссан юм. Буруутан нь Горький. Мань хүн, утга зохиолд ажилчин хүмүүс, “хашир” хүмүүс орж ирэх ёстой гэж тунхагласан, ердийн хөл нүцгэн хөвүүн зохиолч болж чадахыг өөрийнхөө жишээгээр үзүүлсэн. Тэгээд Ежов зохиолч болно гэж харайлгасан төдийгүй бичигчээ болсон юмаа ТҮҮНД шургуулж, үзэж заалт өгөхийг хүссэн. Авахаас аргагүй болсон. 

	— Таны гар эхийг би уншаад эхэлчихсэн. Уншиж гүйцэж байгаад ярилцамз. Илтгэлийнхээ сэдвийг авчрав уу. 

	— Авчирсан. 

	Ежов цүнхээ нээж, ТХ-ны ирэх Бүгд хурал дээр Бухарин, Рыков нарын тухай тавих илтгэлийн сэдвээ гаргаж ирэв. 

	Сталин сэдвийг уншиж үзэв. Бухарин, Рыков хоёрыг баахан муулж, элдэв явдлыг тулган тохжээ... Улайм цайм, тас түс тохсон байна, Ежовын хувьд болох зүйл... За яах вэ! Микоян хавсралт илтгэл тавьж, улс төрийн хэсгийг нь нэмж тодотгоход болно. 

	Сталин сэдвийг нь буцааж өгөнгөө, 

	— За, ийм байж, хэн эсэргүүцнэ гэж бодож байна гэж асуув. 

	— Зөвхөн нөхөр Оржоникизе. Арван хоёрдугаар сарын Бүгд хурал дээр л намайг няцаах гэж оролдоод байсан. Одоо тэгээд үйлдвэр, заводоор баахан хүн явуулж, баривчлагдагсдын талаар материал цуглуулж байгаа. 

	Сталин цайгаа халбагаар хутгаж, аяганы ёроолд ёотонгийн сүүлч хайлж дуусаж буйг харзнав.”Материал цуглуулж байх нь...” Нохойн гөлөг! Улс төрч ерөөсөө биш, түргэн зантай, богино жолоотой, хийх алхмаа эргэцүүлж боддоггүй энэ тэрийг нь Ленин мэдчихээд насныхаа сүүл рүү түүнийг өөрөөсөө холдуулсан. Тэгэхэд МАНЬ ХҮН түүнийг дэмжиж, Өвөр Кавказад удирдах ажил дээр байлгаж байгаад, хожим Москвад авчирч, Улс төрийн Товчоонд оруулж, Төв Хянан Шалгах Комиссын даргаар томилсон. Серго өөрийнх нь үгэнд сайн орж, сөрөг хүчинтэй идэвхтэй тэмцэж байснаа гучин оноос өөрийнхөө жинхэнэ араншныг харуулах болж, Кировтой нийлэн эсэргүүцэл үзүүлж эхэлсэн. Чухамхүү Кировыг алуулснаас хойш өөрөөс нь бүрмөсөн хөндийрсөн, ямар нэг юмны үнэр авсан, ямар нэг юм мэдсэн байх, гэхдээ тэр тухай чимээгүй яваа. Ленинград явах гэхээр нь МАНЬ ХҮН явуулаагүй:

	— Юу гэсэн үг вэ?! Зүрх чинь ямар сан билээ?! Нам хоёр удирдагчаа оршуулаг гээ юү?! Бид хориглож байна. Улс төрийн Товчоо хориглож байна. Явдаг юм бол намаас хөөнө шүү, урьдчилан санууллаа шүү!

	Захирагдаад яваагүй. Гэхдээ номхроогүй. Зиновьев-Каменевыг шүүх хурлыг дэмжээгүй, Бухарин, Рыков хоёрыг баривчилсныг эсэргүүцэж байгаа. Хэдхэн хоногийн өмнө Кремлийн хашаа дотор Бухарины авгайг зориуд зогсоож байгаад ярилцсан гэсэн... Бухарин тэр хоёр хэзээний найзууд. Бухарин хүнд аж үйлдвэрийн комиссариатад, түүний хажууд дөрвөн жил шинжлэх ухаан, техникийн асуудал хариуцсан, өдөр болгон уулзахдаа тэр хоёр юу ярьж байсан байх вэ?

	Троцкийчууд, бухаринчуудын аж үйлдвэрийн салбарт явуулсан хорлон сүйтгэх ажиллагааны тухай Оржоникизе ТХ-ны Бүгд хурал дээр илтгэл тавих ёстой. Ямар илтгэл хийх бол? Үйлдвэр, заводоор өөрийнхөө хүмүүсийг явуулж. Яах гэж явуулав? Хорлон сүйтгэх явуулгын талаар материал цуглуулах гээ юү? Тийм материалын хойноос хүн явуулах шаардлага байхгүй, Ежов тийм материал, ёстой, хэдийг л бол хэдийг түүнд өгч чадна. Үүний тулд ДЯАК-т зориуд байгуулсан эдийн засгийн газар бий. Эрхэм Серго түүний материалыг ашиглах дургүй байх нь. Зам харилцааны ардын комиссар Каганович ДЯАК-тай, тэндхийн тээврийн хэлтэстэй холбоотой ажиллаж болоод байна, гэтэл нөхөр Оржоникизе тийм холбоотой ажиллахыг хүсэхгүй байна. Яг эсрэгээр нь хийж, ДЯАК-ыг илт үл тоомсорлож байна. Хоёр сарын өмнө, арван хоёрдугаар сарын Бүгд хурал дээр Ежовын илтгэлийг үе үе тасалж, бүгд чимээгүй, Бүгд хурал тэр чигээрээ чимээгүй байхад, мань хүн л элдэв асуулт тавьж Ежовыг будилуулан, түүнд итгэхгүй буйгаа харуулаад байсан. Одоо бас итгэхгүй, хорлон сүйтгэгчдийг суллахыг шаардсан, нүүрэлдүүлэхийг шаардаад байхаар нь Пятаковтой нүүрэлдүүлсэн, тэгээд амаараа шороо үмхсэн хэр нь итгэхийг хүсэхгүй байгаа. Ингэхэд, ер нь “итгэнэ”, “итгэхгүй” гэдэг чинь юу гэсэн үг вэ? Тийм ойлголт намын гишүүн хүнд байхгүй, байх ч ёсгүй. Намын гишүүний хувьд ганцхан “намын удирдамжийг би биелүүлж байна, эсвэл биелүүлэхгүй байна. Намын дайсантай би тэмцэж байна, эсвэл үгүй” гэсэн ойлголт бий. Нөхөр Оржоникизе үүнийг сайн мэдэж байгаа. 

	Нөхөр Оржоникизед бүх нөхцөлийг бүрдүүлж өгсөн, нэр хүндтэй бол нэр хүндтэй, олон түмэн мэдэх үү гэвэл мэднэ, тэр ч бүү хэл, “аж үйлдвэрийн ерөнхий командлагч” гэдэг цолтой болсон, гэтэл мань хүн аж үйлдвэрт ямар юмных нь командлагч байх вэ? Пятаков болон бусад аж ахуй мэдэх нөхөд л түүний орноос ажиллаж ирсэн. Серго коллегийнхоо хурал дээр нэг үйлдвэрийн даргыг шахаж, юу ч билээ шаардсан гэлцдэг. Цаадах нь, 

	— Григорий Константинович аа, “хамгийн сайхан хүүхэн ч өөрийнхөө өгч чадах юмнаас илүү юу ч өгч чадахгүй” гэсэн нэг франц зүйр үг байдаг юм гэж хариулжээ. 

	Серго тэгэхэд, 

	— Тэгвэл хоёр дахиад өгөхгүй юү! хэмээн ширээ шаасан гэнэ билээ. 

	Ийм л түвшинд удирдаж байгаа хүн. Малын бага эмч байсан, тэр чигээрээ л үлдэж. Гэтэл түүнийг байдгаар нь өргөмжилж, хот тосгон, гацаа суурин, хамтрал, сангийн аж ахуй, төмөр зам энэ тэрийг түүний нэрэмжит болгосон, ноднин тавин насных нь ойг яаж тансаглаж тэмдэглэлээ дээ. Хүнд өөр юу хэрэгтэй юм бэ? Тэгэхэд чинь үгүй шүү, дайсантай тэмцэхийг хүсэхгүй байгаа юм. 

	Үйлдвэр, заводоор хүмүүс яах гэж явуулав? Хорлон сүйтгэгчдийн тухай материал цуглуулах үүрэг тэдэнд өгөөгүй, харин хорлон сүйтгэгчдийн бурууг үгүйсгэсэн материал цуглуулах л үүрэг өгсөн байж таарна. Сүүлчийн шүүн таслах хурлаар бүрэн илчлэгдсэн Бухарин, Рыков энэ тэрийг өмгөөлж, ирэх Бүгд хурал дээр үг хэлэх гэж байгаа нь тэр. Үг хэлэх гэж байгаа бол хэн нэгэн дэмжинэ гэж найдаж байгаа нь тэр, нүдээ тас аниад үг сүггүй гүвшилцэнэ гэж байхгүй. Хэнд найдаж байна вэ? Косиор, Постышев, Эйхе энэ тэрд үү? Тэгвэл Пятаков, Радек хоёр тэднийг алах гэж байсан, тэр тухайгаа шүүх дээр хүлээсэн шүү дээ. МАНЬ ХҮН ийм үгийг өөрийн гараар тэдний мэдүүлэг дээр нэмж бичсэн. Мужийн намын хороодын зарим нэг даргад уу? Юу л бол. Оржоникизе тэдэнтэй зөрчилдөж байгаа, үйлдвэрийн ажил явдалд мужийн намын хороод хөндлөнгөөс хутгалдаж буй мэт гомдоллож байдаг хүн. Ер нь хутгалдаж байгаа нь зөв. ТҮҮНИЙ гучин дөрвөн онд үүсгэсэн ажил үр шимээ нэгэнт өгч эхэлсэн, намын байгууллагууд аж ахуйн аппаратыг захирдаг болж, техникийн үзэлтнүүдэд үхлийн цохилт өгсөн, гэхдээ тэд нар эсэргүүцлээ үргэлжлүүлж, түүндээ Сергог ашиглаж байна. Тэгэх тусам нь аливаа эсэргүүцлийг язгуураар нь мулт цохих хэрэгтэй, Бухарин, Рыков хоёрыг нэгэн дуугаар зэмлэн буруутгавал зохино. 

	— Оржоникизегийн хүмүүс, тэгээд, ямар материал олж ирэв? гэж Сталин асуув. 

	— Хараахан эргэж ирцгээгээгүй байна. Гэхдээ, ажил сайн явж байна, төлөвлөгөө биелж байна, хорлон сүйтгэх явдал байхгүй, зарим нэг дутагдал, техникийн ердийн эвдрэл бий гэх маягийн юм нотолно гэж үзэх үндэс байна. 

	— Папулия Оржоникизегээр юу хэлүүлж амжив?

	— Тифлист мөрдлөг явагдаж байгаа. 

	Энэ хэргийг Өвөр Кавказын хязгаарын намын хорооны дарга Берия хянаж байгаа, өөрт нь илтгэдэггүй гэдгийг Ежов Сталинд ойлгуулж байгаа нь энэ. 

	Папулия бол Сергогийн ах. Өвөр Кавказын төмөр замын орлогч дарга. Намын ахмад гишүүн. Хувьсгалаас өмнө төмөр замын холбоочин, өртөөний жижүүр байсныг Сталин тодхон санадаг билээ. Хөгжилтэй, гэхдээ хөнгөмсөг нөхөр. Өөрийг нь хөөдөж яваагүй, гэхдээ л хөнгөмсөг. Соёлгүй, боловсрол эзэмших дургүй. Серго бас нэг их номтой хүн биш, гэхдээ хаа нэг ном нээнэ, Папулия бол тэр ч байхгүй. Нийцтэй, шалбалзуур гавшгай хүн, гэхдээ хийхээсээ дүрэмдэх нь их. Толгой хяргам ширүүлж, хэнийг ч бай, улалзтал нь үнэнийг хэлнэ. Хувийн жаргалыг их хичээнэ, ан ав, найр наадамд дуртай, алиа наргианч, найран дээр бол сайхан ловон. Түүнээс “Та чинь Оржоникизегийн ах уу” гэж асуувал, “Үгүй шүү, Серго л миний дүү” гэж хариулна. Берияг үзэж чадахгүй. Хязгаарын намын хороон дээр ирчхээд, ажилтнуудынх нь нүүрэн дээр, “Потийн цаад нэг луйварчин чинь өнөөдөр хүлээн авах юм болов уу?” гэж өндөр дуугаар асууна. Берия, мэдээж, гомдчихно. Юунд гомдож байна? “луйварчин” гэдэг үгэнд үү, эсвэл “потийн” гэсэн үгэнд үү? Уул нь мань хүн Поти хотынх биш, холгүй орших нэг жижигхэн тосгоных. За тэр ч яах вэ. Берия түүнийг баривчлуулсан нь зөв, гарцаагүй баталгаа гаргаж ирсэн байна билээ. Гэтэл Сергод энэ нөлөөлөөгүй, ахыгаа аврах гэж бууж өгөөгүй. Тэр ч байтугай, түүний буруутай гэдэгт итгээгүй, “түүний мэдүүлгийг миний ширээн дээр тавьчих” гэсэн, Папулиятай нүүрэлдүүлэхийг шаардаж, Лаврентий Берияг элдвээр муулж, Ежовыг, аюулаас хамгаалах байгууллагыг хэлэх хэлэхгүй үгээр дайрч байгаа. Хайртай ахынхаа баривчлагдсанаас дүгнэлт хийсэнгүй. 

	Сталин өглөөнийхөө ундыг ууж гүйцээд аягаа цаашлуулж, үйлчлэгч рүү хонхдов. Ежов суурийг нь хоёр хуруугаараа дэмнэж байгаад аягаа бас хажуу тийш тавив. 

	Валечка орж ирээд, аяга, тавгаа хураах зуур, 

	— Идэж болов уу, Иосиф Виссарианович гэж эелдэгхэн асуув. 

	— Болсон. Баярлалаа. 

	Валечка сав суулгаа хурааж тосгуур дээр тавиад, бүтээлгийг хуулж ширээ арчиж байх хооронд Сталин өрөөн дотуураа явж, өвөл түгжээтэй буй сэхээвчний шилэн хаалга руу ирж зогсов. Сэхээвчний цас ороод тогтсон чигээрээ нэлмийж байна. Сталин энэ цасыг арилгахыг хориглосон юм. Мөр нь үлдчих учраас хаалга руу хэн ч ирж зүрхлэхгүй. 

	Сергогийн араншин ахтайгаа олон талаар төстэй. 

	Хоёулаа омголон, цочир ууртай, Серго, мэдээж, арай хударгатай, ээ тэр Папулия юу... Түүнийг баривчлахаас айцгаагаад байсан шүү. Гар буунаас сална гэж байхгүй, мэргэн буучийг ч хэлэх үү. Залилж байж барьсан, сайхан дөнгөсөн байна билээ... Хотын намын дарга дээр дуудаж. Папулия түүний өрөөнд ортол цаадах нь гар буугаа хуу задлаад сонин дээр тавьчихсан, “задалчихсан чинь буцаагаад угсарч чаддаггүй” хэмээн гомдоллоод зогсож байж. 

	— Аль вэ, би угсарчихъя гэж Папулия хэлжээ. 

	— Үгүй ээ, би өөрөө угсрах гэсэн юм. Харин чи гар буугаа өгөөдөх, би харж байгаад угсаръя, учир жанцныг нь ойлгоод авах ч юм бил үү. 

	Папулия, тэнэг толгой, буугаа өгчихсөн гэж байгаа. Намын дарга түүнийг нь бас сонин дээр тавьж байгаад өөрийнхийгөө угсрах гэж баахан бүтэлгүй оролдсон гэж байгаа. Тэгээд уцаарлан, “Энэ муутай хэчнээн ноцолдох вэ! Хоёул цаг үрээд яах вэ? Чинийхийг харж байгаад угсрах үүрэг нэг хүнд өгчихье, тэр хооронд хоёулаа ажлаа ярьж байя” хэмээжээ. Тэр бээр угсраатай, задалсан хоёр гар буугаа сонинд боогоод гарч. Тэгэнгүүт ДЯАК-ын гурван булиа залуу өрөө рүү дайрч ороод Папулиягийн гарыг мушгичих нь тэр. Гэхдээ мань хүн амжуулаад тэр гурвын нүүрэнд хөх няц үлдээсэн төдийгүй, намын даргын бэхний хэрэгслийг хага цохисон гэнэ билээ... Берия түүнийг ингэж овжин барьсан гэж байгаа. Ежовт бол тэр дайны заль байхгүй л дээ. Муу ясны тээрэм! Гэхдээ хэрэгтэй тээрэм. 

	Мэдээж, Сергогоос зугуухан салж болно. Эхлээд нэг Холбооны томоохон улсад ТХ-ны даргаар явуулчихъя, дараа нь байдлыг харъя. 

	Гэтэл цаг хугацаа хүлээх биш. Бухарин, Рыков хоёрыг дуусгах цаг болчхоод байна. 

	Сталин сэхээвчний хаалганаас холдож, өрөөн дотуураа хэд алхалснаа Ежов руу эргэв. 

	— Техникийн үзэлтнүүд хараат бус байхыг урьдын адил хүсэж, намын удирдлагыг эсэргүүцэж байна, намын эсрэг тэмцэлдээ тэд троцкийч тагнуулчидтай нэгдэж байна. Нам, ард түмэн үүнийг мэдэж байгаа, нөхөр Оржоникизе ч бас мэдэж байгаа. Туршлагатай улс төрч. Троцкийч хорлон сүйтгэгчдийг Бүгд хурал дээр хамгаална гэдэг бол найдваргүй, нэгэнт ялагдсан хэрэг рүү халтирна гэсэн үг гэдгийг ойлгож байгаа. Ер нь Бүгд хурал дээр хэн ч түүнийг дэмжихгүй, аягүй бол яриулахгүй, индрээс хөөж буулгах байх гэж би санаа зовж байна, тэр байтугай хүнийг хөөж буулгаж байсан удаатай юм чинь. Тэгвэл түүний зүрх яах бол? Бүгд хурал дээр бөглөчихгүй байгаа?! Зүрх муутай хүний сэтгэл их дэвэрвэл тун халгаатай. Нөхөр Зержинский сэтгэл нь дэвэрч байгаад яг Бүгд хурал дээр өөд болсон. Гэхдээ нөхөр Зержинский Каменев, Пятаков мэтийн шаарнуудыг илчлэн үг хэлж байгаад өөд болсон, харин нөхөр Оржоникизе Бухарин, Рыков нарын шаарнуудыг өмгөөлж байтал зүрх нь бөглөчих вий. Үүнийг ард түмэн юу гэж үзэх вэ? Бид түүнийг яаж оршуулах вэ? Намын нэг удирдагчийн байдлаар уу, эсвэл намын нэг дайсны байдлаар уу? Намын хувьд, зөвлөлтийн бүх ард түмний хувьд маш том санамсаргүй явдал болно. 

	Ежов Сталинаас нүд салгалгүй, хөшсөн мэт зогсчхоод, чих тавин сонсож байна. 

	Сталин үргэлжлүүлэв. 

	— Тийм учраас нөхөр Оржоникизе тагнуулчид, хорлон сүйтгэгчдийг өмгөөлсөн үг хэлэх ёсгүй. Гэхдээ Бүгд хурал дээр тэр дуугүй байх ёсгүй. Яагаад ёсгүй байх вэ? Яагаад гэвэл, нөхөр Оржоникизе яах гэж тагнуулуудаар өөрийгөө хүрээлүүлсэн юм бэ? гэдгийг Бүгд хурал түүнээс асуух эрхтэй. Манай аж үйлдвэрийг яах гэж хорлон сүйтгэгчдийн гарт өгөв? Ийм асуултад нөхөр Оржоникизе хариулах ёстой, хариулах үүрэгтэй. Нөхөр Оржоникизе юу хариулж чадах вэ? Юу ч чадахгүй! Нөхөр Оржоникизегийн өөрийгөө зөвтгөх тайлбарыг Бүгд хурал хүлээж авахгүй. Нөхөр Оржоникизе төвөгтэй, хэцүү, эмгэнэлт байдалд оржээ. Атаархах юм биш! Тэгэхээр мань хүн хорлон сүйтгэгчдээ хамгаална уу, эс хамгаална уу, өөрийгөө зөвтгөнө үү, яана, Бүгд хурал түүний үгийг заяа нь сонсохгүй. Аль ч тохиолдолд түүний зүрх бөглөчихнө. Бүгд хурал дээр л зүрх нь бөглөчихвөл түүний хувьд хамаагүй дээр. Зүрх бөглөнө гэдэг бол ердийн үзэгдэл, ард түмэн ойлгоно. Нам, ард түмний хайрт хүү чигээрээ халин одох уу, эсвэл нам, ард түмний дайсан болж тонилох уу? гэдэг асуулттай одоо нөхөр Оржоникизе тулгараад байна. Тэр энэ асуудлыг бодож, шийдэж байна. Тэр ийм л юм өнөөдөр бодож байгаа. 

	Сталин өрөөн дотуураа дахин холхисноо, 

	— Нөхөр Оржоникизег дөрвөн гар буутай гэж та надад хэл лүү? гэж санаандгүй юм асуув. 

	— Тэгсэн. 

	Сталин толгой сэгсрэв. 

	— Хувьдаа олон зэвсэгтэй байх чинь муу шүү. Нүдэнд нь эрээлжлээд байж мэднэ. Тэгээд сэтгэл алдарсан үед өөрийгөө буудчихаж ч болох. Тийм явдал бий. Ялангуяа нөхөр Серго шиг омголон хүмүүс. Ялангуяа нөхөр Серго шиг хүнд байдалд орчихсон үед. Томскийг өөрийгөө буудаж амиа хорлоход, “троцкийч-зиновьевч алан хядагчидтай тогтоосон холбоо сүлбээндээ ороолдчихжээ” гэж нам шуудхан хэлснийг Серго сайн мэдэж байгаа. Нам түүний тухай тэгж хэлэхгүй, тэгж бичихгүй, нам түүнийг амиа хорлосон гэж мэдээлж, нөхөр Оржоникизегийн нэрийг бузарлахгүй гэдгийг тэр бээр сайн ойлгож байгаа. Мэдээж, зүрх муу хүн аж төрөх хэцүү, намынхаа үйл хэрэгт санасан чинээнийхээ ач тусыг хүргэх боломжгүй. Энэ мэтээс болж амиа хорлосон явдал бий. Жишээ нь, Карл Марксын охин Лаура, түүний нөхөр Поль Лафарг хоёр. Социализмын үйл хэрэгт ач тус хүргэж чадахгүйгээ мэдмэгц амиа хорлоцгоосон. Тэгтлээ хөгширсөн улс биш шүү дээ. Тэрүүн шиг нөхөр Оржоникизе эмгэг зүрхтэй цаашаа аж төрж чадахгүй. 

	Сталин Ежовын дэргэд ирж зогсоод, 

	— Нөхөр Сергод өөр зам байхгүй болов уу гэж зовох юм... хэмээн гунигтай өгүүлэв.

	“Бристоль” зочид буудлын тухайд ноцтой алдаа гаргасан учир Дьяковыг ажлаас нь халж, түүний бараа сураг тэгээд тасарчээ. Оронд нь Шарокийг томилов. Шарок түүний тохойвчтой эвлэгхэн суудалд сэтгэл хангалуун очжээ. Албан тушаал ч ахиж, авдаг цалин ч нэмэгдэж. 

	Тэр бээр олон үүрэгтэйн дотор тэдний тасгаар хэрэг нь мөрдөгдөх хүмүүсийг баривчлах үүрэг бий. Гучин зургаан оны эцсээр тэдний барих хүний тоонд Иван Григорьевич Будягин таарчээ. 

	Молчанов түүнд, 

	— Будягиныг өөрөө барь, боловсон харьцаарай гэж тушаав. 

	Эхний мөчид Шарок балмагдан сандарч, түүнийг таньдаг, охинтой нь нэг ангид есөн жил хамт сурсан учраас Будягиныг баривчилж чадахгүй гээд золтой л хэлчихсэнгүй. Ийм нөхцөлд, 

	— Намын дайснуудыг бид таних ёсгүй. Ер нь ч хар ажлаас цэрвэхийн хэрэггүй. Зержинский тийм ажлаас жигшихгүй, өөрөө баривчилгаанд явдаг байсан гэх ганцхан улигт хариу байдгийг сайн мэдэх учраас тэсэж өнгөрчээ. 

	Тэгээд хариу дуугаралгүй, тушаалыг ёсоор болгохоор хүлээн авч, энэ шөнийн ажлын хэсгүүдийг бүрдүүлж, шаардлагатай баримт бичгийг бэлтгэсэн боловч Будягин руу ахлах төлөөлөгч Нефедовыг явуулж, өөрөө дивиз командлагчийн албатай нэгэн цэргийн даргыг баривчлахаар шийдэв. Даргынхаа шууд шийдвэрийг зөрчсөн хэрэг. Нэг бишидвэл их тусгүй юм болно. Гэвч Будягин руу очиж даанч зүрхэлсэнгүй. 

	Шарок Будягинаас өөрөөс нь ичих зовох юм байсангүй. Яая гэхэв, албан үүрэг тийм юм чинь. Бас Ленатай уулзахаас ч тэгтлээ зовсонгүй. Хэрвээ тэр хоёр хэсэгхэн төдийд хоёулхнаа таарлаа гэхэд мань хүн түүнд, “Лена, надад энэ бол маш муухай байна, гэхдээ тушаал бол тушаал шүү дээ, чи ойлгох ёстой” гэж хэлэх байсан. Бүхэлдээ бол даван туулж болох зүйл. 

	Зовлонгийн учир өөр юманд байгаа юм. Тэнд, тэр Зөвлөлүүдийн 5 дугаар байшинд, Будягины гэрт түүний хүү байгаа. Хүү нь! Шарок түүнийг хэзээ ч үзээгүй, үзэхийг хүсээ ч үгүй. Гэхдээ тэр хөвүүн амьд мэнд аж төрж байгаа. Даруй нэг сар Будягины байрыг гаднаас нь ажиглаж байгаа бөгөөд тэр бээр төлөөлөгч нартаа, Будягины зээ хэзээ салхинд гардаг, хэн гаргадаг, хэн тэдэн дээр очдог, тэд хэнтэй ярилцдагийг тодорхой илтгэж байхыг тушаасан аж. Мөрдлөгт, мэдээж, ийм мэдээлэл хэрэггүй, гагцхүү өөрт нь л хэрэгтэй. Тэр бээр хөвүүн амьд эсэхийг л мэдэх гэсэн юм. Бурхны авралаар үхсэн бол хаа хаанаа амар байхгүй юү. Шарокт энэ хөвүүн тэртэй тэргүй хэрэг байхгүй, Ленаг эрт, орой алин боловч шоронд хийнэ, эсвэл их л сайндаа Сибирьд юм уу, Казахстан руу цөлөгдөнө, тэгж гэмээ нь нялх хүүхэдтэй хүн чинь улам их зүдэрнэ. Хэрвээ хөвүүнийг хүүхэд асрах газар луу явуулчихвал тэнд овог, нэрийг нь солиод, эх нь тэртэй тэргүй түүнийгээ алдана гэсэн үг. Ер нь хүүхдийн хувьд ч гэсэн цөллөг, хүүхэд асрах газраар тарчилж явснаас үхсэн нь дээр. 

	Гэтэл хүү нь үхээгүй төдийгүй, хамрын ханиад ч хүрдэггүй бололтой. Төлөөлөгчдийн мэдээлснээр бол түүнийг асрагч авгай өдөрт хоёр удаа салхинд гаргадаг, амралтын өдөр бол ээж нь, өөрөөр хэлбэл, Будягины охин салхилуулдаг аж. Тэгэхээр тэр хөвүүн тэнд, тэр байранд байж байгаа, Иван Григорьевичийг баривчлах, тэднийд нэгжлэг хийх үед тэнд байж байна гэсэн үг. 

	Ийм нөхцөлд Ленагийн толгойд юу орж ирж, ямар араншин гаргахыг урьдчилан хэлэх аргагүй. Хүүхдээ гаргаж ирээд, өвөр лүү нь шидэж, 

	— Тэгвэл өөрийнхөө хүүг ч барь! Шоронд хий! гэж ч мэднэ. 

	Бөөн дуу шуугиан, хүүхдийн уйлаан майлаан болно. 

	Шарок зөндөө олон баривчилгаанд оролцож, олон нэгжлэг хийсэн болохоор орилоон, чарлаан, хүүхдийн уйлаанд нэгэнт дасчхаад байгаа л даа. Гэхдээ Будягиныд очиж тийм хэрүүл дэгдвэл албан ёсны төрийн үйл ажиллагааг айл гэрийн явган хэрүүл болгочихно, тэгээд Шарок ардын дайсны гэр бүлийнхэнтэй ураг төрлийн холбоотой нь илэрч, тэр тухай сураг чимээ маргааш нь гэхэд комиссариатаар нэг тарчихна. Тийм учраас Будягиныд өөрөө очиж хэрхэвч болохгүй. 

	Юу л болбол болог. Молчановын өмнө дараа нь яаж ийгээд өөрийгөө зөвтгөчихнө. Өөрөө дивиз командлагчийг авна, Будягин руу ахлах төлөөлөгч Нефедовыг явуулна. 

	Шарок орой нь Нефедовыг дуудаж, заавар өгөөд, нэгжлэгийг маш нарийн хийх хэрэгтэй, Будягиныд хайх юм гарцаагүй бий гэж хэлэв. Будягин хуучин ТХ-ны гишүүн байхдаа хадгалж байх эрхтэй байсан намын нууц бичиг баримтууд байж магад, ТХ-ноос хусагдсанаас хойш түүнийгээ өгөх ёстой газарт нь хураалгах ёстой, гэтэл хураалгаж уу, үгүй юу? Түүнчлэн элчин сайд байх үеийнх нь үйл ажиллагаатай холбогдсон бичиг баримт мөрдлөгийн ажилд хэрэг болох талтай. Бас Будягинд гар буу байж магад, тэгвэл буутай байх эрхийнх нь хугацаа гарцаагүй хэтэрчихсэн байгаа даа. Хэрэв тэгсэн бол иргэн Будягин гэртээ зэвсэг хадгалах эрхгүй атлаа хадгалж байна гэсэн үг. Ямар зорилгоор тэр вэ?

	— Зөвшөөрлийн тухай мартав гэж Шарок төгсгөлд нь давтан хэлэв. 

	Нефедов юуг ч мартсангүй. Шарокт даалгасан ажилбарууд элдвээр бааралгүй бүтэв. Будягин, дивиз командлагч хоёрыг өглөө гэхэд комиссариатын дотоод шоронд авчирсан байлаа. Шарок нойргүй хоносон учир нүдний хор гаргахаар хариад, үдээс хойш эргэж ирэв. Өрөөндөө орж нэг хавтаст хэрэг дэлгээд, Молчанов руу дуудахыг түгшүүрлэн хүлээлээ. Тэр бээр, 

	— Дивиз командлагч зэвсэг хэрэглэж магадгүй гэсэн сэжиг төрсөн. Тийм учраас хүмүүсээ явуулж зүрхлээгүй, өөрөө хамт явахаар шийдсэн гэж тайлбар тавихаар шийджээ. 

	Молчанов түүний өрөөнд өөрөө хүрээд ирэв. Гэхдээ ганцаараа биш. Агранов тэр хоёр ардын комиссар Ежовыг дагалдан иржээ. 

	Шарок ухасхийн босож ёслоод, 

	— Тасгийн даргын туслах Шарок. Нөхөр ардын комиссар сайн байна уу хэмээн илтгэв. 

	Давжаа биетэй Ежов түүнийг цоргих мэт ширтэв. 

	— Юу хийж байна?

	Шарок мөрдөж байгаа хэргээ илтгэв. 

	Ежов цоргисон харцаар ширтсэн хэвээр. 

	— Тамхи хүрэлцэж байна уу?

	— Тийм ээ, нөхөр ардын комиссар, хүрэлцэж байна. Таныг тэр удаа тамхи ирүүлсэнд талархал илэрхийлье. 

	— Мартаагүй байх нь хэмээн Ежов хайнга өгүүлэв. 

	Тэгээд гарлаа. 

	Араас нь Агранов, Молчанов хоёр ч гарав. 

	 

	Маргааш нь Шарокийг Ежов руу дууджээ. 

	Одоо Ежовын өрөө байшингийн зүүн жигүүрт байдаг болжээ. Шатаар өгсөж уруудан байж тийшээ очно. Шатны тавцан болгон дээр бичиг баримт шалгана. 

	Шарок тэр төвөгтэй замаар бичиг баримтаа шалгуулан явах зуур ардын комиссар түүнийг дуудах болсны учир шалтгааныг эргэцүүлэн бодов. 

	Лав л өчигдрийнх нь түүнд товч илтгэсэн хэргээс болж дуудаагүй. Тэр бол удахгүй болох шүүн таслах ажиллагаанд холбогдолгүй жижигхэн хэрэг, Ежовын сонирхлыг өчүүхэн ч татах ёсгүй. Бас Шарок Будягиныг баривчлахад биечлэн оролцоогүйгээс болоогүй. Молчанов юу гэж энэ тухай Ежовт илтгэх вэ дээ. Захиргаандаа буй хүмүүсийн талаар гомдол мэдүүлж байгаа бол чи л өөрөө муу дарга. Өөрөө тэдэнтэйгээ учраа ол гэх шүү дээ. Тэгэхээр өөр л юм байх нь. Ежов тамхи явуулснаа мартаагүй байгаа юм чинь нөгөө төвөгтэй нөхцөлд Шарок ямар зан гаргасныг мартаагүй байлгүй. Тэгэхэд мань хүн Ягода болон шууд дарга нарынх нь хэрэгсээгүй саналыг Ежовт зүрхлэн хэлсэн. Энэ Ежовт таалагдсан байж таарна. Өөр нэг зүйл. Мөрдөгдөж буй хүнд хуурамч ялын бичиг үзүүлснээ Шарок шууд хүлээсэн. Ийм хууль бус явдлыг Ежов өөлж болох. Гэтэл өөлөөгүй. Сайшааж, халамжлан тамхи ирүүлсэн. Тамхины мухлагт хайрцаг “Герцогивина флор” бол ердөө л нэг хайрцаг тамхи. Харин ТХ-ны нарийн бичгийн даргаас жирийн нэгэн мөрдөгчид ирүүлсэн хайрцаг тамхи бол хамаагүй илүү дорвилог зүйл, энэ бол шагнал. Тийм ч учраас Шарок Ежовын дуудсаныг муугаар бодсонгүй. Ягодаг халагдсанаас хойш энд гарч буй өөрчлөлтүүдтэй л холбоотой болов уу. Нэг удирдагч нөгөөгөөр солигдоход боловсон хүчний холио сэлгээ зайлшгүй. 

	 

	Ежов уртаашаа гурван метр орчим болов уу гэхээр том ширээний ард сууж байв. Өрөө нь ч тиймэрхүү ширээ дүйхээр цэлгэр аж. Ханаар нэг шилэн нүүртэй номын шүүгээнүүд, цонхны шал шүргэм хөшигнүүд, үнэтэй нүсэр тавилга. Ежовын сандлын ар хананд Сталины хөрөг өлгөөтэй байна. Хөргөн дээр Сталин бас бичгийн ширээний ард суучихсан юм бичиж байна. 

	Ежов Шарокийн мэндийн хариуд толгой дохиод, түүнийг гөлөрсөн хачин нүдээр харж, 

	— Суу гэж хэлээд ширээ рүү нь тулгаж тавьсан бас нэг ширээний цаадах сандал руу заав. 

	Шарок суулаа. 

	— Би таны хувийн хэрэгтэй танилцсан, гадаад хэлний мэдлэгийн тухай асуултад та ингэж хариулжээ... хэмээн Ежов биеийн байцаал руу харав. — Та франц, германаар уншина, толь ашиглан орчуулна гэж бичсэн байна. Тодруулбал юу гэсэн үг вэ?

	— Манай сургуульд франц хэл заадаг байсан, би сургуулийн хөтөлбөрийн хэмжээнд үзсэн. Харин дээд сургуульд герман хэл үзсэн гэж Шарок тайлбарлав. 

	— Та алийг нь илүү мэдэх вэ?

	— Францад гайгүй байсан, гэхдээ нэлээд мартсан. Цаг хугацаа ч их өнгөрлөө, дадлага ч байсангүй. Дээд сургуульд герман хэлийг ёс төдий заадаг байсан, миний мэдлэг ч тун хомс доо. 

	— Та франц хүнтэй ойлголцож чадах уу?

	— Ээ, чадахгүй байх гэж Шарок үнэнээ хэлэв. — Ойлгохын тухайд бол магадгүй, гэхдээ л эргэлзэж байна, францчууд их түргэн ярьдаг юм билээ. 

	— Та хэл үзэх хэрэгтэй болно. Одоо манай байгууллага шинэ хүчээр сэлбэгдэж байна. Нам, комсомолын гишүүн залуучууд, үндсэндээ ажилчин залуучууд орж ирж байна. Бид тэднээс гадаад хэлний мэдлэгтэй байхыг шаардах боломжгүй. Харин та бол дээд боловсролтой хүн, наад зах нь нэг гадаад хэл мэдэж байх үүрэгтэй. Та дунд, дээд сургуульд хэл үзэж байсныг хэлэх үү, улс танд хөрөнгө зарж байж шүү дээ. Франц хэлнийхээ мэдлэгийг сэргээхэд танд ямар хугацаа хэрэгтэй вэ?

	— Өдөрт хэдэн цаг хичээллэх, ямар багш таарахаас л хамаарна. 

	— Танд цаг хангалттай байх болно, багш ч сайн хүн байна. Танай гэр бүлд цэргийн хүн бий юү?

	— Цэргийн хүн үү? Байхгүй. 

	— Хамаатан садны чинь дотор?

	— Байхгүй. Байгаа ч үгүй. Миний эцэг оёдолчин, өвөө ч бас оёдолчин байсан. 

	— Танилуудын чинь дотор?

	— Байхгүй. Байхгүй шүү. 

	— Бод доо. Дунд, дээд сургуулийн чинь нөхдийн эцэг эхийн дотор?

	Шарок дал мөрөө хавчив. 

	— Байхгүй ээ. Байхгүй. Дээд сургуулийн манай ангийнхны эцэг эхийг би мэдэхгүй, тэд нар голдуу өөр хотынх учраас дотуур байранд суудаг, би Москвагийнх болохоор гэртээ суудаг байсан. Дунд сургуульд зарим нэг хариуцлагатай ажилтны хүүхдүүд цуг сурдаг байсан, гэхдээ тэдний эцэг эхчүүдийн дотор цэргийн хүн байгаагүй, ер нь ч би ангийнхантайгаа аль хэзээний уулзалдахаа больсон... Харин манай ангийн Максим Костин гэдэг залуу цэргийн дунд сургуульд орсон, төгсөөд нэг тийшээ явсан. Чухам хааш нь томилсныг би мэдэхгүй. Тэр үеэс хойш их уджээ, би дунд сургууль төгсөөд арван жил болж байна. Тэр Максимын ээж манай хөгшчүүлийн суудаг байшинд хашаачин хийдэг байсан. Бодвол одоо ч ажиллаж байгаа байх. 

	— За, тийм байж. Та гадаад хэлтэст шилжиж байна. Өнөөдөр ажлаа хүлээлгэж өгөөд, гадаад хэлтсийн дарга нөхөр Слуцкий дээр оч. Одоохондоо нөхөр Шпигельгласын удирдлагад ажиллах болно гэж Ежов хэлэв. 

	Ежовын харц хөдөлгөөнгүй хүйтэн хэвээр байвч, “одоохондоо” гэж хэлэхдээ хөхөлбөр нүд нь гялсхийх шиг болсноо тэр даруй унтрав. 

	— Ажлынхаа хажуугаар хэл үзнэ. Хичээлд чинь зориулж цаг гаргаж өгнө. Өдөр бүр. Нөхөр Шпигельглас танд тайлбарлаж өгнө. 

	Ежов босож цэрэг цамцаа засав. Үнэхээр намхан хүн юм аа. 

	— Таны цол, цалин хэвээрээ үлдэнэ. 

	Тэгээд нүд нь дахин гялсхийж, 

	— Одоохондоо... гэж нэмж хэлэв. — Тэгээд байдлыг харъя. Таны хувьд энэ бол шинэ ажил. Тэр яах вэ, та гартаа оруулаад авна. Ахмад ажилтнууд яаж ажиллаж байгааг хар. Сайн ажигла... 

	Сүүлчийн хоёр үгийг дууныхаа өнгөөр зориуд ялгаж хэлэх ч шиг, үгүй, Шарокт тэгж санагдсан ч байж магадгүй. 

	 

	За яамай, юм юм сайхан боллоо. Хэлний хичээл наад зах нь хагас жил, аягүй бол, бүтэн жил ч болж мэднэ, тэгэхээр энэ хугацаанд мань хүн дээр нэг их ажил овоолоод байхгүй нь лав. Гадаад хэлтэст, өөрөөр хэлбэл, тагнуулын хэлтэст шилжсэнээр мань Шарок ёстой шар махтай хатаадаг мөрдөнгийн ажлаас чөлөөлөгдөнө, нөгөө шөнө дамнасан байцаалт, зодоон нүдээн, цус нөж, орилоон чарлаанаас сална, үүний хамтад Будягины хэргээс хөндийрнө, түүний хэргийг мөрдөх сонирхол Шарокт даанч байхгүй билээ. Гадаад хэлтсийн ажилтнуудыг шаардлагатай үед яаралтай мөрдлөгийн ажилд татаж оруулах нь бий, гэхдээ тун ховор, нөгөөтээгүүр мань хүн хэлний хичээлтэй байх учраас түүнийг энэ бүхнээс чөлөөлж таарна биз. 

	Хилийн чанадад ажиллах нь гарцаагүй аюултай, гэхдээ гадаад хэлтэст түүнийг тагнуулчийн ажилд сургахгүй шүү дээ. Гаднын гаралтай, гадаадад олон жил амьдарсан, унаган хэлтэй, орон нутгийн нөхцөл байдал, зан заншлыг мэдэх элдэв еврей, польш, латви, герман төдийгүй оросууд ч мундсан биш. Мань хүн бол нэг орон юм уу, бүс нутгийг хариуцаж, мэдээллийг эмхлэх, тагнуулын мэдээг боловсруулах ажил хийх байх. Нэр төртэй, тайван ажил. Гадаад хэлтсийн бүх ажилтан дээд боловсролтой, хилийн чанадад сууж асан хүмүүс, гадаадын коммунист намын гишүүн, улс төрийн цагаач явсан хүмүүс олон бий, товчдоо намын сэхээтнүүд. 

	Шарок Ежовоос буцаж ирээд, ардын комиссарын өөртэй нь ярьсан зүйлийн тухай Вутковскийд илтгэв. 

	Вутковский тэр тухай хэдийн мэдэж байсан учир ажлаа ахлах төлөөлөгч Нефедовт хүлээлгэж өгөхийг Шарокт тушаав. 

	— Танд амжилт ерөөе. Манай тасагт хийж байсан ажлын чинь талаар би сэтгэл дүүрэн байсан учраас ардын комиссарт таны тухай эерэг тодорхойлолт гаргаж өгсөн юм хэмээн Вутковский чин сэтгэлээсээ өөриймсөг ярив. — Танаас салахад надад харамсалтай л байна. Энэ гурван жилд бид бие биедээ даслаа, юу эсийг үзсэн гэхэв... Гэвч яах ч арга алга. Бид намдаа зүтгэж яваа улс. Ер нь ч түүх бидний амьдралыг тэгж үнэлэх байх, бидний амьдрал бидний мэдэлд биш, намын мэдэлд байсан гэдгээр л үнэлнэ гэж бодож байна. 

	Шарок юун тухай ярьж буйг нь ойлгож байгаа учир дотроо түүнийг өрөвдөх шиг болов. Мань Шарок жинхэнэ тагнуулчийг барих цэвэрхэн ажилд шилжиж, Вутковский өөрөө тагнуулчийг зохиомлоор бодож олдог балиар ажил дээрээ үлдэж байна. Тэгээд намын нэрээр хаацайлж байна... Өөр ч яах вэ дээ? Өөр юугаар хаацайлах сан билээ?

	— Таны аз дайрчээ. Сергей Михайлович Шпигельгластай ажиллах юм байна. Ёстой гарамгай тагнуулч, түүнээс мөн ч их юм сурч болно доо. 

	Шпигельглас гарамгай тагнуулч гэдгийг Шарок ч бас дуулсан, комиссариатад алдар нь тэгж түгсэн, нэр нь нууц далдын үүлэнд умбасан хүн. Түүнийг үзсэн хүн ховор, Шарок бол ерөөсөө хараагүй аж. Гадаад хэлтэс хамгийн дээд давхарт байрладаг, Шпигельгласыг доод давхруудаар бууж үзээгүй хүн гэлцэх. Түүний дүрээ хувилгах чадварын тухай өдий төдий домог бий. Европын нэг улсын нийслэлд Шпигельглас нууцаар амьдарч байхдаа хавчны наймаа эрхлэх болжээ. Тэгээд наймааны од нь мандаж, бараг бүх хотоороо гагцхүү түүнээс хавч худалдаж авдаг болсон тул тэр ажлаа арга буюу орхиж явахад хүрсэн гэдэг, олонд зартай байх чинь өөрт нь аюултай шүү дээ. 

	Шпигельглас Москвагийн их сургууль төгссөн, тэр үеийн захирал Вышинскийн ивээл дор байсан гэх. Тэр бээр хэд хэдэн хэлийг төгс мэднэ, өндөр боловсролтой, өргөн мэдлэгтэй тагнуулч, гадаад хэлтсийн өмнөө барьдаг мэргэжилтэн, ахмад ажилтан. Овжин, зальтай, хүний ая олохдоо эвлэг хэлтсийн дарга Слуцкий комиссариатын удирдлага, Төв Хороо энэ тэрийн дээгүүр газраар жаалж явдаг бол Шпигельглас дээр бүх учиг нийлж, тагнуулын бүх сүлжээ түүний гарт байдаг гэх. 

	Цуг ажиллах хүнийхээ тухай Шарокийн мэдэх юм ердөө л энэ. Шарок сэхээтнүүдэд ер нь дургүй, гэхдээ барлагтай ажилласнаас сэхээтэн хүнтэй ажилласан нь дээр гэдгийг Вутковскийтэй хамтран ажилласан туршлагаасаа ухаарч авчээ. 

	Слуцкий Шарокийг баяртай угтав. Худлаа л даа. Гарал үүслээрээ ч, ажил төрлөөрөө ч хилийн чанадад ямар ч холбогдолгүй, хэл мэдэхгүй хүнийг Ежов өөрөө ирүүлснийг гайхширан болгоомжилж байгаа. Үүний цаана юу байна вэ?

	Шпигельглас ч бас болгоомжилж байгаа нь мэдээж, гэхдээ дуу цөөтэй, хянуур, төлөв тэр бээр тийм царай огт харуулсангүй, эвлэгхэн харьцав. 

	— Таныг хэлний мэдлэгээ жаахан сэргээх хүсэлтэй байгааг нөхөр Ежов урьдчилан мэдэгдсэн. 

	— “Жаахан сэргээх” гэдэг чинь дэндүү зөөлхөн үг байна хэмээн Шарок инээмсэглэв. — Би дунд сургуульд л үзэж байсан, одоо хуу мартчихсан, арван жил өнгөрчихлөө. 

	— Та аль сургуульд сурч байсан юм бэ?

	— Кривоарбатын хөндлөн гудмын 7 дугаар сургууль, хуучин Хвостовын гимнази. 

	— Франц хэл хэн зааж байв?

	Шарок тийм асуулт тавьсанд гайхсан боловч, багшийнхаа нэрийг мартчихаагүй, одоо хэр санаж байсан учраас нэрлэлээ. 

	— Өө, Ирина Юльевна, ёстой сайн багш. Түүний сурагчдадаа суулгаж өгсөн мэдлэг мартагдсан ч гэсэн бүрмөсөн арилна гэж байхгүй хэмээн Шпигельглас тосгон авч, 

	— Түүнээс гадна хүүхэд ахуйдаа үзэж байсан хэл түргэн сэргэдэг юм гэв. 

	Нэн гайхалтай хэрэг. Дунд сургуулийн жирийн нэгэн багш Ирина Юльевнаг яаж мэддэг байна?

	Шарок тэсэлгүй, 

	— Та хоёр танил юм уу? гэж асуув. 

	— Би түүнийг мэднэ гэж Шпигельглас зувчуулсхийв. 

	Шпигельглас энэ уулзалтад зориуд тухайлан бэлтгэж, тэгснээ шууд ойлгуулах гээд байна гэж үү? Гэтэл Шарокийг чухамдаа ганцхан хоногийн дотор багтааж нааш нь шилжүүлсэн шүү дээ. Хэдий завдаа амждаг байна?

	— Хэлний бүлэг өдөр бүр өглөөгүүр хичээллэнэ. Түүнээс гадна та тусгай бэлтгэл хийх ёстой. Та ямар зэвсэг эзэмшиж чадах вэ?

	— Гар буугаар буудна. 

	— За яах вэ, зааварлагч учрыг нь олно. Таны ажлын өдөр найман цагт дуусна, гэрийн даалгаварт хоёр гурван цаг үлдэнэ гэсэн үг. Ажлын хувьд гэвэл, та цагаач цагаантнууд, түүний дотор ОНЦХ-Оросын Нийт Цэргийн Холбооны асуудлыг хариуцсан хэсэгт орж ажиллана. Энэ бол хуучин цагаан армийн офицеруудын холбоо. Төв нь Парист байдаг, генерал Миллер тэргүүлдэг юм. Танд холбогдох материал, ном зохиолыг өгнө, аль болохоор түргэн гартаа оруулж авахыг хичээгээрэй.

	Сургууль дээр дүлгэнэсэн байдал долоо хоног үргэлжлэв. Дараа нь намын бүх гишүүнийг районы намын хянан шалгах комисс дээр дуудлаа. Сургуульд намын гишүүн тав: Алевтина Федоровна, Нина Иванова, нийгэм судлалын багш Василий Петрович Юферов, аж ахуйн дарга Яков Иванович, одоо хэр орлогч гишүүн байгаа лаборант Костя Шалаев. 

	Намын хянан шалгах комисс Глазовын хөндлөн гудмын өнцөг дээр районы намын хорооны байшинд байрлана. Жижгэвтэр өрөөнд ширээний ард намын комиссын гишүүд сууцгааж байна. Шалгалтын хэсгийнхэн мөн тэдэнтэй зэрэгцэн сууцгаажээ. Цонхны тэндэх буланд хүрэн костюмтай, шар цамцтай, шар зангиатай царайлаг залуу хөлөө ачаад сууж байна. 

	Шалгалтын комиссын дарга дүнгээ илтгэж, Алевтина Федоровнад тулгасан зэмлэлийг комисс бүрэн дэмжиж байгааг нотлов. Ийм дүгнэлтийн үндсэн дээр Алевтина Федоровнаг сургуулийн захирлаас халж, намаас хөөх асуудлыг авч үзэх, сургууль дээрх улс төрийн ажлаас өөрсдийгөө хөндийрүүлж, сонор сэрэмж алдсан бусад гишүүнд сахилгын арга хэмжээ авах санал оруулав. 

	Эдгээр үгс тархи руу татаад авах мэт сонсогдлоо. Намаас хөөнө гэдэг бол өнөөгийн нөхцөлд баривчлахтай утга нэг. Нина цүнхнээсээ алчуураа гаргаж хөлс чийхарсан духаа арчаад Алевтина Федоровна руу нэгэнтээ харав. 

	Алевтина Федоровна эршүүд царайтай байна. Комиссын илтгэлд дурдсан баримтууд зөв боловч хийсэн дүгнэлт нь буруу. Алевтина Федоровна комиссынхонд Нинагийн хэлсэнтэй ерөнхийдөө төстэй боловч нам, засгийн холбогдох тогтоол шийдвэрээс иш татан, илүү үнэмшилтэй, илүү жинтэй үндэслэлүүд гаргаж тайлбарлав. Тэр бээр Туся Наседкинаг хэрүүлийн эзэн, хов живийн донтон, бүдүүлэг харанхуй хэмээн хатуухан үгээр зэмлэн буруушаалаа. 

	Дараа нь Василий Петрович Юферовын ээлж ирж үг хэлэв. Мань хүн мэдээлэл бичсэн комсомолын гишүүдэд зохих ёсоор анхаарал тавьсангүй гэж сургуулийн захиргааг шүүмжлэв. Өнөөгийн улс төрийн хурц байдалд залуу хүмүүс өөрсдийнхөө зорилтыг тэгж л ойлгож байна, тийм учраас тэдний үгийг сонсож ярилцаад зөрчилд хүргэлгүй хэл амаа ололцож, тэдний улс төрийн идэвхийг зөв голдиролд оруулах хэрэгтэй байсан байна. Сургуулийн захиргаа зөвхөн сурлага дээр анхаарлаа төвлөрүүлж байжээ гэсэн сэтгэгдэл төрж байна. Энэ бол сайн хэрэг, гэхдээ зөвлөлтийн сурагч хүний нийгмийн нүүр царайны тухай, боловсролтой бас социализмын төлөө сахилга дэгтэй тэмцэгчдийг өсгөн хүмүүжүүлэх тухай мартах хэрэггүй... 

	Юферовын нойр хүргэм нэгэн хэмийн дуунд хүмүүс залхах янзтай, хянан шалгах комиссын нэг гишүүн эвшээснээ халхалж сахлаа илэх дүр эсгэв. Үүнийг анзаарсан Юферов түргэвчлэн үгээ дуусгав. Алевтина Федоровнаг үүрэгт ажлаас нь халах ёстой эсэх, намаас хөөх эсэх тухай тэр бээр юу ч дурссангүй. Харин өөрийнхөө тухайд бол энэ сургуульд хавсарч ажилладаг, эрдэм шинжилгээний хүрээлэнгийн үндсэн ажилтан гэдгийг харгалзан үзэхийг хүсэлт болгов. 

	Нина комиссын дүгнэлт, саналыг зөвшөөрөхгүй, Алевтина Федоровнагийн тайлбарыг итгэл үнэмшилтэй гэж үзэж байгаагаа товч бөгөөд эрсхэн хэлэв. 

	Яков Иванович зам мэдэхгүй жолооч таарсан учраас өөрөө бүхээгт суухаас өөр аргагүй байсан, харин тэвш дээр байсан хоёр хүүхэд баримлыг хүлсэн, өөрөө бол юу гэж зөвшөөрөх вэ, тэгтэл ийм юм болчихсон юм гэж бувтнажээ. 

	Лаборант Костя Шалаев уул нь энэ сургуулийг төгссөн, жирийн гэр бүлээс гаралтай, мэдлэг нимгэн ч хичээнгүй залуу. Алевтина Федоровна түүнийг харж үзээд, нэг хоёр жилийн дараа химийн дээд сургуульд орно гэж бодож, сургуулийнхаа химийн лабораторид үлдээсэн юм. Гэтэл Костя гэр бүлтэй болж, дээд сургуульд орохоо болиод лаборант чигээрээ үлджээ. Тэр бээр дөнгөж орлогч гишүүн болсон залуу коммунист, намын хатуужил суугаагүй гэдгийг харгалзаж үзэхийг хүсээд, өдөржин лабораторидоо суухын оронд сургуулийн бүхий л ажлыг илүү сонирхож байх ёстой байсан байх, энэ бол өөрийнх нь буруу, гэхдээ л түүний туршлага суугаагүй, ажилчны гаралтай, засрах амлалт өгч байгаа энэ тэрийг харгалзаж үзэхийг дахин хүсье хэмээжээ. 

	— За, ямар асуулт байх вэ? гэж дарга цаасаа харан асуув. 

	Хөлөө ачин, цонхны тавиур тохойлдон сууж буй нөгөө царайлаг залуу ам нээж, 

	— Алевтина Федоровна, та Павел Павлович Устиновыг таних уу? гэв. 

	— Танина. 

	— Тодруулж ярьж болох сон болов уу?

	— Хэлэлцэж байгаа асуудалд энэ ямар хамаатай юм бол? гэж Алевтина Федоровна асуув. 

	Дарга толгойгоо өлийж, 

	— Нөхөр Смирнова, та намын хянан шалгах комиссын хурал дээр байна, бүх асуултад хариулна шүү гэв. 

	— 1921-1927 онд бид ЗСБНХОУ-ын Ардын гэгээрлийн комиссариатад цуг ажиллаж байсан. 

	— Дараа нь? гэж нөгөө царайлаг нөхөр асуув. 

	— Дараа нь намайг энэ сургуульд шилжүүлсэн, тэр комиссариатдаа үлдсэн, хожим нэг мужид ардын боловсролын хэлтсийн эрхлэгчээр томилогдсон. 

	— Та түүнтэй танилын холбоотой байсан уу?

	— Москвагаас явах хүртэл нь холбоотой байсан. 

	— Түүнийг ардын дайсны хувьд баривчилсныг та мэдэх үү?

	Алевтина Федоровна чимээгүй азнаснаа, 

	— Мэднэ гэж хариулав. 

	— Хэнээс мэдээв?

	— Энэ тухай “Правда”-д гарсан. 

	— За тийм байж. Тэгвэл та Григорий Семенович Гинзбургийг мэддэг байсан уу?

	— Мэддэг байсан. Тэр ч бас ЗСБНХУ-ын Ардын гэгээрлийн комиссариатад ажиллаж байгаад Москвагийн ардын боловсролын хэлтэст шилжсэн. 

	— Түүнийг ардын дайсны хувьд баривчилсныг та мэдэх үү?

	— Мэднэ. 

	— Хэнээс мэдээв?

	— Тэр бол Москвагийн ардын боловсролын хэлтсийн ажилтан, түүний баригдсан тухай Москвагийн бүх багш нар мэднэ. 

	— Та түүнтэй холбоотой байсан уу?

	— Үгүй, хувийн харилцаа байгаагүй. Албан ажлаар, семинар, их хурал энэ тэр дээр тааралдаж байсан. 

	Ийнхүү Алевтина Федоровнагийн таньдаг, ардын боловсролын хэлмэгдсэн арваад ажилтны нэрийг дараалан асуув. 

	Энэ царайлаг этгээд ДЯАК-ын хүн юм байна, Алевтина Федоровнад хэрэг “нааж” байна, түүний ингээд балрах юм байна гэдэг нь Нинад тодорхой болов. Ер нь бүгдээрээ балрах нь, юуны өмнө Нина өөрөө. Мань хүн Алевтина Федоровнаг өмгөөлсөн юм чинь... Шоронд орох уу? Яасан гэж?

	Яг ингэтэл, нөгөө царайлаг этгээд бодлыг нь таасан мэт, 

	— Надад Ивановагаас асуух юм байна гэв. — Нөхөр Иванова та сурганы дээд төгссөн. Танай төгсөлтийнхөн бүгдээрээ орон нутаг руу явцгаасан. Та ямар аргаар Москвад үлдэж, өөрийнхөө төгссөн сургуульд буцаж ирсэн юм бэ?

	Үнэнийг хэлнэ! Зөвхөн үнэнийг л хэлэх ёстой! Ганц ч худал үг, ганц ч булхай байж болохгүй. Гэвч Нина догдолсондоо болоод хоолой нь зангиран, эхний үгээ хоёр ч удаа давтаж байж зүгшрэв. 

	— Ийм учиртай юм. Би Москвад байртай, тэр үед би бага насны дүүгээ асарч байсан юм. Бид хоёрт аав, ээжийн аль нь ч байхгүй. Энэ тухайгаа би төгсгөлтийн дараах хуваарь хийх үед сургуульдаа учирласан юм. Тэгтэл Москвагийн аль нэг сургуулиас авна гэсэн бичиг авчирвал тийш нь томилолт өгч болно гэж надад хэлсэн. Надад Алевтина Федоровна тийм бичиг хийж өгсөн юм. 

	— Тэгвэл түүний хүсэлтээр таныг энэ сургуульд томилсон болох нь ээ?

	— Тийм. 

	— Бас таныг намд элсэхэд батлан даасан уу?

	— Тийм. 

	— Хоёр дахь батлан даалтыг?

	— Иван Григорьевич Будягин. 

	— Ардын комиссарын орлогч байсан уу?

	— Тийм. 

	— Түүнийг ардын дайсны хувьд баривчилсныг та мэдэх үү?

	— Мэднэ. 

	— Та хоёр яаж танилцсан юм бэ?

	— Охин нь манай сургуульд сурч байсан юм, бид хоёр нэг ангийнх. 

	— Та түүнтэй уулздаг уу?

	— Үгүй. Эцгийг нь баривчилсныг дуулснаас хойш би түүнтэй уулзах, ярилцахаа больсон. 

	— Таны батлан даагч ардын дайсны хувьд баривчлагдсаныг намынхаа байгууллагад илтгэсэн үү?

	— Үгүй. 

	— Яагаад?

	— Энэ тухай илтгэх хэрэгтэй юм гэж мэдсэнгүй. Түүний батлан даалт миний хувийн хэрэгт байгаа. 

	Алевтина Федоровнагийн махлаг дугариг царайд хүний урамд ганц эд эс ч хөдөлсөнгүй. Нина нүднийхээ булангаар үүнийг мэдэрч, сэтгэл нь уужраад явчхав. 

	— Тэгвэл таны найз нөхдөөс өөр хэн баригдсан бэ?

	Нина дал мөрөө хавчив. 

	— Мэдэхгүй. Өөр хүн юу л бол... 

	— Та тэгж нотолж байна уу?

	Нина дахин дал мөрөө хавчив. 

	— Та яагаад дуугарахгүй байна?

	— Та хэнийг хэлээд байгааг би мэдэхгүй байна?

	— Би таны анд нөхөр Александр Павлович Панкратовын тухай ярьж байна. 

	— Панкратов ий? Бид нар бас нэг ангид сурч байсан... Түүнээс хойш хэдийнээ арван жил өнгөрөөд байна. 

	— Тэгвэл түүнээс хойш уулзаагүй юм уу?

	— Уулзалдаж байсан. Бид нэг байшингийнх. Гэхдээ тэр баривчлагдаж, Москвагаас цөлөгдсөнөөс хойш гурван жил болж байна. 

	— Түүний баривчлагдсаныг та юу гэж үзсэн бэ?

	— Юу ч гэж үзээгүй. Юуны учир баригдсаныг би тэгэхэд ч мэдэхгүй байсан, одоо ч мэдэхгүй. 

	— Түүнийг суллуулах гэж та хүсэлт гаргаж байсан уу? 

	Нинагийн зүрх оволзоод явчих нь тэр. Яасан санаандгүй асуулт вэ. Ямар захидлын тухай энэ асууж байна? Нөгөө сургууль дээр гарын үсэг зуруулах гэж байсныг уу?

	Алевтина Федоровна түүнийг урж хаясан. Эсвэл нөгөө Ленагийнд бодоцгоож байгаад, Будягины битгий явуул гэхээр больсныг уу? Эхнийхийг ганцхан Алевтина Федоровна л мэднэ, тэр хэнд ч ярих ёсгүй. Хоёр дахийн тухайд Лена, Макс, Вадим гурав мэднэ, бас Иван Григорьевич өөрөө мэдэж байсан, гэхдээ тэр захидлыг явуулаагүй... Гэтэл энэ этгээд санаандгүй асуугаагүй шүү дээ... Ямар нэг юм мэддэг байх. 

	— Би хааш нь ч, ямар ч хүсэлт гаргаагүй гэж Нина итгэл муутайхан хэлэв. 

	Энэ бол үнэн зүйл. Тэр бээр намаа хуурч мэхлээгүй. Хааш нь ч, ямар ч хүсэлт явуулаагүй юм чинь. 

	Алевтина Федоровнагийн царайд бас л нэг ч эд эс хөдөлсөнгүй. 

	Дараачийн асуултыг Нина төсөөлж байв. Дотоодыг хамгаалахынхан түүний тухай ийм их юм мэддэг, тэр ч атугай, Сашагийн баригдсаныг юу гэж үзсэнийг асууж байгаа юм бол, түүний тухай мэдээлэл цуглуулж, айл хөршийнхөнтэй нь хүртэл уулзсан гэсэн үг, тэгэхээр нөгөө өлөгчин Вера Станиславовна Варягийн орны дээр Сашагийн гэрэл зураг байдгийг гарцаагүй ховлосон байгаа. Варягаас болж ямар нэг хэрэгт холбогдоно гэдгээ мэдээд, мэдрээд байсан шүү дээ. Энэ зургийн тухайд одоо юу гэж хэлэх вэ? Үнэнийг хэлж болохгүй, хэлэнгүүт Варяг бас зуураад авна. Эцгийнх нь залуугийн зураг гэх маягаар худлаа хэлэхээс өөр аргагүй. Гэтэл Варя тэр хоёрыг ажил дээрээ байх хооронд Вера Станиславовна хэсгийн төлөөлөгчид хаалга онгойлгож өгөөд, нөгөөдүүл нь Сашагийн зургийн зургийг авчихсан байвал яана? Тэгсэн бол мань коммунистыг районы намын хороон дээр, Алевтина Федоровнагийн дэргэд, Юферов, Яков Иванович энэ тэрийн дэргэд худлаа хэлснийг нь яг одоо илчилнэ. Тэгж шившгээ дэлгэснээс газар доогуур орсон нь дээр!

	— Надад өөр асуулт байхгүй гэж царайлаг этгээд зарлав. 

	Нина сандал дээр лагхийн сууж, нүдээ таглав. 

	— Ингээд дуусах тийшээ хандъя хэмээн дарга ам нээв. — Боловсон хүчнийг шилж сонгоход улс төрийн бүдүүлэг алдаа гаргасан, залуу үеийн марксч, ленинч хүмүүжлийг мушгин гуйвуулсан, ахлах ангийнхны зарим сурагчдад хувьсгалын эсэргүү, зөвлөлтийн эсрэг авир гаргах боломж олгосон болон түүнээ нуусны учир, түүнчлэн ардын дайснуудтай, гээд нөгөө залуугийн түрүүн нэрлэсэн бүх нэрийг давтан хэлэв. — Холбоотой байсны учир Алевтина Федоровна Смирноваг БХК(б)Н-ын гишүүнээс хөөж, сургуулийн захирлын ажлаас халах санал байна. Хэн зөвшөөрч байна?

	Комиссын гишүүд “зөвшөөрсөн” санал өгцгөөв. 

	— Санал нэгтэй шийдлээ гэж дарга өгүүлээд, 

	— Смирнова, намын батлахаа тушаа! гэв. 

	Алевтина Федоровна бодолхийлснээ цүнхнээсээ батлахаа гаргаж, дахин нэг бодосхийгээд, уруулдаа хүргэж үнссэнээ батлахаа ширээн дээр тавив. 

	Энэ санаандгүй үйлдлээс болж хормын төдийд уймарцгааснаа дарга хамгийн түрүүнд сэхээ авч, 

	— Иргэн Смирнова, та явж болно гэж хөмсөг зангидан өгүүлэв. 

	Алевтина Федоровна хурлын өрөөнөөс гарав. 

	— Ивановагийн хэргийг салгаж, намын мөрдөгчид шилжүүлэх хэрэгтэй гэж бодож байна гэж царайлаг залуу хэлэв. 

	Тэр бээр хөндлөнгийн хүн царайлан, ганцаараа цонхны тэндэх буланд сууж байгаа ч хэрэг дээрээ эндхийн гол этгээд гэдэг нь тодорхой байв. 

	Дарга толгой дохив:

	— Нина Ивановна Ивановагийн хэргийг салгаж, намын мөрдөгчид урьдчилан хянуулахаар шилжүүлэх санал байна. Хэн зөвшөөрч байна?

	Бүгд “зөвшөөрч” санал өгцгөөв. 

	— Санал нэгтэй шийдлээ хэмээн дарга дүгнэснээ дахиад цаас руугаа харав. — Одоо Василий Петрович Юферов, Яков Иванович Маслюков, Константин Ильич Шалаев нарын тухайд... 

	Дарга түр азнав. 

	Царайлаг залуу дуугарсангүй. 

	— За тэгвэл, сонор сэрэмж хангалтгүй байсныг нь анхааруулъя гэж бодож байна. Өөр санал байна уу? гэж дарга асуув. 

	Өөр санал гарсангүй. 

	— Шийдлээ, хурал дууссаныг мэдэгдье. 

	Районы намын хорооны байшингаас бүгд гарцгаав. Оройн таван цаг дөхөж нэгэнт бүрий болжээ. 

	— За энэ дээ! гэж Василий Петрович хэлээд “Смоленская” метро руу зүглэв. 

	Яков Иванович, Костя-лаборант хоёр сургууль руугаа очихоор шийдэж Глазовын гудам руу эргэв. 

	Нина тэднийг далд ортол хүлээзнэж байгаад Зубовын талбай руу харайлгав. Алевтина Федоровна Кропоткины гудамжинд аж төрдөг юм. Нина ямар ч байсан түүнтэй уулзаж, сэтгэл тайтгаруулах юухан ч бол хэлэх ёстой байв. Ямар муухай юм болов оо. Өөрөө яах вэ, юу хийх вэ гэдгээ бас зөвлөлдөх хэрэгтэй. 

	Тэр бээр Кропоткины гудамжинд гүйж хүрээд зүүн тийш эргэснээ, зөн билгээрээ зогтусаж, хана налав. Явган замын хажууд байгаа нэг хөнгөн тэрэгний дэргэд нөгөө царайлаг залуу, Алевтина Федоровна, үстэй захтай савхин дээлтэй өөр нэг хүн гурав зогсоцгоож харагдана. Царайлаг залуу албаныхаа үнэмлэхийг Алевтина Федоровнагийн нүүрэн тус савчин баахан юм хэлж байснаа, савхин дээлт тэр хоёр түүнийг хөндлөнгийн нүдэнд өртөмгүй, овсгоотой эвлэгхэн хөдөлгөөнөөр машинд түлхэн оруулаад, өөрснөө хоёр талд нь сууваас сайх машин тэндээ дүрэм зөрчин эргэж, Кропоткины гудамжаар хотын төв рүү хурдлан одох нь тэр.

	Нина гэртээ иртэл Варя байж таарав. 

	Яасан заяагүй юм бэ! Нина ганцаараа хэсэг байж, бүгдийг эргэцүүлж бодъё, бүгдийг нягтлан тунгаая гэж бодож явжээ. Уймарч балмагдсанаа, айдаст автсанаа Варяд харуулахгүй гэсэндээ тэр. 

	Варя бахь байдгаараа орон дээрээ юм уншаад хэвтэж байв. 

	“Өдөржин хөл дээрээ зогсдог болохоор тулах эрхтнээ амраах хэрэгтэй” гэж үүнийгээ зөвтгөдөг юм. 

	— Өнөөдөр юу болоод чи ийм эрт ирээв?

	— Хичээл орсонгүй. Юу гэж?

	— Юу гээ ч үгүй ээ, зүгээр л асуусан юм. 

	— Шөл, төмс энэ тэр юун дор байгаа шүү гэж Варя хэлэв. 

	Бүр хоол хийчхэж!

	— Юм идмээргүй байна гэж Нина хариулав. 

	Тэр бээр Варягаас буруу харж бичгийн ширээ рүүгээ суугаад хоёр гараараа нүүрээ таглав. Уул нь ганцаараа ингэж суугаад бодох сон. Гэвч худлаа сайхан загнаад буй Варя яриангүй саад болж байна. 

	— Чамд ямар нэг юм тохиолдоо юу? гэж Варя тоомсоргүй асуув. 

	— Яагаад чи тэгж санав?

	— Царай чинь нэг л хачин байна. 

	— Миний бүх юм ёсоороо байгаа. 

	— Тэгж харагдахгүй л байна шүү. 

	Нина уцаарлан эргэж харав:

	— Чи юу гээд шалаад байгаа юм, чи яах гээ вэ?

	— Асууж болдоггүй юм уу?

	— Болно, гэхдээ битгий тохуурхаад бай. 

	Нэг хэсэг Варя дуугарсангүй, номын эргүүлж байгаа хуудас шажигнахаас өөр чимээ алга. Нинад энэ чимээ ч саад болоод, санаа бодол нь төвлөрч өгдөггүй. 

	— Танай сургууль дээр юу болчихоо вэ?

	Нина эргэж, Варя руу нүдээ бүлтийлгэв. 

	— Чи юуг хэлж байна?

	— Чи, харин, яачихсан юм бэ? гэж Варя номоо харсан чигээр асуув. 

	— Чи яасан гэж санаав?

	— Хүн амьтнаас дуулсан. 

	— Хэн, юу чамд яриа вэ?

	— Хэн ярьсан нь чамд хамаагүй, харин надад юуны тухай ярьж болохыг чи өөрөө сайн мэдэж байгаа. 

	— Тэглээ ч гэсэн чамаас сонсмоор байна. 

	Варя толгойгоо сэгсрэв. 

	— Яасан дээрэлхүү янзын дуу вэ. 

	— Манай сургууль дээр юу болж байгааг би чамаас сонсмоор байна гэж Нина давтан хэлэв. 

	— Танай сургууль дээр районы намын хорооны комисс ажилласан. Заргын ховыг Туся Наседкина бичсэн гэсэн, тэр ч хэзээнээсээ хүний адаг л даа. Баримт... За, олон баримт бий гэсэн, би тэр болгоныг тогтоогоогүй. Сталины хамрыг холт цохичхоод дараа нь хүзүүгээр нь дүүжилсэн, хурал дээр түүнийг үхсэн гэж зарласан, гэтэл мань хүн, “ашгүй”, амьд байгаа. Дараа нь өөр юу билээ... Өө тийм, Алевтина Федоровна коммунист багш нарыг хөөж, оронд нь эргэлзээтэй, дайсагнасан этгээдүүдийг авч байсан.”Декамероныг” уншсан, бас Бальмонт, Игорь Северянин, товчдоо, элдэв эсэргүүнүүдийг уншуулсан. 

	— Гэхдээ хэн чамд үүнийг хэлээв?

	— Энэ чамд хамаагүй гэж би түрүүн хэлсэн шүү дээ. 

	Варя босож, орон дээрээ суув. 

	Одоо тэр хоёр нүд нүд рүүгээ эгцлэн харж байна. 

	— Би чамд илүү ч юм хэлсэн болох байна. Чамайг бас тэр комиссынхон шалгаасан гэсэн. Тийм шүү. Сая чи районы намын хорооноос ирсэн. Тэнд юу болов? Ярь л даа! Чамайг намаас хөөв үү?

	Нина дуугарсангүй. Бүгдийг мэдэж байна. Хаанаас олж мэдэв? Ингэхэд, хаанаас мэдсэн нь ямар хамаа байна? Гарцаагүй мэдэж. 

	Варя Нина руу эгцлэн харсан чигээрээ үргэлжлүүлэв:

	— Би чамд худлаа хэлсэн юм. Манай хичээл ороогүй биш. Би зүгээр л сургууль руугаа очоогүй юм. Гэртээ ирээд чамайг хүлээж байгаа нь энэ. Юу болоод байгааг би мэдмээр байна. Чи чинь, ямар ч атугай, миний эгч шүү дээ!

	“Чи чинь, ямар ч атугай, миний эгч шүү дээ!” Нина хирдхийв. 

	Варя сайн ч, муу ч, цорын ганц мах цусны тасархай. Түүнд өөр хэн бий билээ? Өөр хэн ч байхгүй, бүгд үрэгдэж элэгдсэн. Алевтина Федоровнаг баривчилсан, өөрийг нь өнөө маргаашгүй баривчилна. Варя, мэдээж, хөөцөлдөж харайлгана, гай зовлон тохиосон хүнийг зөнд нь орхидог хүн биш, гэтэл ямар ч хөөцөлдлөг хэрэг болохгүй, тэндээс тавина гэж байдаг зүйл биш. Ямар ч атугай Варя бүх юмыг мэдэж авах ёстой, түүнийг ч дуудаад байцааж мэднэ. 

	Зөвхөн Варя л өөрөөс нь няцах ч үгүй, орхих ч үгүй хэмээн Нина энэ олон жилд анх удаагаа бодов. Дүүгийнхээ дэргэд очиж, мөрөн дээр нь толгойгоо тавиад зэрэгцэж суух юм сан, хэдэн нулимс ч унагасан яах вэ, тэгээд амьдрал утга учиргүй нурж, дуусгавар болж байгааг хэлэх юм сан гэж санагдав. Баригдана гэдэг бол амьдрал дуусна, бүх юм дуусна гэсэн үг юм чинь. 

	Гэвч тэгсэнгүй. Хэдэн жилээр хуримталсан хүнийрхүү байдлаа гэтэлж чадсангүй, бас олон жилээр төлөвшсөн зан араншнаа ч давж чадсангүй. Тэгээд зөвхөн ингэж хэлэв:

	— Тийм ээ, сургуулийг тэгж буруутгаж байгаа. Миний хувьд үүнээс гадна олон юм бий: намайг намд элсэхэд Иван Григорьевич Будягин батлан даалт гаргасан, тэр одоо баривчлагдсан, би энэ тухай намын байгууллагадаа мэдээлээгүй; би Алевтина Федоровнаг бүх асуудлаар дэмжиж байсан, намайг ажилд авсан хүн ч тэр; бас, Сашаг баригдах үед түүнийг хамгаалж захиа бичих гэж санаархсан гээд Нина хэсэг зуур чимээгүй болсноо, 

	— Өнөөдөр районы намын хорооны хурлын дараа Алевтина Федоровнаг шууд гудамжнаас барьж аваад явчихсан, би маргааш намын мөрдөгч дээр очих ёстой. Одоо Алевтина Федоровна надад намд элсэх батлан даалт гаргасныг нэмж тулгана гээд аяндаа бүрхэн ирсэн нулимсаа арчив. 

	— Тэгж тулгачхаад л чамайг бас баривчилна гэж Варя хэлэв. 

	— Тэгнэ, чи тэр үед самгардах хэрэггүй шүү гэж Нина аяархан өгүүлэв. 

	Варя босож, өрөөн дотуураа хэд алхсанаа Нинагийн дэргэд очиж, мөрөн дээгүүр нь илэв. 

	— Битгий уйл. Хоёулаа нэг юм бодъё. Чи хэр мөнгөтэй вэ?

	— Юу гэж?

	— Чи хэр мөнгөтэй вэ?

	Нина ширээний нүдэнд байсан мөнгө, түрийвчтэй мөнгө хоёроо тоолов. 

	— Зуун арван рубль. 

	— Надад хоёр зуу бий, нийлээд гурван зуу гэсэн үг. Овоо шүү. Онц ч гэж болно. Хүрэлцэнэ. Одоо анхааралтай сонсож бай гээд Варя Нинагийн өмнө ирж зогсов. — Чи одоо ойр зуурын юмаа, гарцаагүй хэрэгтэй юмаа шүү, эмхэлж чемоданд хий, би чемоданыг чинь авч гараад “Смоленская” метроны тэнд хүлээж байя. Тэгээд хоёулаа Ярославлийн галт тэрэгний буудал руу очно, чи тэндээс Максим руу яваад өг. Чамайг вагонд суугаад, галт тэрэг хөдлөнгүүт би Максимд, чамайг тос гээд цахилгаан явуулчихна. Ойлгов уу? Юмаа эмхэл!

	— Үгүй, үгүй, чи солиороо юу?

	Варя түүний үгийг таслав:

	— Харин чи л солиорох нь! Чамайг барих гээд хэзээ ч ирцгээж мэднэ, өнөө шөнө ч магадгүй. Чи тэнэг юм уу, үнэхээр ойлгохгүй байна гэж үү?

	— Гэхдээ... хэмээн Нина эсэргүүцэх гэж үзэв. 

	— Юуны чинь “гэхдээ?!” хэмээн Варя уурлав. — Чи Хетагурова шиг л явж байхгүй юү, ойлгож байна уу, Хетагурова шиг! Одоо охид бүсгүйчүүд цөм Алс Дорнод руу явцгааж байгаа, манай цэргийн дарга нарт авгай хэрэгтэй шүү дээ, тэгэхээр чи Макс руу авгай нь болоод явж очихгүй юү. Юу нь ойлгомжгүй байна аа?

	— Байз, битгий хашхич л даа, яасан юм ойлгодоггүй хүн бэ? Маргааш өглөө би хичээлтэй гэж Нина царайчлангуй хэлэв. 

	— Мулгуу толгой! Хичээл гэнэ! Чамайг шоронд хийчихвэл хар машинаар хичээл рүү чинь зөөх юм уу?

	— Гэхдээ би, үгүйдээн, намынхаа шилжүүлгийг авах ёстой. 

	— Цаадуул чинь чамайг зүгээр л шилжүүлээд өгөх үү?! Чамайг тавихгүй гэж мэд! Намын шилжүүлэг! Нохой долоо! Чиний тэр нам яав л гэж!

	Варя босоо шүүгээ рүүгээ сандал тулгаж байгаад дээрээс чемоданаа өргөв. 

	— Май! Аваач! Авахгүй бол хаялаа шүү, байраар нэг нүргээн болно гэж мэдээрэй. 

	Нина чемоданыг авч, тэр чигээрээ өрөөнийхөө голд очоод зогсчхов. 

	Варя сандлаасаа үсэрч буугаад, чемоданыг шүүрэн авч, шалан дээр тавьж онгойлгоод, доторхыг нь хуу гаргаж хаяв. 

	— Өөрийнхөө новшнуудыг хий!

	Гэтэл Нина дахиад ширээ рүүгээ очоод суучхав. 

	— Би жаахан бодох ёстой. 

	— Бод, бод гээд Варя шүүгээгээ нээж Нинагийн дотуур хувцас, даашинз энэ тэрийг чемоданд хийж эхлэв. — Сайн бод, одоохондоо амьд байгаа дээрээ сайн бод. Нүдээ сайн нээ, тэгээд эргэн тойронд юу болж байгааг хар. Манай байшингаас гэхэд л хэчнээнийг шоронд хийчхээд байна даа. Гуравдугаар орцын зураач Вера Михайловна Сапожниковаг хүртэл барьсан. Сталины нүүрийг нөрөөтэй зурчихсан юм гэнэ. Сталин багадаа цагаан бурхантсан, нүүр нь цоохор шүү дээ, тэр хүүхэн нэг зургаас хуулж зурсан гэж байгаа, гэтэл тэр нөрөөний төлөө түүнд найман жилийн ял наачихсан. Хүүхдүүд гадаа, “Ленин нас нөгчсөн, Надежда үлдсэн, Сталин амьд байна, Надежда алга болчихсон” гээд дуулцгаагаад байсан. Тэд чухам юун Надежда, яасан Надежда гэдгийг ойлгохгүй хэр нь хэн нэгнээс сонсоод түрэн авч, гүйх харайхын зуурт, “Ленин нас нөгчсөн, Надежда үлдсэн, Сталин амьд байна, Надежда алга болчихсон” гэж хашхиралдаж явах... Гэтэл нөгөөдүүлийг чинь шүүрээд эхэлсэн. Арван дөрвөөс дээш настайг нь аль хэдийн шоронд хийчихсэн, бусдыг нь сургууль дээр элдэнг нь хангаж, эцэг эхийг нь ДЯАК руу байнга дуудаж байна. Зохион байгуулагчид, турхирагчид, хэн заасан, хэн эхэлж дуулсан энэ тэрийг хайж байна. Чиний нөгөө хамгийн мундаг коммунистуудыг буудан алж байна. Чиний Алевтинаг шоронд хийчихлээ. Гэтэл чи хэн билээ? Хорхой шавжийн төдий амьтан, шоронд хийгээд л буудаж ална. Өөрийгөө тоодоггүй юм гэхэд бусдыг өрөвд. Лубянкад аваачаад тарчлаана шүү дээ. Иван Григорьевич, Алевтина Федоровна хоёрын талаар, чиний бүх танилуудын талаар, багш нарын талаар, хөөрхий муу Ирина Юльевнагийн талаар мэдүүлэг өгөхийг шаардана. Чи хэн хэлснийг мэдэх гээд байсан, тэгвэл Ирина Юльевна л надад хэлсэн юм, хэлсэн нь ч зөв. 

	Варя чемоданаас түр хөндийрч Нина руу харав. 

	Цаадах нь шал шагайн сууж байна. 

	— Алевтинаг шоронд хийсэн юм бол танай сургуулийг “үүр” гэж зарлана шүү дээ. Сонинд “Хорлон сүйтгэгчид, үл бүтэх этгээдийн үүр” гэж яг бичнэ. Чамайг шар махтай чинь хатаана гэж мэд, бүх юманд албадаж гарын үсэг зуруулна, гэм буруугүй өөр олон хүнийг чамаас болж шоронд хийнэ. Чиний гоёлын шаахай чинь хаана байна? А-хаан... хэмээснээ орон доогуураас зуны хувцас хунартай сагсаа гаргаж ирэв. — Тэнд чинь элдэв үдэшлэг энэ тэр болж таарна, бодвол Улаан Армийн ордон бий байлгүй гэв. 

	— Өнөө шөнө намайг барих гэж ирвэл чи юу гэж хэлэх юм бэ?

	— Өнөөдөр ирэхгүй гэж бодож байна, чамайг маргааш нэг газар ир гээ биз дээ. Гэтэл чи очихгүй. Тэгээд л чамайг хайж эхэлнэ. Би тэгэхэд нь, “Ёстой хүний урамд мэдэх юм алга, бид хоёр муудалцаж дуугарахаа байсаар хагас жил болж байна, хаана байгаа, ямар юмтайгаа нөхцөж явдгийг би мэдэхгүй” гэж хэлнэ. Ер нь тэд нар ирэхгүй дээ. Чамайг сургуульдаа ч ирээгүй, районы намын хороон дээр ч очоогүй гэж мэдмэгц бие нь муудаж гэж санана, тэгээд зугтсаныг чинь ухаарч ядаж байх хооронд чи аль хэдийн Макс дээр оччихсон байна, харин ирэнгүүтээ гэр бүлийн товчоон дээр очиж бүртгүүлээд Костина болчих. Ер нь цаадуул чинь чамайг эрж хайхгүй.”Нина Ивановна Иванова” нэртэй хүнийг Оросоос мөн олно доо!

	Нина толгойгоо ганзагалсан хэвээр. 

	— Гэрийнхээ шаахайг тайл, би өөр цүнхэнд хийчихье, вагонд орсон хойно хэрэг болно. 

	— Би хаашаа ч явахгүй, би намаасаа зугтааж чадахгүй. Тийм эрх байхгүй гэж Нина гэнэт зөрөв. 

	Варя бөхийн, түүний хөлөөс шаахайг нь мултлав. Цаадах нь эсэргүүцээгүй ч байраасаа хөдөлсөнгүй. 

	— Чи намаасаа зугтаж байгаа биш, шил рүү чинь тусах сумнаас зугтааж байна. Үхвэл чи намдаа ямар хэрэгтэй юм бэ?

	— Тэглээ ч гэсэн би хаашаа ч явахгүй, ойлгож байна уу, би хаашаа ч явахгүй!

	Варя босож, Нинагийн хоёр мөрнөөс базан сэгсэрсэнд толгой нь гэдэсхийв. 

	— Юу гэнэ ээ?! Явахгүй юү?! Тэгвэл өөрөө Лубянка руу оч. Очиж гэмш! Бусдыгаа илчил, тэдэн рүү хамаг буруугаа чих, тэднээсээ урван тэрсэл! Тэгвэл буудаж алахгүй, хорих лагерьд явуулж магад. Хэрвээ шивэгчин болбол бүр хорино, цөлнө гэж байхгүй. Яв, яв, очиж үүргээ биелүүл! Яв! Цаадуулыг чинь энд ирүүлэхийг би хүсэхгүй байна хэмээн түүнийг сэгсчсэнээ, өлгүүрээс пальтог нь авч, 

	— Яв! Май! Хувцасла! гээд шидэв. 

	— Байз, тайвшир, хоёулаа сайн бодъё гээд Нина дахиад ширээгээ тохойлдов. 

	Варя орон дээрээ сууж, 

	— За тэгье, сайн бодъё гэв. 

	— Би явлаа гэж саная, миний хэрэг гайгүй бүтлээ гэж саная. Гэтэл чамайг оролдоод эхэлнэ, чамайг зовоож гүйцнэ гэж Нина хэлэв. 

	Варя хямсалзан толгой сэгсрэв:

	— Тэнгэр минь, ийм бодлоо толгойноосоо авч хая. Хэн надаас асуух юм бэ? Асуулаа гэхэд би тэдний амыг таглаж чадна, чи битгий санаа зов.”Би энд чухамдаа амьдардаггүй. Хөршүүдээс асуу. Нөхөртэйгөө өөр газар сууж байсан. Энд хаа нэг л хонодог. Эгчтэйгээ юм дуугардаггүй, намайг хүнтэй суух үеэс бид хоёр муудалцсан. Өдөржин ажил дээрээ, орой нь сургууль дээрээ байдаг” гэж хэлнэ. Товчдоо, чи миний өмнөөс санаа бүү зов! Би танай сургуулийнхны явдлыг мэдэх ч үгүй, мэдэхийг ч хүсэхгүй байна. Уржнан зун чи нэг сар явчихсан, Ленинград руу дамжаанд явсныг чинь би тээр хойно дуулсан. 

	— Гэхдээ чи юуг... мэдэж байсан шүү дээ, юуг... хэмээн Нина эхлэв. 

	— Хэн тэрийг чинь мэдэх юм бэ?! Зөвхөн чи бид хоёр л мэднэ. Тэд нарын хувьд бол, би чиний амьдралын тухай юу ч мэддэггүй, чи ч миний амьдралын тухай юу ч мэддэггүй байсан гэж Варя хашхичив. — Чи одоо ч гэсэн бас нэг дамжаанд явчихсан ч юм уу. Ер нь бол оо! Эрваатахаа больцгооё! Одоо чиний амьдрал шийдэгдэж байна. Ойлгож байна уу?! Амьд явах уу, үгүй юу гэдэг чинь. Чамд яг өнөөдөр Макс руу явах ганцхан боломж байна. Маргааш энэ боломж алга болно, чамайг мөрдөж мөшгөөд эхэлнэ, тэгээд дор нь бариад авна. 

	— Тэгвэл өнөөдөр ч гэсэн мөрдөж байж мэднэ, тэгээд явж байгааг харчихвал бариад авна. Тэгсэн цагт ёстой дуусах нь тэр. Би зугтааж, нуугдах гэж байгаа бол үнэхээр буруутан гэсэн үг болно. 

	— Өнөөдөр чамайг мөрдөхгүй, битгий зов! Районы намын хорооноос гэр хүртэл чинь дагасан байж магадгүй, гэхдээ юу л бол, чи чинь тэндээс өөр зүг рүү гүйсэн гээ биз дээ. Бас одоо орой болчихлоо, тэд нар чинь ч амрах ёстой. Тэднүүс биднийг анзаарна гэж бараг байхгүй, гэхдээ тэглээ гэж санахад чи бид хоёрын хэн нь явж байгаа нь бүү мэд шүү дээ. Хүн хүрээд ирвэл би явж байгаа, чи үдэж өгч байгаа болчихно, ямар тасалбар дээр нэр байх биш. Гэхдээ энэ бүхэн мунхаг таамаглал, хэн ч биднийг мөшгөхгүй, чи амар жимэр яваад өгнө. Би чемодан аваад гарна, намайг хэн ч тоохгүй, чи арын хаалгаар гараад Сивцев Вражек, Денежный хоёрыг сүлжиж уруудаад метро дээр очно. Ниночка, эгч минь, ухаар, тайвшир, тэр заяагүй намын хорооноос айхаа боль, би гуйж байна, тэндээс чинь өдөр өнжихгүй хүн баригдаж байгаа, айсандаа өөрснөө чичирч байгаа. Чухамхүү өөрснөө айж байгаа учраас л чамайг хөөж, шоронд хийлгэнэ. 

	Тэр бээр чемоданаа хаав. 

	— Явахынхаа өмнө ганц халбага шөл ч болох нь ээ ид. 

	— За яах вэ, таваглаад аль хэмээн Нина зөвшөөрөв. Өөрөө босож хоолоо таваглах тамир алга. — Олон зүйлийг чи зөв ярьж байна, гэхдээ бүх насаараа Костина гэдэг нэрийн дор нуугдаж, намын мөрдөнгөөс зугтсаныг мэдчихнэ, илчилчихнэ, мэдээлчихнэ гэж айж явах... 

	Варя толгой сэгсрэв. 

	— Алс Дорнодод хэн чамайг мэдэх юм бэ? Мэдсэн ч яадаг юм бэ, одоо тийшээ мянга мянган охид бүсгүйчүүл явж байгаа, чи тэдний нэг л байгаа биз. Хэрвээ гурав, дөрвөн жилийн дараа Москвад буцаад ирлээ гэхэд тэр үед чамайг бүрмөсөн мартана, чиний тэр районы намын хорооныхныг толгой дараалан шоронд хийх юм чинь. Нина минь, өөрийгөө аварч үз! Чамд Макс байгаа чинь ёстой аз. Чи түүнд хайртай шүү дээ, тэр ч чамд хайртай. Максыг чи Любянкийн шоронгийн өрөөгөөр, шилэндээ зоолгох сумаар, хорих лагериар солих юм гэж үү? Наад хоолоо боль, хувцасла, явцгаая!

	Нина түүнийг гунигт харцаар ширтэн бослоо:

	— Нээрэн, чиний зөв, явахаас яах вэ. Хэсэг хугацааны дараа энэ жудаггүй, замбараагүй байдал дуусна, тэр үед миний хэргийн учрыг тайван олно биз. 

	— Яг зүйтэй хэмээн Варя дэмжив. 

	Ирээдүйд ч олигтой юм болох царай алга гэж хорон үг хэлэх гэсэн боловч Нинагийн дургүйг дахин хүргэхгүйн учир Варя юм дуугарсангүй. Үгэнд орсон нь л яамай. 

	 

	Замд элдэв юм тохиосонгүй. Нина арын хаалгаар гарч, Сивцев Вражек, Денежный хөндлөн гудмаар явсаар метронд ирэхэд, Варя тасалбарын цонхны хавьд чемоданаа хөлөөрөө хана руу шахаад зогсож байв. Хүмүүс яаран шахцалдаж, зарим нь автомат утсанд оочерлон овоорч, ярьж байгаа нэг нь чанга чанга хашхичиж, нөгөөдүүл нь түүнийг яаруулан байх бүлгээ. 

	Танил дасал ч гэсэн сэтгэлд ямар нэг түгшүүр төрүүлдэг оройн Москвагийн энэ их хөл үймээнийг хараад, Нинагийн сэтгэл дахин хоёрдов. Варяг ганцаарыг нь орхиж байна, өөрийнх нь өмнөөс хариуцлага хүлээхээр, аягүй бол, төлөөнөөсөө зовлон эдлүүлэхээр орхиж байна, яаж шуу мултардаг юм бол доо?

	Варя чемодан руугаа тонгойтол эгч нь гараас нь барьж авав. 

	— Варюша... Ингэхэд... Бид хоёр зөв юм хийж байна гэж чи итгэлтэй байна уу?

	— Ээ, тэнгэр минь! хэмээн Варя бухимдав. 

	— Чи бид хоёр ингээд хэзээ ч уулзахгүй бол яана?

	— Өнөөдөр чи галт тэргэнд сууж чадахгүй болбол л бид хоёр хэзээ ч уулзахгүй болно. Бид гэр лүүгээ буцаж болохгүй, яг орцын үүдэн дээрээс биднийг урхидаж мэднэ. Чи үүнийг даанч ойлгохгүй байна гэж үү?

	Нина чимээгүй бодолхийлснээ, 

	— За яах вэ, явцгаая гэж хэлэв. 

	Тэд доошоо бууж, оройн арван цаг өнгөрч байхад Ярославлийн буудал дээр ирцгээв. 

	Москва-Хабаровскийн галт тэрэг явахад нэг цаг үлджээ. Дараачийнх нь маргаашийн мөн цагт явна. Тийз, мэдээж, байхгүй. 

	Варя буудлын жижүүр дээр очиж, өнөөдөр Москвагаас Хабаровск руу найман цагт хөдөлсөн хетагуровчуудын тусгай галт тэрэгнээс хоцорчихлоо гэж залав. Ээж нь өвчтэй байснаас болоод хожигдсон, бүх бичиг баримт нь тэр цуваагаар явчихсан, түүнийг гүйцэхээс өөр замгүй гэж. Шаргуу, биерхүү, сайхан бүсгүйд итгэхээс яах вэ, ажилдаа сульдаж үүлгэртсэн жижүүр ямар нэг хуваарь харж байснаа нөгөө цуваанд шилжиж суухын тулд энэ буухиа галт тэрэгнээс ямар өртөөн дээр буухыг хэлж өгөв. Тэр өртөө хүрэх тасалбар түүнд өгөх юм байж. 

	— Цувааны галт тэрэг тийшээ түрүүлж ирвэл яах вэ? Тэгээд надгүй явчихвал? Би тэгвэл хаачих вэ? Больё, чи минь, надад Хабаровск хүртэл л тасалбар өгчих. 

	— Та тийм их мөнгө төлөх хэрэг юу байна? гэж жижүүр гайхан асуув. 

	— Сэтгэл амар байхгүй юү. Бусад бүсгүйчүүл хэн рүү очихоо мэдэхгүй явж байгаа, би бол мэднэ, миний сүйт залуу тэнд бий, намайг хүлээж байгаа, хошууч хүн, тасалбарын үнэнд хотойхгүй. 

	— Дураараа болж дээ гэж жижүүр хэнэггүй өгүүлээд түүнийг дагуулан явж тасалбар авч өгөв. 

	Эгч дүү хоёр нийтийн вагонд орж, суудлаа олж чемоданаа тавиад түр сууцгаан аяархан ярилцав. 

	— Очингуутаа Төв холбоо руу, өөрөө авагч гээд цахилгаан явуулаарай. Захиагаа ч бас өөрөө авагч гэж бичнэ шүү гэж Варя хэлэв. 

	— Би маргааш ч аль нэг том өртөөнөөс цахилгаан явуулсан болно. 

	— Бачимдаад яах вэ, бүх юм болж бүтнэ, очсон хойноо л явуулаарай. 

	— Гэхдээ чи холбоогоор орж байгаарай, чиний ажлаас холгүй юм чинь. Бас шуудангаар ч орж байгаарай, би замаасаа ил захидал хийчхэж магадгүй шүү. 

	Нина нэг шийдвэл тайвширчихдаг хүн, одоо ч тайван байна. Варяд хэлээгүй, гэхдээ намынхаа батлахыг хаяхгүй, Максимын намын байгууллагад очиж бүртгүүлнэ, Москвагаас бүртгэлийн картаа шаардуулж авхуулна, тэгээд хэргийнх нь учрыг Хабаровскт олно биз гэж дотроо шийдсэн ажээ. Чухамхүү энэ бодолдоо тайвширч, итгэл орсон юм байж. Бас энэ рүү гайгүй ирж, тасалбар олоод галт тэргэнд суучихсандаа ч тайвширч. Гэхдээ жаахан бачууралгүй яах вэ. 

	Тэгж байтал үйлчлэгч хүүхэн галт тэрэг хөдлөх гэж буйг зарлан, үдэж байгаа хүмүүсийг вагоноос гарахыг хүсэв. 

	Эгч дүү хоёр босож тэврэлдлээ, үнсэлцлээ, нулимс унагацгаалаа. Сүүлийн удаа тэд хэзээ үнсэлцсэн билээ? Ер нь үнсэлцэж байсан бил үү? Хүүхэд ахуйдаа магадгүй юм даа. 

	— Чи цонх руу битгий ойртоорой гэж шивнээд Варя вагоноос гарлаа. 

	Шүглийн дуу тасхийж, галт тэрэг зугуухан хөдлөхөд Варя өөрийнх нь тооцоолсноор Нина хажууд нь сууж байх ёстой цонх руу хэсэг харахад, тэндээс хэн нэгний царай бүүдийсээр далд оров. 

	Ярославлийн буудлаас цахилгаан явуулахад аюултай санагдсан тул, Варя Ленинградын буудлаас Максимд цахилгаан илгээв.

	Оржоникизе тохиролцсон ёсоор өдрийн гурван цагт Кремльд, Сталин дээр ирэв. Өөрийнхөө салбарын сүүлийн үеийн сониныг товчхон мэдээлэв. Гэхдээ хүйтэн хөндий царайлж, бүх юм номоороо байгаа, хэрвээ аж үйлдвэрийн салбарын удирдах ажилтнуудыг үндэслэлгүй хэлмэгдүүлээгүй бол улам ч сайн байх байсан гэх аястай ерөнхий зүйл ярьжээ. 

	Сталин Бериягаас ирсэн цахилгааныг түүнд өгөв. 

	Балахнинскийн газрын тосны үйлдвэрлэлийн нэг хэсэгт гарсан ослыг Хүнд аж үйлдвэрийн ардын комиссариатын удирдлага нуун дарагдуулсан тухай тэр цахилгаанд өгүүлжээ. 

	Оржоникизе Сталин руу гайхширан харав. 

	— Энэ чинь юун осол вэ? Хэзээ?

	— Наана чинь байгаа гээд Сталин цахилгаан руу дохив. 

	Оржоникизе гүйцээж уншаад Сталин руу дахин гайхширч харав. 

	— Үгүй, энэ чинь ноднин зургаан сард, өөрөөр хэлбэл зургаан сарын өмнө гарсан осол. Хор уршгийг нь тэр даруй арилгасан жижигхэн осол. Муу үл бүтэх өдөөн хатгагч! Би тэр муугийн тухай ярихыг ч хүсэхгүй байна гээд мань хүн цахилгааныг базаж, ширээ шаагаад, 

	— Харин Папулия ахтай минь уулзуулаад аль! гэв

	— Цахилгаанаа тавь. 

	Оржоникизе цахилгааныг ширээн дээр шидэв. 

	Сталин түүнийг авч тэнийлгэв. 

	— Ингэж догдлохын хэрэг юу байна, ялангуяа зүрх муутай хүн... Бүгд хурал дээр тавих илтгэлийн чинь сэдэв бэлэн болсон уу?

	— Үгүй!

	Оржоникизе нитроглицериний үрэл хэлэн дороо хийв. 

	— Хэзээ бэлэн болох вэ?

	— Мэдэхгүй. 

	— Бүгд хурал хоёр өдрийн дараа нээгдэнэ, хойшлуулж болохгүй, бүх илтгэгчид сэдвээ өгчхөөд байна. 

	— Бэлэн болохоор нь өгнө. Хэрвээ би өөрөө шаардлагатай гэж үзвэл өгнө. Би-Улс төрийн Товчооны гишүүн, юу ярихаа шийдэх эрх надад бий. Ежовоор сайшаалгах шаардлага надад байхгүй. 

	Сталин чимээгүй байзнаснаа ингэж хэлэв:

	— Тийм ээ, чи Улс төрийн Товчооны гишүүн, тэгэхээр Товчоон дээр санал бодлоо хэлж чадна. Харин ТХ-ны Бүгд хурал дээр бол Товчооны үзэл бодлыг, намын удирдлагын үзэл бодлыг чи илэрхийлэх ёстой. Эс тэгвээс чи өөрийгөө Улс төрийн Товчооны сөрөг хүчин, намын удирдлагын сөрөг хүчин болгоно. Эс тэгвээс чи өөрийгөө намын эсрэг сөргүүлэн тавьж байгаа хэрэг. Тийм шийдлийнхээ үр дагаврын талаар тогтож бод. Чамаас өмнө өөрсдийгөө намын эсрэг сөргүүлэн тавихыг оролдсон хүмүүсийн туршлагыг бодолц. Тогтож бод! Гэртээ харьж тайвшир, тэгээд тогтож бод. Тайвшрахаар чинь ярилцъя. 

	Оржоникизе босож, сандлаа түр тархийлгэн холдуулав. 

	— Бүгд хурал дээр ярилцана аа. 

	Тэгж хэлээд хаалга саван гарч одов. 

	Гуч, дөчин минутын дараа Молотов, Каганович, Ворошилов, Микоян, Жданов нар ирцгээв. Бүгд хурлын бэлтгэл болон цаг үеийн асуудлаар ярилцацгаав. 

	Поскребышев үүд нээлээ. 

	— Нөхөр Сталин! Тантай Зинаида Гавриловна Оржоникизе утсаар ярья гэнэ. 

	— Яах гээ вэ тэр чинь?

	— Григорий Константинович нэг юм болсон гэнэ. 

	Сталин толгой сэгсрэв. 

	— Сая л энд хараал зүхэл тавиад, үрэл үмхлээд байсан юм. Зүрхээ бод гэж би хэлсэн. Тун бодъё гэхгүй байгаа хүн. Аягүй бол, дахиад өвчин нь хөдөлсөн дөө. 

	Утсаа авав:

	— Сонсож байна... Юу?! Битгий донгос! Гар бууг нь хол, далд байлгахгүй яасан юм бэ! Битгий балай юм донгос, дахин хэллээ шүү! Одоо очлоо. Эмч би дуудна. 

	ТЭР БЭЭР утсаа тавьж, нөгөөдүүлийгээ бэрх харцаар тойруулан харав. 

	— Серго өөрийгөө буудчихаж. 

	Хэн ч дуугарсангүй. 

	Сталин өөр нэг утсаа авлаа. 

	— Нөхөр Ежов! Нөхөр Оржоникизе өөрийгөө буудчихжээ. Бушуухан эмч нар ирүүл. Амийг нь аварч чадахгүй бол эрүүлийг хамгаалахын ардын комиссар Каминскийг над руу ирүүл. 

	Сталин харилцуураа барьсан чигээрээ хэсэг болсноо, 

	— За яах вэ, очиж харцгаая, юу гээч болчихсон юм бол гэж өгүүлэв. 

	Тэднийг гарахад эмнэлгийн машин хажуугаар нь сүрхийн өнгөрч Оржоникизегийн орцын үүдэн дээр зогсов. Машинаас цагаан халаадныхаа гадуур энгэр задгай пальтотой хэдэн хүн ухасхийн гарч, орц руу гүйлдэн орцгоолоо. 

	Сталин алхаагаа саав:

	— Эмч нарт саад болоод яах вэ. 

	Бүгдээрээ алхаагаа саацгаав. Бас хэн нь ч ам нээсэнгүй. 

	Шатаар мөн зугуухан өгсөцгөөв. Байрны үүд онгорхой байна. 

	Серго унтлагынхаа өрөөний орон дээр хэвтэж байна. Толгойн тус газар Зинаида Гавриловна хөшсөн мэт зогсож харагдана. ТЭР БЭЭР энэ хүүхнийг олон жил мэдэх бөгөөд Сергогийн сонголтыг байнга гайхдаг билээ. Өөрөө ямар сайхан толиотой эр билээ, гэтэл Сибирийн хаанаас ч юм бэ, нэг тосгоны багштай гэрлэсэн байгаа юм. Үзэх царайгүй, номхон, нунжгар энэ хүүхний юунд нь Серго шунадаг байна аа? Хүүхэн Сталин руу бэргэн харснаа уруулаа хазав. 

	Орны дэргэд эмч, сувилагч нар миегнэлдэн, шал арчиж, орны даавуу энэ тэрийг сольж байв. Цагаан халаадтай жижигхэн хар хүн тэдний ажлыг хянаж, юу хийхийг нь толгой дохин зааварлаж байна. Гар буу хэвтэж байгаа сандал руу дохиж, 

	— Холдуул! гэв. Гэтэл Сталин бууг авч, сойлтыг нь шалгачхаад халаасандаа хийчхэв. 

	Эмч сувилагч нар ажлаа дуусгаад орноос холдлоо. Дутуу бүтээсэн Серго атгасан гараа хөнжил дээрээ сул тавиад гэдрэгээ хараад хэвтэж байна. 

	Цагаан халаадтай хар царайт Сталин руу асуух янзтай харлаа. 

	— Яаж вэ? гэж Сталин асуув. 

	— Хагас цагийн өмнө нас барсан байна гэж хар царайт цэргийн ёсоор тод хариулав. 

	Сталин тэнд байгаа хүмүүсийг баргар царайлан тойруулж хараад, 

	— Өвчтэй зүрхээ боддоггүй, эмч нарын зааврыг биелүүлдэггүй бол ийм болдог байна гэж өгүүлэв. 

	Энэ үгийг, юуны өмнө, эмнэлгийнхэнд зориулан хэлжээ. Нөхөр Оржоникизе зүрхний өвчнөөр нас нөгчсөнийг бүгд мэдэж авах ёстой. Өөр ямар ч таамаг байх ч ёсгүй, байлгах ч ёсгүй. 

	— Одоо яв! гэж Сталин хар царайтад тушаал өгөх зуур Зинаида Гавриловна руу цоргин харахад цаадах нь харцаа буулгав. — Задлан хийхгүй гэж дарга нартаа илтгэ. Бид манай эрхэм хүндэт Сергог огтчиж сийчихийг зөвшөөрөхгүй. 

	Эмч, сувилагч нар явлаа. 

	Улс төрийн Товчооны гишүүд Оржоникизегийн хэвтэж байгаа орыг тойрч, талийгаачийн нүүр лүү харцгаав. Ганц Микоян л зайдуу хана налаад зогсож байна. 

	— Зина, ажлын өрөө рүү оръё гэж Сталин хэлэв. 

	Тэр өрөөний цонхоор Александрын цэцэрлэг харагддаг ажээ. 

	Сталин ороод хаалгыг сайн хаалаа. 

	— Чи утсаар юу донгосоод байв аа?

	— Би донгосоогүй, чин үнэнийг хэлж байна, Иосиф, хэмээн Зинаида Гавриловна хоолой нь чичрэв. — Би дор байсан юм, Товчооны хурлын хар хавтас барьсан тусгай зарлага орж ирсэн... Би, “Николай яачихаа вэ?” гэж асуусан. Байнга зарлагаар ирдэг Николайг асуусан маань тэр. Тэр нөхөр, “Николай өнөөдөр ажилдаа ирээгүй, ар гэртээ ажилтай” гэж хариулсан. Тэгээд хавтсаа барьсаар дээшээ гарсан... 

	— Хавтастай гэдгийг би ойлгож байна хэмээн Сталин түүний үгийг таслав. — Тэр чинь хавтас, бичиг цаас өгөх л гэж ирээ шүү дээ. Тэгээд яасан бэ?

	— Дээшээ гарсан... Дараа нь бууж ирээд, “Зинаида Гавриловна, тэнд нэг буун дуу гарлаа...” гэж хэлсэн. Тэгээд яваад өгсөн. Би дээшээ гарсан чинь Григорий алуулчихсан байна. 

	— Алуулчихсан гэдэг чинь юу гэсэн үг вэ? Зарлага түүнийг алчихаа юу? Чи тэгж хэлэх гээ юү?

	— Үгүй, үгүй... Би тэгж нотолж байгаа юм биш, яаж болох вэ, гэхдээ нэг л хачин... 

	— Чи буун дуу сонссон уу?

	— Би сонсоогүй. 

	— Хэрвээ зарлага түүнийг алсан бол юу ч хэлэлгүй, зүгээр л яваад өгөх ёстой. Буун дуу сонслоо гэж яах гэж чамд хэлэх вэ? Чамайг дээшээ гүйж очоод, тусламж үзүүлэг, эмч дуудаг, түүнийг авраг, тэгээд дараа нь нөхөр Оржоникизе чухам энэ хүн алан хядах үйлдэл хийх гэж оролдсон, үүнийг буудан алах хэрэгтэй гэж мэдүүлэг гэсэндээ тэр үү?! Тийм үү? Тэр чамд яах гэж буун дуу сонслоо гэж хэлэв? Надад тайлбарлаад аль. Тайлбар алга. Ер нь ч тэр яаж алж чадах юм бэ? Инээдтэй тэнэг зүйл. Би чиний байдлыг ойлгож байна, гэхдээ мунаглаж болохгүй. 

	— Гэхдээ, Иосиф хэмээн Зинаида Гавриловна эхлэв. — Би яг тэгсэн гэж зүтгээгүй, мэдээж, тийм байх ёсгүй, тэгсэн хэр нь л... 

	— “Тэгсэн хэр нь л” гэж хэрэггүй. Чиний санаанаасаа зохиосон элдэв юм, тэнэг таамнал хов живийн үндэс болж мэднэ, намд хортой хов живийн үндэс шүү. Чи үүнийг үнэхээр ойлгохгүй байна гэж үү? Биеэ барь! Гүтгэлгийн чанартай цуу тараавал нам чамтай хатуу ярина шүү. Зина, намын тэвчээрийг бүү шалга. Серго амиа хорлосон байна, гэхдээ түүнийг амиа хорлогч гэж гутаахыг нам хүсэхгүй байна. Нам түүний ариун нэрийг тэр чигээр нь хадгалж үлдэхийг хүсэж байна. Тийм учраас бусад бүх хүний хувьд бол Серго ажлаа хийж байгаад зүрх нь дэлбэрч нас барсан болно. Энэ бол нам, засгийн онош. Чи намын гишүүн, чи үүнийг дэмжих үүрэгтэй. Харин одоо талийгаач руу оч. Климийг наашаа ир гэж хэл. 

	Зинаида Гавриловна гарч хаалгаа хаамагц сая нулимс унагав. 

	Сталин бичгийн ширээ рүү очлоо. Өнгө өнгийн харандаагаар тэмдэглэл хийсэн том дэвтрүүд нээлттэй хэвтэж байна. Сталин тэдгээрийн хуудсыг эргүүлж үзэв. Өө, энэ байна, Бүгд хуралд тавих илтгэл. Яг түүний бичиг. 

	Ворошилов орж ирэв. 

	Сталин тэмдэглэлийн дэвтрүүд рүү зааж, 

	— Энэ Сергогийн илтгэлийн сэдэв. Үүнийг бас ширээний нүдэнд байгаа бусад бүх бичиг цаасыг Поскребышевт шилжүүлэх шийдвэр өг гэж хэлэв.

	Саша Тайшетэд хоёр долоо хоног саатсаны эцэст тэндээс арайхийж явав. 

	Вагоны дээд, доод вандан дээр хүмүүс бөөр бөөрөөрөө чихэлдэн сууцгаажээ. Хамгийн дээд талын ачааны тавиурыг эзэлж амжсан нэг нь хэвтээд өгч. Дээшээ тулчхаад суух аргагүйн эрхээр тэр. Вагоны гудаагаар шалан дээр тавилсан ачаа тээшийг үйлчлэгч явах арга алга хэмээн шаардаж авхуулна. Зорчигчид чемодан, ууттай юмаа өвдөг дээрээ тавьж, цүнхээ тэвэрснээ үйлчлэгчийг өнгөрөнгүүт буцаагаад шалан дээр овоолчихно. 

	Хүүхэд шуухад уйлалдан, томчуул нь хараал зүхэл тавьж, бүгд уур уцаартай, бие биедээ царай өгөх шинж алга. Вагоноор нэг тамхины утаа. Галлахгүй байгаа учраас хүйтэн гэж жигтэйхэн, вагоны цонх бөөн цан хяруу. Зорчигчид бүгд гадуур хувцастайгаа сууцгаана. Үйлчлэгчид юу гэж ч гомдол мэдүүлээд нэмэргүй, тэр бээр, 

	— Красноярскт очоод л галлана даа гэж ам таглана. 

	Нэг жорлон нь түгжээтэй, нөгөөдхөд нь бүгдээрээ оочерлоно. Дэмий л дараачийн өртөөн дээр зогстол тэснэ. Гэтэл өртөөн дээр очингуут галт тэргэнд суух гэсэн бөөн амьтан үг зүггүй шаваад дайрчихна. Үйлчлэгч суудал байхгүй гээд ганц ч хүн оруулахгүй. Тэр олон улсын дундуур зүтгэлж гарна гэж горьдсоны гарз, гарч гэмээ нь буцаад орно гэсэн ном байхгүй. 

	Тийм учраас Красноярск хүртэл тэвчээд суухаас өөр арга алга. 

	Саша орон нутгийн суудлаар Красноярскт очиж, дараа нь Новосибирскээр дамжин Свердловск хүрэв. 

	Красноярскаас ээждээ, “Замд явж байна, утасдана” гэсэн цахилгаан илгээв. Удаан бодсоны эцэст чухамхүү ингэж бичихээр шийджээ. Түүний суллагдсан, тэгээд суурьших газраа очоод утасдах юм байна гэдгийг ээж нь ойлгоно. Мань хүн Москвад аж төрж болохгүйг ээж нь гарцаагүй мэдэж байгаа, үүнийг бүгд мэдэж байгаа юм чинь. 

	Одоо хаачдаг хэрэг вэ? Хамгийн ойрхон нь Марк. Түүний удирдаж байгаа завод мужийн төвөөс зайдуу, тэнд цөлөгдсөн нударганчууд, ялтан хэрэгтэн явсан улсаас авхуулаад есөн шидийн амьтад ажиллаж байгаа болохоор паспортын тусгай дэглэм тэднийд хамаарахгүй нь лав. Марк тэндээ эрх дархтай хүн юм чинь мань хүнийг аль нэг газар оруулж, байнгын паспорт авахад дэм үзүүлж чадна. Тэр хоёрын овог өөр учраас түүнд хал бал болохгүй. 

	Гэвч Саша энэ хувилбараа шууд үгүйсгэв. Улс орон даяар, бүх түвшинд, дээр доргүй юу гээч болж байгааг өөрөө үзэж байна, галд өртөөгүй, овоо хараанд онилуулаагүй хүн нэг ч алга, Марк ч онилуулчихсан байгаа. Түүнд түвэг удах хэрэггүй. 

	Эцэг рүүгээ очих уу? Ефремов бас тусгай дэглэмгүй хот, юмны байр байдлыг мэдэж, зүг чигээ олтлоо хэсэг зуур хоног төөрүүлж болно. Гэтэл эцгийгээ бодонгуут баахан нажидтай дурсамж толгойд уралдаад орж ирэх нь тэр. Сав л хийвэл уцаарладаг, сэтгэлд нь таарах юм гэж нэг ч байхгүй, нямбай нь дэндсэн эцэгтэйгээ нэг дээвэр дор олон хононо гэж худлаа. Түүнээс гадна эцэг нь бас өөр гэр бүлтэй болсон биз. Амьтанд дараа болоод яах вэ. 

	Тэр бээр Москвад үзэгдэх ёсгүй. Тэглээ ч гэсэн ээжтэйгээ золгож, Варятай мэнд мэдэлцэхийн тулд Москвагаар ганц өдөр ч хамаагүй, хэдхэн цаг ч яах вэ, дайраад гарах хэрэгтэй. Хэрвээ одоо дайрахгүй юм бол тэр хоёртой хэзээ, хаана уулзах юм бэ?

	Азаа үзэх хэрэгтэй. Вера эгчийндээ очиж болно, ээж нь Варятай тийшээ хүрээд ирнэ биз. Галт тэрэгний буудал дээрээс эгч рүүгээ утасдана. Зөвшөөрөх эсэх нь дууных нь өнгөөр мэдэгдэнэ. 

	Эрсдэлтэй, аюултай алхам. Гэвч өөр зам алга. 

	Свердловскт Сашагийн аз таарчээ. Тасалбар, мэдээж, яаж байх вэ. Саша түгээврийн цонхны тэнд зогсож байтал цонх гэнэтхэн онгойж. Мань хүн хамгийн түрүүнд ухасхийж очоод, цонх руу шагайн, 

	— Москва хүртэл ганц суудал байхгүй биз? гэж асуужээ. Тасалбарын хүүхэн мөнгөний тоо хэлэв. Саша хэлсэн мөнгийг төлж, тасалбараа аваад галт тэрэг рүү хар хурдаараа харайлгав. Цонх ч тэр дороо хаагджээ. Тусгай захиалгатай суудлаас цорын ганц үлдсэн байсан бололтой. 

	Задгай суудлын вагонд зорчигч бүр оногдсон байртай, Сашад дээд талын вандан таарчээ. Замын турш хэвтээд явсан ч болно. 

	Саша дугаартай суудлаа хайсаар нэг задгай тасалгаа руу шагайвал хүдэр гэхээр гурван залуу тухлан сууцгааж байж. Өмсгөл, мөрдөс энэ тэрийг харвал ДЯАК-ын харьяа цэргийнхэн гэдэг нь тодорхой. 

	— Залуу, чи яах гээ вэ? гэж нэг ахлагч сүржин дүр эсгэв. 

	— Суудлаа харж байна. 

	— Чиний суудал хэд юм бэ?

	— Арван зургаа. 

	Сайх ахлагч дэслэгч рүүгээ харав. Вандангийн аравч налан сууж буй дэслэгч толгой үл мэдэг дохих шиг болсон нь ахлагчаа сайшааж байгаа юм санж. Цаадах нь улам сүржин дүрийг олов. 

	— Тасалбараа үзүүл!

	Тасалбар дээр арван зургаагийн тоо байгааг үзээд, цааш хэрхэхээ үл мэдэх ахлагч тасалбарыг дэслэгчдээ өгөв. 

	— Энэ тасалбарыг хаанаас авсан юм?

	— Түгээврээс. 

	— Үйлчлэгчийг дууд. 

	Дэслэгчийн үүргийг ахлагч хажуудаа сууж буй цэрэгт дамжуулав. Зиндаагаа барьж буй нь тэр. 

	Тэр цэрэг үйлчлэгчийг дуудахаар явлаа. 

	Энэ олон суудалтай вагонд очиж очиж ийм юмнуудтай таарах гэж! Бүүр нэг шижээргүй царайлж, хүйтэн нүдлээд байж байгааг нь. За, энэ муусайн яадаг юм бэ! Саша дээд талын вандан дээр чемоданаа хаяв. 

	Үйлчлэгч ирлээ. 

	Дэслэгч Сашагийн тасалбарыг түүн рүү сарвайж, 

	— Энэ юу юм бэ? гэв. 

	— Та өөрөө харахгүй байна уу? Тасалбар л байна. Наймдугаар вагон, арван зургаа дугаар суудал. Бүх юм ёсоороо байна. 

	— Энэ суудал дээр бид Казаниас хүн авах ёстой гэж дэслэгч дүрэмдэв. 

	— Казаньд очтол учир нь олдоно биз. 

	— Бид энэ дөрвөн суудлыг тусгайлж захиалсан гэж дэслэгч зөрөв. 

	— Хаа байна, тэр захиалга чинь? Захиалга түгээвэрт хамаатай болохоос надад падгүй, надад бол тасалбар л зарлиг, энэ зөв тасалбар байна, иргэн гуай, суудлаа эзлээрэй гээд үйлчлэгч Сашагийн тасалбарыг буцааж өгөв. 

	Тэгээд яваад өгөв. Иймэрхүү хянагчдын дээрэлхүү занд дасчихсан бололтой. Эд нарыг хянагчид гэдэгт эргэлзэх юм алга. Хэн нэгнийг хүргэж өгчхөөд, буцахдаа гаднын хүнгүй амьхнаараа явцгаах гэж л дээ. 

	Саша чемоданаа вандангийн мухар луу, цонхны тэр лүү түлхэж, эсгий гутлаа наанаас нь дэрний оронд тавиад пальтогоо нөмрөөд хэвтлээ. Тэгсхийгээд нам унтжээ. 

	Галт тэрэг огцом тоормослох шиг болж Саша сэрэв. Нөгөөдүүл нь унтацгааж байна. Дэслэгч Сашагийн эсрэг талд дээд талын вандан дээр, ахлагч, цэрэг хоёр доод вандан дээр. Уул нь хэн нэг нь жижүүрлэж байх ёстой биш үү. Гар буугаа дэрэн дороо хийцгээчхээд хурхирч байгаа юм байлгүй. 

	Галт тэрэг зам төмрийн уулзуур дээр нэгэн хэмээр түгчүүлэн давхиж явна. 

	Цөллөг дууссан, цөллөгөөс буцаж яваа, замд яваагаа Саша анх удаагаа тодхон мэдэрлээ. 

	Саша нөгөөдүүлийг сэрээхээс болгоомжлон, гутлаа чимээгүй углаж сэмээрхэн бууж жорлонд ороод, буцаж орон дээрээ сэвхийн гарч, дахиад унтаад өгөв. 

	Түүнийг дахиад сэрэхэд цонхоор өвлийн өглөөний бүдэг гэгээ сүүмэлзэж байв. Цагаа харлаа. Ес! Галт тэрэг нэг өртөөн дээр зогсож айна. Цонх хөлөрчхөөд өртөөний нэрийг бас харж чадсангүй. Зорчигчид хэдийн босчихсон, вагоны хаалга байн байн онголзож, сав л хийвэл агаарын хүйтэн урсгал орж ирээд байв. Вагоны ус буцалгагч ажилгүй, хүмүүс данхаараа өртөөн дээрээс буцалсан ус авчирцгааж буй нь тэр юм байж. Сашад нөгөө Тайшетэд худалдаж авсан сэнжтэй аяганаас өөр сав байхгүй, тэр аягаар яаж гаднаас ус авчрах вэ дээ. 

	Тэр бээр хэвтээгээрээ пальтоныхоо халааснаас Свердловскт авсан сониноо гаргаж ирэв. Тэдгээрт Пятаков-Радекийн хэргийг шүүн таслах ажиллагааны тухай, троцкийч тагнуулчдын хорон санаат арга явуулгын тухай зөндөө юм бичжээ. 

	Хянагчид өглөөний ундаа ууцгааж байна. Нөгөө ахлагч чанасан өндгөө ширээ рүү тогшлон хагалж, хальсыг нь шууд шалан дээр хаялав. 

	— Аль вэ, би гаргаад хаячихъя гэж цэрэг өгүүлэв. 

	— Яахийм, үйлчлэгч шүүрдэнэ биз, түүнд өөр хийх юм байх биш. 

	Дэслэгч ахлагчид нэг юм хэлэв. Чухам юу гэж хэлснийг Саша ялгаж сонссонгүй. 

	— Хөөе, хөрш өө, бууж цай уу гэж ахлагч дуудав. 

	— Баярлалаа, ус буцлахыг хүлээнэ ээ. 

	— Дэндүү удаан хүлээх хэрэг болно, буугаад ир. Бид нар идэж уучхаад, унтах гээд хэвтээд өгнө шүү. Тэгвэл чи хаа сууж гудрах юм бэ? гэж дэслэгч дээшээ харах ч үгүй өгүүлэв. 

	Саша уутаа задалж, сэнжтэй аяга, талх, ганц сонгино, сүүлчийн хоёр ширхэг ёотон, эцсийн хэрчим жирээгээ гаргав. Шал нь нойтон бохир учир чемоданаас савхин гутлаа гаргаж өмсөөд доошоо буув. 

	Ширээн дээр данхнаас гадна зузаан зузаан хэрчсэн талх, бас том томоор нь зүссэн чанамал хиам, хальсалсан өндөг, аягатай цөцгийн тос энэ тэр байна. Дэслэгч, ахлагч хоёр ширээг хоёр талаас нь эзэгнэн суужээ. Харахад дүйнгэдүү болов уу гэмээр, гэхдээ үйлчлэгчийн хөдөлмөрийг үнэлснийг бодоход цаадуулаасаа эрхбиш нүнжигтэй биз, шалхгар царайтай цэрэг хажууханд нь суумаглаад, чимээгүй бувар бувар зажилж байна. Саша түүний өөдөөс сууж, ширээний өнцөг дээр аяганы хийцээ тавив. Дэслэгч, ахлагч хоёр хүнсийг нь нэгэнтээ тоомжиргүй харав. 

	Дараа нь дэслэгч үлдсэн архиа гурван биедээ хувааж аягалав. 

	Архиа ууцгааж, хиамаар даруулцгаалаа. 

	Саша сонгиноосоо нэг дэлбээ холтолж талхтайгаа хольж идэв. 

	Ахлагч буцалсан уснаас аягалахдаа Сашагийн аяганд бас хийв. 

	Дэслэгч сэнжтэй аягаа хоёр алгандаа барьж гараа бүлээцүүлэнгээ нэгэнтээ балгав. Тэгснээ, 

	— Хаанаас явж байна даа? гэж Сашагаас асуув. 

	— Подкаменная Тунгускаас. 

	— Гол уу, юу вэ?

	— Гол. Красноярскийн хязгаарт, Эвенкийн үндэсний тойрогт байдаг юм. 

	Дэслэгч эдгээр нэр усыг сонсож яваагүй ч, юм мэдэхгүйгээ нуух санаатай до яамныхны дадал болсон үл итгэгчийн дүрийг эсгэв. 

	— Ажил хийгээ юү?

	— Тийм. Профессор Куликийн шинжилгээний ангид. Тунгусын солирыг хайж байгаа юм. Дуулаагүй юү?

	— Дуулсаан. Тэнгэрээс унаа биз дээ. 

	Саша сэгхийх шиг болж санаа алдав. Ярих юм нь тэдэнд одоо үнэмшилтэй байх болно. Тунгусын солирын тухай хориод оны сүүлч, гучаад оны эхээр сонин хэвлэлээр бөөн шуугиан дэгдсэн бөгөөд одоо бичихээ нэгэнт больсон учир боловсрол нимгэн энэ дэслэгч тэр тухай сонссон буй нь том аз. Эд нар чинь яаж ч мэдэх улс, өөрсдийнхөө ойлгохгүй ганц үгнээс зуурч аваад, юу гэж ч мугуйдалж чадна. Саша Тунгусын солирын тухай хөндсөнөөр цаашид ярилцах аюулгүй сэдэвтэй болох нь энэ. 

	— Тэр солир гучаад жилийн өмнө, 1908 оны зургаадугаар сарын 30-ны өглөөний долоон цагт унасан юм. Ер нь солир гэдэг бол тэнгэрийн эрхсийн хэлтэрхийнүүд, гариг хоорондын огторгуйгаас газар дээр унадаг юм, дэлхийн агаарын давхарга руу орохоороо шатчихна. Том нь их хурц гэрэл гаргаж шатна, тиймийг нь болид гэдэг юм, жижгүүд нь бол бидний од харвалаа гээд байдаг чинь шүү дээ. 

	— Тэрийг чинь ч харахаараа нэг болсон шүү гэж ахлагч өгүүлэв. 

	— Тунгусын солир бол, мэдээж, аварга том болид байсан хэмээн Саша түүн рүү харав, 

	— Хоёр мянга орчим квадрат километр талбайг сүйтгэсэн гэж үздэг юм. 

	— О-хоон! гэж уулгалан ахлагч хэхрэв. 

	— Тэр болид тэнгэрээс харваж яваа нь Зүүн Сибирийн бараг бүх нутгаас харагдсан гэж байгаа. Тэгээд унахдаа чих дөжрөм дэлбэрэлт болсныг хэдэн мянган километрийн цаана сонссон гэдэг юм. Олон тосгон сууринд орон байшин чичирч, цонхны шил хагарч, тавиураас сав суулга нурж, тэр ч атугай, хүн, мал хөл дээрээ тогтохгүй унаж байсан гэж байгаа. Яг л газар хөдлөлт гэсэн үг. Англид хүртэл бүртгэгдсэн байдаг юм. 

	— Английн тухай чи яаж мэдээ вэ? хэмээн дэслэгч хирдхийлээ. 

	— Хувьсгалын өмнөх сонинуудад тэгж бичсэн байдаг юм. Солир хувьсгалаас есөн жилийн өмнө унасан юм. 

	Дэслэгч энэ тайлбарт ханав бололтой. 

	— Тэр солир чинь, өөрөө тэгээд хаачсан юм бэ?

	— Шатчихсан. Дэлхийн агаарын давхарга руу оронгуутаа хуу шатаад тоос болж хувирсан. 

	— Юунаас болж шатах нь тэр вэ? гэж дэслэгч дахин хирдхийв. 

	— Үгүй, яах вэ, тэр чинь асар их хурдтай унадаг юм. Секундэд арван хоёр километр, буюу цагт дөчин мянган километрээс илүү хурдтай. Жишээлбэл, бидний галт тэрэг их л сайндаа, цагт тавь, жаран километр явна, гэтэл тэр болид бол дөчин мянга, тэгэхээр ямар их үрэлт гарах вэ! Чухамхүү үүнээс болж асар их халуун - арван мянган хэмийн халуун үүсэж, тэр болид шатаж зөвхөн тоос үлдэнэ. Тэр тоос нь эрчээрээ газрын гүн рүү орж, ором дээр нь нуур, намаг тогтсон юм. 

	— Тэгвэл юугаа хайдаг юм бэ?

	— Юуны чинь юугаа гэж? Солирын үлдэгдэл хайхгүй юү. 

	— Чи, залуу, жаахан залаад байна шүү! Эхлээд тоос гэж ярьсан, одоо болохоор солирын үлдэгдэл болчихлоо. Тэр үлдэгдлээр чинь яадаг юм бэ?

	— Солир, тэнгэрийн бусад эрхэс юунаас бүтдэгийг түүгээр тодорхойлохгүй юү. 

	— Шинжлэх ухааны тулд тэгэх нь хэмээн дэслэгч тамшаалав. 

	— Чухам тэр чинь, шинжлэх ухааны тулд. 

	— Тэгвэл, бидэнд тийм шинжлэх ухаан хэрэгтэй юм уу?

	— Юу гэсэн үг вэ? гэж Саша эс ойлгож асуув. 

	— Юусах юу байх вэ. Социалист байгуулалтад тийм шинжлэх ухаан хэрэгтэй юү, элдэв чулуу хайдаг, тийм шинжлэх ухаан хэрэгтэй юү?

	— Солирын хэлтэрхий хайх шийдвэр засгийн газар гаргасан, тэгэхээр хэрэгтэй л байх нь дээ гэж Саша нухацтай өчив. 

	Засгийн газар гэж хэлэнгүүт дэслэгч хоолойгоо ихэмсгээр шахаж, 

	— Тэгээд яав, олов уу? гэж шаардах маягтай асуув. 

	— Үгүй, хамаг юм газар дор ороод шороотой холилдчихож. Бас тэндхийн нөхцөл их хэцүү, зам харгуй байхгүй, жинхэнэ нарийн тоног төхөөрөмж тийш нь аваачих аргагүй, ер нь хүнд бэрх ажил, ялаа шумуулыг нь яана, ажиллая гэх хүн олдохгүй шүү дээ. 

	— Яагаад олдохгүй гэж? Засгийн газрын даалгавар байгаа юм бол ажиллах л ёстой гээд дэслэгч хөмсөг зангидав. 

	— Хүмүүсийг зөвхөн улирлын чанартай, зунд нь хөлсөлж аваад, өвөлд нь халчихна. Тэгэхээр дахиж хөлслөгдөх дургүй, шумуулын хоол болохыг хүсдэггүй юм гэж Саша тайлбарлав. 

	— Хоригдол явуулахгүй юү, тэд татгалзана гэх биш гэж ахлагч хөндлөнгөөс өгүүлэв. 

	— Жижигхэн объект биз, хэдэн хүн ажиллах вэ? гэж дэслэгч мэдэмхийрэв. 

	— Улиралдаа хорь, гучин хүн. 

	— Цөөхөн юм аа хэмээн дэслэгч бодлогошров. 

	— Томилолтоор явуулж болно, нэг амбаар барьчихгүй юү, тэгвэл өвөл ч гэсэн ухна, үхэхгүй нь лав хэмээн ахлагч санал болгов. 

	— За тэр яах вэ, бидэнтэй бидгүй учраа олно хэмээн дэслэгч ахлагчийнхаа амыг таглав. — Ингэхэд нэр чинь хэн бэ?

	— Саша. 

	— Чи өчигдрийн яасанд битгий гомдоорой. Харж байгаа биз дээ, бид зэр зэвсэгтэйгээ албан үүргээ гүйцэтгэж явна, бичиг баримт авч яваа учраас хэнтэй явж байгаагаа заавал мэдэж байх ёстой. Ойлгов уу?

	— Ойлголгүй яах вэ. 

	— Сонор сэрэмж шүү дээ гэж ахлагч тайлбарлав. 

	— Чи бодвол сонин уншдаг байлгүй гэж дэслэгч өгүүлэв. — Энэ, нөгөө шүүх ажиллагааг мэднэ биз дээ... Юу болж байгааг харж байна уу? Эргэн тойрон тагнуул, хорлон сүйтгэгчид, бүр хамгийн орой руу нь хүртэл мацаад гарчхаж, тийшээ нэвтэрчхэж. 

	— Тэр муусайн хорт могойнуудыг бууриар нь үнсэн товрог болгох хэрэгтэй гэж ахлагч сэжиглэн ярвайв. — Тэр муусайн дайснуудыг, тэднүүсийн авгай нарыг, тэднүүсийн гэр бүлийг толгой дараалан хүйс тэмтрэх хэрэгтэй. 

	— Хүүхдийг яасан гэж тэр вэ? хэмээн Саша инээвхийлэв. 

	Дэслэгч түүн рүү сэжигтэй харав. 

	— Тэднүүсийн хүүхдийг өрөвдөө юү?

	— Хүүхдийг хүмүүжүүлээд авч болно гэж бодож байна. 

	— Тэр хүүхдүүд том болохоороо чи бид хоёрыг заяа нь өрөвдөхгүй хэмээн дэслэгч нүдээ онийлгов. — Ааванцар, ээжинцэрийнхээ өсийг биднээс авна. Тэдний өрөвдөлт гэж юу байхыг тэр үед мэдэх болно. 

	Ахлагч хажуугаас хошуу нэмэв. 

	— Тэд нарыг хүмүүжүүлэх гээд үзээрэй, ёсонд хазгай. Би амралтаараа тосгондоо очлоо, Вологда муж руугаа. Тэгсэн чинь манай хамтралын дарга хорлон сүйтгэгч болж таарч. Нягтлан бодогч, бригадын дарга хоёр бас хорлон сүйтгэгчид, троцкийчууд юм байж. Мэдээж, тэд нарыг шоронд хийчхэж. Бригадын даргын хүүхнийг дуудаж авчирч. Мань хүүхэн, би яасан юм бэ, би олон нялх нойтон хүүхэдтэй хүн гэж гасалж гийнаж, орилж чарласан гэж байгаа... Уул нь нас яагаа ч үгүй, аюулын бие хаатай, дажгүй хүүхэн. Мөрдөн байцаагч түүнд, “Чи яагаад ардын дайсны үзэл бодлыг нуусан юм бэ?” гэж. — “Ямар дайсны?” — “Хар хүн шүү юмныхаа, Арсентий Назаровын”.”Би түүнийг дайсан гэж мэдээгүй”. Гэтэл мөрдөгч түүнд, “Чи чинь хэнтэй унтаж байгаагаа харахгүй байсан юм уу?” гэж. Асуултыг тэгж тавьсан гэж байгаа. Найман жил хүртээсэн гэнэ билээ, одоо хэнтэй унтахаа мэддэг болж таарна, хүүхдүүдийг нь асрамжийн газар явуулчихсан. 

	— Харав уу, хүүхдүүдэд нь санаа тавьсан байна... гээд дэслэгч Саша руу харав. Бүх юм нь бэлэн зэлэн асрах газар луу явуулж. Гэтэл чи тэднийг өрөвдөөд байсан. Чи өөрөө хүүхэдтэй юү дээ?

	— Бий гэж Саша худал өчив. 

	— Тэгээд л өрөвдөж байх нь. Харин дайсан биднийг өрөвдөж байна уу? Нэг нөхөр лүү, хүн шиг санаад очиж л дээ, том албатайг яана, районы гүйцэтгэх захиргааны дарга, яг хуулийн дагуу, баривчлах, нэгжлэг хийх зөвшөөрлийн бичигтэй очихгүй юү. Тэгсэн чинь тэр этгээд гар буугаа шүүрч буудалцаж эхэлсэн гэж байгаа. Манай хоёр хүнийг газар дээр нь нухчхаад, сүүлчийнхээ сумыг өөртөө зоочихсон, ёстой хүний адаг, муу урвагч, тагнуул. Өргөсөн тангаргийнхаа ёсоор албан үүргээ гүйцэтгэж яваад амь эрсэдсэн манай хоёр нөхрийг өрөвдөөгүй. Бас эхнэр, охин хоёроо ч өрөвдөөгүй. Эхнэрийг нь буудан алж, охин нь арван тавтай байсан учраас найман жилээр заагдсан. Өрөвч сэтгэл гэдэг ийм л гай болж хувирдаг байгаа юм. 

	— Нээрэн, ямар янзын юм болж байна аа... хэмээн Саша толгой сэгсрэв. 

	Тэр бээр цайгаа гүйцээж ууж, талархал илэрхийлээд, вандан дээрээ гарч зүүрмэглэв. Тэгсхийгээд сэрснээ унтаж байгаа царайлан хэсэг хэвтэв. Дахиад зүүрмэглэснээ дахин сэрэв. 

	Нөгөө гурав нь хэсэг унтсанаа босож, үдийн хоол идсэн боловч мань хүнийг дуудсангүй, нэгэнт хэн болохыг мэдсэн хойно бол оо гээд сонирхохоо болио биз. Саша ч дотроо баяртай байж. Цаашаа хөрвөөж, унтаж байгаа дүртэй байсан чинь нэг мэдэх нь ээ үнэхээр унтаад өгч. 

	Бүр орой болсон хойно сэрэв. Галт тэрэг зогсчихсон, вагонд нэлээд хөл үймээнтэй байхыг бодвол том өртөөн дээр ирсэн бололтой. Нөгөө гурав алга, юм нь ч алга. 

	Дараа нь нэг хүүхэдтэй хоёр хүүхэн тэдний өрөө рүү орж ирэв. Араас нь нэг эрэгтэй хүн чемодан оруулав. 

	— Ямар өртөө вэ? гэж Саша асуув. 

	— Казань. 

	Тэгэхээр хянагчид худлаа залж ээ. Казань хүртэл амьхнаараа явах гэж тэр. За, яамай, яамай! Өглөөний ярианаас болж сэтгэлд гуниг хуржээ. Өөрийгөө доромжилсон гэхээр юм огт яриагүй ч, тэр муусайн алуурчид, яргачид, нохойн гөлөгнүүдтэй зөрж чадаагүй. Мэдээж, тэд нартай яриа дэлгэж болохгүй, санаанд оромгүй ямар ч муухай юмаар төгсөж мэднэ, гэхдээ тэдэн рүү бууж очиж, хамт суух хэрэггүй байсан юм. Та нар өчигдөр намайг оруулахгүй байсан, та нартай мэдэлцэхийг хүсэхгүй байна гэж болох. Эсвэл “Салхи авчихсан байх, хамаг бие хөрзийгөөд” гээд өвдсөн хүн болж, тэднээс буцалсан ус гуйж аваад, вандан дээрээ юмаа идчихгүй юү. Гэтэл мань хүн тэдэн рүү бууж очиж нийлсэн. Өөрийг нь хардахаас сэрэмжлэх гэсэндээ профессор Куликийн шинжилгээний анги, Тунгусын солир энэ тэр гэж худлаа ярьсан, уул нь санаснаар болж, түүнийг цөллөгөөс буцаж яваа гэж тэдний толгойд өчүүхэн ч хар буугаагүй. 

	Одоо байнга ингэж худлаа ярьж аж төрөх нь. Өнгөрснөө бүдгэрүүлж далдлахын тулд, элдвээр хоргоолгож шалгаалгахгүйн тулд уулзсан, зөрсөн бүхэнд худлаа юм зохион ярьж, булзаж бултаж явах нь. Ээ, мөн хэцүү еэ. Гэвч өөр гарц алга. Өөрийгөө цагаатгуулах, хэргээ дахин хянуулах гэсэн аливаа оролдлого шинэ ялын хугацаа авахын цондон болно. Одоо бол цөллөгт явуулах биш хориход хийнэ, гурван жил биш тав юм уу, бүр найман жил наачихна. Хэрвээ болгоомжтой байхыг хүсэхгүй бол, ял эдэлж явснаа нуухгүй бол шоронгийн хаалга бүр ч түргэн татна. 

	Саяны дэслэгч, ахлагч хоёр, жишээлбэл, мань хүнийг торны цаад руу яасан бахтай хийж байх бол. Шоронгоор дамжсан аливаа хүн тэдний хувьд гомдсон хүн, тэгэхээр Зөвлөлт засагт муу санаж яваа хүн. Хэрвээ тэд нар золгүй бяцхан хүүхдүүдээс айж, “ааванцар, ээжинцэр”-ийнхээ өсийг авна гэж муу ёрлож байгаа юм бол, Саша шиг амьтдыг боомилж байхгүй хаачхав. Ингээд л хөмөрсөн тогооны үлгэр болчхоод байгаа юм: мань хүн тэднээс айхын эрхэнд худлаа хэлж, нуугдаж явахаас өөр аргагүй, гэтэл цаадуул нь гомдогсдоос айхын эрхэнд тэднийг шорон руу чихээд байдаг. Тэгэхээр энэ ёс хэзээ ч өөрчлөгдөхгүй. Тэгэхээр мань хүний байдал хэзээ ч өөрчлөгдөхгүй. Тэгвэл түүний айдас бас хэзээ ч арилахгүй гэсэн үг. 

	За яах вэ! Өө, юм идмээр байгаа юм байна шүү дээ. Одоо эндээс бууж, үйлчлэгчийг олоод буцалсан ус шаардана. Тасалбарын үнэ төлсөн үү? Төлсөн. Тэгвэл вагоныхоо зорчигчдыг буцалсан усаар хангаж хайрла! За, за, чөтгөр авмар, түүнтэй толхилцоно гэхээс залхуу хүрч байна, талхаа хуурай гоочлох минь. 

	Ер нь бүтэх, бүтэхгүйн санааг орхих хэрэгтэй. Ард нь цөллөг үлдлээ, өмнө нь хорих лагерь байна, энэ бол тодоос тод зүйл, харин одоо бол түр амралттай байгаа хэрэг. Яг түр амралт. Харин эрх чөлөөтэй хэчнээн өдөр хоног заяахыг хэн ч хэлж чадахгүй. Аз л мэднэ дээ.

	Өглөөний унд дээр Феня цай өгөх гэж байгаад аягатай цайгаа Вадимын өвдгөн дээр алдчихав. 

	Вадим босон харайж, халаадаа сэгсэрлээ. 

	— Хаашаа тавьж байгаагаа хардаггүй юм уу, заяагүй дүйрэн!

	— Үнэхээр юу ч харахгүй байна, Вадимушка минь, нулимсандаа болоод нүд бүр ширгэж гүйцлээ. 

	Тэгснээ яг хөдөөгийн авгай шиг үглэж дуулж гарлаа:

	— Ээ бурхан, ээ бурхан минь, яасан гэж ингэж залхаана вэ? Тэр муу өвгөн хэнд саад болоов? Ялаа ч гомдоохгүй номхон амьтан. Ач, зээ нь насанд хүрчихсэн өтөл хүн шүү дээ, яасан гэж тэр вэ? Хэнийг ч хөнддөггүй, хэнийг ч удирддаггүй хүн, үсчний газрын эрхлэгч бол гэхэд нь, “Үгүй ээ, хэрэггүй, нүглээс холхон явах минь” гэж дургүйлхээд татгалзсан... Тэгсэн чинь одоо шоронд орчхож. Настя, авгай нь тийшээ очсон, Бутыркийн шоронд... 

	— Юун Настя, юун үсчин, юун Бутырка вэ?! хэмээн Вадим түүнийг зандрах зуур, Феня одоо Сергей Алексеевичийн нэрийг хэлнэ гэхээс дотор нь харанхуйлах шиг болов. 

	— Яагаа вэ Настя, Сергей Алексеевичийн авгай... Манай Сергей Алексеевич Бутыркийн шоронд сууж байгаа гэснээ Феня дахиад гаслаад эхлэв. — Настя зөндөө явсан, юм оруулдаггүй гэнэ, мөнгө ч хүлээж авдаггүй гэнэ, одоо мөрдөнд байгаа учраас тэр юм байх... Гэтэл юун мөрдөн бэ? Яаж үс засаж, яаж сахал хусаж байсан гэж мөрдөж байгаа юм уу?.. Нэг муу гайтай хөөтэй амьтан л түүнийг гүжирдсэн, тэр муу хараал идмэрийг чөтгөр шулам тастаж хаяасай, өвчний муу тусч, хумхаа чичрэгээр хатангиртаж үхээсэй, өөрөө ч үхэж хатаг, үр хүүхэд, ач зээ нь үхэж хатвал таарна... 

	— Больж үз, болиоч! Нулимс тус болохгүй, больж үз! гэж Вадим толгой сэгсрэн өгүүлэв. Энэ ёрын муухай мэдээ түүний сэтгэл санааг уймруулж, ингээд ажлын нэг өдөр тэр чигээрээ өнгөрөх нь энэ. 

	— Вадимушка минь, чи тусал л даа, чи сонинд юм бичдэг нэр цуутай хүн, бас Андрей Андреевич бүх дарга нарыг эмчилдэг хүн. Хөөцөлдөж үзээч! Та нарын үгэнд орохгүй гэж байх уу даа?!

	Ийм хэрэгт хэн ч хэний ч үгэнд ордоггүй, хэн ч хэнд ч тусалдаггүйг яаж энэ хөдөөгийн тэнэг авгайд ойлгуулах вэ дээ. 

	— Юу хийж болохыг би бодъё. Гагцхүү үглэж дуулахаа больж үз гэж Вадим хэлэв. 

	Феня чимээгүй болж, ширээн дээрхээ хураалгүй, гал зуухны тэндэх өрөө рүүгээ яваад өгөв. Вадим өөрийнхөө өрөө рүү сажилж очоод орон дээрээ ойчоод өгөв. 

	Вадим Сергей Алексеевичид онигоо ярьсан тухайгаа Альтманд мэдүүлж, протоколд гарын үсэг зурснаас хойш түүгээр үсээ засуулахаа больжээ. Калошины гудам дахь үсчний дэргэдүүр өнгөрөх бүрий түүнийг гомдолрхуу хачин сэрэл эзэмдэж, Сергей Алексеевич үзэгдэх вий гэхээс дургүй нь хүрнэ. Тэр бээр хэлэх хэлэхгүй газар юу гэж нөгөө “Лев Давыдовичгүй бол болдоггүй ээ” гэдгийгээ хавчуулж, дэмий балай бурж байдаг байна аа? Тэгснийх нь төлөө мөрөөрөө хүмүүс наждаа эдлэх ёстой юм уу? Ер нь ч заваан өвгөнөөр үсээ засуулах хэрэгцээгүй болсон. Вахтанговын театрт шинээр ирсэн нүүр будагч залуухан хөөрхөн хүүхэн үс сайхан засдаг тул Вадимыг танилууд нь түүнтэй уулзуулж өгчээ. Тэр хүүхэнд илүү хэд гурван мөнгө нь ч юу шиг байх вэ. Энэ бүсгүй ийшээ эртхэн ирэх нь яав аа, тэгсэн бол Вадим түүнд Радекийн тухай онигоог заяа нь ярихгүй байсан, тэгсэн бол Альтман өөрийг нь ингэж зовоохгүй, мань хүн ч хамтран ажиллана энэ тэр гэж ам өчиг өгөхгүй, Сергей Алексеевич ч үсчнийхээ газар тэнгэрт хальтлаа ажиллахгүй юү. 

	Ээ, хөөрхий зайлуул... Лев Давыдовичийн тухай тэнэг сул үгнээс нь болж түүнийг үнэхээр баривчилж чадна гэж үү? Тэд нарт чадахгүй юм байхгүй. Гэхдээ яах гэж барив? Тэд нар одоо хэчнээн ажилтай байна, сүр дуулиантай шүүн таслах хурлууд хийлгэж, том том арга хэмжээ хэрэгжүүлж байж, тэр муу өчүүхэн үсчнээр тэд яана бол доо?

	Гэхдээ, нөгөө талаас, өвгөн Троцкийн тухай тэр үгээ, юу ч болсон бай, цөмийг нь Лев Давыдович руу чихчихнэ гэсэн шиг тохуурхсан маягтай хэлдэг байсан. 

	ДЯАК-д итгэх хэрэггүй, бүх гэмт хэрэгтний ард Троцкий байгаа гэдэгт итгэх хэрэггүй гэж үйлчлүүлэгч нартаа тийм байдлаар ятгалга хийж байж. Түүний үйлчлүүлэгчдийн нэг нь нөгөө үгийг чухамхүү ингэж дүгнээд Лубянка руу хов хүргэсэн хэрэг. Харин Вадим өөрөө бол энд ямар ч холбогдолгүй. Альтман тэр хоёр үсчний тухай бараг жилийн өмнө ярьсан шүү дээ. Вадим тэгэхэд Эльсбейнийг ч нэрлэсэн, Ершиловыг ч нэрлэсэн. Тэр хоёр эрх чөлөөтэй, аж төрдөг янзаараа аж төрөөд л явж байна, харин Сергей Алексеевичийг барьчихаж. Тэгэхээр түүний тухай саяхан алтан хошуу өргөсөн байх нь, жилийн өмнө тиймэрхүү яриаг тоодоггүй байсан бол одоо энэ чинь эрүүгийн хэрэг. Учир зүйд таарч байна уу? Таарч байна. 

	Вадим цагаан цамц угаасан эсэхийг лавлах дүрээр Феня дээр очингоо, Сергей Алексеевичийг хэзээ барьсныг санаандгүй мэт асуув. Хоёр долоо хоногийн өмнө барьсан аж. Бүгд таарч байна! Энэ санааг зууран авч, түүндээ итгэж тайвшрахыг хүссэн боловч ер тайвширч чадсангүй. Өөрийнх нь мэдүүлэгт Сергей Алексеевичийн нэр байгаа, тэр мэдүүлэгтээ Вадим өөрийн гараар гарын үсэг зурсан, яах аргагүй өөрийнх нь хариуцах нүгэл. Уул нь өөрийгөө зөвтгөх ганц юм бий: Вадим тэгэхэд үсчин өөрөө мэдээлэгч, тийм учраас түүнд ямар ч аюул нүүрлэхгүй гэж бодсон. Мань хүн алдсан байх нь, Сергей Алексеевич шивэгчин биш байх нь, гэм халгүй хүнийг дэмий балласан байх нь. 

	Ямар муухай, аймаар юм бэ... Альтманаас учрыг тодруулна гэвэл санасны гарз. Вадим хоёр долоо хоног тутамд түүнтэй “Москва” зочид буудалд уулзаж, ээлжит товч мэдээгээ өгдөг билээ. Тэр нь социалист реализмын аргад үл нийцэх, тийм учраас зөвлөлт засагт дайсагнасан аль нэг бүтээлийн тухай товч шүүмж. Альтман ширээний ард сууж байгаад түүнийг уншина. Вадим буйдан дээр суугаад хүлээнэ. Мэдээж, Альтман зохиолчдын дотроос олон мэдээлэгчтэй байгаа, нөгөө Эльсбейнийг ч бодсон тэр, өөр ч зөндөө хүн бий, Вадим үүнд өчүүхэн ч эс эргэлзэнэ, гэхдээ өөрийнх нь мэдээлэл нарийн мэргэжлийн түвшин, утга зохиолын ур чадвараараа бусдаас гоц. Нэмэрт нь, мань хүний чих их урт, “дээгүүр” хэнийг сайшааж, хэнийг муушааж байгаа, хэнийг бут ниргэх гэж байгаа, хэнийг бүр барьчхаад байгаа энэ тэрийг андахгүй. Гэхдээ хамгийн гол юм бол түүний совин, зөн совингоороо баргийн юмыг тээр урьдаас мэдэрч, юу “талхинд” орох, юу эс орохыг яг тодорхойлж чадна. Тийм учраас түүний мэдээлэл үйл явдлын араас биш, сонин хэвлэлээс түрүүлж ч гэх юм уу, өрсөх маягаар эзэндээ хүрнэ. Чухамхүү энэ “өрсөлт” л түүнийг аварч байгаа билээ. 

	Альтман чүдэнзээ хавирч тамхиа асаана. Вадимыг өөрийг нь зураад авах шиг санагдах энэ чүдэнзний хавираа Альтман юмаа уншиж дууссаныг илтгэнэ. Энэ мал ямар зан аяг гаргахыг урьдаас таахын аргагүй учраас Вадимын хувьд хамгийн зовлонт мөч эхэлж, тэр бээр айсандаа царай нь зэвхийрэн Альтман руу гөлгөнөн харна. Цаадах нь заримдаа “Хангалтгүй байна” хэмээн гүвтнээд бичсэн цаасыг нь сэжиглэх мэт хуруугаараа цааш нь түлхчихнэ. Вадим, өөр мэдээ сэлт байхгүй гэж өөрийгөө зөвтгөхийг оролдон арчаагүй царайлна. Альтман заримдаа “Баяртай” гэж товчхон хэлэх нь бий, тэгэнгүүт мань Вадим бушуухан далд орохын түүс болж, цахилгаан шат ч хүлээхгүй, таван давхрын шатаар харайлган уруудна. 

	Альтман нэг удаа Афиногеновын “Алслахуйн” тухай бичсэн шүүмжийг нь уншиж гүйцээд тамхиа асааснаа, сандал руу толгой дохиж, 

	— Наашаа суу, жаахан ярилцъя гэжээ. 

	Вадим ч ойртоод сууж. 

	— “Алслахуйн” Мальког Щукин уул нь сайн тоглосон шүү дээ, эсвэл та муу тоглосон гэж үзэж байна уу, энэ тухай танд өөр бодол байна уу?

	Ээ, тэнгэр минь, бас Щукинтай холбох нь уу? Түүнийг танихгүй, тийм алдартан чинь залуучуудыг өөртөө хавьтуулдаггүй юм гэж хэлнэ дээ. Гэтэл Щукинийг эцэг нь хэд хэдэн удаа үзсэн, зүгээр ч үгүй, эмнэлэгт бус гэртээ үзэж зөвлөгөө өгснийг Альтман мэдчихсэн бол яана? Тэгвэл, “Марасевич, та бас л худлаа ярьж байна, туж худлаа ярьдаг” гээд хашхираад эхэлнэ. Яриаг Щукинаас Афиногенов руу шилжүүлэх ганц зам байна. Энэ бол дарагдахгүй хөзөр. Нэгд, Афиногеновыг одоо ид шүүсийг нь шахаж байгаа, мань хүн “Алслахуйн” тухай бусдыг давтахгүй бичих гэж яггүй зүдэрсэн. Түүний шүүсийг шахдаг нь зөв: “Социалист реализмын” тухай Сталины томьёололтой зөрөх хэрэг юу байна? Явж явж үүнийг юу гэж ч нэрлэсэн ямар хамаа байна? Тэгэхэд чинь үгүй шүү, нэг их шоволзож, “сэтгэл зүйн реализм” гэж нэрлэх санал дэвшүүлсэн байгаа юм. Хоёрт, эхнэр нь америк. Гуравт, Афиногеновыг өнөө, маргаашгүй намаас хөөнө, Зохиолчдын эвлэлээс тууна гэж барим тавим шуугиад байгаа. 

	— Щукин бол, мэдээж, гарамгай жүжигчин, гэхдээ... хэмээн Вадим зувчуулах маягтай эхлэв. 

	— Таны “гэхдээ гэдгийг” би мэднэ. Би танд өөр юм хэлэх гэсэн юм. Энэ цааснуудаа гэртээ аваачаад албан ёсны шүүмж болгочих. Тэгээд өөрийнхөө нэрээр гарга. 

	— Өө, гэхдээ... хэмээн Вадим самгардаж эхлэв. 

	Альтман түүний үгийг тастан, 

	— Та юунд нь зовоов? Энэ бол, гээд мэдээлэл рүү нь зааж, 

	— Нэг зүйл, харин таны бичих юм бол шал өөр зүйл. Бид ямар ч шүүмжлэгчид, түүний дотор танд ч гэсэн захиалж болох албан ёсны шүүмж биччих. Юу? Таныг таньчихна гэж айгаа юу? Хэнээс айгаа вэ? гээд Альтман нүдээ сүүмийлгэв. 

	Вадим алуурчны энэ сүүмгэр харцнаас дотор нь харанхуйлдаг билээ. 

	— Үгүй чиш, хаанаас даа... 

	— Зөвлөлт засгийг унагааж, таныг хэрэгт татна гэж айж байгаа юм биш биз дээ?

	— За, боль доо, та?! Зөвлөлт засгийг хэн унагааж чадах юм бэ?

	— Ёстой, ёстой, тийм учраас бүү ай гээд Альтман дахин нүдээ сүүмийлгэв. — Унагалаа гэхэд таныг олохгүй, санаа битгий зов. Хаант засгийн нууц албаны ажилтнуудаас бид олныг олсон бил үү? Мянга, түмээрээ байсан, тэднээс бид ганц нэгхэнийг л олсон. Ямар ч тагнуулын алба өөрсдийнхнийгөө илчилдэггүй юм. Өчүүхэн төдий аюул нүүрлэлээ бол давын өмнө тагнуулын мэдээ сэлтийг устгадаг учиртай. Аливаа жинхэнэ тагнуулын алба бол өөрт нь тусалж байсан хүмүүсээ үнэлж, хайрлаж байдаг юм. Тийм учраас, очиж очиж, танд бол санаа зовох юм юу ч байхгүй. 

	— Надад санаа зовсон юм ч алга л даа, хэр зэрэг нийцтэй байх бол л гэж бодсон юм. Ийм шүүмжийг үзээд, зохиогч нь... ажилтан гэсэн санаа төрж болно... 

	— Та энэ шүүмжээ сонинд нийтлүүлсэн гэж саная, тэгээд бид түүнийг чинь мөрдлөгт ашигласан бол таныг бас бидэнтэй сүлбэлдсэн гэж сэжиглэх үү? Ямар ялгаа байна? Эсвэл та хэвлэлийн газарт зориулж нууц шүүмж бичиж өгснийг бид мөрдөн байцаалтын хэрэгт хавсаргачихвал яах вэ? Аливаа шүүмж ямар нэг ажиг сэжгийн шалтаг болохгүй. Харин яг эсрэг байдаг юм. Хүн өөрийнхөө нэрээр ил тод бичнэ гэдэг чинь яг шударга зүйл. Тэр хүн хэрвээ нууц ажилтан юм бол тийм ил шүүмж бичиж байх хэрэг байх уу?

	Тэр бээр Вадимаас харц салгалгүй ширтэж байна. Ямар гээч тоглоом вэ?

	— Бидний ард байхад танд айх хүн нэг ч байхгүй гэж Альтман тодоос тод өгүүлээд, 

	— Бидний ард байж гэмээ нь, чухамхүү тэнд л та ямар ч аюулгүй байх болно. Тэнд байгаагүй бол, эрхэм Вадим Андреевич та аль хэдийн годройтож арилах байсан... Үүнийг би таныг өөлөх гэж яриагүй байна. Бид таны чин сэтгэлд итгэж байна, дайсантайгаа тэмцэхэд нь намд туслахыг хүсэж байгаад итгэж байна. Гэхдээ, Вадим Андреевич, та нэг л болгоомжлоод, нэг л амаа татасхийгээд байгааг бид хэлэхгүй өнгөрч болохгүй. Тэгэх огт хэрэггүй, даан ч хэрэггүй, надад итгэж үзээрэй гэв. 

	Альтман хэт болгоомжлол гэж юуг хэлж байгааг Вадим мэдэж байгаа учраас лавлаж тодруулъя гэсэнгүй. Альтманд хүмүүсийн яриа, ялангуяа бүлэг хүмүүсийн яриа хэрэгтэй байгаа юм. Гэвч одоо хэсэг бусгаараа ярилцана гэж байхгүй, тэр ч бүү хэл, хоёр биетэйгээ илэн далангүй ярина гэж байхгүй, бүгд ухаан алдталаа айчихсан юм чинь. Вадим ийм замд орсон бол нэг ч мэдээлэл Альтманд өгч чадахгүй байсан, гэтэл цаадах нь албадна, тэгэхээр үнэн худлаа юм зохиож таарна. Гэтэл мань хүн шүүмж бичиж байгаа, энэ ганц зөв зам. Хэдийгээр далд нэрээр нууц шүүмж бичдэг ч, тэр нь намын албан ёсны байр суурьтай тохирсон, өөрийнхөө нэрээр хаа ч хэвлүүлсэн болох шүүмж. Ершилов бол бүр аймшигтай юм бичиж хэвлүүлж байгаа. Түүний муусайн өгүүлэл бас л яллах материал, түүнийхээ төлөө мөнгө авахыг нь яана. Мань хүн бол тэдэнд үзэл санааны үүднээс ч гэх үү, үнэ хөлсгүй хийж өгч байгаа. Альтман нэг удаа гарт нь мөнгө атгуулах гэж оролдоход мань Вадим, “Өө, яалаа гэж, заяа нь авахгүй...” гээд гараа хүртэл ардаа нуусан. 

	— Үгүй, таны ажлын цаг чинь үнэ хөлстэй шүү дээ, та сонинд юм бичсэн бол шагнал авах байсан, энэ мөнгийг тийм шагнал гээд л бодчих. Санаа зоволтгүй, би гарын үсэг нэхэхгүй. 

	Гэвч Вадим түүний ятгалгад автаагүй, мөнгийг нь ч аваагүй. Тэр нь ч сайн болсон байх. Улс орон, намын өмнө хүлээсэн үүргээ шан харамжгүй биелүүлдэг, шударга, нэр төртэй хүн болж Альтманд улам үнэлэгдсэн биз. Мөнгө аваагүйг Альтман бас дарга нартаа илтгэж цаадуул нь ч түүнийг үнэлж байгаа байх. Гэхдээ, хэн түүнийг мэдлээ, илтгэх битгий хэл, мөнгөө өөрөө авчихсан ч юм уу.”Гарын үсэг шаардахгүй” гэж хэлээ биз дээ. Өөрийнх нь нэр дээр зарлагадаад авчихыг хэн байг гэхэв... За тэд нар яах л санж вэ. Өөрөө л сэтгэлийн сэвгүй хойно бол оо, өөрөө бол панзны турсага биш, түүнд тийм зоос хэрэггүй, харин Сергей Алексеевичийг юуны учир шоронд хийснийг л мэдэх юм сан. 

	Вадим энэ тухай Альтманаас асуух гэж хэд хэдэн удаа аман дээр нь гарч ирсэн боловч айгаад чадаагүй. Үнэнийг сонсохоосоо л айсан хэрэг. Та л түүнийг хийлгэсэн шүү дээ гэж хэлбэл яана!

	Тэгтэл Альтман өөрөө түүний тухай яриа үүсгэжээ. Нэг ээлжит уулзалтын үеэр тэр бээр Вадимын анхны байцаалтын протоколыг цүнхнээсээ гаргаж өгөөд, 

	— Унш даа... Энэ хэсгийг хэмээн нэг газар луу хуруугаараа заажээ. 

	Тэр нь Радекийн тухай онигоо, Эльсбейн, Ершилов, үсчин Сергей Алексеевич энэ тэрийн тухай мэдүүлсэн зүйл нь байв. 

	— Таны үсчин зөрүүдлээд, бүх юмыг үгүйсгээд болдоггүй, бэлтрэг чинь! Лут зөнөг! хэмээн Альтман Сергей Алексеевичийг байцааснаа санав бололтой хөмсөг зангидан шазвалзав. 

	Тэгснээ Вадим руу харав. 

	— Уншчихав уу?

	Вадим толгой дохив. 

	— Маргааш хоёр цагт Лубянкад ирж, пропуск11 аваарай, энэ үсчнийг тантай нүүрэлдүүлнэ. 

	— Юу?! Юун нүүрэлдүүлэх, яасан гэж? хэмээн Вадим багтран өгүүлэв. 

	— Яг ингэсний учир гэж гээд Альтман протоколын хэдэн мөрийг зааж, 

	— Та түүний нүүрэн дээр энд гарын үсэг зурсан зүйлээ нотлоорой гэж хэлэв. 

	— Нөхөр Альтман, яаж тэгж болох юм бэ? гэж Вадим царайчлан өгүүлэв. — Тэр чинь манай ам бүлийн найз, миний үсийг бүр бага байхаас минь зассан, талийгаач ээжийг минь мэднэ, аавыг мэднэ, тийм хүний эсрэг би яаж мэдүүлэг өгөх юм бэ?!

	Альтман протокол руу дахиад хуруугаараа хатгав. 

	— Энд та үнэн юм бичсэн үү?

	— Тэгэлгүй яах вэ. 

	— Тэгвэл түүнийгээ л нотол. 

	— Энэ чинь даан ч жол зүйл... 

	— Магадгүй, тэгэх тусмаа л нотолчих, юунаас айх юм бэ?

	— Гэхдээ онигоог би ярьснаас, тэр яриагүй шүү дээ!

	— Бас тэгснээ хэлээрэй гэж Альтман жуумалзав. 

	— Тэгвэл миний мэдүүлэг түүний хэрэгт албан ёсоор орно гэсэн үг үү?

	— Тэгсэн үг, юу нь эвгүй байна?

	— Гэхдээ миний та бүхэнд хийж өгч байгаатай энэ яаж нийцэх юм бэ?

	— Яг нийцнэ. 

	— Би онигоо ярьчхаад сул явж байхад, түүнийг дөнгөж сонссон тэр хүн шоронд сууж байна. Тэгэхээр би хэн болох вэ? Өдөөн хатгагч!

	Альтман хямсайн тамшаалав. 

	— Ийм сүржин үгний хэрэг юу байна? Ядахаар, хов хоосон үг шүү. Өдөөн хатгасны төлөө бид хатуу цээрлүүлдэг юм, мэдэж аваарай! Тиймээс таны зүгээс өдөөн хатгалга байсан бол бид таныг шийтгэнэ шүү дээ. Харин өдөөн хатгалга байгаагүй. Та онигоо ярьсан, үүнийгээ шударгаар хүлээсэн. Гэтэл тэр үсчин онигоог сонссон хэр нь холбогдох газарт мэдээлээгүй төдийгүй, танаас сонссоноо үгүйсгэж байна, бас “Лев Давыдовичгүй бол болдоггүй ээ” гэдэг үгээ үгүйсгэж байна. Тэр яагаад энэ бүхнийг үгүйсгэж байна? “Тийм ээ, энэ онигоог сонссон, түүнийг огт тоогоогүй... Тийм ээ, Лев Давыдовичийг дурссан, одоо түүнийг бүгд л ярьж байгаа юм чинь гээд л хэлчихвэл болох шүү дээ. Тэгээд л гүйцэхгүй юү! Гэтэл үгүй шүү, бүгдийг үгүйсгэж байна. Санамсаргүй тэгэх үү? Хол хэвтэнэ. Эрхэм Вадим Андреевич, та гэнэхэн байна, та утга зохиолынхоо үүлэн дунд л умбаж явна... Гэтэл дайсан тун хорон санаатай. Таны тэр гэмгүй үсчний чинь холбоо сүлбээ хаашаа хаашаа хөвөрч байгааг та мэдэх ч үгүй, төсөөлөх ч үгүй. Энэ бол гээд Альтман протокол руу заав. — Энэ бол өнгөн дээрээ үнэхээр жол эд, гэхдээ ийм жол юмны цаана маш их юм байж болно. Тэгэхээр та тэр “хүүхэд байхын мэднэ, талийгаач ээжийг минь мэднэ...” гэх мэт нялуун зангаа орхиж үз. Бид ганцхан юм хүсэж байгаа: Үсчин үнэнийг, зөвхөн үнэнийг хэлж, энэ үнэнийг юуны учир нууж байгаагаа л бидэнд тайлбарлавал бол оо. Үнэнийг хэлбэл өөрт нь л хэрэгтэй гэдгийг та түүнд бас тайлбарлаж өг.

	Тэр хоёрыг Альтманы өрөөнд биш, өөр нэг том даргын өрөөнд нүүрэлдүүлэв. Гэхдээ тэр даргын суудалд одоо Альтман сууж байна. Түүний ширээний урдаас тулгасан ширээний нэг талд Вадимыг суулгав. 

	Альтман Сергей Алексеевичийг оруулж ирэхийг хүлээх зуур нэг юм бичиж сууна. Вадим хонгилд өчүүхэн төдий чимээ гарахад хирдхийн цочиж, түгшсэн харцаа хаалганаас эс салгана... Ээ бас муухайяа... Хар нялхаасаа танил болсон тэр царайг яаж харна аа, бараг цусан төрөл гэхээр хүнээ худлаа хэлсэн гэж яаж илчилдэг билээ... Ээ бурхан минь! Сергей Алексеевич ийм шалихгүй юмыг юундаа үгүйсгэнэ вэ? Вадимыг өөрийг нь аварч, барьж өгөхгүй гэсэндээ тэр үү? Энэ ч, мэдээж, буянтай хэрэг, гэхдээ тэгэх шаардлага даанч байхгүй, мань хүн ч түүнд шууд л, “Сергей Алексеевич, намайг хөөдөхгүй гэж байгааг чинь би ойлгож байна, энэ бол их буянтай хэрэг, гэхдээ ингэх ямар ч шаардлага байхгүй. Би өөртөө хамаг буруугаа хүлээсэн. Би, зөвхөн Би л тэр онигоог танд ярьж өгснийг би хүлээсэн. Та үүнийг нотлоод хэлчих, би танаас гуйя, энэ бол та бидний хэн хэнд маань чухал...” гээд л хэлж орхино. 

	Хаалга санаандгүй нээгдэж, хөлөө арай ядан зөөсөн нэг өвгөнийг харгалзагч оруулж ирэв. Вадим түүнийг эхлээд Сергей Алексеевич гэж таньсангүй. Нүүр нь бөөн хөх няц, толгой нь салганана. Тэр бээр зүүн гараараа уначих гээд буй өмдөө торгоож, ердийн цагт хайч барьж байдаг зөв гарынх нь хуруунууд хачин хөдөлж харагдана. Вадим агаарт тэмтрэн буй тэр гарыг хараад үнэнхүү балмагдаж, “Тэнгэр минь, хүн өөрөө бараг амьсгаа хураах гэж байхад хүртэл зуршил нь хэвээр байх юм даа” хэмээн боджээ. 

	Альтман Сергей Алексеевичийг нэг хэсэг ширтэж байснаа ханын тэндэх сандал руу дохиж, 

	— Суу, Феоктистов! гэв. 

	Сергей Алексеевич анзаараагүй юу, таниагүй юу, Вадим руу харалгүй заасан сандал дээр суув. 

	— Иргэн Феоктистов! Энэ иргэнийг та таних уу? гэж Альтман ширүүн асуугаад Вадим руу заав. 

	Сергей Алексеевич толгойгоо арайхийн дээшлүүлж, Вадим руу эргэсхийж харав. 

	Түүний нүдэнд хормын төдийд гэгээ гялсхийгээд унтрах шиг Вадимд санагдав. Өвгөний толгой дахиад гудайчхав. 

	— Энэ хүнийг таних уу? гэж би асууж байна. 

	Сергей Алексеевич агаар залгиснаа, 

	— Танина гэж арайхийн хэлэв. 

	Өвгөний уруул өмгөнөхөд шүд нь цөмөрчихсөнийг Вадим анзаарав. Уул нь бүтэн шүдтэй л хүн дээ. 

	— Нэр, овог нь хэн бэ?

	— Вадим Андреевич, овог нь Марасевич... 

	— Тэгвэл та хоёр танил гэдгийг та нотолж байна уу?

	— Нотолж байна. 

	— Ямар нөхцөл байдалд та хоёр танилцсан бэ?

	— Эднийхэн надаар үсээ засуулдаг юм. 

	— Тэгвэл бусад хүн үсээ засуулдаг уу?

	— Засуулдаг. 

	— Та тэднийг бүгдийг нь бүрэн нэр овгоор нь мэдэх үү?

	— Тохиолдлынхыг мэдэхгүй, байнгынхыг мэднэ... Эдний аав, Андрей Андреевич, профессор, бүр хувьсгалын өмнөөс... 

	— Хувьсгалын өмнө юу байсан нь надад сонин биш хэмээн Альтман түүний үгийг таслав. — Хувьсгалын дараа юу болсныг л ярь. Та Вадим Андреевич Марасевичтэй юу юу ярилцаж байсан бэ?

	— Юу ч ярилцаж байгаагүй гэж Сергей Алексеевич толгойгоо өргөлгүй хариулав. 

	— Тэгвэл энэ тантай?

	— Энэ ч надтай юу ч ярьж байгаагүй. 

	— Тэгвэл улс төрийн онигоо танд ярьж байсан уу?

	Сергей Алексеевичийн толгой улам гудайв. 

	— Үгүй, ярьж байгаагүй. 

	— За зөрүүдэлж байх шив. Тэгвэл иргэн Марасевичийн үгийг сонсоцгооё. Иргэн Марасевич, та энэ хүнийг таних уу?

	Вадим хоолойныхоо чичиргээг арайхийн дарж, 

	— Танина гэж хариулав. 

	— Түүний нэр, овог?

	— Феоктистов Сергей Алексеевич. 

	— Та түүнийг яаж мэддэг юм бэ?

	— Би түүгээр үсээ засуулж, сахлаа хусуулдаг байсан. 

	— Та түүний хослоо нэрийг яаж мэддэг юм бэ?

	— Юу яаж гэж... Би арван таван жил үсээ засуулсан юм чинь, яаж мэдэхгүй байх билээ? Бас манай эцэг ч засуулж байгаа. 

	Утгагүй, балай асуултууд, гэхдээ зайлшгүй ингэх ёстойг Вадим ойлгож байв. Альтман тэр хоёрыг яг адилхан үзэж байна. Тэр нь сайн хэрэг. Сергей Алексеевичийн нүдэнд л урвагч болж харагдахгүй бол яасан ч яах вэ. 

	— Иргэн Марасевич! Иргэн Феоктистов тантай зөвлөлтийн эсрэг яриа ярьж байсан уу?

	— Үгүй чиш, хаанаас даа?! Энэ надтай зөвлөлтийн эсрэг ямар ч яриа ярьж байгаагүй гэж Вадим бувтнав. 

	— Тэгвэл та түүнтэй?

	— Би бас ярьж байгаагүй. 

	— Өө, тийм бий гэж Альтман худлаа гайхав. — Тэгвэл зөвлөлтийн эсрэг онигоо та түүнд ярьж байсан уу?

	— Би Радекийн тухай онигоог ярьсан. 

	— Ямар Радек, шүүхээр яллуулсан уу?

	— Тийм. 

	— За тэр чинь ямар онигоо вэ?

	Вадим нөгөө онигоог дахин ярив. 

	— Та үүнийг юу гэж дүгнэж байна?

	Вадим дуугарсангүй. 

	— Энэ онигоог юу гэж дүгнэж байна вэ гэж танаас асууж байна, зөвлөлтийнх үү, зөвлөлтийн эсрэг үү?

	— Үгүй, энэ чинь онигоо шүү дээ гэж Вадим өчив. 

	— Яргачин, тагнуул Радекийн манай жолоодогч нөхөр Сталиныг тохуурхсан үгнүүд дахин дахин яригдаж байгаа онигоо зөвлөлтийнх үү, зөвлөлтийн эсрэг үү? гэж Альтман тулгав. 

	— Зөвлөлтийн эсрэг гэж хэмээн Вадим өөрөөсөө шахаж гаргах мэт өгүүлэв. 

	— Та тэгээд энэ онигоог иргэн Феоктистовт ярьсан юм уу?

	— Тийм. 

	— Ямар зорилгоор?

	— Зүгээр л ярьсан юм. 

	— Зүгээр л ярьсан гэж Альтман түүний үгийг давтав. — Тэгвэл иргэн Феоктистов хариуд нь яасан бэ?

	— Инээгээд, “Лев Давыдовичгүй бол болдоггүй ээ” гэж хэлсэн. 

	— Ямар Лев Давыдович?

	— Бодвол Троцкий биз. 

	— Феоктистовын энэ хариултыг та юу гэж үзсэн бэ?

	— Наргиа үг л гэж. 

	— Наргиа үг гэдэг чинь юу вэ?

	— Түгээмэл үг гэх үү. 

	— Түгээмэл үг гэдэг чинь юу юм бэ?

	— Үгүй яах вэ, зөвлөлтийн эсрэг элдэв үйл ажиллагаанд Троцкийн гүйцэтгэсэн үүрэг одоо тодорхой байна, шүүн таслах ажиллагаанууд ч бас гэрчилж байна, тэгээд л түгээмэл үг болчихгүй юу. 

	— Гэхдээ та нар тэр онигоог ноднин, Радекийг баригдахаас өмнө ярьсан шүү дээ. 

	— Тийм. 

	— Тэгвэл, таны бодлоор бол, яагаад бүр тэр үед иргэн Феоктистов Радекийг Троцкийтэй холбов?

	Вадим дал мөрөө хавчив. 

	— За яах вэ гээд Альтман ширээн дээрх цаасаа эмхэлснээ Сергей Алексеевичийг өширсөн харцаар ширтэв. — Иргэн Феоктистов, та иргэн Марасевичийн мэдүүлгийг сонсов уу?

	— Сонслоо гэж Сергей Алексеевич шивнэв. 

	— Тэр танд Радекийн тухай онигоо ярьсан уу?

	— Санахгүй байна. 

	— Та Лев Давыдович Троцкийг дурдаж байсан уу?

	— Үгүй, хэзээ ч үгүй. 

	Альтман хямсалзав. 

	— Сергей Алексеевич, хэмээн Вадим гэнэт ам нээж, босоод ирэх шахав. — Та яах гэж зөрүүдлээд, яах гэж илт юмыг үгүйсгээд байгаа юм бэ? Би бүх бурууг өөр дээрээ авчихсан шүү дээ, энэ онигоог та биш, би, чухамхүү би танд ярьсан гэдгээ би хүлээчихсэн шүү дээ. Үүнийг би хариуцахаас та хариуцахгүй. Зөрүүдлэх хэрэг юу байна? Намайг хаацайлаа юу? Тэгвэл надад тэр чинь хэрэггүй, ёстой хэрэггүй. Та бидний хэнд маань ч хэрэггүй, та итгэж үз. 

	Альтман Феоктистовыг харзнав. Гэвч цаадах нь Вадимын үгэнд хирдхийх бүү хэл, толгойгоо ч өргөсөнгүй. 

	— За тэгвэл тэмдэглэлээ хийе гэж Альтман өгүүлэв. 

	Тэр бээр нүүрэлдүүлгийн протоколыг нэлээн удаан бичсэний эцэст уншиж сонсгов. Вадим түрүүчийнхээ мэдүүлгийг ёсчлон нотолсон байхад, Сергей Алексеевичийн хариунд асуулт болгоны ард “үгүйсгэж байна” гэсэн үг бичжээ. 

	— Зөв тэмдэглэж үү? гэж Альтман Вадимаас асуув. 

	Бүх юм зөв бичигдсэн ч аймаар юм болжээ. 

	Вадим түгдрэв. Сергей Алексеевич утгагүй зөрүүдэлж өөрийгөө авслах нь. Булуулах нүхээ өөрөө ухаж байна... 

	— Иргэн Марасевич, зөв тэмдэглэж үү? гэж Альтман дахин асуув. Дуунд нь уцаарлах янз илт. 

	— Зөв. 

	— Гарын үсгээ зур. 

	Альтманы заасан газар Вадим гарын үсгээ зурав. 

	— Иргэн Феоктистов, бүх юм зөв бичигдэж үү? Хариулаарай!

	— Үгүйсгэж байна гэж Сергей Алексеевич шивгэнэв. 

	— Энд ч “үгүйсгэж байна” гэж л бичсэн байна. Бос! 

	Сергей Алексеевич сандлаас арайхийн өндийв. 

	— Наашаа ойрт. 

	Сергей Алексеевич хөлөө чирсээр ширээ рүү дөхөв. 

	Альтман протоколыг түүн рүү түлхэв:

	— Өөрөө унш!

	Сергей Алексеевич уншаад, толгойгоо нэгэнтээ сэгсрэв. 

	— За, энд гарын үсгээ зур. 

	Сергей Алексеевич гарын үсгээ зурлаа. 

	Альтман товчлуураа дарсанд харгалзагч орж ирэв. 

	— Аваад яв!

	Харгалзагч Сергей Алексеевич руу ойртож тохойноос нь дэмнэв. 

	Яг тэр мөчид Сергей Алексеевич Вадим руу харлаа. Вадимын царай хувхай цайв. 

	— Даан ч дээ, Вадим Андреевич, Вадим Андреевич... 

	Альтман ширээ шаав. 

	— Яриагаа боль! Аваад яв!

	Харгалзагч Сергей Алексеевичийг тохойноос нь угз татан түлхээд, өрөөнөөс гаргав. 

	— Ямар вэ дээ гэж Альтман асуув. — Даруй гурван сар үүнтэй зууралдаж байна. Нүгэлтэй зөрүүд гайхал. 

	— Бүх юм энэ онигооноос л болж байгаа юм уу?

	— Онигоо бол өчүүхэн зүйл, өөр тоймтой юмнууд бий. Ингэхэд, Феоктистов цэргийнхэнтэй танилыг та мэдэх үү?

	— Цэргийнхэнтэй юү? Төсөөлөх ч юм алга.

	Оржоникизег Улаан талбай дээр ёс төртэй оршуулав. 

	Түүний нас нөгчсөн, оршуулсан тухай олон сонин бүтэн бүтэн нүүр материал нийтлэв. Хүнд аж үйлдвэрийн ерөнхий командлагч, ард түмний хайрт хүү, эрхэм нөхөр Серго нас нөгчсөнд улс орон даяараа уйсан гашууджээ. Ийм гарз тохиосонд хямран балмагдсан эрдэмтэд, аж үйлдвэрийн удирдагчид, ажилчид, цэргийнхэн, зохиолчид, жүжигчид, зураачид сонин хэвлэлээр үгээ хэлцгээв. 

	Дайсан бас яаж ийгээд гараа дүрчхэж. Чеченийн нэг яруу найрагч Оржоникизегийн нас нөгчсөнд зориулсан шүлэг нийтлүүлжээ. Чеченийн зохиолчдын хурал дээр тэр шүлгийг нь магтсан юм байж. Тэгтэл уярч дэвэрсэн найрагч, “Нөхөр Сталиныг нас барахад би бүр илүү шүлэг бичнэ” гэж амлаж. Тэр годилыг арга буюу буудан алжээ. 

	Оршуулгаас болж Бүгд хурлыг хэд хоног хойшлуулж, хоёрдугаар сарын 23-нд нээв. Одоо бүх юм хэвийн өнгөрөх ёстой. Бухарин, Рыков хоёрыг шууд Бүгд хурал дээрээс баривчлах хэрэгтэй. ТХ-ны бусад гишүүд, орлогчид үүнийг яаж хийдгийг харцгааг. Дараа нь тэр хоёр үзүүлэх шүүх хурал дээр бүх хэргийг хүлээж, тэднээр хэлүүлэх шаардлагатай бүх юмыг ярих болно. 

	Бухарин хэчнээн удаа гэмшсэн билээ? Энэ удаа ч бас гэмшинэ. Ленин түүнийг “лав шиг зөөлхөн” гэдэг байсан хэр нь яаж “гэрээс”-тээ дурдаж чадсан юм бол? “Лав шиг зөөлхөн” жолоодогч гэж байдаг юм уу? Троцкий түүнийг халирхай амьтан, будилуулагч, бурагч гэж зөв дүгнэсэн. Брестийн эвийн гэрээний үеэр зүүн эсерүүд түүнд Ленинийг баривчилж засгийн газрын шинэ танхим байгуулахыг санал болгосон. Бухарин татгалзах мөрт бүх юмыг Ленинд дамжуулсан. Энэ тухай хэнд ч ярихгүй гэж Ленинд ам өчгөө өгсөн. Гэтэл тэвчилгүй ам алдчихсан. Ленинийг нас барснаас хойш энэ тухай жигүүр, бүлгийн тэмцэл юунд хүргэдгийг хар гэх ухаантай олон нийтийн өмнө цуурсан. Харин одоо бараг хорин жилийн дараа тэр явдлыг нь Ленинийг баривчлах тухай эсерүүдтэй нууцаар тохиролцож байсан хэмээн МАНЬ ХҮН түүнд ял болгон тулгасан. Өөрөө хүлээн зөвшөөрч байсан юм чинь! Эсерүүд ТҮҮН РҮҮ ирээгүй мөртөө Бухарин руу очсон байгаа юм. ТҮҮНД тийм санал тавиагүй атлаа Бухаринд тавьсан байгаа юм. Бухарин татгалзсан эсэх нь бүү мэд. Зөвшөөрчхөөд тэр нь бүтээгүй ч юм сан уу. Хэрвээ татгалзсан бол айсан хэрэг. Ленинд ярьсан юм уу? Баталгаа нь хаа байна? Ленин үхсэн. Урт хошуу хүзүү орооно гэдэг энэ дээ. Бухарин Ленинийг баривчлах гэж байсныг одоо нийт ард түмэн мэдэж авах болно. 

	Хөнгөмсөг зан уу, айварлалт уу? Магадгүй. Гэхдээ чи хөнгөмсөг айварлагч юм бол удирдлагын дотор манлайлах гэж бүү зүтгэ.”Намын хайрт хүү”-гийн дүрийг бүү булаацалд. ТЭР БЭЭР Бухаринаас ангижрахыг аль эртнээс хүссэн билээ. Хориод оны дундуур, зиновьевтны сөрөг хүчнийг бут цохисны дараа ТЭР БЭЭР баруунтныг задална, Рыковыг Бухаринаас салгана гэж найдаад Рыковт, “Алексей, хоёулаа гар нийлж үзэх юм биш үү” гэж битүүхэн хэлсэн. Алексей тэгэхэд тоогоогүй, одоо гор нь гарч байгаа нь энэ дээ. 

	Хоёрхон сарын өмнө, арван хоёрдугаар сарын Бүгд хурал дээр Бухарин их даналзаж байсан. Ежов Рыков тэр хоёрыг троцкийчуудтай эвсэлдсэн, тэдний алан хядах үйл ажиллагааны тухай мэдэж байсан гэж буруушаасан. Тэгэхэд Бухарин Ежов руу, 

	— Дуугаа тат! Дуу! Дуу! гэж хашхичсан шүү. 

	Юундаа тэгж мангарлаж хашхираа вэ?! Түүнийг хэн ч дэмжээгүй. Зөвхөн Оржоникизе л Ежовыг самууруулах санаатай хэдэн асуулт тавьсан. Самууруулж чадаагүй. МАНЬ ХҮН тэгэхэд, 

	— Шийдвэр гаргах гэж яараад яах вэ, нөхөд минь. Жишээлбэл, мөрдөх байгууллагынханд Тухачевскийн эсрэг материал бас байсан, гэтэл бид үзэж учрыг нь олсон, одоо нөхөр Тухачевский ажлаа тайван хийж байна гэж хэлсэн. 

	Тэгээд тогтоолын төсөл санал болгосон: “Рыков, Бухарин хоёрын асуудлыг дуусаагүй гэж үзсүгэй. Шалгалтыг цаашид үргэлжлүүлж, хэргийг ТХ-ны дараачийн Бүгд хурлаар шийдэхээр хойшлуулсугай”. 

	Арга саам хийсэн нь тэр. Яах гэж тэгэв? Яах юу байх вэ, эхлээд нэгдүгээр сард Радек-Пятаков-Сокольниковын хэргийг шүүн таслах хэрэгтэй, тэгж байж дараа нь Бухаринтай эргэж тооцоо хийх гэж тэр. Далимд нь Тухачевскийг тайвшруулсан хэрэг. 

	Төслийг тэр чигээр нь баталжээ. Нэгдүгээр сарын шүүн таслах ажиллагаа дээр бүх юм нотлогдож, Бухарин, Рыков хоёрын нэр орон даяар төдийгүй, дэлхий дахинаа цуурайтлаа. Бухаринтай баруунтны сөрөг хүчинд хамт зүтгэж явсан нөхөд, Улаан эрдэмтдийн хүрээлэнд суралцаж байсан шавь нарыг нь байцаасан протоколыг сүүлийн хоёр сарын турш өдөр болгон түүнд гэр лүү нь хүргүүлж байгаа билээ. Зөвхөн хоёрдугаар сарын 16-ны ганц өдөр гэхэд л хорин тийм протокол хүргүүлсэн. Уншиж байг. Үүний хажуугаар Сокольников, Пятаков, Радек энэ тэртэй, бас шавь нартай нь, жишээлбэл, Астровтой удаа дараа нүүрэлдүүлж байгаа. 

	Энэ бүхний дүнд Бухарин бүрмөсөн уймарч гүйцсэн. Өлсгөлөн зарлаж, түүнийг буруутгахаа больж цайруулахаас нааш Бүгд хуралд оролцохгүй гэж мэдэгдсэн. Хэзээний гэнэн дамшиг, одоо ч ялгаа алга. Гэрийн өлсгөлөнгөөр хэнийг айлгах гээ юм бол? Өлсгөлөн зарлахыг шоронгийн дэг зөрчсөн хэрэг, хувьсгалын эсэргүү ажил явуулгаа шоронд үргэлжлүүлж байгаа хэрэг гэж үзэж бай гэж МАНЬ ХҮН тухайн үедээ Ежовт үүрэг өгч байсан. Гэтэл орон гэртээ, залуухан авгайнхаа бөөрөнд өлсгөлөн зарласан байх юм. Түүний үнэхээр өлсөж байгааг хэн нотлох юм бэ?

	Ингэж өлсгөлөн зарласных нь төлөө МАНЬ ХҮН түүнийг шийтгэсэн. ТХ-ны Бүгд хурлаар хэлэлцэх хэргийн эхэнд “Бүгд хуралд өлсгөлөн зарласан Бухарины намч бус авирын тухай” асуудал оруулсан.”Н. Бухарин, А. Рыков нарын тухай” асуудлыг зөвхөн хоёрдугаарт оруулсан. 

	Бухарин хаачих вэ дээ, Бүгд хуралд ирдгээрээ ирсэн. Хэдийгээр өлсгөлөнгөө зогсоогоогүй ч, ямар ч атугай ирсэн. Бүгд хуралд оролцогсод түүнд нүүр өгөөгүй. МАНЬ ХҮН гярхай ажигласан, хоёрхон хүн түүнтэй мэндэлсэн. Арми командлагч Уборевич, Акулов хоёр. Акулов, зүгээр ч үгүй, нэг юм хэлсэн, бодвол урам хайрлаа биз... Гэтэл Бухарины тухай мэдүүлгийг тэр хоёрт бас давхар хүргүүлж байсан шүү дээ. Тэгэхээс тэгэх гэж мэндэлж байгаа нь тэр. 

	Дараа нь Бухарин сандлуудын хоорондох чөлөөнд муужирч ойчсон. Өлсөөд ухаан алдаж байгаа дүр үзүүлж байгаа нь тэр. Ингэтлээ сульдсан юм бол хурлын танхимд яаж ирээв? Эсвэл “өвчний учир” асуудлыг хойшлуулна гэж горьдоо юу? Үгүй шүү, хойшлуулахгүй. 

	МАНЬ ХҮН түүн рүү очсон. 

	— Николай, чи хэнд өлсгөлөн зарлаа вэ, намын ТХ-нд уу? Наад байж байгаа царайгаа хараач, бүр яс арьс болчхож. Өлсгөлөн зарласан буруугаа хүлээж Бүгд хурлаас уучлалт гуй. 

	— Та нар намайг намаас хөөх гэж байгаа юм бол яах гэж уучлалт гуйх вэ? гэж Бухарин хариулав. 

	— Чамайг хэн ч намаас хөөхгүй. Николай, бос, тийшээ оч! Бүгд хурлаас уучлалт гуй, чи тусгүй юм хийсэн шүү. 

	МАНЬ ХҮН түүнд ингэж хариулсан. Аяархан хэлсэн. Өөр хэн ч сонсоогүй. Бухарин бол сонссон. Тэгээд дамшиг чинь үнэмшчихсэн, дорхноо сэргэж, шалан дээрээс босоод өлсгөлөн зарласандаа уучлал гуйсан. Элдэв муугаар буруутгасан тухай нэг юм үглээд байсан, гэхдээ л уучлалт гуйсан. Индрээс буугаад нөгөө суудлын чөлөөндөө очоод шалан дээр суучихсан. Яах гэж тэр вэ?

	Яг тэр чигээрээ шалан дээр сууж байгаад Ежовын илтгэлийг сонссон. Ежов энэ удаа түүнийг алан хядах үйл ажиллагаа явуулсан, ордны эргэлт хийхээр бэлтгэсэн, троцкийчууд, зиновьевчуудтай эвсэлдсэн, нударганчуудын бослогыг зохион байгуулсан, ЗСБНХУ-ыг хөрөнгөтөнд худалдсан, Кировыг алсан гэх мэтээр буруутган яллав. Бухарин шалан дээр суугаад, Ежовыг чимээгүй сонсох зуур, өөрийг нь МАНЬ ХҮН өмгөөлөх байх гэж горьдон ТҮҮНИЙГ байн байн хараачилна. Гэтэл МАНЬ ХҮН биш, Микоян үг хэлж, Бухарин, Рыков хоёрт нам, ард түмний дайсан гэж улс төрийн үнэлэлт өглөө. Хуралдаан үүгээр өндөрлөжээ. 

	Дараа нь шалгаж үзвээс, Бухарин гэртээ оройн хоолоо идэж, намаараа сайрхаж байгаад Бүгд хурал дээр гэдэс цатгалан буцаж ирж, МАНЬ ХҮН хэзээ аминд нь орохыг хүлээн, ТҮҮН РҮҮ дахиад царайчлан харж эхлэв. 

	Үгүй шүү, хонгорхон Бухарчик минь, нөхөр Сталиныг чи өөрөө “телефонтой Чингис хаан” гэж нэрлээ биз дээ, тэгвэл Чингис хаад чинь өршөөл үзүүлэхээ яардаггүй юм. 

	Маргааш нь Молотов, Каганович хоёр үг хэлж, ёстой хайр найргүй балбав. Ухаан гүйх нь удаан Молотов бүр, 

	— Хэргээ хүлээцгээ, баривчилна шүү. Фашист хэвлэлүүд манай шүүн таслах ажиллагааг өдөөн хатгасан явуулга гэж дайрч байгаа. Та нар буруугаа үгүйсгэснээр фашистын хөлсний барлаг гэдгээ л зөвхөн нотолно, өөр юм байхгүй гэж сэргэлэнтэж байна. 

	Бухариныг хэн ч дэмжсэнгүй. МАНЬ ХҮН үг хэлээгүй. Харин Бухарин, Рыков хоёрын тухай шийдвэрийн төсөл боловсруулах комисс байгуулах санал тавьжээ. Тэр ёсоор болгож. Гучин зургаан хүнтэй комисс, дарга нь Микоян. 

	Комиссын хурал дээр хорин хүн үг хэлжээ. Ежов, Буденный, Мануильский, Шверник, Косарев, Якир зургаа буудан алах ёстой гэж санал тавьж. Постышев, Косиор, Петровский, Антипов, Николаева, Шкирятов, Хрущев нарын долоон хүн буудан алалгүй шүүхэд шилжүүлэхийг санал болгож. Комиссын олонх нь, түүний дотор Крупская, Ульянова энэ тэр ТҮҮНИЙ буюу хамгийн “зөөлхөн” санал - намаас хөөж, шүүхэд өгөхгүйгээр хэргийг нь ДЯАК-д шилжүүлэх саналыг дэмжицгээж. 

	Хэргийг ДЯАК-д шилжүүлнэ гэдэг бол тэр хоёрыг тийш нь шилжүүлнэ гэсэн үг. 

	Тэр даруй, хоёрдугаар сарын 27-нд Бухарин, Рыков хоёрыг Бүгд хурал дээрээс баривчлав. 

	Нөхөр Сталин энэ Бүгд хурал дээр гуравдугаар сарын 3-нд илтгэл тавив. Тэр бээр, 

	— Хорлон сүйтгэгчид, эвдэн бусниулагчид, тагнуулчид, гадаад улсын төлөөний этгээдүүд улс орны бүх байгууллагад нэвчин орсон байна. Эдгээр байгууллагын удирдлага алмайран сууцгааж байсан байна. 

	Капиталист хүрээлэл байгаа цагт хорлон сүйтгэгчид, тагнуулчид, эвдэн бусниулагчид, алуурчид манайд байсаар байх болно. 

	Өнөөгийн хорлон сүйтгэгчид, эвдэн бусниулагчдын хүч тэдний өвөрт байгаа намын батлахад байна. 

	Манай хүмүүсийн сул тал нь тэд намын батлахтай хүнд сохроор итгэдэг явдал юм. 

	Хорлон сүйтгэгчид ажил дээрээ тогтмол амжилт үзүүлж байж ч мэднэ, хорлон сүйтгэх үйл ажиллагаагаа дайн болтол хойш тавьж байгаа нь тэр гэхчлэн илтгэжээ. 

	 

	Нөхөр Сталин ард түмнийхээ эсрэг арван жилийн өмнө эхэлсэн дайнаа гучин долоон оны хоёр, гуравдугаар сарын Бүгд хурал дээр ийнхүү албан ёсоор зарлажээ. 

	Эрдэмтдийн тооцоолсноор 1937 оны эхэнд шорон, хорих лагерьд таван сая хүн хоригдож байжээ. Гучин долоон оны нэгдүгээр сар, гучин найман оны арван хоёрдугаар сарын хооронд дахиад долоон сая хүн баривчлагджээ. Тэдгээрээс нэг саяыг буудан алж, хоёр сая нь хориход амь насаа алджээ.

	Шарлийн эцэг, эх Алжирт сууцгаана. Эцэг нь тэндхийн Францын захиргаанд том албатай. Тэд нар бэрдээ захиагаар халуун дотно мэндчилгээ дэвшүүлж, түүнийг захиагаар үнсэнэ. Шарль хариуд нь Викагийн нэрийн өмнөөс мөн тийм дотно үгс, үнсэлт илгээнэ. 

	Өглөөдөө Сюзанн унд бэлтгэж өгнө. Кофе, сүү, цөцгийн тос, тэргүүн боов, жимсний чанамал. Шарль ундныхаа дараа өрөөндөө орж ажиллана. Үдийн хоол бэлэн болж, ширээ засчихсанаа Сюзанн нэг цаг өнгөрсхийгээд хатагтайдаа илтгэнэ. Тэр хоёр оройн хоолоо голдуу ресторанд идэцгээнэ. Вика эндхийн гуанз, рестораныг шүтэх нь халаг. Цэрвэж бишүүрхэх явдалгүй, хэн хүнгүй өөдөөс инээмсэглээд цаанаа л нэг өөриймсөг. Москвад ресторанд орно гэдэг бол том үйл явдал, харин энд бол парисынхны амьдралын салшгүй нэг хэсэг. Хаалгачин, өлгүүрчин энэ тэр гэж байхгүй, пальтогоо дугуй өлгүүрт өлгөчихнө, эсвэл авч ороод хажуугийнхаа сандал дээр тохчихно, танхимын зохион байгуулагч үүдэнд тосож, сэтгэлд таарсан суудалд аваачиж суулгана, танихгүй хүн нэмж суулгахгүй, үйлчлэгч нар уриалагхан бөгөөд дуулгавартай, хүн болгонд хоолны цэс өгнө, зоргоороо харж, сонго... Хэдхэн сарын дотор Вика явах, очих дуртай газартай болжээ. Жишээлбэл, ресторан “Ротонда”, тэндээс гараад Распайн цэцэрлэгт гудамжаар алхлах шиг сайхан зугаалга унтахын өмнө байхгүй. Гэхдээ тийшээ тэр бүр явах нь үгүй, “Ротонда” ресторан руу очих, Сена мөрний эрэг хавиар очих уу, эсвэл өөр нэг танихгүй газар очих уу гэдэг нь Шарлийн тэр өдөр хаана ажилтай яваагаас шалтгаална. 

	Шарль нэг удаа, өнөө орой “Closerie des Lilas”-д очно, тэнд хүнтэй уулзах ёстой юм гэж. 

	— Чамд сонин байх байх, алдар цуутантай тааралдаж болно, Хемингуэй тэнд орох дуртай, голдуу лангууны ард сууж байдаг юм, гэхдээ одоо мань хүн Испанид яваа... 

	Тэр кафе Монпарнасын цэцэрлэгт гудам, Avenue de L`Observatore хоёрын уулзвар өнцөг дээр байдаг юм санж. Шарль Викад одон орны судлалын хүрээлэнг үзүүлэх гэж бодсон юм байж. Гудамжны нэр нь ч түүнээс үүсгэлтэй аж. Гэвч хүрээлэн хаалттай байжээ. 

	“Closerie des Lilas”-“Голт борын гацаа” хэмээх энэ кафе Викад сайхан санагдав. Тохилог ч юм, хөл хөдөлгөөнтэй ч юм. Орох гарах хүмүүс бие биеэ таних нь элбэг, Шарльтай байсхийгээд л хэн нэгэн мэндэлнэ. Нэг танил сэтгүүлч нь тэдэн рүү даллаж, мань хоёр түүний ширээ рүү очиж суув. Вика хаа нэгтээ онцын төвөггүй үг, өгүүлбэр хавчуулж, тэдний ярианд оролцоно. Францаар ярихад сайхан оргиод, мань хүүхэн хэрхэндээ өөрийгөө тоожээ. 

	Тэд оройн хоолоо дуусгах тийшээ хандаж, Вика төгсгөлд нь амтат идээнээс юу авахыгаа сонгох зуур цэсийн дээгүүр санаандгүй хартал харц нь тун сая орж ирсэн нэгэн ноёнтон дээр туслаа. 

	Жар эргэм насны, дунд зэргийн нуруутай, эвэр хүрээтэй шилтэй, цохон дээрээ гүнзгий босоо атираатай ноёнтон. Тэнд байсан хүмүүс түүнийг тосон мэндлэх мэт танхимд хормын төдийд чимээ намдсаны учир Вика тэр ноёнтныг анзаарсан байж ч магадгүй. Аргагүй л дорвилог бөгөөд эрэлхэг царайтай эр. 

	Тэр бээр сул сандал дээр пальтогоо тавьж, орчныг эргэлдүүлэн харснаа, Шарлийг үзэнгүүт тэдний ширээ рүү ирж, нийтэд нь мэхэсхийв. 

	Шарль босож, тэр хоёр гар барилцлаа. 

	— Миний номын тухай өгүүлэл нийтэлсэнд талархаж байгааг минь редактортаа уламжилж өгөөрэй. 

	— Нийтлэхээс өөр яах вэ, месье Жид, ёстой сайхан ном юм чинь. 

	— Тэр болгон хүн тэгж бодохгүй байгаа. 

	— Тэднүүс Оросыг мэдэхгүй юм чинь. Тэднүүс Оросыг тань шиг харж, тань шиг ойлгож чадаагүй улс. Би тэнд хэдэн жил болсон учраас таны гярхай ажиглалтыг үнэхээр бахдаж байна. Золгүй улс. Тэнд байсан ганц олигтой юмыг нь би аваад ирсэн... 

	Тэр бээр Викаг сайх ноёнтонд танилцуулав. 

	Жид түүний гарыг эелдэгхэн атгаж, найрсаг инээмсэглэв. 

	— Виктория-Ялалт! Энд ирсэн чинь үнэхээр таны ялалт. Хатагтай таныг Оросын тухай миний номыг унших анхны орос эмэгтэй болно гэж найдаж байна. Гэхдээ номын доторх бүх юм таны сэтгэлд нийцнэ гэж яаж итгэх сэн билээ. 

	— Нийцэхгүй юм гарахгүй! гээд Вика ялдам инээмсэглэв. — Манай нөхөр таны номыг шагшин магтаж, надад зөндөө ярьсан. Бид хоёрын дур сонирхол дүйдэг юм. 

	Шарль гэртээ ирсэн хойно, 

	— Орчин үеийн Францын зохиолчдоос миний хамгийн хайртай зохиолч бол Андрей Жид. Чи түүнийг хэдтэй гэж бодож байна гэж асуув. 

	— Жар эргэм. 

	— Жаран наймтай. Түүний ном Москвад чамд тааралдаж байсан уу?

	— Үгүй гэж Вика үнэнээ хэлэв. 

	— Орост түүний ном их хэвлэгдсэн. Тэр ч атугай зохиолын эмхэтгэл ботиуд гарсан. Өөрөө ЗСБНХУ-ыг ихээхэн талархагч байсан юм. 

	Шарль тавиур дээрээс нэг ном авч тэмдэглэсэн хуудсаа нээв. 

	— Тэр бээр ЗХУ-д очихынхоо өмнө ингэж бичиж байсан юм:

	“ЗХУ-ыг хайрлан бахдаж байгаагаа би гурван жилийн өмнө ярьж байсан. Тэнд бидний сэтгэл зүрхийг горьдлогоор бялхуулсан урьд хожид хэзээ ч байгаагүй туршилт хэрэгжиж, тэндээс бид аварга том дэвшлийг хүсэн хүлээж, тэнд бүх хүн төрөлхтнийг эзэмдэн дагуулах их дуудлага үүсэн төрж байсан юм. Бид соёлын хувь заяаг бодол зүрхэндээ ЗСБНХУ-тай холбон үзэж байлаа. Бид энэ улсыг хамгаалах болно”. 

	Шарль номоос хараа салгаж, 

	— Би Жидийн тухай нэлээн том өгүүлэл тэрлэж байгаа учраас түүний гучаад оны эхээр, “Хэрвээ ЗСБНХУ-д миний амь насны хэрэгцээ гарлаа гэвэл би амь насаа тэр даруй тушаана” гэж хэлж байсныг нь тодхон санаж байна гэснээ нөгөө номоо дахин нээлээ. 

	— Харин тэндээс буцаж ирэнгүүтээ юу гэж бичсэн нь энэ байна:

	“Ямар ч асуудлаар ганцхан үзэл бодол байх ёстой гэж ЗСБНХУ-д нэгэнт үүрд шийджээ... Юу мэдэж байвал зохих, юу бодох, юунд итгэх ёстойг өглөө бүр “Правда” мэдээлж байна... Чи нэг орос хүнтэй ярьж байгаа хэр нь бүх хүнтэй ярьсантай ялгаагүй гэж бод. Ийм ухамсрыг хүүхэд ахуйгаас нь төлөвшүүлж байна. ЗСБНХУ-д хувь хүний сэтгэлгээ өөрийн гэсэн нүүр царайгаа гээх хандлага бүх нийтийг хамрах шинжтэй байгааг дэвшил гэж үзэж болох уу?.. Ухамсар ингэж хүлэгдсэн, дарамтлагдсан, боолчлогдсон, айдаст автсан ийм орон Гитлерийн Германаас өөр байхгүй. Хүмүүсийн тэргүүн хэзээ ч ийм дор ортлоо гудайж байгаагүй”. 

	Шарль Вика руу харлаа. 

	— Тийм ээ, хүний урамд гац үг зөрөх зүрхтэй толгой байхгүй гэж Вика оросоор хэлэв. Тэр бээр одоо хэр оросоор боддог нь хэвээр учир шууд францаар ярихад хэцүү л дээ. 

	— Засаглалын тухай түүний эргэцүүлэл саяныхаас дутуугүй сонин шүү, чи сонс доо: “Пролетарийн диктатур биш нэг хүний диктатур байна. Улс дотроо сөрөг хүчнийг устгана гэдэг бол алан хядлага руу уриална гэсэн үг. Амаа таглуулж, аль ч талаасаа дарамтлуулсан ард түмэн эсэргүүцэх боломжгүй болжээ. Барлаг боолын сэтгэлгээтнүүд, зуйрган бялдууч мэтийн адгийн шаарнуудын ёстой нар нь гарч байна. Энэ хүмүүс хэчнээн өчүүхэн, хэчнээн увайгүй байна, Сталинд төдий чинээ үхэр нохой мэт үнэнч байна. Шилдгүүд нь алга болж байна, тэднийг үгүй хийж байна. Сталиныг тойрон хүрээлэгчдийн дунд шинэ санаа оноо гаргах хүн байхгүй учраас удахгүй түүний үг үнэн зөвийн ганц зарлиг болно. Дарангуйлагч өөрийгөө толгойтой хүнээр бус, үг дуугүй хүлцэн дагагчдаар хүрээлүүлдэг нь дангаар ноёрхогч ёсны нэг онцлог юм хойно доо”. 

	Тэр бээр номоо буулгаж, 

	— Чамд залхуутай байна уу? гэв. 

	— Өө, хаанаас даа! Би анх удаа ийм юм сонсож байна... Үгүй ээ, өөрөөр хэлбэл, би үүнийг мэднэ, ойлгоно, гэхдээ мань хүн гайхалтай онож томьёолсон байна. 

	— Нээрэн, мань хүн мастер шүү. Бас нэг юм байна: “Хилийн чанадад бүх юм ЗСБНХУ-ынхаас гарцаагүй дор гээд ард түмэндээ итгүүлчхэж. Тийм учраас ажилчин хүн толгой дараалан төр засагтаа баярлана, түүнээс улбаалан “давуугаараа омойтох” янзтай. Тэдний хувьд бол Зөвлөлтийн хил хязгаараас цааш харанхуй бүдүүлэг ертөнц эхэлнэ. Биднийг Сочид далайн эрэг дээр очиход, тэнд усанд орж байсан улс Францад иймэрхүү зүгийн ч юм байхгүй гэж биднээр хэлүүлэх гээд байсан. Францад эндхийнхээс хавьгүй дээр газар бишгүй бий гэдгийг бид ёсыг бодоод хэлээгүй”. 

	— Энэ чинь манай бардам орос зан яг мөн. Би Сочид очихоороо нэг болсон. Сувиллын газар байгаа хүмүүст бол дажгүй, бусад нь бол наранд ээх газар хоттой хонь шиг бөөр бөөрөөрөө шахцалдаад хэвтээд байна шүү дээ. Тэгээд нэг муу гуанзанд орох гэж хэдэн цаг зогсоно гэж Вика өгүүлснээ, 

	— Жид орос хэлтэй юү? гэж асуув. 

	— Ганц ч орос үггүй. 

	— Мөн ч гярхай ажигласан байна шүү, уул нь түүнд хамаг сайнаа л шилж үзүүлсэн дээ, манайхан гадаадын хэнийг ч бай, эвтэйхэн малладаг юм чинь. 

	Шарль ном руугаа толгойгоо шургуулах нь халаг, 

	— Бас нэг сонин юм ажигласан байна гэв:

	“Ховоос хамгаалах хамгийн сайн арга бол өөрөө ховлох. Ховлохыг иргэн хүний буянт үйлсийн зиндаанд хүртэл өргөсөн байна”. 

	Вика сэрдхийн час улайж, түүнээ нуух санаатай буйдан сандал дотроо хэд займчив. 

	Шарль гайхасхийн түүн рүү харав. 

	— Өрөөсөн хөл чилчхэж хэмээн Вика хөлөө сольж ачаад, 

	— Цааш нь унш даа, ёстой сонин байна гэв. 

	Биеэ барьж дөнгөсөн нь яамай, ээ тэнгэр гэж. Юунд тэгтлээ эмзэглэх нь энэ вэ? Хамаг юм ард хоцорсон шүү дээ. Шарок, Маросейка, нөгөө гарын үсгээ зурсан заяагүй бичиг, баталгаа энэ тэр бүгд хилийн цаана хоцорсон... Нэмэрт нь, “хил цоожтой” байгаа. Тэгсэн хэр нь ганц тэр үгнээс аюулын амьсгаа сэнхийжээ. 

	— Бас сонс доо: “Эд бараа нь гэж хариу байхгүй. Москвагийн дэлгүүрүүдийн цонхны үзүүлэнг хараад гутран цөхрөхөөс өөр аргагүй”. 

	— Наадах чинь ч яг шүү хэмээн Вика инээд алдав. 

	— Цаашилбал: “Францын хэсэг уурхайчид ЗХУ-аар аялах зуураа нэг уурхай дээр очиж, зөвлөлтийн уурхайчдын оронд нөхөр ёсоор ажиллахдаа, төдийлөн улайж махраагүй мөртөө өөрснөө ч мэдэлгүй стахановч нормыг биелүүлчихжээ. Зөвлөлтийн ажилчин бол хүний ёсоор аж төрөх нөхцөлөөр гачигдсан, эсэргүүцэх эрх, тэр ч бүү хэл, хүнд сонстож дуулдахаар гомдол мэдүүлэх эрх байхгүй хавчигдсан, дарлагдсан, туйлдсан амьтан болж хувирчээ...”

	Шарль номоо ширээн дээр тавьж, эелдэгхэн инээмсэглээд Вика руу бөхийж гараас нь барив:

	— Ийм юм уншаад урмыг чинь хугалчхав уу?

	— Яаж гэж тэр вэ, хонгор минь?

	— Эх орныхоо тухай ийм юм сонсоход юу нь сайхан байх вэ. Оросууд чинь мундаг эх орончид биз дээ?

	— Би орос нь орос л доо, гэхдээ Зөвлөлүүд надад ёстой пад байхгүй. 

	— Энэ номын тухай том өгүүлэл бичиж байгаа гэж би чамд хэлсэн хэмээн Шарль жуумалзав. — Би чинь Зөвлөлт Оросоор мэргэжсэн хүн гэгддэг шүү дээ. 

	— Чи мэргэшсэн хүн яг мөн юм чинь гэж Вика өгүүлэв. 

	— Манай зүүнтнүүд надад их дургүй... Үгүй, тэгж яривал, тэд нар Жидэд ч бас муу. 

	— Коммунистууд уу?

	— Коммунистууд, бас тэдэнд ойр дөт байдаг хүмүүс. Ромен Роллан, Луи Арагон, Мальро энэ тэр, өөр бас олон хүн бий. Эд нар авьяаслаг хэр нь харалган, гэнэн хүмүүс. Чи дургүйцэхгүй бол дахиад хэдэн мөр уншъя. 

	— Хаанаас даа... 

	Мань хүүхэн хэдийгээр жаахан залхаж, ямар ч ойлголт байхгүй Арагон, Мальро гэгчдийн тухай сонсож суухад уйтгартай ч гэсэн тэсэхээс яах вэ. Тэр бээр Шарлийн хувьд байнгын шимтэн сонсогч нь байх ёстой, энэ бол тэдний цаашдын аз жаргалтай амьдралын нэг нөхцөл. 

	— За, тэгвэл хар даа, ийм нэг сонин юм байна хэмээн Шарль үргэлжлүүлэв.”Уран бүтээлчээс, зохиолчоос гагцхүү дуулгавартай байхыг л шаардана, тэгвэл бусад нь аяндаа бүтнэ. Оюун ухаан иймэрхүү байдалд царцахаас илүү аюултай юм соёлын хувьд байхгүй. Аль нэг туушт үзэлтнээс хараат байдалд орсон урлаг, түүний номлол хэчнээн дэвшилттэй байлаа ч мөхөх тавилантай. Хувьсгал уран бүтээлч хүнд хамгийн түрүүнд эрх чөлөө өгөх ёстой. Эрх чөлөөгүй бол урлагт утга ч байхгүй, ач холбогдол ч байхгүй. Том уран бүтээлч, том зохиолч бол засгийн үзлийг үл дагагсад байх ёстой. Тэд бол урсгал сөрөгчид”. Мундаг хэлж байна шүү!

	— Мундаг хэлж!

	— Гэхдээ Жид өөдрөг үзэл бодлоор номоо дуусгасан: “ЗСБНХУ гэж түүнийг удирдаж байгаа хүмүүсийг би хэлж байгаа юм. Бүхэл бүтэн улс орны алдаа ч үнэнийг гутааж чадахгүй. Сайн үйлс дэлгэрнэ гэж найдацгаая. Эс тэгвээс хайр хүндлэл хүлээвэл зохих энэ сайхан баатарлаг ард түмнээс дамчид, алуурчид, тэдний золиосноос өөр юу ч үлдэхгүй”. 

	Вика гараа тосож, 

	— Аль вэ, би харъя гэв. 

	Тэр бээр хэдэн догол мөр дуудан уншсанаа хуудсаа эргүүлж, амандаа хэсэг уншиж үзээд, 

	— Хүүе, би бүгдийг нь, эсвэл бараг бүгдийг ойлгодог болчхож. Зарим нэг үгийг л мэдэхгүй байна гэж баярлан дуу алдав. 

	— Чи мадемуазель Иринатай ярилц, наад номыг чинь чамд гэрийн даалгаварт өгч уншуулж байг. 

	Мадемуазель Ирина гэж түүний франц хэлний багш, долоо хоногт хоёр удаа ирж хичээл заана. Вика Нелли Владимировагийн сургаалыг зөрчсөн нь энэ. Ирина цагаач язгууртны гэр бүлээс гаралтай юм. Орост төрсөн, Крым, Турк, Болгараар дамжиж явсаар эцэст нь Францад суурьшжээ. Сорбоннын их сургууль төгссөн. Шарлийн хэлснээр бол Парисын хамгийн сайн багш. Хүмүүжил сайтай, нүдэнд дулаахан, эелдэг хүүхэн. Хичээл номоо ёсоор нь заахаас биш, элдэв хөндлөнгийн сэдэв рүү халтирахгүй, ялангуяа орос цагаачдын ажил явдлын тухай Викад огтхон ч эс дурсана. Зөөлөн аяглаж, инээмсэглэж байгаад нэг үгийг арав, хорь ч хамаагүй давтан хэлүүлнэ, гэрийн даалгавраар дарж өгнө. Заримдаа магтана. Вика амьдралдаа анх удаа махран ном үзэж байгаа нь энэ. Шарль долоо хоног бүр хоёр удаагийн хичээлийн хөлс бүхий дугтуйг мадемуазель Иринад зориулан үлдээнэ. 

	— Маш сайн байна, би ч бас энэ зохиолчид их дуртай хэмээн Ирина Андре Жидийн номоор хичээллэхийг дэмжиж, 

	— Дараачийн хичээлд эхний таван хуудсыг орчуулаад ирээрэй гэжээ. 

	Вика долоо хоногт хоёр удаа Сюзаннтай зах орж, тэр тоолондоо нүд нь орой дээрээ гарна. Ховор зэвэр Москвад дассан болохоор орчлон дээр ийм элбэг дэлбэг баялаг байдагт итгэж ядна. 

	Үдийн хоолны дараа Шарль сониныхоо газар луу очно. Тэр бээр улс төрийн тайлбарлагчийн албатай, өдөр бүрийн “тайлбарлагчийн зурвас”-ыг эрхлэн гаргана, ажил ихтэй, заримдаа, ёс юм шиг гэнэтхэн хэд хоногоор Лондон, Берлин, Ром энэ тэр гээд гадагшаа яваад өгнө. Викад утсаар амжуулж хэлээд, ажил дээрээсээ шууд явчих нь ч бий. Өнгөрсөн хугацаанд тэр бээр хоёрхон ням гаригт л Викад зориулж цаг гаргасан. Нэг удаа Тахир татуугийн ордонд аваачсан, тэндхийн сүм, Наполеоны улаан боржин бунхныг үзүүлэх гэж тэр, нөгөө удаа нь Версаль руу очиж үзэцгээжээ. 

	Вика хичээлгүй, зах явдаггүй өдрөө хотоор ойр зуур зугаална. Эхэн үес дэлгүүрийн цонхон дээр очиж юм хардаг байж. Гэтэл дорхноо нэг хээнцэр салбадай дэргэд нь хүрээд ирнэ. Мань хүүхэн бушуухан зайлна, нөгөөдөх нь салах янзгүй бол дэлгүүр лүү орчихно. 

	Тэр бээр үнэртэй ус, сүрчиг мэтийн аахар шаахир юм авна. Нэг удаа унтлагын гоё цамц, бас бус дотуур хувцас үзсэн, дараа нь гэрийн шаахай, гал тогоонд өмсөх хормогч авсан. Худалдаж авсан юмаа Шарльд үзүүлэхэд цаадах нь дандаа сайшаана. Өөрийг нь хоргоохыг завддаг эрээ цээргүй харчуулын тухай эгдүүцэн ярихад Шарль инээд алдана, 

	— Хонгор минь, чи дэлгүүрийн цонхон дээр битгий зогсож бай, тэнд чинь жуулчид юм уу, ядмаг авгайчуул л хямд юм харж зогсдог юм гэж тайлбарлав. 

	Харин энэ яриа тун санамсаргүй төгсжээ. Шарль түүнээс өршөөл гуйсан аж. 

	— Би чамайг дутмаг анхаарч байсан бололтой. Цонхны үзүүлэнг харж яваа бол чи өөртөө юм хум авмаар санагддаг байх нь. Нээрэн, хоёулаа дэлгүүр явна аа. Чи хаврын бэлтгэлээ хийх хэрэгтэй. 

	— Өө, амжина даа гэж Вика даруутаснаа тэгсхийгээд тэсэлгүй, 

	— Чи намайг хааш нь дагуулж очмоор байна, “Каролина”-д уу? гэж асуув. 

	Цаадах нь гайхасхийн, 

	— Өө, чи “Каролина”-г мэддэг юм уу? гэв. 

	— Энэ дэлгүүрийн тухай би Москвад байхдаа дуулсан. Парисаас элдэв хээнцэр новш очвол “Энэ чинь “Каролина”-гийнх” гэцгээдэг байхгүй юү. 

	— Тэгвэл тийшээ чинь л очицгооё. Би дэлгүүрийн эзэнтэй утсаар яриад тохирчихно, тэгээд хоёулаа чамд хос даашинз, хослол энэ тэр захиалчихъя, өөр бас юу хэрэгтэйгээ чи харна биз.

	Сургуулийн хичээлийн эрхлэгч утасдсанаас гадна районы намын хорооноос Нинаг сураглаж, хэн болохыгоо хэлээгүй хэдэн хүн Нина Ивановна Ивановаг асуужээ. Варяг ажил дээрээ байхад өдрийн цагаар ийнхүү утасдсаныг хөршүүд нь түүнд хэлэхийн хамт өөрсдөө, “Нээрэн, Нина хаачсан юм бэ?” гэж гайхширцгааж. Варя хайхрамжгүй дал мөрөө хавчиж, 

	— Би яаж мэдэх вэ? Тэр чинь надад тайлагнадаг хүн биш. Нэг тийшээ, аль нэг семинарт явчихаа биз гэнэ. 

	Варя одоо ажлаасаа сургууль руугаа явах замд өдөр болгон Төв шуудангаар шүргэх болжээ. Эхлээд Костромоос “Бүх юм ёсоор, үнсье” гэсэн цахилгаан иржээ. Дараа нь яг тийм, бүгд гарын үсэггүй цахилгаан Курган, Новосибирск, Красноярскаас ирэв. Тэгээд эцэст нь Хабаровскоос “Бүх юм ёсоор, Макс бид хоёр үнсье” гэсэн цахилгаан ирлээ. Варя тэр дор нь Максимд хариу явуулав: “Би сайн, ажил сургуульдаа явж байна, та нарыг үнсье, Варя”. Түүнийг хаанаас ч таталж чангаагаагүй, бүх юм хуучин хэвийн мэнд сайн байгааг цаадуул нь энэ цахилгаанаас ойлгох ёстой. 

	Хэсэг хугацааны дараа Нинаг мартацгаажээ. Утасдаж сураглах, асууж шалгаах хүнгүй болж. 

	Ингээд хэрэг бүтэх нь тэр, Максын хажууд Нинад аюул байхгүй. Тэндээс түүнийг хэн ч олохгүй, тэнд засгийн тулгуур, Сталины тулгуур болсон арми, манай яруу алдарт нисэгчид, танкчид, их буучид байгаа. Өөр хэн билээ? Өө, тийм манай яруу алдарт морьт хорооныхон байгаа. 

	Варя Улаан Армийн ордонд болсон төгсөгчдийн үдэшлэгийг нэхэн саналаа. Гурван жилийн өмнө тэр бүхэн хэчнээн тэнгэрлэг сайхан санагдаж байлаа даа. Одоо бүх юм өөр болжээ. Одоо цэргийн дүрэмт хувцастай до яамныхан л гудамжаар холхиж байна. Юрка Шарокийг тийм хувцастай явахыг харснаас хойш Варя энэ хувцаснаас хүртэл жигшдэг болжээ. Гэхдээ цэргийнхнийг бага багаар нь шоронд хийж эхэлсэн нь үнэн. Тэдний байшинд иргэний дайнд улаантны талд оролцсон, хаант засгийн нэг ахимаг генерал байсан. Цэргийн академийн профессор, буурал хуузтай, хавчдаг шилтэй, толиотой сайхан генерал. Түүнийг шоронд хийчихсэн! Бас шүүх хурлаар Мураловыг шүүж байна. Гэтэл Варя баярын сонин дээр, “Парад командлахыг надад тушаасан болно. Муралов” гэж бичсэн байдгийг саналгүй яах вэ. Тэгсэн чинь, одоогийн бичиж байгаагаар бол герман-японы тагнуул юм байж. Инээдэм! Харин Максим Костин бол... Түүн шиг зүтгэдэг хүнд юу ч тохиохгүй. Хээ шаагүй ч элгэмсэг хөвүүн. Нина түүний ард хадан хананы цаана байгаатай адил байх болно. Түүнийг Алс Дорнодоос хайна гэж хэний толгойд орох вэ дээ?!

	Варя бүх юмаа ганц Софья Александровнад л ярьжээ. Тэр хоёрын хооронд нууц юм гэж байх биш. 

	— Тэр нь зөв хэмээн Софья Александровна Нинагийн явсныг дэмжив. — Тэдний сургуулиас чинь захирлаас гадна нэг багш, бас аравдугаар ангийн хэдэн хүүхдийг шоронд хийсэн гэлцэх юм байна шүү дээ. Манай байшингийн Парамонов гэж хүү орчхож. Яагаа вэ, тавдугаар орцын, мэдэх үү? Сталины тэр нэг заяагүй баримлаас болж тэглээ гэж үү?

	— Та юу гэж бодоов, тэр байтугай юмны төлөө хийнэ шүү дээ!

	— Нинад ч, мэдээж, хэцүү байгаа. Яаж итгэж явлаа даа гэж авгай өгүүлэв. 

	Өрөвдсөндөө тэгж өгүүлж. Сашагийнх нь хувь заяаг найзууд нь тоохгүй байгаад эгдүүцдэг, Саша л ганцаараа зовж, бусад нь цөмөөрөө сайхан байгаа мэт санагдан гутардаг байсан цаг нэгэнт өнгөрчээ. Одоо их, багагүй бүгд зовж байна, цаг хугацаа бүгдийг дээр дооргүй адилхан болгожээ. Марк буудуулсан, Иван Григорьевич шоронд орсон, Нина баривчлагдалгүй амь зулбан гарсан. Гэтэл Саша, харин ч, буцаж ирэх нь. Буцаж ирэх үү?

	Софья Александровна хоног тоолон суугаа билээ. Сашаг яг хугацаанд нь суллаж, бичиг баримтыг нь цагт нь өгөх юм бол хоёрдугаар сарын 10-дын үеэр төмөр замтай газар ирнэ, тэгээд цахилгаан өгнө. Гэхдээ бичиг баримт нь хожуу очиж болно, ой тайгаар өвлийн цагт төмөр зам хүрэх амаргүй, тэгэхээр наад зах нь хоёр долоо хоног нэмэх хэрэгтэй. Тэгэхээр хорин таван гэхэд цахилгаан ирэхгүй бол ямар нэг юм болсон байж таарна. Одоохондоо бол тэвчээртэй хүлээх хэрэгтэй. 

	Энэ тооцоогоо Софья Александровна Варяд ярьжээ. Варя ч бас тооцож байгаа, мань хүн дэргэд нь хуруу даран тоолж үзүүлэхэд арай цөөн хоног гараад байв. Саша Москвад сууж болохгүйг Варя ээжийнх нь адил мэднэ. Тэр ч яах вэ, хаа суух газар луу нь яваад очно. Хэрэгцээ гарвал, хоёулаа төвхнөх хот руугаа эндэх байраа солих арга бодно, тэнд нь ажилд орж байгаад, сургуулиа эчнээ болгочихно. Аль нэг бяцхан хотод аж төрөх хэрэг болох байх. Хот жижиг байх тусмаа сайн, аюул осол багатай. Уул нь тосгонд бол бүр зүгээр сэн, гэвч одоо хаа сайгүй хамтрал болчихсон учраас тосгоны тухай бодохын ч хэрэггүй. Козловт очиж болох юм, одоо Мичуринск гэдэг болсон, Нина тэр хоёр тийшээ хамаатан эгчийндээ нэг удаа очиж байсан билээ. Саша тэр хоёрыг таних хүн тэнд нэг ч байхгүй. Ажил хийцгээнэ. Эргэн тойрон сайхан цэцэгт нуга байгаа, түүгээр хоёулаа хөтлөлцөн зугаална. Варя ирээдүйгээ иймэрхүү янзаар төсөөлнө. Сашаг суллахгүй тухай тэр бээр бодохыг хүсдэггүй, боддог ч үгүй билээ. Гагцхүү сууж болох газраа л сонгочихвол бол оо, мань хүүхэн тэр даруй тийшээ тавьж хүрнэ. 

	Энэ бүхнээ аль хэдийн тууштай шийдсэн, ямар нэг эргэлзээ байхгүй, Саша ч ийм шийдтэй байгаа гэдэгт Варя бат итгэж байв. Тэр хоёр энэ тухай бичилцэж тохиролцоогүй, хүмүүсийн захиаг, ялангуяа цөллөгийнхний захидлыг хянадаг, уншдаг юм чинь яая гэхэв. Гэхдээ Сашагийн захидал болгоноос, өөрт нь зориулсан мөр болгоноос тэр хоёр бодол санаа нэг байгаа, уулзан золгох мөчийг адилхан хүлээж буйг Варя мэдэрсээр ирсэн билээ. 

	Чухамдаа бүх юм “Арбатын нүхний” тэр нэгэн үдэшлэгээс эхэлсэн, дараа нь шоронгийн хана дагасан урт оочер, захидал, илгээмж, Сашагийн тухай ээжтэй нь, Михаил Юрьевичтэй ярьж хөөрсөн зүйлс энэ тэрээс түүний Сашаг хайрлах сэтгэлийн зам цэгцрэн шулуудсан болой. Энэ зам азтай өлзийт учралаар отголон тэр хоёр золгож, түүнээс хойш тэр хоёр хэзээ ч хагацах ёсгүй. Костя гэж нэг хүн байсан нь үнэн, тэр бээр түүний богинохон майга хөл, үсэрхэг нурууг сэжиглэн дурсав. Энэ бол тохиолдлын зүйл, энэ бол алдаа. Костятай толгой холбосон нь нэг л юман дээр тус болсон, Варя эдүгээ ресторан, бүжиг, харчуул энэ тэрийн алийг ч сонирхохоо больжээ. Михаил Юрьевичтэй ярилцан тэднийд цаг нөхцөөх, эсвэл Софья Александровнатай элдвийг бурах нь хавьгүй таатай. 

	Тэр хоёр Сашаг байнга дурсавч түүнд сэтгэлтэйгээ Варя ээжид нь тухайлан эс ярина. Ер нь энэ бол мэдээж зүйл. Софья Александровна бүгдийг харж, бүгдийг ойлгож байгаа нь лав. Ирээдүйн тухай төлөвлөгөөгөө түүнд хэлнэ гэдэг бол эмзэг шархыг нь сэдрээнэ гэсэн үг. Энэ зовлон нүүрлэсэн цөвүүн цагт аз жаргалын тухай ярих нь зохисгүй, ер нь ч аз жаргал алга, амьдрал байна, амьдралын төлөө тэмцэл байна, цаашдаа ч амьдралын төлөө тэмцэл л байх нь.

	Софья Александровна Варяг ажил дээрээ байхад гэнэт утасджээ. Хоолой нь чичирч буй нь илт. 

	— Орой манайхаар ороорой. 

	Варя тэр даруй харайлгаж хүрчээ. 

	— Юу болоов?

	Софья Александровна Сашагийн Красноярскаас явуулсан цахилгааныг түүн рүү сарвайснаа уйлчхав. 

	“Замд явж байна, утасдана”. 

	Варя Софья Александровнаг тэврэн авахад, авгай түүний өвөр лүү наалдлаа. 

	— Софья Александровна, тайвшир, ийм азтай мэдээ байхад та уйлж яаж болох вэ! Саша ирж явна, ойлгож байгаа биз дээ, ирж явна. 

	Гэвч Софья Александровна мэгшээд юу ч хэлж чаддаггүй, давжаа бие нь л мэгшихийн хэмээр овгонон байна. Энэ хэдэн жилд адлуулсан бие сэтгэл нь тавирсандаа Сашагийн баригдсан цагаас хойш уйлж үзээгүйгээрээ уйлж байгаа нь энэ. 

	Варя Софья Александровнаг буйдан дээр суулгаад, хоёр гарыг нь барьж илбэн аргадав. Өөрийнх нь нүдэнд нулимс цийлгэнэж байгаа ч, сормуусны будгаа нялахаас болгоомжлон нулимсаа арчсангүй. 

	— Софья Александровна, та бид хоёр баярлаад бүжиглэх ёстой атал уйлж байх юм! Шулуухан үнэнээ ярьцгаая. Сашаг суллана гэж бид хоёр зуун хувь итгэж байсан бил үү? Үгүй шүү дээ! Гэтэл мань хүн бүр Красноярск хүрээд ирчихсэн байна! Танд нэг газрын зураг байсан, түүнийгээ өгөөч, Красноярск хаа байдгийг харъя!

	Варягийн өчнөөн төчнөөн бодсон нөгөө ирээдүй чинь одоо бодит дүрсээ олоод ирлээ. Саша суллагдчихаж! Хаана аж төрөхийгөө тэр өөрөө шийднэ, мань хүн түүн рүү яваад очно. 

	— Софья Александровна, аль вэ, зургаа өг л дөө, Саша хаагуур, ямар хотуудаар дайрч явж байгааг хоёулаа харъя. 

	Софья Александровна тавиур дээрээс зургаа авч ширээн дээр дэлгэв. Тэр хоёр Красноярскийг оллоо. Варя Красноярскаас Новосибирск хүртэл хуруугаараа зурж, цааш нь Омск, Свердловскийг хүргэв. 

	— Наанаа зогс гэж Софья Александровна хэлэв. — Саша хэрвээ Красноярскт шууд галт тэргэнд суусан бол биднийг тосог гэж түүнийхээ дугаар энэ тэрийг мэдэгдэх ёстой. Тэгэхээр дамжиж явж байх нь. Тийм бол Свердловскоос нэг бол Казаниар дайрч явна, нэг бол Кировоор дайрч явна, тэгдэг гэж би олж мэдсэн юм. Тийм учраас аль буудал дээр тосох нь ойлгомжгүй байна, Ярославлийнх уу, Казанийх уу?

	— Тэр чинь “утасдана” гэж бичиж шүү дээ. 

	— Өө, нээрэн тийм, тэгвэл, галт тэрэгнийхээ дугаарыг хэлье гэхгүй байгаа юм байна. 

	Тэгээд бодолхийлснээ, 

	— Түүнийг ирж яваа гэж хэнд ч хэлэхийн хэрэггүй гэж нэмж өгүүлэв. 

	Варя гайхаж хоцров. 

	— Юуг нь нууцлах юм бэ? Ямар цөллөгөөс оргосон биш, хүн суллагдаад ирж байхад. 

	— Саша Москвагаар дайрч гарах ч эрх байхгүй. Тийм учраас л “утасдана” гэж тодорхойгүй бичиж. Бүх юмыг хянаж, юм болгоныг шалгаж байгаа шүү дээ. Замаасаа ч утасдаж магадгүй, эсвэл очих газраасаа ч утасдаж мэднэ. Хэний ч санаанд орохгүй. Гэтэл надад, яагаад ч юм, Москвагаас утасдах юм шиг санагдаад байх юм. 

	— Та эзгүй байвал яана аа? гэж Варя болгоомжлов. 

	— Би гэртээ байна. Яг маргаашаас амралтаа авна. Би ноднингийнхоо амралтыг ч гүйцэд эдлээгүй. Тэгээд утасны хавьд суугаад байдаг хэрэг. 

	— Сашаг утасдвал та тэр дор нь надад хэлээрэй, би ч бас галт тэрэгний буудал руу очно гэж Варя хэлэв. 

	— Чамд заавал утасдана. Энд, мэдээж, ганц өдөр ч гэсэн саатаж болохгүй. Галя дор нь алтан хошуу өргөчихнө. 

	Варягийн зүрх оволзоод явчхав. 

	— Манайд болно шүү дээ. Би одоо ганцаараа юм чинь. Нина байхгүй. 

	— Варенька минь, танай хөршүүд Сашаг танина. Байшингийн тэрүүгээр явах болно, бас хэн нэг нь харчихна. Харин манай дүү Верагийнд бууж болох юм болов уу, тэднийх жижигхэн хоёр өрөөтэй, тусдаа байртай. Гэтэл тэд дөрвүүлээ, гэхдээ бас зуслангийн байр бий, одоо ч цэв хүйтэн, эзгүй түгжээтэй байгаа, гал түлээд дулаацуулчхаж болно. Гэхдээ Саша юу гэх нь вэ, харж байж болъё. Шууд яваад өгөхгүй гэхийн ч газаргүй, тэгвэл замын хүнс хэрэг болно. Варечка, чи авчихгүй юү? Би гэрээсээ гармааргүй байна, чамд мөнгө өгье. 

	— Надад мөнгө бий гэж Варя хэлэв. 

	— Би тэртэй тэргүй маргааш өглөө хадгаламжийн касс руу очно, тэндээс мөнгөө аваад, ажлаараа орж амралтынхаа тушаал энэ тэрийг гаргуулна. 

	Софья Александровна авдар дахь юмаа онгичиж эхлэв. 

	— Юмыг яаж мэдэх вэ, Сашад юухан хээхэн бэлтгэе, ноос удаан тэсдэггүй юм чинь оймс нь урагдчихсан ч байж мэднэ. 

	— Софья Александровна, та амжина. Эрх чөлөөтэй болоод анхныхаа цахилгааныг ирүүлсэн байна. Ийм сайхан үйл явдал болж байхад та оймс моймс гээд л. Тэр цахилгаанаа надад бариулж ч үзүүлээгүй байгаа шүү дээ. 

	Софья Александровна инээв. 

	— Нээрэн тийм, май, унш. 

	Варя хэдийгээр цээжээр мэдэж байгаа ч, өөрийнхөө нүдээр гүйлгэж харахад сэтгэлд баяр хөөр бялхах шиг.”Замд явж байна, утасдана”. 

	— Хүнсний зүйл юу авахыг та жагсаагаад биччихээрэй гэж Варя гарахдаа хэлэв. 

	 

	Хүлээлгийн зовлонтой өдрүүд эхлэв. Софья Александровна хоёр долоо хоногийн амралт авч, гэртээ суудаг боллоо. Хонгилын утас тэдний хаалганы хажууханд байдгийг ч хэлэх үү, дуугарангуут нь хамгаас түрүүнд очиж авна. Сашагаа яг тэр үеэр утасдах байх гэж эмээгээд өөрөө утсаар хүнтэй удаан ярихгүй, хөрш хүүхэн Галя нэг ярихаараа бураад салахгүй, манай хүн дэмий л дотроо бухимдана. 

	Гэтэл нэг өдөр өнгөрлөө, хоёр дахь, гурав дахь өдөр өнгөрлөө, Саша утасддаггүй. 

	Варя орой болгон ирэхдээ Софья Александровнад идэх юм авчирч өгнө. Сашад зориулсан хүнсний зүйлийг бас авчирлаа. Софья Александровна гахайн өөх, утсан хиамаа муудахаас сэргийлэн цонхныхоо завсар хийж ёотонгоо сав суулганы шүүгээнд нуув.

	Галт тэрэг Москва руу ойртож явна. Зорчигчид юм хумаа эмхэлчхэж. Үйлчлэгч хогоо шүүрдэх гэж өөрөө хүн амьтанд саад болоод байгаа хэр нь тэднийг харааж зүхэж байна. 

	Саша цонхны шил рүү хэд амьсгалаад гараараа арчсанд, нэлийсэн цасан цагаан тал, ов тов цөөн модны төгөл, зуслангийн зогсоолын хоосон тавцангууд энэ тэр нүднээ жирэлзэн тодорлоо. Москва орчмын хүүхэд ахуйгаас танил дасал болж сэтгэл, дэнслүүлсэн нутгийн бараа. 

	Москвад түүнийг юу хүлээж байгаа билээ?

	Мань хүн утсаар ярихдаа ямар нэг онилгүй юм хэлчихвэл ээж нь тэсэхгүй. Аягүй бол, нэрийг нь хэлээд уйлчихна, тэгвэл хөршүүд нь сонсчихно, гэрт нь гаднын хүн байхыг хэн байг гэхэв, үгүй бол, түүнийг тэнд хэдийн отож байж ч мэднэ. За, тиймгүй байлаа гэж санахад, ээж нь “хүрээд ир” гэж хэллээ гэхэд мань хүн байрныхаа дотуур талбайгаар яаж өнгөрч, шатаар яаж өгсөх вэ? Нэг л хүн харвал бүгдээрээ мэдлээ гэсэн үг. 

	Варя руу утасдах уу, мань хүн ээжид нь утасдах юм уу, биеэрээ очоод хэл өгнө биз. Гэтэл тэнд Нина байгаа. Нина, мэдээж, хов хүргэх гэж харайлгахгүй. Тэглээ ч гэсэн... Ер нь Варя ээжид юу гэж хэлэх болж байна? Саша Москвад ирчхээд, буудал дээр байна, тантай яаж уулзахаа мэдэхгүй байна гэх үү? Үгүй ээ, энэ дэмий юм байна. 

	Вера эгч рүү утасдах уу? Тэднийхээр түр очих уу? Гэтэл нөхөр нь юу гэх бол, хоёр хүүхэд нь юу гэх бол, ер нь Вера эгч нь ч өөрөө юу гэх юм бол? Цаг өөр болж, хүмүүс ч өөрчлөгдсөн, тэр бээр хэнийд ч бууж чадахгүй, хэнийхээр ч шүргэж болохгүй. Паспортын дэглэм зөрчвөл зөвхөн өөрөө хариуцлага хүлээгээд зогсохгүй, орсон айлынхан бас хүлээнэ. Тэдэнд Панкратов гэгч Москвад байсныг яагаад мэдээлээгүй вэ? гэсэн асуулт тулгана. Тэр ч байтугай, утасдаж ч болохгүй, бас л яагаад илтгээгүй вэ? гэнэ. Нуусан, дарсан, паспортын дэглэм зөрчихөд тусалсан хэрэг болчихно!

	Хэнийд ч очихгүй, хэнд ч утасдахгүй, яршиг чи минь. Москвагаас шууд, аль болохоор түргэн явах минь. Галт тэрэгнээс галт тэргэнд шилжээд л. Хаашаа явах вэ? Калинин руу. Тусгай дэглэмгүй, Москвад ойрхон хот, бас таних хүн бий, Михаил Михайлович Масловын авгай, Мозговад очиж байсан Ольга Степановна. Яльгүй ч гэсэн, ямар ч атугай, нэг сэжүүр. Хаяг нь бий, Михаил Михайловичид юу тохиосныг мань хүн авгайд нь мэдээлж захиа бичсэн, ээ бас, гунигтай захиа, гэвч үүргээ биелүүлэх ёстой байсан учраас явуулахаас яах вэ. Одоо бол аятайхан шалтаг. Захиа авсан уу, нөхөр тань яасан бэ? гээд очиход. Өрөө хөлслөх юм уу, айлын зайнд толгой хоргодох газар олоход дэм үзүүлж магадгүй. Тэгээд маргааш Калининаас ээж рүүгээ утасдана. 

	Цорын ганц зөв хувилбар! Өөрөө ч эрсдэхгүй, бусдыг ч хөөдөхгүй, аюул осолгүй, хууль ёсны хувилбар. 

	Калинин гэх бас нэг учир бий. Саша Мозговад байхдаа, гучин таван онд бил үү дээ, Москва мужийг хувааж, Калинин гэж муж байгуулаад, мужийн намын хорооны нэгдүгээр нарийн бичгийн даргаар М. Е. Михайлов сонгогдсон гэж сониноос уншсан билээ. Михайлов эсвэл өөрөө тэдний байшинд суудаг, эсвэл тэнд суудаг эцэг эх дээрээ ирдэг байсан байх, ямар ч атугай, Саша бүүр түүрхэн санадаг юм. Санадгийн учир гэвэл түүний дүү Мотятай үерхдэг байсан билээ. Түүнийг намын том дарга гэж Мотягаас л дуулсан хэрэг. 

	Саша шатар тоглох гэж Мотя дээр байн байн ирнэ. Мотя бодоо хассан хэр нь л мань хүнийг хожчихно. Тэгж байхдаа л Мотягийн ах Михаил Ефремович Михайловийг харсан билээ. Тэр үед Саша намын том дарга нарыг их хүндэтгэдэг байсан болохоор Мотягийн ахыг ч бишрэн хардаг байж. Энэ явдал арван хоёр, гурван жилийн өмнө тохиосон юм чинь, Михайлов дүүтэй нь шатар тоглож байсан бандийг тогтоож авсан нь юу л бол, ер нь түүнийг тусална гэж найдвал инээдэмтэй хэрэг болно, мань хүн мужийн намын хорооны дарга дээр хэзээ ч орж чадахгүй. Тэглээ ч гэсэн, эрхбиш танил овог, нэртэй байх юм даа. Калинин мужийн удирдлага өөрийнх нь найзын ах, Сашагийн хүүхэд ахуйн дурсамжтай ямар нэгэн учигаар холбоотой хүн. Гэтэл Мотя тэнд байж байх ч юм бил үү?

	Бол оо. Зүйтэй. Шийдлээ! Талбайн цаад талд Ленинградын буудал байгаа, аз таараад, Калинин руу одоохон галт тэрэг явах гэж байж ч мэднэ. 

	Саша ирсэн, тоссон олны дундуур шахцалдсаар Комсомолын талбай дээр гарч ирлээ. 

	Москва, ээ, чөтгөр чамайг, Москва! Мань хүн Москвад ирчхэж. Трамвай зогсоол руу ирэхийг хараад зүрх нь дэлсээд явчихлаа: 4 дүгээр чиглэлийн трамвайг төрөлхийн унаа ч гэж хэлж болно. Тэр бээр зөвхөн энэ “дөрвөөр” л гурван буудлын талбай дээр ирдэг сэн. Ачтайгаа яваа юм уу, нэг хүүхэдтэй эмгэн арын хаалгаар бууж байна, уул нь тэгж болохгүй шүү дээ, элдэв хөндлөнгийн дарамтгүй, айх ичих, санаа зовох юмгүй, аз жаргалтай, мөрөөрөө аж төрж яваа улс л ийм байдаг байх. Машин, трамвайгаар яваад л... Нээрэн, машины тоо нэмэгдчихэж. Бусад нь яг хуучнаараа. Нөгөө л мухлаг, лангуунууд, нөгөө л Казанийн буудлын орой дээрх зурхайн цаг. Саша энэ талбай дээр хэчнээн удаа ирсэн билээ, пионерын зуслан энэ тэр лүү энэ гурван буудлаас хэчнээн удаа явсан билээ... 

	Энүүхэн булангийн цаана гутал тослогчийн бүхээг байгаа, сахалтай ассир өвгөн бий. Яг даа, бүхээг ч байж байна, өвгөн ч мухар сандал дээрээ сууж байна, амьд мэнд байна! Саша түүн рүү инээмсэглэн харсанд өвгөн ойлголгүй, үүдээ нээсхийж, 

	— Тослуулах уу? гэв. 

	— Дараа болъё. 

	Гэтэл талбай дээр гараад ирэнгүүт бөөн айдас дахиад эзэмдээд ирлээ: Москвад орж ирэх эрхгүй байтал толгойдоо дэмий булуу хурааж явна. Нөгөө Тайшетийнх шиг энд бас эргүүл хийдэг, бичиг баримт шалгадаг байвал яана? Хөөе, тэр чемодантай иргэн, аль вэ, паспортаа гэвэл? Тэгвэл дахиад л бөөн юм эхэлнэ. Ямар үндэстэй Москвад ирэв? Дайрч явна уу? Тэгвэл дамжих тасалбар байх ёстой, гэтэл бидэнд та юу үзүүлж байна? Дахиад л хууль зөрчиж байна, дахиад л хуучнаа сэргээж байна, биднийг дагаад яв!

	Саша бодлогоширч яваад, нэг цэргийн хүнийг санаандгүй мөргөчихсөнд, цаадах нь чанга гэгч харааж, тэр дорхноо хэдэн хүн зогтусаж, юу юугүй цагдаа дуудах нь уу гэлтэй болоод явчхав. Яльгүй юмнаас болж тамаа цайж мэднэ. Тэр бээр уучлалт гуйчхаад, алхаагаа түргэсгэн, бараг гүйх шахан талбайг хөндлөн гарч, Ленинградын галт тэрэгний буудал руу орлоо. Ингэж зовж, доромжлуулж явах ч гэж дээ! Амьсгаагаа жаахан дараад, хэрэгтэй цонхоо олж, оочер энэ тэр гэлгүй тасалбар худалдаж авав. Калинин руу галт тэрэг гурван цагийн дараа явна. Хоёр тасалбартай болж сая нэг санаа амрав. Нэг нь Свердловскоос Москвад ирсэн тасалбар, нөгөө нь Москвагаас Калинин явах. Мань хүн нэг галт тэрэгнээс нөгөөд шилжин суух гэж буйг тасалбар нь нотолно, ийнхүү шилжин суух учраас хууль зөрчсөн юм алга. 

	Дорхноо тайвширсандаа болоод, өөртөө дургүй хүрч урам нь хугарав. Москва руу ойртохоос эхлээд л айсан, талбай хөндлөн гарахдаа ч айсан, тасалбарын цонх руу очихдоо ч айсан. Одоо зөвхөн ийм байдлаар аж төрнө гэж үү? Булан тохой болгон дээр нуугдаж, хараа мөргөлдөх тоолонд хирдхийж, баруун солгойгүй хулганаж, зөрөх хүн болгоноос эмээж болгоомжилж явах хэрэг үү?

	Үгүй, ямар үхсэн биш. Ийм хийморьгүй байдлаас гарах хэрэгтэй, эс тэгвэл ёстой баларна, хог новш болж хувирна. Биеэ өөд нь татах хэрэгтэй. Тэднүүс чамайг айдсаар няцлах гэж байна. Гайгүй байлгүй! Яагаад гэр лүүгээ утасдах эрхгүй гэж? Хэн хориглож чадах юм бэ?

	Саша буцаж гараад, автомат утасны бүхээгт орж, зоосоо хоног руу нь хийлээ. 

	Утас хэд зайтай дуугарснаа ээжийнх нь дуу сонстох нь тэр:

	— Би таныг сонсож байна. 

	Ээжийнхээ дууг сонсоод зүрх нь бас зогсчих шиг болов. Ээж нь энд, энүүхэн хажууд нь байна. 

	— Ээж ээ, тайван байгаарай хэмээн Саша эхлэв. — Би Саша байна. Би болж бүтэж явна. Одоо Ленинградын буудал дээр байна, Калинин хот руу явна, маргааш тэндээс утасдана. 

	— Бие чинь сайн уу? гэж ээж нь тайван асуув. Утасдсанд ч гайхсан шинж алга, гэрээрээ орохгүй байгаад ч гайхсан шинж алга. 

	— Сайн чиш!

	— Галт тэрэг чинь хэзээ явах юм бэ?

	Саша ээжийнхээ тэсвэр тэвчээрийг үнэхээр гайхав. 

	— Гурван цагийн дараа. 

	— Би одоо очлоо. 

	— Ээж ээ, юу гэсэн үг вэ, яах нь вэ?

	— Чи аль цонхон дээр оочерлож байна?

	— Би тасалбараа авчихсан. 

	— Буудлын орох хаалган дээр хүлээж байгаарай. Би ингээд гарлаа. 

	— Ээж ээ!

	Харилцуур тасран дуу нь гонгиноод явчихлаа. 

	Саша буудал руу буцаж ороод, орох хаалганаас холгүй чемодан дээрээ суузнав. 

	Дөрөвдүгээр трамвай наашаа шууд ирдэг ч ээж нь зогсоол хүрнэ, трамвай хүлээнэ, тэгээд наашилна, тэгсээр байтал наад зах нь нэг цаг болно. 

	Хүлээхээс өөр яах вэ. 

	Саша буудлын байшингаас орж гаран, цаг нөхцөөх зуур ээжийгээ бодов. 

	Гэрээрээ орж чадахгүй байгааг ээж нь яг ойлгож байна, яасан сайхан тэвчээр вэ, өөрийнх нь урмыг хугалахгүй гэсэндээ тэр тухай дурсах ч үгүй байна. Ямар тайван ярьж байна аа. Утасдахыг нь хүлээж байж, Красноярскаас явуулсан цахилгааныг авсан өдрөөсөө хойш л хүлээж байж, хоёр долоо хоног хүлээсэн хэрэг, мань хүн “утасдана” гээд биччихсэн юм чинь утас чагнаад, гэрээсээ ч гардаггүй, шөнө ч унтдаггүй байсан байх. 

	Ээж нь гэнэтхэн хүрээд ирлээ. Яаж ойртож ирснийг нь Саша анзаарсангүй. Нэг мэдэхэд л хүн шүргэх шиг болсон чинь ээж нь түүн рүү шигдэн уйлж байв. Саша ээжийгээ тэврэн толгой дээр нь үнслээ. Саарал алчуур зангидчихаж. Хуучин далайн хар мууран малгайгаа далиу духдуулсхийн өмсөж, түүний цаанаас буурал үс нь сайхан сэмбийж байдаг сан. Тэр малгай элэгдсэн бололтой, энэ хээгүй саарал алчуур ээжийнх нь дутуу гуцуу аж төрж байгааг яах аргагүй илтгэж байна. 

	Тэгснээ ээж нь толгойгоо өргөж, гуниг хурсан нүдээр түүнийг ханаж ядан харснаа, уруул нь дахин өмгөнөж, хүү рүүгээ дахин шигдлээ. 

	Ээжийгээ мөрөөр нь тэврэн, буудлын байшин руу орж, урт сандал дээр зайчлан суулгаад, өөрөө хажууд нь чемодан дээрээ суув. 

	Ээж нь түүнийг үг дуугүй, мэлрэн харсаар байна. 

	Саша инээмсэглэн, 

	— Ээж ээ, сайн байна уу? Ам нээгээч дээ! гэв. 

	Ээж нь түүн рүү чимээгүй мэлэрсэн хэвээр. 

	Мань хүн сахал нь ширэлдсэн хацраа нэгэнтээ илж, 

	— Галт тэргэнд сахал хусах боломжгүй, өртөөний үсчний газрын бохирыг хэлээд яах вэ хэмээн инээвхийлэв. 

	Тэр жил Бутыркийн шоронгоос ачигдах гэж байхдаа ээждээ яг ийм бил үү, эсвэл иймэрхүү бил үү, үг хэлж байж билээ. Тэр л үгээрээ одоо ээжтэйгээ золгож байна. 

	— Калининд очингуут, өнөөдөртөө багтааж өөрийгөө тордож авна аа. 

	Ээж нь, 

	— Одоо хэдэн жил хар дансанд явах вэ? гэж асуув. 

	— Хар дансанд хугацаа байхгүй. 

	Цүнхээ нээж, нэг дугтуй гаргаж ирэв:

	— Энэ чамд өгөх мөнгө, таван зуун рубль. 

	— Тийм их үү?! Талыг нь өөртөө үлдээ, за юу. 

	— Үгүй чиш, тийм юм бүү ярь, Марк чамд шилжүүлж байсан мөнгө, хадгаламжид байгаа, цаана нь бүтэн хагас мянга үлдсэн, чамд хэрэг болохын цагт дахиад авна. 

	Тэр бээр Саша руу харснаа, 

	— Саша, би чамд нэг юм хэлэх ёстой... гээд санаа алдан, түүн рүү хүчлэн харсан чигээрээ, 

	— Маркийг буудаад хороочихсон гэж өгүүлэв. 

	Саша хоёр нүд нь орой дээрээ гарч ээж рүүгээ харав. Маркийг буудан алсаан?! Марк байхгүй болчихоо юу?!

	— Чамд энэ тухай бичээд яах вэ гэж бодсон юм. Түүнийг наймдугаар сард баривчилсан. Кемеровод шүүн тасалсан... 

	Саша дуугарсангүй. Ээж нь түүнээс хараа салгалгүй үргэлжлүүлэв:

	— Иван Григорьевич Будягин баривчлагдсан, Ленаг хүүхэдтэй нь, Владлены хамт Зөвлөлүүдийн тавдугаар байраас хөөж, нийтийн байранд оруулсан. 

	Ямар аймаар мэдээ вэ! Саша хэдхэн хоногийн өмнө Иван Григорьевичийг дурсан санаж байсан, гэтэл тэр бээр аль хэдийнээ шоронд сууж байсан болох нь... Хөөрхий муу Лена, хөөрхий муу Владлен!

	— Лена хүнтэй суусан уу?

	— Үгүй ээ, суугаагүй. Хүүхдийнх нь эцэг Шарок, гэхдээ тэд нар нэг дор амьдардаггүй, тэр ч бүү хэл, уулздаг ч үгүй гэсэн байх аа. 

	Софья Александровна хэсэг дуугүй болсноо, 

	— Калинин руу чи хэнийд очих гэж байгаа юм бэ? гэж асуув. 

	— Миний нэг танилын авгай тэнд байдаг юм. 

	— Би бол чамд хоёр хаяг бэлтгэсэн юм. Нэг нь Рязаньд, Михаил Юрьевичийн дүү, тэнд мужийн төлөвлөгөөний газар ажилладаг, Евгений Юрьевич, Москвад бишгүй ирдэг байсан, чи түүнийг санах л ёстой, Михаил Юрьевич түүнд хэлчихсэн байгаа, болох, чадах юмаараа тэр тусална. 

	Хоёр дахь хаяг нь Уфа, тэнд Верагийн нөхрийн дүү байдаг юм. Вера түүнд бас биччихсэн байгаа. Рязань бол уул нь ойрхон, зүгээр юм, гэхдээ бодно биз. Битгий л цөхөрч гутраарай, энэ их чухал шүү, хамаг хэцүү чинь ард хоцорсон. Чамайг төвхнөчихтэй чинь зэрэг би ирж очиж байх болно. 

	Ээж нь Михаил Юрьевичтэй хамт сайхан бодож боловсруулаад, бэлтгэчихсэн байна. Мэдээжийн хэрэг, Варя бас оролцсон байж таарна. Ямар гэнэн, ямар ялдам хүмүүс вэ. Ягаан мөрдөстэй нэг муу тоть сэжигтэй харцаар ганц харсан байхад л эд нарын төлөвлөгөө тэр аяараа нурна шүү дээ. 

	Хэдий тэгэвч ар талд чинь үнэнч хүмүүс байна гэдэг бол үнэхээр аз жаргал юм. 

	— Чи нөгөө хөрөнгийн бүртгэлийн газраа л ажиллаж байгаа юу?

	— Тийм. Одоо амралтаа авчихсан байгаа. 

	Түүний утасдахыг хүлээн, утсаа чагнаж суух гэж амралтаа авсныг Саша ойлгов. 

	Ээж нь том цүнхнээсээ боодолтой юм гаргаж ирэв:

	— Энд замын хүнсэнд хэрэглэх юухан хээхэн байгаа. Утмал хиам, гахайн жирээ, чихэр энэ тэр. 

	— Өө, яах нь вэ дээ?

	— Калининд ийм юм чи заяа нь олохгүй. Чи өнөөдөр лав үдийн хоол идээгүй дээ. 

	— За яах вэ!

	Энэ бүхнийг ээж нь түүнийг ирнэ гэж л зэхээ шүү дээ. 

	— Юу гээч болж байна даа, Саша минь. Манай байшингаас л гэхэд шөнө алгасахгүй барих юм гэж Софья Александровна өгүүлэв. 

	— Шүүн таслах ажиллагааны тухай Москвад юу гэж ярьцгааж байна даа?

	— Ярьцгаах ий? хэмээн Софья Александровна хямсайсхийв. — Сашенька минь, бүх хүн айж бэргээд, одоо хэн ч, хэнтэй ч, юу ч ярихаа больсон. Шөнө орондоо орсон хойно нөхөр нь авгайдаа юмхан шивнэвэл их юм, гэхдээ хананаасаа айгаад хөнжлөө толгой дээгүүрээ нөмөрч байгаад тэр шүү дээ.”Хананд ч сонсгол бий...” гэх цэцэн үгийг мэднэ биз дээ. Тэр шүүх хурал дээр чинь гадаадынхан их олон байсан, Лион Фейхтвангер байсан, элчин сайд нар оролцсон, өмгөөлөгчид байсан, нөгөө цуутай Брауде үг хэлсэн... Чамд юу ярихаа мэдэхгүй байна, би Варятай л хоёр гуравхан үг сольсон, гэвч Варя өөрийнхөө санаанаас буцах биш.”Вышинский бол бялдууч, зуйрган, панзны турсага, ер нь энэ бүхэн бүгд худлаа, бүгд хуурамч зүйл, Троцкийн захиаг нотлох баримт болгоод байсан, гэтэл тэр захиаг нь Радек шатаачихсан болж таарсан...” гээд л ширүүлж байна билээ. 

	Саша инээвхийлэв. Варя нэг удаа ангийнхаа Лякин гэгч хүүхдийг ховын тулам, долдой гэж зад шүүмжилж байсныг Саша санах билээ. Тийм учраас Вышинскийг зүхэж байхдаа Варя ямархан шазруун царайтай байсныг тэр даруй төсөөлөн бодов. Түүний Варя ухаантай бүсгүй, яг зөв хэлсэн байна. 

	— Гэхдээ, Сашенька минь, олонх нь үүнд итгэж байх шиг санагдах юм. Олон түмний сэтгэл зүй тогтворгүй, түүнийг хааш нь ч эргүүлсэн болно. Чи Травкиныхныг санаж байна уу? Манай байшинд байсан ганц охинтой эмгэнийг? Түүний том охин нь эсер ч бил үү, меньшевик ч бил үү, аль хорин хоёр онд шоронд орсон юм... Тэгтэл одоо, арван таван жилийн дараа тэр чавганцыг бага охинтой нь цөлчихсөн. Яасан гэж тэр вэ? Ардын дайснуудтай холбоотой байсан гэж. Тэр ардын дайсан гэдэг нь арван таван жил барааг нь ч хараагүй төрсөн охин нь. Түүнээс гадна, бод доо, бүх орон сууцыг ДЯАК-ынхан өөрсдөдөө авчихсан. Өө, тийм, Юра Шарок ДЯАК-д ажиллаж байгаа, том түшмэл, дотроо бодолтой байгаарай. 

	— Түүний тэнд ажилтайг би захианаас чинь ойлгосон. Тэр одоо хэр нь манай байшинд хэвээрээ юү?

	— Нүүсэн. Шинэ байр авсан. Хуучин байрандаа эцэг, эх хоёр нь ахтай нь цуг үлдсэн, ах нь Володька, эрүүгийн хэрэгтэн, шоронгоос эргэж ирсэн, уул нь тийм хүнд Москвад суух зөвшөөрөл олгодоггүй, гэтэл түүнд шууд олгосон гэж байгаа, зүгээр ч үгүй, тусгай дэглэмтэй Арбатад тэр шүү. 

	— Тэгвэл хэрэгтэй хүн нь байх нь гэж Саша өгүүлэв. 

	— Новшийн гайхал! Ялтан царайлсан, эрээ цээргүй амьтан, зөрөөд өнгөрөхөд л хутга дүрчих гээд байх шиг санагддаг юм. Ингэхэд, чамайг сураглаж байсан шүү. 

	— Өө, тийм үү?

	— Инээх маяг үзүүлээд, “Сашенькагаа ирэхийг харж байна уу?” гэж байна билээ. 

	— Чи юу гэв дээ?

	— Би түүнд, “Чиний ирэхийг үзсэн юм чинь Сашаг ч үзнэ дээ” гэж хэлсэн. Зогсоо ч үгүй, явуут л тэгж хэлсэн... Москвагийн эрүүгийн мөрдөн сурвалжлах газар ажилтай гэлцдэг юм... За, тэр яах вэ, би энэ хавийн юмыг л бураад байна... Өршөөнө биз. Чи яаж шуухан явна?

	— Би сайн, сайн. Харж байгаа биз дээ, амьд мэнд, эрүүл саруул байна. 

	— Чамайг байдлыг мэдэж аваг л гэж саяныхыг ярьж байгаа юм. 

	— Төсөөлж байна аа. 

	— Чам шиг улсыг мөрдөж мөшгөнө, юухнаар ч бол өөнтөглөнө. Сашенька минь, мэдээтэй л байж үзээрэй. Хүн амьтантай маргах, харгалдахын хэрэггүй. Чи ямар ажил хийх санаатай байна?

	— Юу бүтэхээс л болно. Жолооч л зүгээр сэн. Мартсанаас, миний жолоочийн үнэмлэхийг авчирсан уу?

	— Өө, авчралгүй яах вэ. Чамд өгөхөө золтой л мартчихсангүй гээд цүнхээ ухсанаа бас нэг дугтуй гаргаж ирэв. — Энд жолоочийн үнэмлэх чинь байгаа, дүнгийн дэвтэр чинь энэ байна, нөгөө миний ярьж байсан хоёр хаяг энэ цаасан дээр байгаа, хар даа, бас үйлдвэрчний батлах чинь энэ байна, хугацаа нь мэдээж, дуусчихсан, гурван жил татвар төлөөгүй юм чинь. 

	— Зүгээр гээд Саша дугтуйг авлаа. — Бүгд хэрэг болж мэднэ. 

	Тэр бээр бичиг баримтаа үзэв. Ногоон хавтастай жолоочийн үнэмлэх, ёстой хүүхдээрээ байх үеийн зураг нь байна, багш нарын танил танил гарын үсэгтэй дүнгийн дэвтэр, бүх шалгалтаа өгчихсөн, зөвхөн дипломынхоо ажлыг л хамгаалж амжаагүй... 

	— Бас өөр хэдэн бичиг баримт чинь энд байгаа хэмээн ээж нь өөр нэг дугтуйтай цааснуудыг үзүүлэв. — Төрсний гэрчилгээ, дунд сургуулийн гэрчилгээ, биеийн тамирын нэг нийгэмлэгийн гишүүний батлах... 

	— Наадуул чинь хэрэггүй ээ, чамд байж байг, үгүй ээ, аль вэ байзнаарай, төрсний гэрчилгээгээ авъя. 

	Шинээр паспорт авах боломж гэнэт олдвол төрсний гэрчилгээ хэрэг болж таарна. 

	— Сашенька минь, чиний сэтгэлийг зовоомооргүй л байна, гэхдээ хэлэхээс яах вэ. Манай байрны асуудал жаахан төвөгтэй байгаа. Галя жижиг өрөөг авна гэж хөөцөлдөөд салдаггүй. Аавын чинь нэр дээрх баталгааг хүртэл хэрэгсэхгүй царайлна. Намайг мөрдөхийг яана. Чиний захиаг хүртэл дундаас нь олзолж, зохих газар луу аваачиж өгдөг байх гэж би айдаг юм. Тэгээд тусдаа шуудангийн хайрцагтай болсон. Чамайг өөр хотоос утасдахад тэр хүүхэн утас авбал тусгүй. Утасны хорооныхон “Тантай Калининаас ярья гэж байна... Тантай Ленинградаас ярья гэж байна...” гээд л хашхичдагийг чи мэднэ. Тийм учраас чи баримжаагаар хэдэн цагийн орчим утасдахыг тухай бүр тохирч байя, би тэгээд утасныхаа хавьд байж байна. 

	— Тэгье ээ, тэгье. Тэндээс Москватай ямар цагт холбодгийг би даан ч мэдэхгүй байна. 

	— Би ажлаасаа зургаад ирдэг, тэгээд оройжин гэртээ шүү дээ. 

	— Би маргааш орой долоогоос хойш заавал утасдана, дараа нь тухай тухайдаа тохиролцож байя. Би бас захиа бичнэ шүү дээ, эрхбиш арай хямд тусна гээд Саша инээмсэглэв. 

	— Тэгэлгүй яах вэ хэмээн ээж нь санаа нийлэв. — Мөнгөө дэмий үрэхийн хэрэггүй. Ахиухан бичиж байгаарай, болдог сон бол өдөр болгон бичсэн ч яах вэ. Зөвхөн арга ядсан цагтаа л утасдаж бай. Ингэхэд, Варягийн хаягаар бичиж болно, тэр надад авчраад л өгнө. 

	— Намайг хайна гэж чи айгаа юу?

	— Айх л юм. Тэднүүс ч суллах нь ховор шүү дээ. Сулласан бол буцаагаад барина. Барихдаа ганц чамайг ч биш, найз нөхдийг чинь, бас танилуудыг чинь, тэр ч байтугай, цуг ажилладаг улсыг чинь хүртэл барина. Тэдний систем нь тэр. Аж төрөхөд хэцүү дээ, Саша минь. 

	— Би тэр тухай мэднэ. Санаа бүү зов. Болж бүтэлгүй яах вэ. 

	— Бурхан өршөөх болтугай... гэж ээж нь аяархан өгүүлснээ нүдэнд нь дахиад нулимс хураад ирэв. — Бурхан минь, яасан ийсэн гэж ингэдэг байна аа?

	— Яах вэ дээ, ээж минь. Би амьд мэнд, эрүүл саруул, эрх чөлөөтэй, ойлгож байна уу, эрх чөлөөтэй болчхоод байхад чи баярлах ёстой шүү дээ гээд Саша гарыг нь уруулдаа наав. — Миний аз дайрч л тэр үед баригдсан байна, тийм учраас ийм амархан саллаа. Хэрвээ одоо баригдаж байгаа бол, сайнаар бодоход наад зах нь арван жилийн хорих ял авна. Яасан гэж? Бусадтай л адилхан, яагаа ч үгүйн төлөө! Тийм учраас баярлах хэрэгтэй. Юуны ч тухай санаа бүү зов, тайван бай. Би захиа бичнэ, өдөр болгон бичнэ гэвэл худлаа, гэхдээ л бичнэ, харин чи ямар ч нөхцөлд санаа зовж уймрах ёсгүй. Надад муу юм юу ч болохгүй. 

	Ээж нь чимээгүй сонсон бодлогоширч байснаа ам нээв:

	— Вера эгч чинь нэг санал хэлсэн. Чи бүр аргаа барвал 42 дахь километрт байдаг тэдний зусланд очиж болно. Өвөл бол надад урьдчилж мэдэгдэх хэрэгтэй, тэгээд тэд нар очиж зуслангаа онгойлгоно, тэнд бэлэн түлээ байгаа. Нэг дохионы үг бодож олъё, чамайг тэр үгийг хэлэнгүүт, Верад мэдэгдэх хэрэгтэй болсныг би ойлгоно. Жишээлбэл, “Надад ноосон цамц явуул, би даарч байна”. Ямар вэ, чи юу гэж бодож байна?

	— Онц сайн байна. Би тогтоочихъё: “Надад ноосон цамц явуул, би даарч байна” гээд Саша инээмсэглэв. 

	Ийм юмыг хүртэл урьдаас бодсон байна. Мань хүн нэг газраас зулбах хэрэг гарвал энэ их чухал. Эгч ёстой сайн байна! Ах нь буудан алуулсан байхад зээ дүүгээ нууж хаацайлахаас айхгүй байна. 

	— Онц сайн байна гэж мань хүн давтан хэлэв. Тэрхэн зуур тэнд Варятай уулзаж болно гэж гэнэт бодогджээ. 

	— Варя яаж байна?

	— Варя ёстой сайн хүүхэд. Сэтгэлийнх нь сайхныг яана. Би түүнд үнэн сэтгэлээсээ хайртай. Миний ганц түшиг гэж хэлж болно. Чамд явуулсан бүх илгээмжийг тэр л шуудан дээр аваачиж өгнө: “Софья Александровна, танд хүндэднэ, би өөрөө шуудан дээр аваачаад өгчихье...” гэнэ. Баярлахаас яах вэ, тийм биз дээ?

	Саша толгой дохив. 

	— Өө, тэгэлгүй дээ... 

	— Намайг эмнэлэгт аваачиж үзүүлнэ, угаалгын газар байхад тийшээ ирж, өөнтөгч үйлчлүүлэгчдээс намайг өмөөрч үзэлцэнэ. Шазруун охин доо. Тэр л Нинаг албадаж Алс Дорнод руу явуулсан, тэгээгүй бол гарцаагүй баригдах байсан. 

	— Нина юу?

	— Чи бод доо. Нина нам, засагтаа хэчнээн үнэнч билээ. Тэдний сургуулийн захирлыг шоронд хийчихсэн, тэр захирал Нинад их сайн, бусад сурган хүмүүжүүлэгчдээс түүнийг онцгойлж үзнэ, үүнээс болоод бөөн хэрэг мандах нь тэр... Варя чемоданд юмыг нь хийж өгөөд, галт тэргэнд бараг хүчээр суулгаад Макс руу явуулчихсан. Товчдоо, Варя ёстой сайн хүүхэд. Гэхдээ их түргэн зантай, толгойдоо юу ч орж ирсэн ярьж л орхино, хэнээс ч бэргэхгүй, би бүр төлөөнөөс нь айдаг юм. Түүнд ивээл өмгөөлөл гэж юу ч байхгүй, ядахаар хувийнх нь амьдрал олигтой эвлээгүй... 

	— Тэр чинь юу гэсэн үг вэ?

	— Нэг муу мөрийчин биллиардчинтай суумар болсон, цаадах нь түүний юм хумыг зарна. 

	Саша чемодан дээрээсээ босож, 

	— Хөл чилчхэж, жаахан зогсъё, бас тамхи ч татмаар байна гэв. 

	Тэр бээр үнэнхүү гайхширчээ. 

	— Би түр гараад, хоёрхон сорчхоод ирье, тэгэх үү?

	— Тэг, тэг, би хүлээж байя. 

	Тэр бээр буудлаас гарч, хана налан зогсознов. Москва түүнийг мөн догь угтаж байна аа... Марк буудуулчхаж. Будягиныг, мэдээж, бас л буудан ална, гэвч мань хүнд одоо энэ тухай бодох сөгөө алга... Варя, Варя! Түүнийг гийгүүлж байсан цорын ганц баяр нь.”Арбатын нүхэнд” түүнтэй бүжиглэж асан нөгөө гоолиг зэгзгэр охин чинь, мөсөн гулгуур луу урьж асан нөгөө энхрий танхил охин чинь нэг муу адгийн биллиардчинтай хоног төөрүүлж байж. Тэр муутайгаа цэнгэж цэнгэчхээд, ширээ рүү сууж, “Чиний одоо юу хийж байгааг мэдэж болдог сон ч болоосой...” гэж бичиж байж. Мань хүн л цөллөгт өнчрөн ганцаардсандаа болоод “энхрий”, “танхил” гэхчлэн санаанаасаа юм зохиож, толгойдоо бурхан шиг амьтны дүр бүтээчхээд, түүндээ мөргөж залбирч байж, ёстой дүйрэн. Тэгж мөрөөдсөөр байгаад тэр охинд дурлачихсан. Үгүй ээ, юуных нь охин байх вэ? Хүний хүүхэнд дурлачихсан болж таарлаа. Зүгээр ч үгүй, хүнтэй дотносохдоо голох шилэхээ мэдэхгүй салхи байж. 

	Тэр бээр дутуу татсан тамхиа цас руу хаяж гишгэчхээд дотогшоо буцаж оров. 

	— Ээж ээ, би чиний үгийг тасалчихсан, чи Варягийн тухай ярьж байсан. 

	— Чамд сонин биш байх аа даа?

	— Харин ч сонин байна. Цаадах нь тийм мөрийчин юм бол яах гэж түүнтэй суусныг нь ёстой ойлгохгүй байна. 

	— Учир мэдэхгүй байж л дээ, арван долоохон настай, өнчин өрөөснийг хэлэх үү, бас дутуу гуцуу амьдралтай. Гэтэл гэнэтхэн ресторан, тансаг амьдрал, шилдэг оёдолчид, шилдэг гуталчид, шилдэг үсчид гарт нь ороод ирэх шиг болохгүй юү. Бурхны авралаар, цаг алдалгүй ухаарч, тэр муу зальхайг хөөж явуулсан нь яамай. Тэр хоёр манайд, манай жижиг өрөөг хөлсөлж байсан юм шүү дээ. 

	Үгүй ер, нэмэрт нь тэд нар өөрийнх нь байранд сууж, өөрийнх нь ор дэвсгэр дээр унтаж байсан байх нь! Ээж нь яах гэж тэднийг гэртээ оруулав аа, яаж энэ булай явдалд орооцолдож чадав аа?

	— Тэгээд яасан?

	— Тэгээд үү? Сэхээрч, түүнийг хөөж явуулсан. Тэгтэл ёстой жүжиг шиг мундраа мандах нь тэр. Нөгөөдөх нь Варяг буудаж ална гээд, нэг шөнө гэрээс нь хуурч гадагш аваачсан гэж байгаа. Бараг л багт наадмын хувцастай ирсэн гэнэ билээ. Варя хөхрөөд л ярьдаг юм: Саравчтай малгайгаа нүдээ таглатал дарчихсан, цувныхаа захыг босгочихсон... Гэтэл Варя түүнд, “Бууд, бууд, миний оронд дүүжлүүрийн шон л авна шүү!” гэж хэлсэн гэнэ билээ. Товчдоо, түүнийг хөөж явуулаад, Нина дээр буцаж очсон, гэхдээ бараг өдөр болгон манайхаар орж гарна. Тэгээд намайг чамд захиа бичиж байхыг харвал шууд л “Аль вэ, Софья Александровна, би Сашад бас нэг юм нэмээд биччихье...” гэдэг юм. Сайхан сэтгэлтэй охин, цайлган шүү, гэхдээ бас л эгэл биш. 

	Сайхан сэтгэлтэй охин... Үнэхээр ч сайхан сэтгэлтэй юм аа, бас эгэл биш гэдэг нь ч үнэн байх, лав л ээжид нь сайн юм байна, үүнийх нь төлөө Саша түүнд талархах ёстой. Гэтэл мань хүн түүний сайхан сэтгэлийг өөрөө өсгөөд бодчихож. Юунаас болж тэгэв? Варягийн ганц өгүүлбэрээс л болж дээ: “Чиний одоо юу хийж байгааг мэдэж болдог сон ч болоосой” гэнгүүт л Варя өөрт нь сэтгэлтэй гээд бодчихож. Тэнэг толгой! Нартад өөр ийм тэнэг толгойтнууд бий болов уу? Нэг муу охины ганц өгүүлбэрт дөрлүүлж амьдралаа зохиох гэж ээ дээ? Ёстой дүйрэн, дүйрэн... Мань хүн тийм өгүүлбэртэй захиаг гучин дөрвөн оны сүүлээр, арван хоёрдугаар сард болов уу, авсан. Жавартай өдөр байсныг санаж байна. Зууханд гал ноцож, онигор цонхоор нар тусч байсан, мань хүн тэр захианд ухаан жолоогүй баярлаж, умгар өрөөн дотроо байх суух газраа олохгүй хөл алдаж байсан. Дараа нь Всеволод Сергеевич ирж, Ленинградад Кировыг алсныг мэдэгдсэн... Киров алагдсан. Маркийг буудан алж. Всеволод Сергеевич алга болчхож... Хэн ч алга. Бас Варя ч алга. Нөгөө биллиардчинаа хөөсөн, хөөгөөгүй нь одоо ямар хамаа байна? Толгойдоо барьсан шилэн ордон ингээд бяц үсрэх нь энэ. За яая гэхэв, амьдрал аль ч юман дээр хатуу, энэ тухайд ч хатуу байна. 

	— Эцэг яаж шуухан байгаа вэ дээ? гэж Саша асуув. 

	Ээж нь дал мөрөө хавчив. 

	— Байдаг л янзаараа даа... Ирж байрныхаа зөвшөөрлийг сунгуулсан. Мартсанаас, түр зөвшөөрөл нь гурван сард бүр дуусна. Тэгэхээр Москва руу л шилжиж ирэх байх. 

	Чимээгүй байзнаснаа, 

	— Эцэг чинь авгайтай, нэг охинтой болсон гэж нэмж өгүүлэв. 

	Саша ч тэгж бодож байжээ. Ээж нь энэ тухай бичиж байгаагүй, хүний урамд ганц үг дурсаагүй, сэтгэлийг нь зовоохгүй гэсэндээ тэр. Ээ, ээж минь, ээж минь, цорын ганц төрөлх дотно хүн нь болж дээ. Эцэг эргээд ирвэл ээж яаж шуу амьдарна даа? Зүгээр ч үгүй шинэ гэр бүлтэйгээ эргээд ирэхээр? Байраа сольж таарна, ээжийг нь, хааш нь ч юм бэ, нэг газрын мухрын нүх рүү чихчихнэ. Тэгж байхад мань хүн ээжийгээ өмөөрөх битгий хэл, тус нэмэр ч болж чадахгүй, оготнын чоно шиг Оросоор хэрэн тэнэж явах нь. 

	— Ээж ээ, би чамаас нэг л юм гуйя, эцгийг эргээд ирэхийн цагт өөрийгөө жижгэрүүлж, доромжлуулж болохгүй шүү. Тэгүүлэхгүй гэж ам өчиг надад өг!

	— Чамд тийм ам өгье, чи бүү санаа зов. Тэгж ярих юм бол, би байраасаа заяа нь гарахгүй. Эцсийн бүлэгт тэр чинь чиний байр, би давын түрүүнд энэ тухай л бодох ёстой гэж ээж нь тогтуухан хэр нь эрсхэн өгүүлэв. Тэгэхээр энэ талаар аль хэдийн боддогоо бодож, шийддэгээ шийдчихсэн байх нь. 

	— За тохиролцлоо! Чухамхүү үүнийг л би чамаас сонсох гэсэн юм. 

	Саша хэдийгээр хамаг урам нь хийсэх мэт арилсан ч хөгжүүн инээмсэглэв. Уул нь бушуухан галт тэргэнд суугаад, нүдээ тас аних юм сан гэхээс өөр юу ч хүсэхгүй байгаа билээ. Гэхдээ үүлгэртэж, цөхөрч буйгаа ээждээ харуулах ёсгүй. Хэн хүнгүй шинэ амьдралтай золгож байна, мань хүн ч ялгаа юу байх вэ, ээж нь үүнийг дагах л ёстой. 

	— Ээж минь, та л тайван байхгүй бол би бас таталдаад эхэлнэ. Миний цаашдын төлөв тун дажгүй байгаа шүү, ажил түргэн олно, энэ тухайд би хормын төдий ч эргэлзэхгүй байна. 

	Ээж нь өөдөөс нь үг дуугүй хараад, ер нь хараа салгах царай алга. Мань хүний үг сэтгэлд нь очихгүй байгаа нь тэр. Ээж нь ганцхан юм л бодож байна. Дахиад л хагацах нь гэхээс өөр юу ч бодохгүй байна. 

	— Чи хоцрох юм биш биз?

	Саша ханын цаг руу харав. 

	— Дахиад хагас цаг бидэнд байна. 

	— Буудлын цаг дандаа буруу явдаг юм, хоёулаа тавцан руу гарах юм уу? 

	Саша өөрийнхөө цагтай тулгав. 

	— Үгүй ээ, яг зөв явж байна. Амжина. Гадаа хүйтэн байгаа, энд дулаан юм. Чи гадаа гарч даараад яах вэ. 

	— Хувцас хунар юу явуулах вэ? гэж Софья Александровна асуув. 

	— Юу ч хэрэггүй. Надад бүх юм бий. Калининд очоод, байдлыг харж, юмны баримжаатай болсныхоо дараа л чамд хэлнэ. 

	Саша одоо өөрөө цагаа харав. Тэгээд босож, ээждээ гараа өгөв. 

	— Галт тэрэг рүүгээ очъё... Хоёулаа цугтаа амьдрахаараа нэг амьдарна, харж л байгаарай гээд Саша ээжийгээ тэвэрч үнсэв. 

	Ээж нь толгойгоо бөнжгөнүүлэн дохив. 

	— Одоо гэр лүүгээ буц. Би маргааш утасдана. 

	— Би чамайг гаргаж өгнө. 

	Тавцан дээр шахцалдахын хэрэг юу байна?

	— Би чамайг гаргаж өгнө. 

	Галт тэрэг хараахан ирээгүй байна. Хэдхэн минут үлдээд байхад галт тэрэг алга хэмээн зорчигчид бухимдан, хараал зүхэл тавих маягтай, тавцан дээр хүн олон, салхи хүүгүүлээд тохь тухгүйг ч хэлэх үү. 

	Тэгтэл ч бөгсний вагонууд цухуйж, галт тэрэг мурилзан ухарсаар дөхөж ирлээ. 

	— За, энд салцгаая, тэгэхгүй бол чамайг няц дарчихна, би явж вагоноо хайя. 

	— Байз, байз, арай эрт байна! гэчхээд Сашагийн араас олны дундуур цөгцгөнөн урагшлав. 

	Сашагийн суух вагонд зорчигчид хэдийн оочерлочихож. Үйлчлэгч нь гэж уруулаа будсан, гялбалзсан хүүхэн тасалбараа шалган, зорчигчдыг шавдуулж байна. 

	— Хөдлөөрэй, иргэд ээ, хөдөлнө шүү!

	Сашаг үйлчлэгчид тасалбараа өгтөл, ээж нь пальто руу нь нүүрээ наан, хоёр гараараа тэврээд авлаа. Тэр хоёр амьтанд саад болж байгаа учир Саша ээжийнхээ хацар дээр түргэхэн үнслээ. 

	— Эмээ минь, наад бандийгаа тавьж үз, ямар нэг насаараа салж байгаа биш, амьтан хүний мөр дээр тээглээд гэж үйлчлэгч зандрангуй өгүүлэв. 

	Ээж нь тавцангаас цаашилж, нэг гэрлийн шон руу очиж налав. Саша вагоны үүдний мухар луу орж, хүнд саад болохооргүй, гэхдээ ээж нь харагдахаар газар зогсов. 

	Шүгэл тасхийхийн ялдамд үйлчлэгч оочерын сүүлчийн нэг авгайг түлхэн оруулаад вагоныхоо хаалгыг хаалаа. 

	Галт тэрэг Москва хотыг, энэ буудлыг, ээжийнх нь налан зогсож буй гэрлийн шон энэ тэрийг ардаа орхин хурдаа авч эхэлбэй.

	Софья Александровна Сашатай уулзчихаад, бараг гэртээ орж амжаагүй байхад Варя утасдлаа. 

	— Софья Александровна, та хаачив аа, би хэчнээн утасдсан гээч... 

	— Би түүнтэй уулзаад, гаргаж өгөөд ирлээ гэж Софья Александровна хариулав. Тэр маань өглөө утасдсан, би тэр дор нь чам руу залгасан. Чамайг дөнгөж арван нэгт ирнэ гэж наадуул чинь хэлсэн, гэтэл түүний явах болчих гээд. Би тэгээд явахаас өөр үггүй болсон. 

	— Ээ, заяа нь орхи, намайг ганцхан цагийн ажлаар Моспроект руу явуулсан юм, яасан тоогүй юм бэ! хэмээн Варягийн дуу сулраад явчхав. 

	— Битгий гутар, одоо тэр маань ойртоод ирсэн. 

	— Би ажлаа тараад шууд очъё, та юу болсноо ярьж өгөөрэй. 

	— Хичээлээ тараад уу?

	— Сургууль руу очихгүй ээ. Ажлаасаа шууд танайд очно. 

	— За, за. Би хүлээж байя. 

	Варя нэг их бачимдсан, яарсан, тэвдсэн хүн гүйж ирлээ. 

	— За, мань хүн ямар шуухан байна?

	— Дажгүй шүү, амьд мэнд, эрүүл саруул, хөгжүүн, хөхиүн гэх үү. Чи гадуур хувцсаа тайч, халууцна, би чамд цай хийж өгье. 

	— Цай яах вэ, амжина, та эхлээд бүх юмаа ярь гэж хэлэнгээ Варя пальтогоо өлгөж, алчуураа тайллаа. 

	— Хамгийн гол юмыг би чамд сая хэллээ. Амьд мэнд, эрүүл саруул, хөгжүүн хөхиүн байна гэж. Санаа сэтгэл сэргэлэн байна. Мэдээж, паспортын хориотой, цөллөгт байсан улс бүгд тийм юм чинь, ганц манай тэрийг тэгж байгаа биш. Калинин руу явж байна, тэнд танилтай гэнэ, ажилд орох горьдлоготой юм байх. Утасдана гэсэн, чамд мэнд дамжуулсан шүү. 

	Варя анхааралтай сонсож байлаа. Мэнд байна, эрүүл байна, хөгжүүн байна, сэргэлэн байна, мэнд дамжуулсан энэ тэр гээд бүх юм сайн сайхан юм шиг. Тэгсэн хэр нь нэг л дутмаг санагдана, Варя энэ бүхнийг арай өөрөөр төсөөлж байсан билээ. Софья Александровнагийн яриан дундаас нөгөө зун цагийн нар ээсэн сайхан зүлгэн дээгүүр гар гараасаа хөтлөлцөн алхах Сашагаа олж харсангүй. 

	Хэрэвзаяа тэр хоёр галт тэрэгний буудал дээр уулзсан бол, тэр даруй Софья Александровнагийн нүүрэн дээр хоёр биен рүүгээ ухасхийж тэврэлдэн золгох байсан, тэгсэн бол орчлон хорвоо шал өөр болж, аливаа бэрхшээл зовлон нь яль шальхан, аахар шаахар, өчүүхэн зүйл болж хувирахгүй юү. Тэр хоёр яг л ингэж золгоно гэж Варя төсөөлж асан атал, өчигдөр хэн нэгэн Моспроектд нэг муу зургийн хуулга мартчихсанаас болоод түүнийг олж ирэх гэж салгалж яваад, энэ уулзалт санаснаар болсонгүй. 

	Варя сэтгэлээ чангалж биеэ барив. За яах вэ, юу эс тохиодог билээ, өөрийнх нь аз дутаж. Калинин энүүхэнд байгаа нь л олз, ирэх бүтэн сайнд л тийшээ явах юм шүү. 

	— Та надад тодорхой ярьж өг л дөө гэж Варя Софья Александровнагаас гуйв. 

	— За өөр юу сан билээ, Варенька минь, манай хүн сахал үс нь ургасныг эс тооцвол огт хувираагүй байна, ойрд сахлаа хусаагүй гэнэ, бараг бүтэн сар явсан юм байна. Ямар тайван, ямар эрэлхэг байв аа, би ёстой гайхлаа. Марк Александровичийн буудуулсан, Будягины баривчлагдсан энэ тэрийг хэлэхэд ёстой ажраагүй; намайг уймруулахгүй гэсэндээ л тэр, андашгүй байна билээ. Цаадах чинь Марк, Иван Григорьевич хоёрт хоёуланд нь их сайн шүү дээ. Шүүх хуралдааны тухай асуусан. Ойрын найр сонин уншаагүй гэнэ. Жолооч хийх санаатай юм байна, тэр нь ч зөв гэж би бодож байна, бичиг цаас шалгах нь арай гайгүй байх. Өө, бас, тэр жил баригдсан нь аз, одоо бол арван жилээр заагдах байсан гэж байна билээ. Товчоор хэлбэл, бүх юмаа ярилцсан, би мөнгө өгсөн, нөгөө чиний авсан идэх юмыг өгсөн, хэзээ утасдах, элдэв юм тохиовол яаж мэдэгдэх энэ тэр гээд бүх юмаа тохиролцсон. 

	— Намайг асууж байна уу?

	— Асуулгүй яах вэ, Варя минь, чи юу ярьж байна?

	— Юу гэж асууж байна, яг юу гэж байна?

	— Яг уу?..”Варя яаж шуу байна?” гэсэн, яг шулуухан “Варя яаж шуу байна?” гэж асуусан. 

	— “Варя сайн биз дээ” гэсэн байлгүй. 

	— Үгүй ээ, яг л “Варя яаж шуу байна?” гэсэн. Юу гэж цаадах чинь тийм тоомжиргүй асуух вэ, Варя минь, тийм биз дээ? Ярихгүй! Яг л миний хэлж байгаа шиг “Варя яаж шуу байна?” гэж шулуухан асуусан. 

	— Та тэгээд юу гэв?

	— Чиний тухай бүгдийг нь ярьж өгсөн гээд Софья Александровна инээв. — Би чиний тухай юу ярьж чадах билээ? Ганц л юм чадна, чамгүй бол би балрах байсан, тэсэхгүй байсан. 

	— За, боль доо, та. 

	— Үгүй, үнэн юм чинь! Саша ч үүнийг ойлгож мэдэж байгаа, тэгээд чамд талархаж байгаа. Варенька, би Нинагийн тухай түүнд ярьсан, зөв үү?

	— Зөв байлгүй яах вэ. 

	— Чиний ямар анхаарал халамжтайг ярьсан, эрэлхэг зоригтойг чинь ярьсан, Нинаг яаж Макс руу албадаж явуулсан, хүчээр явуулсан гэж хэлж болно, бас Костяг яаж хөөж явуулсан энэ тэр... 

	— Юу гэнэ ээ, юу гэнэ ээ? гэж Варя үгийг нь тастаж асуув. 

	— Яах вэ, Костяг яаж хөөж явуулсныг чинь гэж хэлэнгээ Софья Александровна өөрөө ч ойлгохгүй гэнэтхэн сэтгэл нь түгшээд явчхав. 

	Варя түүнийг ширтсэн чигээрээ, 

	— Костяг тэр яаж мэдээв? гэж асуув. 

	— Юу... юу гэсэн үг вэ гэж Софья Александровна самгардан өгүүлэв. Болгоомжгүй хэрэг тарьснаа сая гэнэт ухаарав. 

	— Костяг тэр яаж мэдээв? гэж Варя давтан асуув. Амьсгаа нь юу юугүй дээшлээд ирлээ. 

	— Юу л даа... би л ярихгүй юү. 

	— Юу, та түүнд юу ярьсан юм бэ? хэмээн Варя түүн рүү тонгойн хашхирав. 

	— Варенька, чи яачхав, тайвшир! гээд Софья Александровна өмгөнөн агаар залгиснаа зүрх нь өвдөв бололтой гар нь эм рүүгээ зүглэв. 

	Варя түүний байдлыг анзаарахтай мантай, нөгөө л тонгойсон чигээрээ, 

	— Юу, та түүнд юу ярьсан юм бэ? гэж дахин хашхичив. 

	Софья Александровна санаашрав. 

	— Варенька, би гойд юм яриагүй ээ. Хүнтэй суусан, манайд сууж байсан, дараа нь чи түүнийг хөөж явуулсан, цаадах чинь чамайг алах гэсэн, гэвч алуулдаг нь чи биш... Аль хэзээний, бүр хоёр жилийн өмнө болсон явдал гэж хэлсэн. 

	Варя хоёр гараараа нүүрээ таглав:

	— Ээ, халаг минь, та яах гэж түүнд юм ярив аа? Яах гэж? Яана бол доо?

	— Үгүй, Варенька минь, энэ чинь бүгд үнэн шүү дээ, Саша эрт орой хэзээ нэгэн цагт мэдэж л таарна, чи өөрөө ч гэсэн түүнд ярих байсан биз хэмээн Софья Александровна аяархан өгүүлэв. 

	Варя нүүрээсээ гараа авч, 

	— Тийм ээ, ярих байсан, гэхдээ өөрөө, ойлгож байна уу, өөрөө ярих байсан юм. Би тайлбарласан бол тэр ойлгох байсан гэв. 

	Тэгснээ дахиад нүүрээ таглав. 

	— Ээ, халаг минь, та ямар хэрэг тарьчихав аа?! Ямар хэрэг тарьчихав?!

	Софья Александровна дуугарсангүй. Эм нь хараахан үйлчлээгүй учраас зүрх нь шимширсэн хэвээр, бас толгой нь жаахан эргэж байна, ингэсхийгээд намдах байгаа даа, сандал дээрээс л уначихгүй юм сан, ээ, багш минь. 

	— Варенька, тайвшир, охин минь, чамаас гуйя. Саша бэртэгчин биш гэдгийг чи мэднэ шүү дээ. Чамд ч, түүнд ч юу эс тохиож явлаа. За, тайвширч үз, би гуйж байна шүү. 

	Варя юу ч хэлэлгүй пальтогоо шүүрч авав. 

	— Варенька, чи хаачих нь вэ, хүлээзнэ!

	— Үгүй ээ, баярлалаа, миний цаг болчхож. 

	Тэгээд нулимсаа барьж ядан гүйж гарлаа. 

	Софья Александровна бодолд автав. Ээ, чааваас, яагаад энэ бүхнийг анзааралгүй, сохор юм шиг өнгөрчхөв? Варя сэтгэлтэй болчхоод, ямар нэг горьдлого, найдвар өвөрлөж байж... Манай Сашад бол сайн авгай болох байсан байх... Зоргоороо, эрэлхүү, заримдаа догшин, түргэн зантай, гэхдээ өрлөг. Эмэгтэй хүнд баймаар гол шинж бол өрлөг сэтгэл гэж Софья Александровна боддог билээ. Одоо бол Саша гэр бүлийн тухай бодох цаг, мэдээж, биш, гэхдээ Варя бол түүнд дараа болохгүй, харин ч дараа гэхээсээ урьдаар түшиг тулгуур болно. Хэрвээ Варя ямар нэг горьдлого өвөрлөж байсан бол, юу гэж нөгөө Костягийн тухай, тэр ёозгүй явдлын тухай Сашаг мэдээсэй гэж бодох вэ, тэр аргагүй. 

	Зүрх нь жаахан тавирах шиг болж бас толгой эргэх нь ч овоо намдлаа. Софья Александровна зөөлхөн босож, орон дээрээ хэвтэв. Нүдээ аньтал дахиад толгой нь эргэлээ. Үгүй ээ, нүдээ аньж болохгүй. Цээжний бахаас болж ингэдгийг мэдэж байвч, үхэх нь гэсэн айдас түүнийг эзэмдэж, орон дээрээсээ дахиж босохгүй, ингээд үхэх юм шиг санагдав. Тэнгэр минь, ингээд үхэх нь. Төвхнөөгүй Сашагаа орхиод. Орчлон дээр орь ганцаар нь орхиод. 

	Халааснаасаа хуруувчин шилтэй зүрхний эмээ тэмтэрч олоод нэг үрэл авч хэлэн дороо хийв. 

	Тэр бээр Варяг ойлголгүй яах вэ, Варя Сашад хайртай сэтгэлтэй юм байна, тэгэхээр Костятай холбоотой тэр юмнаасаа ичих нь түмэн зөв. Гэтэл хайр сэтгэлийнхээ тухай яагаад юу ч ярихгүй өдий хүрэв ээ? Сашаг баригдсан өдрөөс эхлээд л өөрт нь тусалдаг болсон, ингэж тус нэмэр болж байгааг нь сайхан сэтгэлтэй, буянтай охины ач гэж бодож байснаас бус, Сашад сэтгэл алдсан охины тус гэж даанч бодоогүй. Варя сургуулиа төгсөөд, цэргийн хүнтэй сууж, түүнийгээ дагаад Алс Дорнод руу явна гэж бүр Сашаг баригдсанаас хойш ярьдаг байсан шүү дээ. Дараа нь дэслэгч сураггүй болж, Костя гарч ирсэн, гэтэл тэр дэслэгчийн үед ч, Костягийн үед ч Варя өөрт нь анхаарал халамж тавьж, угаалгын газар нь ирж тусалдаг, Сашад явуулах илгээмжийг шууданд хүргэж өгдөг энэ тэр байсан шүү дээ. Хэдийд нь Сашад сэтгэлтэй болчихсон юм бол? Эсвэл өөртөө эрэмшсэн бардам охин нэр нүүрээ барахаас айж, Саша өөрийнх нь тухай бүү муу юм бодоосой гэсэндээ зүгээр ингэж байгаа юм уу? Гэтэл, ээ бурхан минь, хэчнээн охид ийм алдаа хийж яваа билээ дээ. Явж явж “нөхрөө хөөж явуулсан” гэдэг үгэнд л эмзэглэж гутарсан байх, төлөв төвшин хүнийг хөөж явуулна гэж байхгүй, төвшин хүмүүс бол мөрөөрөө салцгаана. Тэгэхээр Варя журамгүй хүнтэй суусан болж таарч. Нээрэн, Софья Александровна үгээ ололгүй болгоомжгүй юм хэлсэн байна. Энэ бол алдаа. Гэхдээ үүний төлөө тэгтлээ эмзэглэхийн хэрэг юу байна?

	Тайвшрах хэрэгтэй байна, тайвшрах. Юуны өмнө, Сашагаа бодох ёстой, одоохондоо өөрийнх нь дэмгүй бол Саша мөхөстөнө. Варя сайн охин, гойд сайн охин, өөрөө ч түүнд хайртай, ээж шиг нь хайрлаж яваа, гэхдээ түүний адармаалах тоолон бухимдаж байх ёсгүй. Мэдээж, Варягийн аж амьдрал амаргүй байгаа, зөвхөн Нинагийн явдал гэхэд л яаж зовлоо доо. Охиныг ойлгож болно. Тэглээ ч гэсэн арай тавтиртай байх хэрэгтэй. 

	Софья Александровна ийнхүү бодолхийлсээр зүүрмэглэжээ. 

	Хэчнээн унтсаныг бүү мэд, нэг мэдэхэд гэрт нь хүн байх шиг санагдаад сэрчхэв. Гэтэл орных нь хажууд Варя сууж байв. Варя түүн рүү инээвхийлээд орны урд руу унжсан гарыг нь дээшлүүлж атгав. 

	— Таны бие яаж байна, Софья Александровна?

	— Зүгээр ээ, охин минь, дажгүй. 

	— За, яамай даа. Би таны унтаж байгааг хараад л сууж байсан юм. Та намайг уучлаарай, Софья Александровна, өршөөгөөрэй. Би буудал руу очиж, Сашатай уулзаж чадаагүйдээ болоод тэр үү, голын хий хөдөлчихгүй юү. Би уул нь үнэхээр уулзъя гэж бодсон юм. Бас тэгээд... Костя бид хоёрын тэр нэг ой гутам явдал байна, би өөрөө ч тэр тухай дурсах дургүй, хүн ч битгий дурсаасай гэж боддог юм, тэр тухай Сашаг мэдсэнийг дуулахад их эвгүй байсан, ийм байдлаар түүнд өөрийгөө харуулмааргүй санагдсан юм. 

	— Гэхдээ, Варенька минь, би муу юм юу ч хэлээгүй. Саша үүнийг ойшоож үзээгүй, нээрэн шүү. Надад ч утасдана, чамд ч утасдана гэж хэлсэн. 

	— Тэгж хэлсэн үү?

	— Тэгэлгүй яах вэ. Заавал утасдана. Над руу утасдана, тэгэхэд нь хэзээ утасдах тухай тохирчхоод би чамд хэлнэ, за юу?

	— Тэгье, тэгье гэж Варя хариулахдаа Софья Александровна өөрийг нь тайтгаруулах гэсэндээ ийм юм одоо бодож олж гэдгийг гадарлав. Гэвч одоо түүнийг юу ч тайвшруулж чадахгүй. Амьдрал нь нэгэнт үрэгдсэн, Саша Костягийн явдлыг уучлахгүй. Хэдийгээр цөхрөн бухимдсан хэвээр байгаа ч Софья Александровнагийн зүрхний хууч дахиж хөдлөх вий гэж айгаад хүчлэн байж инээмсэглэв. 

	Софья Александровна дэрэн дээрээ өндийсхийн суув. 

	— Тийм учраас ямар ч муу юм болоогүй, битгий гутар, нээрэн шүү. 

	— Тийм ээ, тийм, би ойлгож байна. Тэр муу Моспроект руу тууж явуулсанд л дургүй хүрээд байгаа юм, хоёр долоо хоног туж ажлынхаа өрөөнд байж байгаад, ганцхан цаг гараад ирсэн чинь яг тэр хооронд Саша тань руу утасдсан байгаа юм, би тэгээд л бухимдчихгүй юү. Нэмэрт нь таныг бас уймруулчихлаа гээд Варя Софья Александровнагийн гарыг илэв. 

	— Чиний орж ирэхийг би мэдсэнгүй шүү. 

	— Софья Александровна, танай түлхүүр надад бий шүү дээ, та мартчихаа юу?

	— Өө, нээрэн, тийм шүү дээ. 

	— Харин энэ өрөө чинь түгжээгүй байна билээ, гэрэл асаатай байхаар нь би орж ирээд, өлмий дээрээ сэмхэн явж, таны ор луу ирсэн юм. Гэртээ хариад жаахан тайвширч, таныг үймүүлчихсэнээ ойлголоо л доо, тэгээд миний муу Софья Александровна яаж байгаа бол, буцаж очиж харъя гэж бодоод ирсэн юм. 

	Софья Александровнагийн нулимс нь цийлгэнээд ирлээ. Варягийн гарыг тавилгүй, байгаа тамирынхаа хэрээр атгав. 

	— Эвий, миний муу сайхан сэтгэлт, хонгор охин.

	 

	 

	
Заметки

		[←1]
	 Шүхэр (ЦБ)




	[←2]
	 Готов к труду и обороне - Хөдөлмөр, батлан хамгаалахад бэлхэн




	[←3]
	 Готов к санитарной обороне - Ариун цэврийн хамгаалалтад бэлхэн




	[←4]
	 Ворошиловский стрелок - Ворошиловын мэргэн бууч




	[←5]
	 Энэ чинь та юу, месье Шарль, яасан сонин хүн бэ!




	[←6]
	 Месье Шарль, бөөн баяр, бөөн аз жаргал!




	[←7]
	 Мадам Виктория, миний авгай. 




	[←8]
	 Өө, месье Шарль, танд баяр хүргэе! Ийм хос ч ёстой нүдний чимэг юм аа! Та хоёр ёстой гоё байна!




	[←9]
	 Ингээд гүйцлээ... Чамд таалагдаж байна уу?




	[←10]
	 Тэсрэх бодис (ЦБ)




	[←11]
	 Нэвтрэх үнэмлэх (ЦБ)

